
«ХХ ғасырдың екінші жартысы мен  қазіргі қазақ әдебиеті» пәні бойынша 

Тақырыбы: М.Әуезовтің өмірі мен шығармашылығы


1. Повестеріндегі қоғам мен адам мәселесі


2. Драмалық шығармаларының шығармашылық тарихы

Т.Жұртбайдың «Бейуақ» атты еңбегінде М.Әуезовтің «Қилы заман» мен «Қараш-қараш оқиғасы» повестері. Адамдардың өмірі сияқты табиғаттың да, оның ішінде таулардың да тағдыры болады. Сондай сұлу, тәкаппар, биік көрінген Хан Тәңірінің еншісіне  бұйырмаған әдеби даңқ қарапайым ғана Қараш-Қараш шоқыларының атын әлемге жайды. Сол Қараш-Қараш шоқылары баяғы маңғаз, еңселі қалпында. Бас Қараш, Орта Қараш, Ақ Қараш – Іле Алатауының Шығыс  солтүстігіндегі үш салалы жота… Ол оқиға 1904 жылы 20 желтоқсан күні осы Бас Қараш пен Орта Қараштың арасындағы қып-қызыл жақпар тасты ернеулеп өтетін асудың жалғыз аяқ жіңішке жолында болды. Әрине, Рысқұлдың кекті жортуылы ешқандай жылнамада басылған жоқ. Бірақта сол жорықтың куәсі – ұлы Тұрар бар еді. Мұхтарға барлық жайды айтып берген де сол Тұрар Рысқұлов. Халқымыздың екі арада азаматының бір-бірін білуі, құрметтеуі заңды. Екеуі де ел басқарған, озық ойлы адамдар. Сәйділ Талжановтың естелігімен Мекемтас Мырзахметовтың  архивтен тапқан деректеріне сүйене отырып, Мұхтар мен Тұрар 1922 жылы Ташкент қаласында  танысты, сол кезде Қараш-Қараштағы оқиға туралы пікір алысты деп сеніммен айтамыз. 

Рысқұлдың кегін қуған батыл әрекеті осы екі мерзімде жазушының назарына ілікті деп сеніммен айтуға негіз бар. Өйткені, 1927 жылы Жетісу өлкесіне арнайы сапармен түседі. Албан көтерілісінің де мән-жайын, жай-жапсарын осы Тұрар Рысқұлов пен Ораз Жандосовтан, Смағұл Садуақасовтан естіген. 1927 жылы жаз айында  Мұхтар Әуезов  Қарқараны аралап, қайтар жолда Қараш-Қараш асуы арқылы Алматыға оралған. Сол сапарда Алматы  ауыл шаруашылық техникумының студенті, кейін Қазақ КСР ҒА академигі болған Ақай Нүсіпбеков: «Асы жайлауының Әуезовтың назарына ерекше ілінуінің себебі – 1904 жылы Қараш-Қараш  шатқалында болған оқиғаға байланысты еді. Сол оқиғаға қатысы бар адамдарды  жазушы қатты іздестірді… Екі сағаттай мөлшерде ат суытып алған соң Асыға қарай беттедік, кешке қарай Серікбайдың құдасы – Құнанбайдың ауылына жеттік. Ауыл адамдары Көкшегір апай мен жас жазушы М.О.Әуезовты қуана қарсы алды. Іңір үйірілісімен шаршап-шалдығуды білмейтін жазушы үй иелерімен 1904 жылғы оқиға жөнінде әңгімелесті. Таңертеңінде, біз олармен қоштасып, Алматыға аттандық, олар Асыда қалды», - деп еске алады . 

Бақтығұл – Рысқұлдың «жүрегіне у төккен» оқиға – ояз ұйымдастырған билер кеңесі еді. «Билер бес қараға бес жуан қар кесік айтты да, артынан үш жыл абақтыны бірге кесті». Жасыбай – Саймасайдың «нағыз арсыз, жуан жонын көріп тұрып, Бақтығұл» тістеніп ап, «қап!» деп ернін шайнайды. «Жер дүниеден пана тапқызбай, әлемге жаманатты ғып көрсетіп, қайда барса да жексұрын болсын деп тор жайып отырған Жасыбай.

«Қилы заманның» жазылу тарихына қатысты мәліметтерді іріктеп жүйелесек, былай дамиды. «Қилы заманның» материалымен танысу рәсімі Пішпек (қазіргі Бішкек) қаласынан басталды. Жазушының қолына қалам алып, ашына жазуына не мәжбүр етті, қандай әлеуметтік теңсіздіктен, мұқтаждықтан туды, кең заманды сонша тарылтып, халықты тығырыққа тіреп тұншықтырған қарсы қимылға мәжбүр еткен қозғаушы күш не? Неге Мұхтар Әуезов дәл осы оқиғаны көркем шығармаға арқау етіп алды, яғни көркем дүниені жазуға итермелеген себеп не? Соны ашу. Бұл – сұрақтың сұрағы, мәселенің ішіндегі ең бастысы. Онсыз -  көркем шығарманың да, жазушының да түпкі мақсаты  ашылмайды, көздеген нысанасына жетпейді. Виктор Шкловский: «Проза – оқиғаның себебін ашады. Ол тарихтың орнын алмастырады» дегенде, сол қоғамдық себепті меңзеп отыр. Әуезовтің ойына салмақ салған ұлы міндет те, қасиетті парыз да сол болатын. «Қалай шешті» деп емес, әуелі «не мәжбүр етті» деп, қоғамдық қайшылықтардың себебіне үңілу шарт. Егер, 1916 жылдың қарсаңындағы қазақ халқының әлеуметтік қасіретті, бұғаулы жағдайын, патшалық-империялық отаршылдық, жазалау саясатын діттеп ашпаса, онда «Қилы заманның» жазылу себебін ғана емес, бүкіл ұлт – азаттық көтерілісінің мәнін түсіну мүмкін емес. 1916 жылғы ұлт-азаттық көтерілісі қарсаңында қазақ халқының бас көтеруі стихиялы түрде тұтанғанымен, үлкен әлеуметтік тамырлармен жалғасып жатты. Империялық отаршылдық саясаты – адам төзгісіз сорақылыққа жетті. Қазақ даласындағы отаршылдардың жүгенсіздігіне орыс халқының озық ойлы ұлдары да қарсылық білдірді, олардың аяр әрекеттерін әшкереледі. 

Әуезов каламынан отыздан астм аса драмалық шығарма туды. Жеке пьессалардың варианттарын қоссақ елуден асады. Бұларды тақырыптық материалдарына қарап шартты түрде бірнеше салаларға бөлуге болады:

           а) аңызды, эпосты арқау еткен шығармалар: «Тартыс», «Еңлік-Кебек», «Қобыланды», «Айман-Шолпан», «Бекет».

           ә) тарихи революциялық тақырыпқа жазылғандары: «Октябрь үшін», «Түнгі сарын», «Ақ қайың».

           б)  советтік өмір кезеңдерін бейнелейтін шығармалары: «Тар-тыр», «Тас түлек», «Алма бағында», «Шекарада», «Алуа» деген пьессасы.

в) Ұлы Отан соғысы тақырыбына арналғандары: «Намыс гвардиясы», «Қынаптан қылыш», «Асыл нәсілдер».

г) фантастикалық пьессалар: «Дос – Бедел дос», «50 жыл өткен соң».

ғ) ақындық өмірі туралы шығармалары: «Абай», «Ақан - Зайра», «Қарагөз».

           д) сценарийлер: «Райхан», «Абай әндері», «Қалқаман - Мамыр».

Оның тұңғыш туындысы  «Еңлік-Кебек» пьессасы әуелі ауыл, клуб, мектеп сахналарында қойылып келіп, ақырында 1926 жылы қазақтың жаңа құрылған ұлттық театрының пердесін тұңғыш ашқаны да белгілі. Драмматургтің «Еңлік-Кебектен» кейінгі жазған пьессасы «Бәйбіше - тоқал» драммасы патриархалдық сорақы әдет-ғұрыптың трагедиялы көп салдарының  бір түрі – көп әйел алу жағдайын тақырып етіп көтерген. 

Жазушының саяси – идеялық дұрыс бағытқа түскеннен кейінгі ең алғашқы тәуір шығармаларының бірі – «Түнгі сарын» пьессасы (1934 жыл). Бұл пьеса автордың ертеректе жазылған «Қилы заман» повесінде суреттелетін тақырыпқа, яғни 1916 жылғы ұлт–азаттық қозғалысының оқиғаларын бейнелеуге арналған. Егер «Қилы заман» повесінде жазушы тарихи шындықты бұрмалап теріс көрсетсе, «Түнгі сарын»  пьесасында ол бұл қателіктерден мүлдем арылған және өзінің көтерген тақырыбын идеялық – көркемд М.Әуезовтің отызыншы жылдардағы шығармалары жаңа идеялық бағдарға шыққанын көреміз. Бұл кезеңде ол проза, драматургия жанрларында қатар қалам сілтейді, тамаша туындылар жасайды. Оның «Еңлік-Кебек», «Бәйбіше тоқал», «Айман-Шолпан», «Түнгі сарын», «Қарагөз», «Ел ағасы» сияқты пьесалары қазақ драматургиясы тарихында көрнекті орын алды, театрлардың тұрақты репертуарына қосылды. Драматургия – қазақ әдебиетінде тек Әуезов қана туғызған жанр екенін академик-жазушы Сәбит Мұқанов әділ айтты. 1926 жылы қазақ театрының тұңғыш шымылдығы «Еңлік-Кебекпен» ашылуы да бұған дәлел. 


«Ажалың – биік қабақ, ақсұр қыздан» немесе «Қарғама жалғызыңды» тарауына тоқталайық. Бұнда қазақ драматургиясының көш басы «Еңлік-Кебек» пьесасының жазылу тарихы сөз етіледі. Н.И.Анов жазбасынан (әңгімені Мұхтардың өзі айтып отыр): Біз Ералы жазығына келдік, сол арада алғаш қиындыққа тап болдық. Біздің санымыз аз еді, ал пьесада ойнауға тиісті адамның саны одан көп боп шықты. Жергілікті жігіттерді шақыруға тура келді. Бірақ олардың бәрі сауатсыз еді. Еңлік боп ойнаған – ұзын шаш тағынған - Әуездің Ахметі, Кебек боп ойнаған – Ақкенже. Ешбір қыз сахнада ойнауға  келісім бермеген. Бұл қиындықтан менің ағам жасы құрдас Ахмет Әуезов құтқарды. Пьесаның дүниеге келуіне көмектескен Ақыш Тұрағұл. Ал Мұхтардың шығармашылық қайнар көзінің бастауында Тұрағұл Абайұлы тұрды.  «Еңлік-Кебек» пьеасы Тұрағұл болмаса жазылмас та, сахнаға қойылмас та еді. Билердің айтысын, әр кейіпкердің мінезі мен өмірін Мұхтарға өз үйінде отырып, қағазға түсіріскен де Тұрағұл. Ең алғаш мақалаларын газетке бастырған да сол адам. 20 жасында Мұхтар «Еңлік-Кебек» пьесасы арқылы әдебиет тарихына енді. Сөйтіп, Абай шаңырағында қазақтың жаңа бір өнерінің тұсауы кесілді. Мұхтарға «Еңлік-Кебек» пьесасын Ақыштың ұзатылу тойына қойылуына рұқсатын берген – Шәкәрімнің өзі. Мұхтардың өз жаңалығы ол – оқиғаның өзегін билер айтысына құрды. 

Трагедияның түп тамыры шешендік өнерімен, билер кеңесі арқылы ашқан ең үздік туындының бірі осы «Еңлік-Кебек». Адал махаббаттың құрбаны болған ғашықтар жайлы алғашқы хикая 1892 ж. «Дала уалаяты» газетінің №31-39 сандарында «Қазақтардың естерінен кетпей жүрген бір сөз» деген атпен басылды. 1900 жылы «Дала уалаяты» газеті «Қазақтардың тұрмысынан хикая» деген атпен аңыз-хикаяны қайталап жариялады. Дастандары да, қара сөзбен баяндалатын әңгімелері де, пьесада да оқиға Кебектің аң аулап жүріп Нысан абызға жолығуынан басталады. Оқиға өткен мезгіл – 1775-1780 ж. шамасы. Тобықты мен Матай тайпасы жер үшін таласып, кісі өліп, бірі құныкер, бір жағында болып тұрған аласапыран шақ. Барлық нұсқадағы мағлұматтарды екшей келіп, пікірді қорыта айтсақ: «Дала уалаятындағы» әңгімеде Кебектің Еңліктен бұрын алған әйелі болған, одан тараған ұрпақ бар. Ол әйелді жасынан көрмей айттырғандықтан да Кебек менсінбейді. Алайда Шәкәрім де, Мағауия да, Мұхтар да о жағын қозғамайды. 

«Айман-Шолпан» бір деммен жазылды. Бұл опера 1934 жылы 13 қаңтар күні сахнаға қойылды. Режиссері – Жұмат Шанин, музыкасын И.В.Коцык жазды. «Айман-Шолпан» алғаш рет 1984 жылы кітап боп басылып шықты. Оқиғаның басты ұйытқысы – Көтібар Бәсеңдеұлының өмірде болғаны анық, тарихи тұлға. Сырым Датов бастаған кіші жүз қазақ шаруаларының патша мен хан билігіне қарсы көтерілісінің қолбасшыларының бірі. Қартайған шағында Орынбор жақтағы Берсүгір тауын бетке алып келе жатқанда, Жағалбайлы Жанқасқа батырдың қолымен кездесіп, айқаста қаза табады. Бұл оқиға 1833 жылы болған. Ғалым Сұлтанғали Садырбаевтың Мәскеудің Ленин атындағы Мемлекеттік кітапханасындағы «Русский художественный листоктан» жазып алған мінездеме: Есет Көтібаров – 55 жаста, ұзын бойлы, сұйық қара мұртты, сақалы сирек… Бет-әлпетіне қарағанда, батырға тән сұс байқалмайды. Оның әділдігі, асқан адалдығы, майын тамыза  сөйлеген шешендік сөздері, жартылай діни, жартылай халық даналығын игерген жұрттың сүйіспеншілігін оятты» деп жазылған . Есет ХІХ ғасырдың аяғында, «Айман-Шолпан» қиссасы жарық көрер тұста дүниеден қайтқан. Екінші дастанда Шолпанға үйленетін Көтібардың інісі Арыстан да өмірде болған, белгілі тарихи кісі. Өкінішке орай, апалы-сіңлілі Айман-Шолпанның кейінгі тағдыры белгісіз. «Айман-Шолпан» оқиғасының қай жылы өткеніне екі түрлі дерек бар: 1810 жылы немесе 1814 жылы. Бұл пьесаның идеясы – жастар еркіндігін аңсау, махаббатқа адалдық, беріктік.

Сүйсе де тістеп сүйіп әдеттенген… тарауында «Түнгі сарын» пьесасы сөз етіледі. Мұхтардың «Түнгі сарынды» жазу жөніндегі дайындығы тым ерте басталған тәрізді. Еркіндікке шыға салысымен, кітапханаға барып, 1916 жылғы көтеріліс туралы деректер жинауы соған куә. Тәнеке, Жантас образы арқылы Амангелді сияқты ұлттық батырдың бейнесін елестеткен аудармашы Алексей Пантиелевтің пікіріне қарсы шығып: «Бұл күрделі, қайшылығы мол, трагедиялық тұлға, демек көп адамның ойлап жүргенінен ол әлдеқайда қызығырақ. Амангелдіні көбірек зерттеп, терең білуге лазым», - деуінде, бұл екі кейіпкердің іс-әрекетін әсірелемей, сол қалпында қалдыруының астарында реалистік көзқарас жатыр. Ұлтшылдық пен тап тартысының жік арасында салбурынға түскен Сара мұғалімнің де бірден кедей туын көтере шықпауында  интеллегенцияның күпті көңілі жатыр. Бұл тақырыпқа барардың алдында көп толғанып, дос-жарандармен ашық пікір алысқан. Әуелі «1916 жыл», одан кейін «Қанат қақты», ең соңында «Түнгі сарын» деп аталған бұл шығарма 1933 жылы жазылып біткенімен, сахнаға 1935 жылы 5 қаңтар күні қойылды. Пьесада бірінші беттен бастап таңқалдыратын бір нәрсе Жүзтайлақ аталып кеткен әйел образы: қалың малына жүз тайлақ берілгендіктен. Пьесадағы Жүзтайлақ атанып кеткен Бибіштің прототипі Бәтіш. Ал Бәтіш деп отырғанымыз Мұхтар сонау бір жылдары көрген өмірде сирек ұшырасатын қазақ әйелінің кесек те кербез, әрі кесірлі Шыңғыс елі Жүзтайлақ атап кеткен Бәтіш атты бай бәйбішесі. Ол бүкіл қазақ даласындағы дүкен атаулының иесі, алашты аузына қаратқан Қаражан көпестің ағасы Аймағамбет Үкібаевтың жүз аппақ тайлақ беріп алған әйелі екен. Тоқалдың орнына келсе де, «мырза бәйбіше» атанған. «Түнгі сарындағы» Тәнеке бейнесін жасауда Мұхтар өзі жақсы білетін Ер Тәукенің кейбір әрекеттерін, мінезін, сөйлеу мәнерін нұсқа ретінде ұстанған сияқты. Өйткені Тәуке де сол Жүзтайлақ келін боп түскен болыстың қазағы. Аймағамбетпен аталас. Екіншіден, 1916 жылы Тәуке – қартайыңқырап қалған ел ағасы. «Бүліншілікке өрт тастайды» деп қауіптеніп, Аягөздегі абақтыға жауып тастаған. Осының барлығы «Түнгі сарындағы» көтерілістің тарихилығын дәлелдейді. Шаймерден Ғалиев Бәтіш туралы естелігінде: «Бәтіш 1932 жылы Пішпек шахарына жер аударылады. Бұны менің өкіл шешем Уәсила Мұхтарға сыр ғып айтып беріпті. Шежіреші Сейтқали Қарамендин мен ғалым Есенгелді Жақыпов: «Бәтіш жетпіс екінші жылға дейін Пішпекте өмір сүрді. Үрім бұтағы бар екен», - дейді. Анығы - өмірдегі Жүзтайлақтан өнердегі Жүзтайлақтың ғұмыры әлдеқайда ұзақ. Ол – ақиқат. 

«Түнгі сарын» - мол білімнің, терең де дұрыс түсініктің биік творчестволық серпін мен шабыттың туындысы. Мұнда үлкен тарихи оқиға – 1916 жылғы халық қозғалысы өзінің барлық ақиқат шындығымен сыр-сипатымен тұтас көркем өнер дүниесіне айналған. Маңызды әлеуметтік мазмұн мен көркемдік түр жарасымды бірлік тауып, көркемдік шындық жасаған. Сондықтан да ол бізді зор көркемдік әсерге бөлеп, бұрқ етіп туған көтерілістің себебі мен салдарын, табиғи көрінісін сахнада көз алдымызға тартады. 

Кімді іздеп өмір сүрем… немесе «Қарагөз» қалай жазылды? тарауы феодалдық-патриархалдық әдет-ғұрыптың тағы бір құрбаны болған қазақ қызының трагедиясын көрсететін «Қарагөз» атты пьесасына арналады. Мұхтардың есімін әдебиеттен сызып тастауды талап еттірген де «Қарагөз». Бұл Мұхтарға жасалған алғашқы шабуыл, бірінші атылған оқ. 1928 жылы пролетариат сыншыларының басын біріктірген «Құс жолы» жинағы шықты. Сонда «Қарагөз» атты атышулы мақала басылды. Жинақтың мақсаты – таза кедейшіл әдебиет пен сұлу, бірақ байшыл әдебиеттің арасын ажырату, яғни жік тастау. Бұл пьесаның идеясы – азаптан туған ақынның, қан қайғыдан туған қаза жеке басының ғана күй-шерінен басталып барып, көп мұңдар, жылаулар күйіндегі азапты ұғынуға халықтың қайғы қамды ұғынуға беттеген шабытты көрсетпек. Кесірлі кер заманның қайғы-қасірет қазасынан туған ызалы шабытты, ақындықты бейнелеу. 

«Қарагөз» пьесасын яғни жеке бастың трагедиясынан туған жаңа лепті, жаңа тынысты тың бір жағдайда, басқа бір қырынан көреміз. Қарагөздің тілегі өлім арқылы азаптан оңай құтылу емес, сол ажалға бағынбай сүйген жарының жарқын бейнесін кір шалдырмай болашақ ұрпаққа жеткізу, қалың қауым алдында  ақтап шығу. «Қарагөздегі» Сырым Мұхтардың өзі де, ал Қарагөз Кәмила. Яғни ұлы жазушының «Тартыс», «Шекарада» т.б. пьесалары бар. Сондай–ақ «Ақ қайың» атты пьесада да жазушының творчестволық табысына қосуға татымайтын шығарма. Пьесаның авторлары халқымыздың тарихындағы елеулі бір кезеңді – Октябрь революциясы жеңгеннен кейін, Қазақстан сияқты шеткері аймақтарда азаттық, еркіндік үшін жүргізілген күрес кезеңін корсетпек болған, Бірақ авторлар дұрыс таңдап алған осы тақырыбын пьесада толық шеше алмаған. Пьесада атап айтуды қажет ететін бірсыпыра елеулі кемшіліктер бар. Авторлардың суреттеуінше, ақ гвардияшылармен күресетіндер – тек партизандар ғана. Олардың Қызыл Армия бөлімдерімен ешбір байланысы жоқ. Шындығында Армия бөлімдерімен Сибирьді және Солтүстік Шығыс Қазақстанды Колчактан тазартқан Қызыл Армия бөлімдері емес пе? Ал партизандар қозғалысы сол үлкен күрестің толқынына ұласқан жоқ па? Міне, авторлар мұны ескермеген. «Пьесаның «Ақ қайың» аталуы да аса орынды емес, шығарманың мазмұнына сай келмейді. Қорыта айтқанда шығарманың авторлар алған тақырыбын жеткілікті игере алмаған. Пьесада Азамат соғысы жылдарының үлкен оқиғалары шынайы көрінбей қалған, бірсыпыра реттерде авторлар жоғарыда айтылған кемшіліктерге ұрынған».

           «Тас түлек» пьесасы да – өткір, шиеленіскен тартысқа құрылған шығарма, Қондыбай байдың конфискелеуіне байланысты негізі салынған тартыс желісі пьесаның өн бойында әртүрлі арнамен өрбіп барып, ақыр аяғында шығарма сол негізгі тартыстың – ымыраға келмейтін әлеуметтік күштер тартысының шешілуімен жаңаның ескіні жеңуімен аяқталады. Күні кеше Қондыбай сияқты билеп – төстеушілердің тепкісінде болған, енді өз тағдырларының заңды қожаларына айналған Қамбар, Алтай, Сапар, Бөлтірік сияқты кедейлер ой–өрісі, дүниетануы, қоғамдық өмірге белсене араласуы жағынан оқушының көз алдында өсіп отырады, бір сахнадан бір сахнаға биіктей түседі.

   М, Әуезовтің1937 жылы жазған «Шекарада» атта пьесасы қырағылық, сақшылық тақырыбына арналған. Бұл пьесада шекарда және сол тұстағы бір ауданда болған оқиғалар суреттеледі. Пьеса өмірлік өткір тартысқа, өзара қарама–қарсы әлеуметтік екі тап өкілдерінің арасындағы конфликтіге құрылған. Пьеса кейіпкерлерінің алуан түрлі тағдыры мен талайы да, іс–әрекеттері де характерлері де осы конфликттің өрбуі үстінде барған сайын терең де айқын ашылып отырады. Шекарада күтпеген жерден кенет болған оқиғаны суреттеуден басталғае пьеса оқушыны тартыс өресіне бірден меңзейді, шығарма ситуацияларының қалынына енгізеді. Бір жағынан, совет адамдарының, өз ауданы мен колхозының алға басуын тілейтін, сол жолда аянбай қызмет ететін айнымас патриоттардың, екінші жағынан, ауданның, сондай–ақ колхоздың басшы орындарына өтіп алған немесе сырттан келген жасырын жаулардың арасындағы аяусызда, өткір тартыс барған сайын шиеленісе түседі. Жасырын жаулар қолдарынан келген жауыздығының бәрінде істеп бағады. Алғашқыда колхоздың социалистік дәулетіне зиянкестік жасап, колхозшылар арасында іріткі салуға тырысып, арандатушылық әрекеттер істеген бұл жаулар ақыр аяғында совет адамдарының өміріне қастандық жасауға дейін барады. Бірақ партияның, оның ішінде партияның аудандық комитетінің секретарі Мұраттың іскер басшылығы арқасында совет адамдары бұл жауларлық топшысын үзеді, ұясын талқандайды. Пьеса тап жауларын арасынан алыстаған жауын жеңіп, мерейі үстем болған және болшағына зор сеніммен қараған совет адамдарының шадыман қуанышын, қажырлы қайратын бейнелейтін жарқын көрініспен аяқталады. 

  Автор қарама–қарсы күштердің арасындағы тартысты бәсеңсітпеген, сол тартыстың себебінде салдырын ды терең әрі нанымды ашқан. Пьесаның құнды сипаттарының бірі автордың ұнамды кейіпкердің – партия қызметкері өкілінің образын жасауға тырысуында. «Шекара» пьесасындп автор осы мақсатын біркелкі орындап та шыққан. Бұл ретте, партияның аудандық комитетінің секретары Мұраттың образын ерекше атауға керек. Мұрат – әдебиетімізде, оның ішінде драмматургияда, жасалған ұнамды геройлардың көрнекті өкілдерінің бірі ретінде танылуға тиіс. Мұраттың жанды образын, тұтас характерін драмматург жасай алған. Оның бойынан нағыз партия қызметкерлеріне тән іскерлікті, алғырлықты, ұйымдастырушылық қабілетті айқын танимыз. Ол қандай істің болмасын байыбына терең барлап, мәселені көргендікпен, байсалдылықпен шешеді. Мұрат ауданның, оның ішінде колхоздың қалың бұқарасын, советтің айнымас адал, жігерлі адамдарын өз  маңына берік топтастырады, соларға бекем сүйенеді және кескілескен күресте осының арқасында жеңіп шығады.

      Феодалдық – патриархалдық әдет–ғұрыптың тағы бір құрбаны болған қазақ қызының трагедиясын көрсететін «Қарагөз» атты пьеса М. Әуезов творчествосында елеулі туынды.        

М.Әуезов «Хан Кене» пьесасын Кенесары Қасымовтың қозғалысы хақында жазған еді. Сол кездегі қоғам қайраткерлерінің барлығы дерлік саяси қыспақта өмір сүргені белгілі. Сондай басшылардың бірі Ж.Шаяхметов Кенесары көтерілісі жайында бес түрлі пікір айтып, өзін де, онымен қоймай өзгені де әшкерелеуге көшті. Ол М.Әуезовтың «Хан Кене» пьесасын –  ұлтшыл, ал Кенесарыны  «қанішер жендет» деп білді және осы күрескерді жақтады деп Әуезовтың басына қара бұлт үйірді. Осылайша, М.Әуезовты, біздің рухани тірегімізді ұрпақ алдында мазақ етті. Өзгені кінәлау, досын сату сол кездегі жантүршігерлік оқиғалардың біріне айналды. Бұл жазалау идеологиясының басты құралдарының бірі болатын. Ақын-жазушыларымыз бір сөзбен айтқанда, саяси идеологияның жансыз қуыршақтарына айнала бастады. Енді ғана біз рухани тіректеріміздің аяқ астынан құлдырап, сақтарының сына бастауының себебін түсінеміз. Тек Кенесары үшін ғана отыз жыл азап шеккен М.Әуезовтың өзі де осы тұста шайқалып кетті. Бірақ ол өзінің көзқарасынан бірден бас тартпай, тек түрмеге жабылудан өзге жол қалмағанда ғана: «Мен 1925 жылы «Хан Кене» пьесасын жазған едім. Бұл шығармада автордың ұлтшылдық дәріптеу бағыты айқын көрініп еді. Мүсірепов жолдас қазақ еңбекшілерінің патша үкіметіне қарсы күресін Кенесары қозғалысынан емес, 1916 жылғы оқиғалардан іздеу керек, ал Кенесарыны халықтың қас жауы, керітартпа хан деп атады. Осыдан кейін мен бұл пьесаға қайтып оралған жоқпын» деп түсінік берумен шектелді. Соғыстан кейінгі қазақ прозасының шыңы—М. Әуезовтің «Абай жолы» эпопеясы. Қазақ халқының XIX ғасырдағы қоғамдық өмірінін, сан алуан қырын асқан шындықпен терең суреттеп берген бұл роман бүкіл қазақ әдебиетінің идеялық-көркемдік сапасы аса жоғары туындысы болып тарихқа енді. Тарихи дәуірді кең қамтып, терең бейнелеуі жағынан да, көркемдік дәрежесінің биіктігімен де «Абай жолы» эпопеясы қазақ әдебиетінің өрісін кеңітті. Тарихи шығарма болғандықтан, Мұхтар Әуезов эпопеяда халық жадында сақталған оқиғаларды, деректерді, фактілерді, әсіресе, ұлы ақын Абайдың өмірі мен әдеби мұрасына тікелей байланысты дерек, материалдарды кеңінен әрі ұтымды пайдаланды. Сонымен қатар, жазушы өз шығармасында көркемдік қиялға да кең өріс берген. Мәселен, эпопеядағы Абай, Ұлжан, Әйгерім, Тоғжан, Әбіш, Мағауия немесе Құнанбай, Тәкежан, Оразбай, Майбасарлардың прототипі болса, ал, Дәркембай, Базаралы, Ербол, Дәрмен, Иса т. б. автордың ойдан шығарған кейіпкерлері. Қарама-қарсы күштердің, яғни ізгілік пен зұлымдықтың, кертартпа ескілік пен прогрессивті озат ойдың ымырасыз тартысы — эпопеяның бас тақырыбы екені анық. Шығармада Абай, Дәркембай, Базаралы, Дәрмен, Әбіш алдыңғы қатарлы прогрессивті күштердің өкілі ретінде көрінсе, ал оларға қарама-қарсы тұрған Құнанбай, Оразбай, Жиренше, Майбасар кертартпа күштің бейнесі ретінде алынған. Романның бас кейіпкері — Абай. Сондықтан да шығармадағы барлық оқиға, әрекеттер сол бас кейіпкердің теңірегіне шоғырландырылған. Эпопеяның соңғы кітабында Абай образы әбден толысып, кемелдене түскен. Бұрынғы кітаптарда Абайдың достары негізінен ауыл адамдары болса, енді ол қала өміріне етене араласып, жұмысшылардың қала еңбеккерлерінің арасынан жаңа достар табады. Олардың еңбек өмірімен танысып, қала жуандарының тепкісінде жаншылған еңбек адамдарының тағдырымен ортақтасады. Оразбай бастаған жауыздар тобы Абайдың, өз өміріне қауіп төндіргенде, оның сүйеніші де, сенімді достары да автор трактовкасында еңбекші халықтың өкілдері. Эпопеяда бастан-аяқ Абайдың ақындық келбеті әрі нәзік сыршылдықпен, әрі реалистік тереңдікпен шебер суреттелген. Тіпті жазушы ақынның шығармаларының туу, жазылу тарихын да шығармасына арқау етіп, ұтымды пайдалана білген. «Жазды күн шілде болғанда», «Қараша, желтоқсан мен сол бір екі ай», «Күлембайға», «Қан сонарда бүркітші шығады аңға», «Өлсем орным қара жер сыз болмай ма », «Бір сұлу қыз тұрыпты хан қолында», «Желсіз түнде жарык, ай», «Жарқ етпес қара көңілім не қылса да», «Ғашықтың тілі — тілсіз тіл», «Өлең — сөздің патшасы, сөз сарасы», «Құлақтан кіріп бойды алар», «Қақтаған ақ күмістей кең маңдайлы», «Жасымда ғылым бар деп ескермедім», «Қайтсе жеңіл болады жұрт билеген», «Әсемпаз болма әрнеге», «Әбдірахманға» т. б. атақты шығармалардың туу, жазылу процестерін терең бейнелей отырып, автор Абайдың творчестволық сыртқы келбетін де, сол тұстағы ішкі жан дүниесінің ғажайып сырларын да білгірлікпен суреттеп берді. Абай бейнесі арқылы М. Әуезов творчество адамын кемеліне келтіре бейнелеудің талай ұрпақ үйренер биік бейнесін жасады. «Абай жолы»— халық туралы эпопея. Сондықтан да жазушы Абаймен қанаттастыра халықтың көптеген өкілдерінің жарқын тұлғасын мүсіндеуге айрықша көңіл бөлген. Халық өкілдерінің жарқырап көзге түсетіндері — Дәркембай, Базаралы.  Эпопеяда біріне-бірі ұқсамайтын ұнамсыз кейіпкердің де неше алуаны бар. Солардың ішіндегі ең ірісі де, биігі де автор концепциясында — Құнанбай. Шығармадағы Құнанбай арқылы жазушы ескі феодалдық қоғамның зұлымдық кейпін жинақтап бергені мәлім. Алайда, ұнамсыз кейіпкер екен деп автор Құнанбайға бір өңкей қара бояуды жаға беруден аулақ. Ең алдымен, Құнанбайды адам ретінде берген. Құнанбай — өз дәуірінің жемісі, перзенті. Ол өзінің мақсат-мүддесі үшін аянбай алысады. Ескіліктің іргесін ыдыратпай сақтау үшін тайынбай күреседі. Бұл жолда ол осал күш емес. Оның сойылын соғушылар — азуы алты қарыс жуандар, атқамінерлер, пысықтар. Шығармадағы бүкіл іс-әрекетімен, мінез-құлқымен күрделі кесек характер болып шыққан да осы Құнанбай. Өзінің идеалы үшін алысқан Құнанбайда ақыл да, табандылық та, қулық та, қара жүрек қаталдық та, жауыздық та аз емес. Ал Тәкежан, Ысқақ, Әзімбай, Оразбай сияқты феодалдардың сол Құнанбайдың бейнесін әр қырынан толықтыра түсетіні рас. Эпопеяның соңында жазушы ескілік өкілі Құнанбайдың ісін жалғастырушы Нығмет, Жәлел образдары арқылы келешек Құнанбайларды да аңғарта кетеді. Ал, романдағы Рахым, Асан, Үсен, Асқар, Мақсұт, Шәкет, Мұрат сияқты қалада оқып жүрген кедей балалары келе-шекте Абай ісін алға апарушылар, кейінгі буынның өнегелі, жас, қайратты өкілдері. 1942 жылы М.Әуезовтің «Абай» романының бірінші кітабы жарық көрді. Өзінің көркемдік болмысымен де, тақырыбымен де, өрнегімен де бұған дейінгі жарияланыған шығармалардың ешқайсысына да ұқсамайтын таңғажайып тосын шығарма бірден жарқ етіп, ел кезіне түсті. Романның үзік-үзік тараулары бұған дейін мерзімді басылымдарда жарияланғанымен, тұтас қалпымен толық шыққанда, қаламгерлерімізді қатты серпілтіп, оларға орасан зор әсер еткені ,өткен жиналыста баяндама жасаған Е. Ысмайловтың сөзіне көңілі толмаған Ғ. Мүсіреповтің толғанысы –атақты  романға ең бірінші берілген әділ баға. Ғ. Мүсірепов «Абайды» «Евгений Онегинге» теңеп, тереңдігі мен ауқымы жағынан одан да асып түсетінін, Мұханың тіл шешендігі әйгілі ицеронден кем түспейтінін сүйсіне айтады. Ғ. Мүсіреповтің сөйлеген сөзіндс сол тұстағы қазақ әдебиетінің, оның ішінде прозаның ахуалын деректер бар. Мысал келтірейік. «Абай» — қазақ совет әдебиетінде «роман» деген үлкен мағынаға толық жауап беретін бірінші роман (Ғ.Мүсірепов «Суреткер парызы». 1970 дей келіп, «Есмағамбеттің роман деп мақтаған «Көк үйдегі көршілері», «Тулаған толқындары», «Менің мектебімі, «Балуан Шолағы» — бірнеше рет қайта суарып, қайта пісіруді керек ететін нәрселер. Бұл шығармалардың әрқайсысының өз маңызы, өз  «Абай» романы, мүмкін, тумаған да болар еді. Осылардың бәрі қосылып, бүгінгі өсіп, ер жеткен қазақ әдебиетін жасап отыр. Бірақ бұлардың бірі де «Абай» емес, теңдесе алмайды. Ой адал да, тілек олақ орындалған шығармалар бұлар». Расында, творчестволық жарыссыз, жалғызға емес, жалпыға ортақ көркемдік тәжірибеден нәр алмай, жеке-дара өз көлеңкесімен жарыса шабатын жүйрікті көзге елестету қиын. Романның әдебиетіміздегі «Жаңа биікке, жаңа белге» айналуының сырын да Ғ. Мүсірепов дәл көрсеткен: «...«Абай» романы үш түрлі жағдайдың бар кезінде туды: 1) Қазақ совет әдебиеті өсіп, іргесі бекіген кезінде «Абай» заңды жолмен туған роман. «Абай» жаңа әдебиетіміздің жеткен жерінен басталған да жаңа белге: шығып аяқталған... 2) Мұнда қазақтың сонша қорлы ауыз әдебиетінің де әсері бар... 3.) «Абайды» жазғанда, Мұхтар өзінің ұлттық әдебиетіміздің шеңберінде ғана ойланбаған. Орыс әдебиетінің орыс тілінде бар дүниелік әдебиеттің тұлғаларынан қарап жазуға тырысқан.   Ұлттық әдебиетіміздің өсу тілегі ер жеткен мәдениетті әдебиеттердің сатысына көтере алсан, ғана шешілетінін қолдан келгенше көздей отырған» . Сонымен бірге Ғ.Мүсірепов бұл шығарма «Мұхтардың жиырма бес жылға толған жазушылық еңбегінің негізгі кортындысы» екенін, «әдебиеттің әр саласында, әр кезде, әр жолмен айтылып келген ойларының сарқып   құйған   шалқары» екенін де айтқан. Осыдан жарты ғасырдан астам бұрын айтылған бұл пікірге айтарлықтай жаңалық қосу қиын. «Қазақтың әр жазушысы «Абай» арқылы әдебиетіміз жаңа бір сатыға көтерілгенін ескеріп, қолына қалам  алғанда, сол сатыға көтерілуді,   сол саты   арқылы одан да жоғары көтерілуді арман етсе екен   деймін»   деген Ғабит Мүсіреповтің, арманды сөзі, мінеки, елу жылдан аса уақыт бойы қайталанып келеді... Өйткені   «Абай» — сол кезеңдегі   биігіміз ғана емес, әлем әдебиетінінде асқар шыңдарының бірінен орын алтын қазынамыз. Романның айрықша үздік   шығуының  тағы бір себебі — автордың ғұлама білімдарлығы, одан да   ғажайып нәзік сезімталдығы, терең түйсінгіштігі. Өткен мұраға екі түрлі кереғар көзқарас айқасы итжығыс түсіп жатқан кезеңде алған бетінен айнымай, тауқыметтен тайқымай ұлы ақынның тағдыр-талайы мен табиғатынан көз жазбай, қараған сайын жаңа терең сыр ашып, таныта білуі сол сезімталдықтың арқасы.«Абай» романы жалпы қазақ әдебиеті үшін қайталанбас көркемдік құбылыс екені баршамызға мәлім. Ол осыдап жарты ғасырдан астам уақыт бұрын жарқ еткенде, соншалықты   тосын, қазақ әдебиеті түгіл әлем әдебиетінің тарихында тың тұрпатымен тәнті еткен ғажайып жақалыққа қазақ қаламгерлерінің, қайран қалумен шектелмей, шығарманың   шынайы   көркемдік   қасиетін жете үғынып,  жіті бағалай білгеніне сезімтал суреткер Ғ. Мүсіреповтің сөзі дәлел.

2 -ДӘРІС

«ХХ ғасырдың екінші жартысы мен  қазіргі қазақ әдебиеті» пәні бойынша 

Тақырыбы: С.Мұқанов, Ғ.Мұстафиннің Ғ.Мүсіреповтің өмірі мен шығармашылығы


1.  Шағын прозасындағы тақырып пен идея


2. Драмалық шығармалары және романдарындағы драматизм

С.Мұқановтың он алты томынан тұратын «Таңдамалы шығармалар» жинағына 80 мың жолға жуық лирикалық өлең, 20 тарта поэма, 30 шамалы әңгіме, очерк, повесть, роман, 10 астам пьеса, оқулықтар, монография, зерттеулер енгізілген. Қазіргі Солтүстік Қазақстан облысы, Жамбыл ауданы, «Дос» көлі, «Жаман шұбар» жайлауында өмірге келеді. Әке-шешесінен алты жасында жетім қалады. Ауылдағы байлардың малын бағып, есігін күзетеді. Жалшылықта жүріп, ауыл молласынан қара таниды. Жаңашыл мұғалімдер Ш.Тілегенов пен Х.Махметовтің алдын көреді. 1918-1919 жылдары Омбыдағы оқытушылар курсында оқиды. 1919 жылдан әр түрлі салада, мысалы, ауыл мұғалімі 1919-1920, Ақмола губерниялық партия комитетінде нұсқаушы 1921-1922, Орынбор раффегінде студент 1922-1926, Қазақстан мемлекет баспасында редактор 1927-1928, Ленинград университеті мен Москвадағы қызыл профессура институнда студент 1928-1935, Қазақстан жазушылар ұйымының төрағасы 1936-1937 және 1934-1952 болды. 1937-1941 жылдары Абай атындағы педагогикалық университетінде профессор міндетін атқарды.

С.Мұқановтың өмірі мен шығармашылығы көптеген ізденіс, зерттеу еңбектеріне негіз болды. Олар: Т.Бейісовтің «С.Мұқанов шығармаларындағы Горький дәстүрі» 1952; А.Нұрқатовтың «С.Мұқановтың шығармашылық жолы» 1956; М.Хасеновтің «Жазушы және өмір» 1960; Б.Манасбаевтың «С.Мұқанов поэзиясының тілі» 1960; С.Мақпыровтың «С.Мұқановтың «Ботакөз» романының шығармашылық тарихы» 1945; т.б.

Революциялық кезең, халық өмірі мен еңбек адамдары, олардың еркіндігі, жарқын күнді аңсаған іс-әрекеттері «Жалшының зары», «Неге тудым», «Совет өкіметі мен қазақ әйелдерің», «Әжем», «Кедей баласы» өлеңдерінде көрініс тапты. Қоғам өмірі мен  мәдени – экономикалық дамудағы оң өзгерістерден, адам санасы мен іс-әрекеттерінен жаңа заман рухы, еңбек мұраты, патриоттық сезім сенімді жырлнады. Айталық, ақынның «Шоқпыттың шаруасы», «Биылғы егін», «Бүгін», «Біздің күш», «Жамтар», өлеңдерінде аталмыш тақырыптар жырланған. Мысалы, «Шоқпыттың шаруасы» атты өлеңде Шоқпыттың әр жылдардағы өмірі, еңбектері, отбасындағы орнын көрсетуге арнаған. Қоғам, әйел, еңбек тақырыбында жаңа  мазмұнда «Есіңе алып жер исін», «Егістік», «Мәдени майдан» өлеңдерін жазды. «Известия» газетінде жарияланған «Майға сәлем» өлең арқылы  қазақ лирикасын жаңа биікке көтерді. Өлеңде ой мен сезім бірлігі бар, жақсы өмір, нұрлы болашаққа деген сенім жоғары, екпінді интонациялар мол. «Колхозды ауыл осындай», «Сөз Советтік - Армия», «Поэзия маршалы», «Мақтан қазақ», «Тың толғауы» өлеңдерінде - адам мен оның өмірі, еңбек пен рухани бейнелері жырланды.  С.Мұқанов революция қарсаңында жалпы адам өмірі туралы, көңіл күйі туралы өлеңдер жазған. Әр жылдарда жазған «Бостандық», «Кедей баласы», «Шоқпыттың шаруасы», «Сүт заводы», «Майға сәлем» т.б. өлеңдері дәуір тынысын байқатады. Сонымен қатар «Мен де аттандым майданға», «Фашизмнің ажалы», «Гвардеец бауырларға», «Ленин қаламында», «Берлин алынды» деген соғыс тақырыбына өлеңдер жазған.

С.Мұқанов эпикалық жанрдың дамып, кең арна алуына көптеген поэмалары арқылы үлес қосты. Ақынның эпикалық қарым-қабілетін көрсеткен «Жұмаштың өлімі» 1923, «Батырақ», «Октябрь өткелдері»,»Қанды көл» 1927, «Құланның құлы», «Сұлушаш» 1928,  «Жылқышы» 1930, «Жұпархан» 1956 поэмалары Қазан төңкерісінен кейінгі еліміздегі ірі оқиғаларды, қоғам жаңалықтарын, адам еңбегі мен орнын уақыт үніне сай суреттеген туындылар болды.

С.Мұқанұлы  поэмалары өз кезеңінің шындығын, уақыттың сыр-сымбатын жарқырата, көркем жырлауымен дараланады. Айталық, «Жұмаштың өлімі», «Құрдастар» поэма жанрын жазудағы алғашқы ізденістері болса, «Альбомда» дәстүрлі сүйіспеншілік дәріптеледі, тұрақсыз Тайғақбай әрекеті әшкереленіп, Ажар, Тәуекел бейнелері берік достық, биік адамгершіліктің үлгісі ретінде есте қалады. «Жылқышыда» - аңыздық сипат басым, негізгі тұлғаны мадақтау мұраты айқын. Ал «Батырақ», «Балбөпе», «Қанды көл», «Құланның құны», «Октябрь өткелдері», «Сұлушаш» - батырақтар өмірі мен тұрмысын, тап теңсіздігінің сырын ашуға арналған. «Жетім қыз» - аңыз негізінде туған, адамгершілікті ардақтап, озбырлық пен содырлыққа қарсылық білдіреді. Қазақ қыздарының басындағы ауыр хал кезең трагедиясы ретінде суреттеледі. «Көмір - коммунизмде» - қара алтынды Қарағанды, «Алатау алыбында» - колхоз өмірі, кедей-кемтарлардың тұрмыс-тағдырлары суреттеледі. «Ақ аю» - челюскіншілер  жорығын, сын сағаттағы  адамдардың қажырлы күресі мен ерлік істерін баяна, рнаулы бәйгеде жүлде алған. М.Әуезов сөзімен айтсақ, «...поэзиямызда көрнекті орын алатын шығарма». «Жұпарханда» - махаббат  тұрақты, патриоттық сезім жоғары. Ел тағдыры мен тіршілігі,  басқыншылыққа, озбырлыққа қарсы күрес кең көлемде көрінеді. Эпикалық жанрдағы туындылар ішінде «Батырақ», «Қанды көл», «Құланның құны» - бай-феодалдардың кедей-кемтарларға көрсеткен шектен тыс зорлық-зомбылықтарын, құлдық-күңдік сипаттағы іс-әрекеттерін, сондай-ақ Кеңес заманында теңдік алған батырақтардың жаңа қоғамды құрудағы іс-жұмыстарын, белді қайраткер дәрежесіне көтерілу сипаттарын суреттейді. 

«Батырақ» поэмасы – бай мен кедей арасындағы таптық тартыс пен қазақ ауылындағы ауыр тұрмысты, бай-феодалдардың озбырлығын әшкерелейді. Поэма кейіпкерлері – Қозыбақтың  әкесі де, өзі де бай есігінде жалшылықта болады. Байдың қоқан-лоқысын көп көрген әкесін бура шайнап өлтірсе, одан кейінгі «жалшылық дәстүрді» Қозыбақ жалғастырады. Оның күнделікті өмірі мен еңбегі: 

Бір көрмеді дамылды, 

Ертелі-кеш сабылды. 

Бір аяқ айран-тамағы,

Бір аяқ құрт алады, - деген жолдардан айқын аңғарылады. 

Ауыр тұрмыс, жоқшылық өмір Қозыбақты еңбекқор, төзімді етіп өсірді. Қазан төңкерісінен кейінгі өзгерістер Қозыбақ қиялын тербеп, саяси санасына мол ықпал етті. Батырақтар съезіне қатысып, курста оқып, қоғамдық жұмыстарға белесене араласты. Қазақ ауылындағы тап күресінің сырын, бастағы байлық пен қолдағы биліктің кедей-кемтарларға әсер ету себептерін Қозыбақ терең түсініп, байыпты саралайды. Қозыбақпен бірге Гүлжан да күңдіктен азат болды. Екеуі қатар жүріп, жаңа өмірге қадам басты. Екеуінің өмір жолы, еркіндікті аңсаулары күллі кедей қауымының негізгі мұрат, міндеттерін кең көлемде көрсетеді. Поэмада қыр еліндегі өмір-тұрмыстың көрініс, суреттері реалистікпен беріледі. «Октябрь өткелдері» - Теміртайдың (негізгі тұлға)  азаттық жолындағы күрестегі бейнесін суреттейді. Ол өмірдің үзақ жолынан өткен: балық өнеркәсібінде, темір жолда, зауытта жұмыс істейді. Лена оқиғасына, кеңес қызметіне қатысады. Ауыр азап, айдау-қуғынның неше алуан «асуынан» өтеді. Революция нәтижесінде ғана азат ұл, озат құрылысшы қатарына қосылады. Поэмада қазақ революционері У.Жәнібековтің өмір кезеңдері Теміртай бейнесі арқылы көркемдік шындыққа, реалистік сипатқа ие болған. Қазақ жұмысшысы Теміртайдың таптық мүддесінің, саяси көзқарастарының қалыптасуына Иван секілді революционердің ықпалының зор болғандығы да көркемдік шындықпен табиғи үлесім тапқан. Өмір,  күрес мектебінен өткен Теміртай жалынды революционердің, қазақ жұмысшыларының жиынтық бейнесін құраған. 

«Сұлушаш» - халық әдебиетінің дәстүрін негіз еткен, реалистік өмірді шындық үлгіде көрсеткен поэма. Мұнда қазақ өмірінің көрініс-қайшылықтары, бай мен кедей арасындағы кереғар көзқарас, қатынастар, жастардың бас бостандығы, еркіндігі мәселесі сөз болады. 1920 жылдар поэзиясынан бұл поэманың ерекшелігі – аңыз желісін реалистік сипатқа, көркемдік шындыққа  негіз еткен автор ізденісі, сюжет сәттілігі, тіл шеберлігі т.б. алдыңғы кезекте көрінеді. Негізгі тұлғалар – Сұлушаш пен Алтай бір-біріне ғашық жастар. Бірақ, екеуінің арасында еркін жүріп, қосылуға кедергі бар, ол – Сұлушаш Тілеуберді байдың қызы, Алтай соның жылқысын баққан кедей болуы. Поэма оқиғасы «дала ережесінің» мәні мен сырын терең көрсетеді. Сұлушаш – ақыл-парасатымен, Алтай – ер тұлғалы қайсарлығымен ғашықтық жолын таңдап, сүйіспеншілікті ту етіп, қалың елден қашып, иесіз тауды паналайды. Оларда бір-біріне деген ыстық жүрек, айнымас сүйіспеншіліктің жоғарылығы сенімді әсере етеді.Негізінен, ақын поэзиясында өз халқының арман-мұраты, өмір тұрмысы, дәстүр-өнегелерімен бірге жаңа кезеңнің көрініс-суреттері, көркемдік келісім, үйлесімдері айқын әрі серпінді сипат алады. С.Мұқанұлы поэзиясындағы идеялық-көркемдік ізденіс пен биік мұраттар бүгінгі өлең өріміне кең өріс ашты. 

Қаламгердің көркем прозада да іргелі шығармалары, сан алуан стильдік ізденістері бар. Айталық, «Түсімде» (1922), «Өмірден сүйіспеншілік көрмеген жан» (1922), «Сақып» (1923), «Әсия» (1925), «Оқудан ренжіп қайтты» (1926), «Мырзабек» (1928), «Кер заман» (1928), «Суалмас сауын» (1933), «Алтын аймақ» (1934), «Тіл алушылар» (1942), «Батыр қыз» (1944) т.б. әңгімелерінде ізденіс жолындағы тәжірибелер, шеберлік мектебіне бастаған суреткерлік қолтаңба айқын. Өндіріс тақырыбы, ондағы еңбек ырғақтары, Ұлы Отан соғысындағы елдік пен ерлік үлгілері де көркем әрі кең көлемде көрінеді. «Еңбекші қазақ» газетінде басылған «Көш жолында», «Қарсақбай жолында» секілді іссапар жазбалары, осының негізінде туған «Шөлде» (1929), «Дабыл» (1929), «Зорман қаласы» (1929), «Петергоп» (1929) секілді очерктері Жезқазған, Магнитогорск, Челябі сапарларының жемісі болуымен бірге еңбек адамдарының бейнесі, тұрмыстары оңды қырынан көрінеді. Қаламгердің әңгіме, очерк кітпатары «Саяхаттар» (1954), «Туған жердің тыңында» (1955), «Тыңда туған байлық» (1957), «Адам атаның шоқысында» (1959), «Замандас туралы аңыз» (1961) т.б. қоғам мен адам, өмірдің алуан үлгі, қырлары мол. Ал «Малын жасырған мұғалім» (1931), «Білмейді» (1931) т.б. фельетондарында нақтылы оқиға, көріністерді бұлтартпас дерек негізінде сөз еткендіктен кезеңдік сипаты, тәрбиелік мәні бар. «Ақбөпенің сыры» (1927), «Жарқын жолмен» (1931), «Екпінді» (1932), «Достар» (1937), «Балуан Шолақ» (1941), «Бақташының баласы» (1953) т.т. повестері сол кезеңнің шындығын, әлеуметтік теңсіздік мәселелерін, өнерпаз өмірі мен балалық шақтың алуан сырынан ой толғайды. С.Мұқанұлы қазақ романтикасын биік белеске көтерді: халықтың өткен тарихы мен тағдырын, саяси-әлеуметтік кезеңдерін, қоғам байлығы – адамдардың әр түрлі буындарын ортасы, кәсібі, өмір тәжірибесіне сай суреттейді. Атап айтсақ, жазушы қаламынан «Адасқандар» (1929), «Өмір мектебі» (үш томдық, 1940-1963), «Сырдария» (1948), «Мөлдір махаббат» («Адасқандардың») соңғы нұсқасы – 1959, 1961, 1988; орыс тілінде «Светлая любовь» (1962-1964) секілді көлемді романдар туды. Баспасөзде жарияланған, бірақ толық аяқталмаған Солтүстік Қазақстандағы Кеңес өкіметінің жай-күйін – «Қызылжар» (1934), өндіріс тақырыбын негіз еткен – «Теміртас» (1935), коллективтендіру кезеңін көрсететін – «Есіл» (1937), Жетісудағы кеңестік жағдай суреттері – «Біздің заманның батырлары» (1946), тың жерлерді игеру науқаны – «Тыңдағы толқындар» (1956) т.т. прозалық туынды үлгілері асығыс жазылғандықтан үстірт суреттері, көркемдік-идеялық кемшін тұстары мол болды. Бірақ, кезең шындығын, уақыт сырын реалистік тұрғыдан тануда маңызы зор. 

«Адасқандар» романының басты ерекшелігі мен көркемдік қырлары – қоғам, адам, уақыт арасындағы қатынастарды, кейіпкерлердің саяси-моральдық, рухани болмысын кеңінен көрсетеді. Бұдан аталмыш роман өзіне дейін жарық көрген «Бақытсыз Жамал» (М.Дулатов), «Қалың мал» (С.Көбеев), «Қартқожа», «Ақбілек» (Ж.Аймауытов) секілді туындылардан жанрлық жаңалығымен, формалық ізденіс-тәсілдерімен, қызғылықты оқиға, сырлы сөздерімен ерекшеленеді. «Адасқандар» - халықтың көркемдік сауалдары (жастар еркіндігі т.т.), солардың өз үн, тілімен берілуінен (кезең, уақыт бедері т.т.) автордың реалистік ізденісі, өнерге көзқарасы айқын танылады. Бұл – бір. Екіншіден, шығарма тақырыбы революциялық жаңа салт-сананы, дәстүрді қалыптастыру, ескілікке қарсы жаңашыл қатынастарды орнықтыру, адамгершілік пен ізгілікті ардақтау, махаббат еркіндігін қорғау. Ал, романның саяси-әлеуметтік, философиялық маңызы: қоғамдық қатынастар шиеленісін оңды шешу, тап тартысының сырын анықтау болса, реалистік сипаты – ел өміріндегі көрініс-құбылыстар сырын ашу, жаңа өмірге құштарлық болып табылады. 

С.Мұқанұлының проза жанрындағы сәтті ізденіс пен жемісті еңбегі «Жұмбақ жалау» арқылы жарқырай көрінді. Роман 1916 жылғы қазақ халқының ұлт-азаттық күресін, революция тұсындағы дүрбелең жылдарды, күрескерлер бейнесін реалистік үлгіде көрсетті.  Роман композициясын («Тұңғиықта», «Таң атарда», «Күн күлімдегенде»), кейіпкерлер жүйесінен (ауыл кедейлерінің өкілдері – Асқар, Амантай, Кузнецов, Ботакөз, Балтабай, Бүркітбай, Кенжетай т.б.)(, бай-болыстың өкілдерінен (Итбай, Кошкин, Кулаков, Сарбас т.б.) өмірдің өзінен алынғаны шындық, әр алуан шеберлік үлгілері көрінеді. 

«Өмір мектебі» - жазушының көріп-сезінген, естіген әңгіме, оқиғаларының жиынтығынан тұрады. Болашақ, мемуарлық романның алғашқы тараулары «Менің мектептерім» деген атпен жарияланып (1930), кейін осы үлгіде кітап болып басылды (1941). «Өмір мектебі» - халқымыздың өткен, өскен жолдарын, бел-белестерін айқындайтын туынды. 

«Аққан жұлдыз» - қазақ ағартушысы әрі демократ-ғалым Ш.Уәлихановтың өмірі мен шығармашылығына арналған. Көп томдық еңбекке жоспарланған ізденіс жемісінің екі кітабы (1967, 1970) қалың көптің қолына тиді. Алғашқы кітапта көрнекті  ағартушы-ғалымның ата-тегінен (Абылай хан, Уәли, Шыңғыс т.б. өмірі, орны) бастап Шоқанның балалық кезеңі, есейген сәті, тәрбиесі, Омбы кадет корпусындағы оқыған мезгілі жүйелі, көркемдік нәр үлгісінде баяндалады. Келесі кітапта генерал-губернатор Гасфорттың қарамағындағы адьютанттық қызметі, адамдық-имандық қырлары, өмірге, дүниеге көзқарастары т.т. келісті, дәлелді, нанымды өріс алады.

Сонымен,  Сәбит Мұқанұлы  көркем прозада қарапайым еңбек адамынан бастап өмірдің алуан саласындағы тұлғаларды (революционер, ғалым т.б.), қазақ қоғамының кешегісі мен бүгіні хақында тарихи, драмалық, т.т. сипатта маңызды мұралар қалдырды. 

Қазақ драматургиясының бай тарихы, тағылымды бел-белестері бар. Өз кезеңінде С.Мұқанұлыда драма жанрында бірнеше туындылар жазды. Олар «Ақан мен Зайра», М.Әуезовпен бірге жазылған (1936), «Партбилет», «Күрес күндерінде» (1938), «Алтын астық» (1940), «Ш.Уәлиханов», «Қашқар қызы» (1958), «Сәкен Сейфуллин» (1964) т.т. Бұлардың біразы кезінде мерзімді баспасөзде жарияланып, қалың көпшіліктен лайықты баға алған. Бұл еңбектерінде автор әр кезеңдегі өмір көріністерін, адам мен оның іс-әрекеттерін бейнелі де бедерлі ашады. Сондай-ақ, жекелеген тұлғаның (Ақын, ғалым, революционер т.б.) таным өлшемін, тарих тағылымдарын белгілі бір жүйемен: есею, өсу эволюциясымен қатар көрсетеді. 

1940 жылы Ғ.Мұстафиннің алғашқы көлемді туындысы – «Өмір мен өлім» романы жарыққа шықты. Бұл қазақ әдебиетіндегі ауыр өнеркәсіпке еңбек еткен жұмысшы табы мен техникалық интеллигенцияны бейнелеген тұңғыш шығарманың бірі еді. Ауылдағы өзгерістерге арналған «Шығанақ» /1945/ пен «Миллионер» /1948/ жарық көрді. Қазақ әдебиетінің көрнекті туындысына айналған «Қарағанды» /1952/ романы мен жазушы шығармаларының бір шыңы – «Дауылдан кейін» /1960/ романы басылып шықты. Соңғы жылдары өз басынан кешкенін, көргенін ғұмырнамалық «Көз көрген» романында жинақтады. Өте маңызды тақырыптарға арналған бұл романдарға кең тұрғыдан қарау керек. Жиырмасыншы жылдардағы кескілескен таптық тартыс, қалың бұқараның рухани өзгеруі, ауылдың өзгерісі ен далаға өнеркәсіп алыптарының салынуы - феодалдық құрылыстың тас-талқаны шығып, жаңа бір қоғамның қанат жаюы кең бейнеленген, кең құлашты шығармаларға айналды. Қазақ әдебиетінде шаруа тақырыбына жазылған шыңармалардың ішіндегі айрықша көркемдік қуатқа ие болғаны – «Шығанақ» романы Өмірдің талай бел-белесін басынан кешірген Олжабек бейнесі өзінің типтік сипатымен миллиондаған орта шаруаның жолайрықтағы әуре-сарсаңын шыншылдықпен әйгілейді.  Романның бас қаһарманы – Шығанақтың өмір жолы – адам деген ардақты атты, түсте көрген арманын, бақытын еркін еңбек, күш қосқан өмірден тапқан қазақ кедейінің жолы. Романның негізгі оқиғасы – Ұлы Отан соғысы жылдары тарыдан мол өнім алып, дүние жүзілік рекорд жасаған еңбек озаты Шығанақ Берсиевтің өмірі мен еңбектегі ерлігін баяндайды.  Шығарманың сюжеті де, композициялық құрылымы да, жалпы тартыс желісі де Шығанақ басына байланысты өсіп дамиды. Ұлы Отан соғысы жылдарында сусыз сараң сахарада ғажайып мол егін - өнім алған еңбек даналығын келісті ғып көрсете білген.  «Қарағанды» - қою оқиғалы, кең тынысты роман. Автор «Өмір мен өлім» романының кейбір сюжеті мен оқиғасын пайдаланған. Романның оқиғасы 1930-40 жылдар оқиғасын қамтиды. Мейрам, Щербаков, Жанәбіл, Ермек, Ардақ, Балжан секілді қазақ-орыс жұмысшысы мен техника интеллегегциясының алдыңғы қатарлы өкілдерінің образы қаншалықты шынайы болса, соншалықты шебер мүсінделген. Шығарманың оқиғасы 1930-40 жылдардың арасын, атап айтқанда соғыстың алдындағы бесжылдықтар кезеңін қамтиды. Қазақстанды индустрияландыруда, өнеркәсіп кадрларын, маман жұмысшылар даярлауда Қарағанды өндіріс орнының алатын орны ерекше. Сондықтан да жазушы  Қарағанды көмір кенін қалпына келтіріп, содан соң оны қайта құру ісін суреттеу арқылы бір кездегі аграрлы елдің индустриялы ірі республикаға айналу процесін бейнелейді. Бір ғана өндіріс орнының мысалы арқылы автор Қазақстанда, оның өнеркәсібінде болған алып өзгерісті аңғартады. Романда суреттелетін алуан-алуан оқиғалардың, түрлі-түсті тартыс салаларының бәрі де басты бір арнаға саяды, атап айтқанда, жазушының алға қойған негізгі шығармашылық мақсатына – Қарағанды мен оның жаңа адамдарының өсу, қалыптасу, даму жолдарын көрсетуге қызмет етеді. Мұның өзі өндіріс өмірін суреттеуде жазушы шеберлігінің бұрынғыдан анағұрлым артқандығын аңғартады. Шығарманың мақсаты – идеялық-тақырыптық мазмұны да негізінен осы мәселелердің төңірегіне топтастырыла шешіледі. Жазушы 1930 жылдардың өмір шындығын, индустрияландыру кезеңінің шынайы талас-тартыстарын кеңінен қамтуға күш салады. Романның өмір шындығынан алынған тартыс желісінде алуан түрлі адам характері қақтығысқа, қарым-қатынасқа түсіп, көптеген образдар мүсінделеді. Оқиға Қарағандыға Донбасс жұмысшыларының келуінен басталады. Олардың ішінде болашақ трест бастығы Щербаков, механик Козлов, инженер Орлов, слесарь Лапшин, Ковалюк т.б. бар. Ғ.Мұстафин «Қарағанды» романында көптеген жаңа адамдардың бейнесін, ұнамды образдардың галереясын жасады. Олардың көпшілігі талас-тартыссыз, күрессіз дамымай, мемлекет мүлкін шашып, талан-таражға салған әр алуан жемқорлардың, шахтер атын жамылған жау Әлібек сияқты тап дұшпандарының зиянды әрекеттеріне қарсы қажырлы күрес үстінде өсіп, нығаяды. «Қарағанды» романы – жазушының оқиғасы мол, тынысы терең, кең құлашты шығарма жасау талабынан туған көлемді де көркем туынды. Бұл роман қазақ әдебиетіндегі өндіріс тақырыбына арналған шығармалардың алдыңғы қатарынан орын алады.  Ғабиден Мұстафин шығармалары, негізінен алғанда, өндіріс өмірі мен колхозды ауыл өзгерістерін суреттеуге арналған. Жазушының Қазақстанның ауыл өміріндегі өзгерістерді бейнелеп берген үш шығармасы үш түрлі тарихи кезеңді қамтиды. Мәселен, оның қаламы әбден төселіп, талантты кемелденген кезінде жазылған соңғы романдарының бірі – «Дауылдан кейін». Бұл роман Қазақстан тарихының белгілі бір тарихи кезеңін – қазақ ауылын гүлдендіру, жаңа экономикалық саясатты жүзеге асыру кезеңін суреттейді.  Жазушының колхоз өміріне арналған тағы бір көлемді шығармасы – «Миллионер» повесі. Бұл шығарма жоғарыда аталған екі дәуірдегі заман өзгерістерінің қорытындысы, басқаша айтқанда, қазақ ауылына кеңестік кезеңнің не бергендігінің айғағы тәрізді. 1948 жылы жарыққа шыққан бұл повесінде жазушы ауыл шаруашылығының алдында тұрған жаңа мәселелерді көтеріп, жаңа кезеңдегі колхоз өмірінің көріністерін бейнелейді. Қорыта айтқанда, «Шығанақ», «Миллионер», «Қарағанды», «Дауылдан кейін» тәрізді эпикалық туындыларда аға ұрпақтың рухани бейнесі жатыр.  

Жазушының соңғы шығармасы – «Көз көрген» атты мемуарлық романы 1963 жылы жарыққа шықты. Бұл шығарманың бірқатар оқиғасы, әсіресе екінші Жартысы «Дауылдан кейін» романында  суреттелген дәуірді қамтиды. Жаңа шығармасында алпыстың асуынан асқан жазушы өзінің және өзімен бірге туған елінің, халқының «іші-тысы қалай өзгергеніне» көз жіберіп, бастан кешкендері мен байқағандарын, көңілге түйгендерін нақты суреттеп, сөйтіп болашақ ұрпаққа өткен күннің елестерін көзбен көрген куәгер ретінде баяндап беруді мақсат тұтқан. «Көз көрген» романы – жазушының шығармашылық жоспарына осы мақсатпен енген мемуарлық трилогияның алғашқы кітабы. Ғ.Мұстафиннің «Көз көрген» атты мемуарлық жаңа романы да жанр табиғатына лайық қойылатын талап-тілектерді ақтай алатын, сонымен бірге  өзіндік ізденіс, табыс көрсеткен туынды. Бұл – тек жазушының өз басынан кешкендері жайлы есеп берген естелік қана емес, түптеп келгенде, оның өз өскен ортасы жайындағы ой-толғаныстары, жалпы, замана, уақыт жайындағы шығарма. Мұнда автор бастан кешкенді бірыңғай баяндай бермей, өзінің суреткерлік борышын да әрдайым еске сақтайды. Романда суретке құрылған небір қызықты эпизодтар мен бас кейіпкердің баяндау тәсілі өзінше бір көркемдік үйлесім, жарастық тауып, алма-кезек ауысып отырады, мемуарлық баяндау мен көркемдік бейнелеу астарласып келеді. Мұның өзі жазушы ізденісінің жаңа бір қырын аңғартады. Шығарманың бас геройы Сарбаланың  өмірдегі прототипі – жазушың өзі. Оқиғалардың бәрі де шығарманың бас геройы Сарбаланың әр оқиға тұсындағы жас мөлшеріне лайық, көкірек көзінің сүзгісінен, сана зердесінің елегінен өткізіліп, соның білігі, танымы тұрғысынан беріледі. Шығарма өзінің  сырт көрінісі, формасы жағынан жеке-жеке әңгіме-новеллалардан құрала тұрса да, оқиғаның бас кейіпкері Сарбала  айналасына құрылып, өріле көрсетілуінің  арқасында, әр новелла өзінше бір көркемдік тиянақ тауып, әрі солай бола тұра, композициялық дөңгелек бір тұтастық, бүтіндікке жеткен. Ол  бүтіндік – бас кейіпкері арқылы көрінетін заман шындығы. Шығармада барды бадырайта айтатын бұлтартпас шыншылдық пен тонның ішкі бауындай  оқушымен іштей ұғынысып, сыбырласа шүйіркелесіп отыратын терең сыршылдық өлең шумағындағы егіз ұйқастай қатар жүріп отырады. 

“Оянған өлке” тек қана жұмыскер өмірі емес, қазақ халқының оянған кезіне арналған еңбек қой” , - деп жазушының өзі айтқан. Мұнда өнеркәсіптің орнығуы, жұмысшылар өмірі, капиталистер арасындағы тартыс жан-жақты суреттеген. Роман осындай өзгерістермен қатар қазақ ауылы, оның ішкі жағдайы, әйелдер бейнесі, күрескер адамдардың келуімен өлкенің жаңалықтарға бет бұруы тәрізді көптеген мәселелерді қамтуға арналған. Бұл шығарма патшалық самодержавиенің қазақ даласын біржола отарлап, сонан соң оны сүлектей сору, қисапсыз мол табиғи байлығымен бодандық қамытын мықтап киген момын халқымен қоса, табан астына салып, енді қайта бас көтерместей қылып басып-жаншу туралы хикаят” – деп көрсетеді.

Жалпы жазушы романды қолға алмас бұрын, 1943 жылдары Қарағандыда ақындар айтысын ұйымдастырып, оған басшылық еткені белгілі. Сол кездің өзінде көміршілер өмірі туралы шығарма жазу қаламгер ойында болғанға ұқсайды. Бұдан романды жазу идеясының тууы осы жылдармен байланысты болуы керек деген шешімге келуімізге болады. Себебі, суреткер: 1944 жылы ең алғаш Қарағандыға барып 4-5 ай отырып танысқанда мен тек шытырман көп үлкен өмірге кіріп кеткенімді аңғардым”, - деген болатын. Алайда өндіріс тақырыбы – күрделі тың тақырыптардың бірі болғандықтан, мұндай тақырыпты көркем меңгеру тек қажетті фактілермен танысуды ғана емес, автордан көп жылдық қаламгерлік тәжірибені қажет еткендігі сөзсіз. Осы орайда, Ғ.Мүсіреповтің өндіріс әлемін бейнелейтін очерктері, алғашқы повестері әңгімелері болашақ романның даярлығы іспеттес көрінеді. Суреткердің кенші, жұмыскерлер өмірін зерттеуді прозаның шағын жанрларынан бастап, күрделі шығармасына кесек тұлғалар іздестіруі шығармашылық тәжірибесінің ұшталуына өз әсерін тигізбей қоймады. 

“Оянған өлкеге” келу жолында Ғ.Мүсіреповтің алғашқы туындылары “Тулаған толқында”(1928),  “Көк үйдегі көршілер”(1929), “Өмір ертегісі” (1930), “Үздіксіз өсу” (1934), “Туннель” (1935), “Жайлау жолында” (1936), “Тұтқын қыз” (1938) повестерінің орны ерекше. Әдебиет әлеміне өзіндік өрнек ала келген жас қаламгер бұл шығармаларында азамат соғысы, коллективтендіру кезіндегі халықтық тұрмысын кеңінен суреттейді. Осы повестерінің ішіндегі “Өмір ертегісі” жазушының өндіріс тақырыбына бет бұрудағы алғаш талаптануының жемісі десе де болады. Шығарма басты кейіпкер атынан баяндалып, оның басынан өткен қиыншылықтарын көркем бейнелейді. Жанысбайдың бала кезінен қорлық көруі, кейін өндірістегі еңбекке араласуы, оқу-білімге ұмтылуы сияқты өмір белестерін повеске негіздей отырып, суреткер әлеуметтік ірі оқиғаларды сөз етеді. Әсіресе, шығармадағы “Жезқазғанда”, “Қарсақбай” деп аталатын бөлімдерде қаламгер Жанысбайды түрлі ауыр жұмыстарды атқару үстінде көрсету арқылы шетелдіктердің иелігіндегі өндіріс ошақтарындағы жұмысшылар өмірін нақты суреттеуді көздеген. Осы ретте Ғ. Мүсірепов: “…жұмысшы табының өмірі көз үйренген ауыл өмірі емес. Ең бір ұсақ қарым-қатысына дейін қайта-қайта зерттеуді керек” – дейді. “Оянған өлкедегі” Байжан, Күреңкөз қожа, Жұман тәрізді кейіпкерлерінің кейбір қылықтарын әжуалап, зілсіз күлкіге айналдырып, бір қағытып өтер жазушы әзілқойлығы осы шығармаларынан-ақ бастау алатын тәрізді. Бұл енді қаламгердің шығармашылық тәжірибиесінің өзіндік ерекшеліктері қалыптасып, көркем өнердегі жолының айқындалуына алғашқы кездегі жазған туындыларының өзіндік орны ерекше екендігін байқатқандай. “Оянған өлке” романының басты көтерер мәселесі Орталық Қазақстан  өңіріндегі өндіріс орындарының іске қосылуы негізінде қалыптасқан өзгерістерді бейнелеу болғандықтан, қаламгерге жалпы өндіріс тақырыбындағы, сондай-ақ Қарағанды кен ошағының тарихы жөніндегі еңбектермен танысуға тура келді.Роман-дилогияның бірінші кітабы тұсындағы жазушының шығармасының шынайы шығу жолындағы осындай ізденістері романның жоспарланған кейінгі кітаптарын жазу үстінде де жалғасын тапқан тәрізді. Осы жайында жазушы өзі: “Қолымда бар біраз материалдарға сүйеніп, Алматыда мен дачада отырып-ақ жазып шығуға болар еді. Ол оқушылардың белгілі тобын қанағаттандырар дәрежесінде шығып қалуы да мүмкін. Бірақ бұл кітаптар Қарағанды өңірінің кең тынысынан шалғай жатқан шығармалар болып табылар еді. Осы ортаның өзіне барып күнделікті шахтер өміріне белсене араласу – жазылар кітаптардың сөзсіз құнын көтермек. Осы жайларды ескеріп, ендігі жазылар кітапқа арнаған жылдарымды Қарағандыға көшіп барып, шахтерлар арасында өткізгім келеді”, - деген болатын. Өндіріс өмірін өз көзімен көріп, шығармасының мейлінше шындық өмірге сай жазылуын қалағандықтан қаламгер кеншелердің қызу өмірінің арасында жүріп, “Оянған өлкенің” жалғасын қолға алуды жоспарлайды. Бұл өтінішіне кезінде өкімет адамдары құшақтарын жая қуана қарсы алғанымен, жазушы бұл жоспарын кейінірек орындауға бет бұрады. Бұған себеп “Жат қолынданың” араға жылдар салып, біраз кідіріп барып жазылуында тәрізді. Мұның барлығы да басқаларға көп ұқсай бермейтін Ғабеңнің өзіне тән даралығы, ерекшелігін айқындары анық. Бұл әр шығармасына қажетті деген өмір дерегін екжей-тегжейлі ұзақ іздеп, зерттеп барып қана шығармасын қолға алғандығын байқатады. Тіпті Ғ. Мүсіреповтің “Оянған өлкеден” бұрынырақ жазылған “Қазақ солдатына” байланысты жазылған материалдары мемлекеттік мұрағатта сақтаулы екен. Ғ.Мүсірепов жалпы шығармаларын қолға алып, кіріскенде жоспар жасаған мемлекеттік мұрғатта кең көлемде, эпопеялық бағытта жоспарлаған шығармасы “Оянған өлкеге” байланысты мынадай жазбалар кездеседі: 

Тақырыпқа көзқарас  - тақырып таңдау.

Тақырыптың тарихи мәні .

Тақырыпты тексеру, материал жинау

Өмірлік материал – материалды идеялыққа көркемдік жағынан қорытып алу, материал биігімен жазушы білімі (біліктілігі). 

Негізгі ойлар:

1.Орыс ауыр өндірісінің дәуірлеген кезі.

2.Қазақ даласында жаңалар тұспа-тұс келген кез.

3.Жаңалықтар жұмыскер басы, сауда капиталы.

4.Әлеуметтік қарым-қатынастар.

5.Жұмыскер қозғалысының алғашқы дәуірі.

6.Қазақ әйелі.

7.Орыс типтері. Бұлар көп соққының тура тиген арқалары.

8.Елезавета, Андрей халық арасында, кристиан арасында бірінші келген өкілдер.

9.Забастовка кезеңі.

10.1888 жылы әлі алда.

11.Әйелдер – азап жолымен жаңара өтіп келеді.

12.Сүліктер Жұмабек төре, Әліп, татар Мұсақай.

Байқап отырғанымыздай тақырыптың өзектілігінен басталап, материал жинаумен қатар романның көтерер мәселесімен ұштасып жатыр.

“Оянған өлке” деректі шығарма бола тұра жазушы романды қолға алу барысында тарихи фактілерге қайта-қайта қарап, көп үңіле бермей, бәрін ойында сақтап, қорытып барып, қолына қалам алады екен. Бұл жайында Ғабеңнің “Жат қолында” жазу үстіндегі қаламгерлік ерекшелігін байқаған жазушы жұбайы Ғ.Бейсенованың пікірін белгілі ғалым Б.Әбдіғазиұлы жазып алған болатын:”жиған тергенін, архив қағаздарын, керекті деректерін алдына жайып салып, мезгіл-мезгіл соларға үңіліп отырмайтын. Барлық жазылар материал ол кісінің басында болатын. Кейде шығарманың қысқаша тезис-жоспарын жасап алатын. Бары осы. Оқыған, жинаған материалын басында сақтап, жүрек түкпірінде әбден қорытып алған соң барып қана жазу столына отыратын болса керек”. Тарихи тақырыпқа арналған шығармасының өзіне жиған материалына ұзақ қарамастан, жоспар бойынша кірісуі жазушының жазар шығармасына қатысты тарихи мәліметтердің түгелдейін толық меңгергендігін байқатса, енді бір жағынан қаламгердің шығарма жазу барысында тек деректер жетегінде қалып қоймастың амалы болуы да мүмкін. 

Драмматургиялық шығармалары бірден тез арада жазылып бітсе, эпопеялық бағытта жоспарланып, көтерер мәселесі әлдеқайда ауқымды болғандықтан “Оянған өлке” романы жазушының өз айтуынша, бес ай – Қарағандыда, үш ай – Алматыда, яғни сегіз ай дегенде жазылған. Жалпы Ғ.Мүсірепов кез келген шығармасын осындай ұзақ ізденудің негізінде ғана жазған.Жазушының мұндай өзіне тән шығармашылық процесіндегі келбетін сонау алпысыншы жылдардың өзінде-ақ С.Мұқанов:”…Бірінші – бойына сіңбеген тақырыпқа жармаспайды; екінші – бойына сіңірген тақырыбын тез жазып тастауға асықпайды, жазушы  - жазатын  тақырыбына күй таңдайды, күйі жетпесе, игерген тақырыбын да жаза қоймайды; төртінші – шығармасына өте ұқыпты, сондықтан хал-қадыры жеткенше олпы-солпысыз шығарады; бесінші – тілге өте үнемшіл, сипаттап отырған оқиғасына жәрдемі тимейтін сөзді қолданбайды; алтыншы – қай шығармасына болмасын жарқылдақ сөздерді көбірек қолданып, шешен сөйлеуге тырысады; жетіншіден – адам портретін жасауға келгенде қазақ жазушыларының ең шебері” , - деп дәл басып көрсеткен болатын. Міне, Ғ. Мүсіреповтің алғашқы шығармаларын жазу барысында ұстанған осындай “тез жазып тастауға асықпайтын, күй таңдайтын, шығармасына өте ұқыпты қарайтын” дағдысы бар шығармашылығына бастау болған тәрізді. Ғ.Мүсіреповтің тағы да бір өзгеше қыры қандай да болсын шығармасы сәтті шыққанымен, оған көңілі толмай, өзінің ізденімпаз қалпын жазғанын шыңдай, өңдей беруге арнайтындығы. Бұған “Жат қолынданы” жазып аяқтаған жазушы шығармасын баспаға бермей ұстауы дәлел болса керек. Мұның астарында шығармасын әлі де ұштай түссем, өңдей түссем деген қаламгердің ізгі ниеті анық байқалады. Бұл әрине жазушының өзіне зор талап қоя отырып, әр шығармасына өзіндік мол дайындықпен келгендігін көрсетеді. Сондықтан әр туындысы мейлінше көркемдігі өз алдына, тілі, стилі жағынан ешбір ақаусыз, бірыңғай болып шығатын болған.Жалпы “Оянған өлкенің”  оқиғалық өріс өткен ғасырдың жетпісінші жылдарымен тәмамдалса, “Жат қолында” романында Қазан төңкерісінің жеңісіне дейінгі оқиғалар суреттелген. Жаңағыдай үшінші кітапты жазып бітпесін сезген жазушы осылай роман оқиғасын бірден төңкеріс кезіне тіреп, осымен-ақ  аяқтауды көздеген. Міне осы ойын зерттеуші М.Тілеужановша айтсақ , былай көрінеді: “Оянған өлке” романы 60-70-жылдардағы оқиғалармен аяқталып еді. Енді “Жат қолындағы” оқиға осы кезеңнен басталады да, 1917 жылғы секіреді… Бұл роман желісіне келе бермейтін жағдай, сондықтан Ғабең “Жат қолындасының” соңғы жағында авторлық баяндауға амалсыз барады. “Мақсат алыс, өмір шақ” екндігін мәжбүр етеді, “орыстанып бара жатқанымызға риза емес Ғабең басқа да ойларын айтып кетуге асығады.”Жат қолынданы” сондықтан кешіктіреді. Міне осындай болжамды зерттеуші ғалым Т. Сыдықов пікірлерінен де байқауға болады: “Мадақталған кеңестік социалистік қоғамның қайда бара жатқанын данышпан қаламгер күнілгері аңғарады”. Сондықтан коммунистік партияның езгісінде есеңгірей бастаған, ұлтжандылығы жойылып, өз сөзі, пікірі азайып, әрекетінен айырыла бастаған енжар қауымға ой салып, санасына сәуле құйып, намыс оятудың амалын сарыла іздеп, ақыры “Жат қолындада” сол мұратына жетеді”. Дилогияның екінші кітабы “Жат қолынданы ” кешіктіруінің артында жазушының айтар ойының тереңдігінің де белгілі түрде ықпалы болғанға ұқсайды. Шындығында екінші кітаптың айтары мол, бойлар тереңдігі тұңғиық.  Алғашқы бірінші кітаптағы капиталистік қоғамдағы әлеуметтік тартысты одан әрі жалғастыра, қоғамның дамуына сәйкес тың мәселелерге де бойлайды.  Романдағы тарихи шындық деңгейінде нанымды бейнеленген оқиғалардың бірі – Қарағанды өңірінің орыс кәсіпкерлері Ушаков пен Рязановтың иелігіне көшу кезеңі болып табылады. Тарихи деректерге жүгінсек, қазына байлығының мол қорымен атағы жер жарған Қарағанды өлкесі бірнеше белесті бастан өткізген. Жалпы мұндай келеңсіздіктерге жол берілуі – қазақ даласының мол байлығын өз меншігіне толықтай айналдыруды мақсат тұтқан отарлау саясатының негізгі бағыттарының бірі болғандығын толық аңғаруға болады. Тарихтан белгілі осындай қоғам қарама-қайшылығы шығармада анық сезіледі. Сырттай қарағанда Игілік Ушаковқа жерді оп-оңай саттырып жіберген секілді көрінеді. Бірақ жазушы “Кен шыққан жерлер түгел қазыналық деп жарияланған патша әмірі болмаса, Игілік бұл арқаны жанға қиятын ба еді!” деп Игіліктің еркінде еш нәрсе жоғын аңғартады. Капиталистер қызыққан жер қолдан бүгін болмаса ертең кетеді. Соны ұқққан Игілік істің мән-жайын ай-шайға қарамастан лезде шешеді. Аталған деректерде жердің атауы, жерді жалға алған, жалға берген адамдардың аттары, мерзімдері нақты берілгенмен, осы келісім шарттар қалай орындалды, қайда, қалай өткендігі жөнінде анық мәліметтер шамалы. Жазушы қиялы Рязанов, Ушаковтарды Қарағанды маңына әкеліп, бар тізгінді Игілікке беріп, соған шештіреді. Романның басында-ақ жердің осындай орыс кәсіпкерлерінің қолына өту рәсімімен қатарластырып, екі бай Жұман мен Игіліктің арасындағы дау-жанжал суреттелген. Қазақ даласында жер үшін жайылым үшін түрлі тартыс, ұрыс-керістердің болып тұрғандығы ақиқат. Мұндай жиі кездесетін сол кезеңге тән шындықты суреттеуде жазушы көбіне ел аузындағы аңыз-әңгімелерге жүгінген. Сонымен роман оқиғасы екі бай – Жұман мен Игіліктің қонысқа таласынан басталып, Қарағанды көмірінің ашылуымен қатар, оның орыс кәсіпкерлерінің қолына өту мерзімімен байланыстырыла суреттеледі. Әрі қарай  оқиға желісі бірден алғашқы мыстың қорытылып алынуы, Орал жұмысшыларының қазақ жеріне алғаш табан тіреуі, олардың қазақ жұмыскер топтарымен бірігіп “Орал-қазақ” ұйымын құруымен жалғасады. Жазушы осындай кезеңдерді суреттеуге хронологиялық тәртіппен уақыттық межелерді жіктемей, бәрін қабаттастыра бейнелейді. Алайда, тарихи деректерге сүйене отыра, романдағы қамтылған оқиғалар 1860 жылдармен байланысты екендігін анық аңғарғандай боламыз. Ғ. Мүсіреповтің өзі осы тұста : “Қарағанды мен Спасск кендерінің сатылған кездері, тіпті көмір қазыла бастаған кездің өзі де аз-кем ертерек болғанымен  романда алынған дәуір 1861 жылғы реформадан кейінірек басталады”, - деп ескерткен болатын. Роман-дилогияның бірінші кітабындағы бұл олқылықтың орнын жазушы “Жат қолында” романды толтырды. Алдыңғы бөлімінде сөз етілетін құпия ұйым туралы ой осы екінші кітапта өз жалғасын тапты. Мұнда ол ұйымның түрлі әлеуметтік мәселелерге белсене араласуы тарихтан белгілі көтеріліспен қатар суреттеледі. Бұл, әрине, тарихи дәлдікті сақтаған шығарманың реалистік қуатын байқатады. Жазушы осы тұста романның деректілік арнасын кеңейту мақсатында осы көтеріліске қатысқан жұмысшылардың өндіріс иелеріне бірігіп жазған петициясындағы талап-міндеттерді де шеберлікпен қолдана білген.  Тарихи деректерге жүгінсек, осы петицияда жұмысшылар өздерінің еңбек ақыларын өсіру, дүкендегі сатылар заттар бағасын төмендету, жұмысқа киер арнайы киіммен қамтамасыз ету, тұратын барақтарын жөнге келтіру, балаларына арнап мектеп аштыру жөніндегі ұсыныстарының барлығы пункттермен белгіленіп, жіктелініп көрсетілген. Мұның барлығы өндіріс орындағы жұмысшылардың әлеуметтік өмірінің шетелдіктер тұсында бұрынғыдан да қиындай түскенін байқатады. Пайда табу мақсатын көздеген өндіріс басшылары қол астындағы жұмысшылардың қажеттіліктерінің бәрін бірдей өтей бермеген. Қарапайым еңбеккерлерге қатысты қаражатты үнемдеген  кәсіпорын иелері олардың тегін жұмыс күшін өз пайдаларына шешуі арқылы мол байлыққа қол жеткізді. Кен өндіру ісінде жұмыстың ауыртпалығы, тұрғын жердің қолайсыздығы, завод дүкендеріндегі азық-түлік, күнделікті өмірге пайдалы бұйымдардың тапшылығы, жалпы жұмыс істеуге қажетті шарттардың орындалмауының барлығы келіп жұмыскер топтарының наразылығын тудырады. Қарағанды, Нілді, Өспен кеніштеріндегіосындай наразылықтан туындаған толқуларда жұмысшылар жаңағыдай петицияда көрсетілген талаптарды қоя білді. Осы аталған тілек-міндеттердің барлығы дерлік романда жіктелініп, жұмысшылардың сөзі ретінде өзіндік көркемдік бейнелеуін тапқан. Жазушы: “Шахтерлер көп күттірген жоқ, үшеуі орыс, екеуі қазақ бесеуі келіпті”  дей келе жұмысшылардың кәсіпорын иелерінің бірі Фелльмен болған келіссөздерін нанымды суреттейді.Жазушы халық толқуларының басында болған орыс жұмысшыларымен қатар Тұрысбек деген қазақ жігітінің есімін атап, көпшілік атынан соны сөйлетеді. Мұнда қаламгердің енді қазақ еңбеккерлерінің осындай халық өміріндегі саяси ірі оқиғаларға қатысып қана қоймай, белсенділік танытқанын көрсетуді көздегені аңғарылады. Тарихи деректерде бұқара наразылығынан қаймыққан шетелдік кәсіпкерлер айтылған талаптарды орындауға мәжбүр болғандығы айтылады. Жұмыскерлерге арналған тұрғын казармаларға жөндеу жұмыстарын жүргізу, олардың балаларына Өспен кенішінде арнаулы мектептер ашу және тағы да басқа көптеген сұраныстарының жүзеге асатындығына өндіріс басшыларының бірі Нельсон Фелль өз атынан уәде берген . Шындығында жұмыскерлердің көрсеткен талаптары бойынша дүкендегі қажетті тауарлардың бағасының қымбаттығына көздері жеткен завод басшылары ондағы зат бағасы кәсіпорын тарапынан белгіленіп, жұмыскерлерге бұрынғыдай қайшылықтар болмайтындығына сендіреді . Жіктелініп көрсетілген басқа тілектерін орындауға бет бұрғанымен, өндіріс иелері петицияның соңғы шартының орынсыз екендігін айтып, оны орындаудан бас тартады. Жұмыскерлердің қойған бұл талаптары фельдшер Костенко, конторщик Ивченконы жұмыстан шығару жайында  болатын. Басында петицияны жазып, осы ереулді ұйымдастыруға ұйытқы болған Топорин мен Невзоров өздері жазған қағазға қол қоймағандықтан жаңағы екеуін жұмыстан шығаруды сұраған екен.  Бірақ кәсіпорын басшылары мұндай талаптарды орындауға ешқандай негіз жоқ деген қорытындыға келген. Романда жазушы осы айтылған талап-тілектердің орындалу барысының барлығын дерлік тарихи дәлдікпен суреттеген. Жаңағыдай петицияны жазып, өз талаптарын орындамайынша жұмысқа шықпай қарсылық білдіріп, өзара ұйымдасуы, олардың айтқан тілектерінің барлығын дерлік Фелльдің орындауға уәде беруінің көркем бейнеленуі шындық дерекке сәкес келеді. Жазушы бірақ жаңағыдай жұмыскерлердің соңғы тілектері орындалып, Костенко, Ивченколар қуылады деп көрсетеді.. Ғ.Мүсірепов драматургия саласында да елеулі еңбек етті. Жазушының қаламынан шыққан «Қозы Көрпеш – Баян сұлу» (1939), «Ақан сері - Ақтоты» (1945), «Аманеклді» (1950), «Болашаққа аманат» (1981) сияқты туындылары қазақ драматургиясының классикалық үлгілерінен саналады. «Ақан сері — Ақтоқтының» 1942 жылғы 14 наурызда Қазақтың академиялық драма театрының сахнасында өткен алғашқы қойылымы қазақ өнеріндегі жаңа дүние ретінде қабылданды. Бұған дейін «Қыз Жібек», «Қозы-Көрпеш — Баян сұлу» пьесаларын жазған Ғ.Мүсірепов бұл жолы драмалық шеберлігінің әбден ұшталғанын керсетті. «Ақан сері — Ақтоқтыда» негізгі драмалық тартыс Ақан мен ескі өмір заңдарының арасында өтеді. Әсіресе, Ақанның Науан қазірет сияқты дінбасыларымен айтысын драматург басты конфликт етіп алған. Сонымен бірге өзі өмір сүріп отырған қоғамның топас, надан, қатыгез әдет-салтына қарсы тұрып, оны батыл әшкерелеуі түптің түбінде Ақанның трагедиялық халге ұшырауына әкеп соғады. Бұл тұсқа келгенде автор заман шындығынан гөрі, кейіпкер шындығын дәл басып көрсете   білген. Бұлай   дейтін себебіміз Науан қазірет өмірде болған адам   және де кезінде   халқына көп жақсылык, жасаған, білімге көзін ашып, сусындатқан. Науан Бұхарда көп жылдар мұсылмандық жолын үйреніп, ғылым-білім меңгеріп қайтқанда еліне бір керуен кітап әкелген екен. Пьесадағыдай ескішіл, қатыгез, тасжүрек адам емес, ел-жұрттың болашағын ойлаған, оны өнер-білімге жақындатпақшы болған. Алайда өз заманының қатал да жәдігөй заңымен жүруге мәжбүр   болған драматург тарихи шындыққа қарсы шығып, ұлт тарихында із қалдырған ождан адамына ескішілдік, кертартпалық таңбасын басып, оны өзінің идеялық бағыт-бағдарына ыңғайлап пайдаланған. Бір жағынан алғанда Ақан сері сияқты Орта жүзді аузына қаратқан жүйрік ақынға анау-мынау би-болысты   қарсы   қойғаннан   Ақан бейнесі биіктемей төмендейтіні ақиқат. Сондықтан да Ақандай алып тұлғаны сомдау бағытында драматург осындай тарихи қиянатқа барған. Ақан сері бейнесі туралы сөз қозғағанда айтылмай жүрген мына бір жайды еске салып өткен дұрыс. Осы кезге дейін ақын жайында жазылған әдеби шығармаларда Ақан басындағы трагедиялық халді негізінен, оның серілік   өмірімен,   ғашықтық оқиғаларымен, әсіресе, сүйікті аты Құлагер өлімімен байланыстырады. Бірақ та ақынның өмірден баз кешуі, әлеуметтік өмірге теріс қарауы сол кездегі саяси оқиғалардың нәтижесі екенін ғасырымыздың 1920 жылдарында Мағжан Жұмабайұлы былай жазған: «...Ақанның қазақ қайғысы туралы өлеңдеріне   келсек, оның сері Ақан болуымен бірге жаралы елдің шын азаматы болғандығы сол өлеңдерінде көрінеді... Ақан бұл өлеңдерінде елдің қайғысын көре білген. Сол қайғының себебін таба білген... Жерінен айрылған елдің көзінің жасы көл болғанын айтады» («Ақан сері»). Мәселенің осы жағы ескерілмегендіктен, Ақан бейнесі тарихи тұрғыдан толық көріне алмайды. Пьесадағы драмалық тартыста көп жүк көтеріп түрған кейіпкерлердің бірі — Ақтоқты, екіншісі — Мылқау. Ақтоқты образын  драматург Науан қазірет пен Ақан ақынның арасындағы күрделі шарпысудың, уытын онан әрі асқындыра түсіру үшін жасаған. Бұл жерде Ақтоқты ақынға ғашық көп қыздың бірі емес, пьесаның өн бойында адам, әйел, сүйген жар ретінде терең ашылатын әрі өжет, әрі ақылды, әрі қайсар жан. Ақанмен бірге, Ақанды жақсы көргені үшін отқа да, суға да түскен Ақтоқты Ақан бейнесіне сәуле түсіріп, оның күрделі образға айналуына жәрдем етіп тұр.  «Ақан сері – Ақтоқты» /1945/ трагедиясы – ұлттық драматургияның классикалық туындысы. Зар заманның зардабына шырмалған Ақанның ащы ой мен ауыр тағдыры- қапаста булыққан аяулы жандардың ауыр күйзелісі. Тірідей көмілген Мәрзия оқиғасынан бастап ақынның арпалыс-дағдарысы шығарманың жанды өзегіне айналады.

«Қозы Көрпеш- Баян сұлу» /1939/ трагедиясы адамгершілікті аңсаған жас қауым трагедиясы.«Қазақ солдаты» романы ұлттық әдебиетте бұрын бейнеленбеген күрделі құбылыс - соғысты кең көлемде суреттеген шығарма. Майдангердің жан тебіренісі мен ерлігі көркем көрінісін тапқан. Жазушы соғыстың «шарт-шұртын» немесе соғыс «экзотикасын» емес, адамның рухани ұлылығы мен адамгершілігін, мызғымас достығын шабыттана жырлайды.

«Аманкельді» пьесасы қазақ даласындағы 1916 жылғы ұлт-азаттық қозғалысты көрсетеді. Басты кейіпкері – халық батыры атанған Аманкелді Иманов. «Болашаққа аманат» қазақтың ұлт-азаттық тарихындағы ірі қайраткерлерінің бірі Сырым Датұлы бастаған халықтық қозғалыс туралы. Драмада Сырымдай тарихи ірі қайраткердің азаматтық тұлғасы келісті өріліп, көркемдік жарасым құрған. 

Ғабит Мүсірепов – сан қырлы, сан сырлы үлкен дарын иесі. Мөлдіреген тіл тазалығы, образдар мен оқиғаларды бейнелеудегі шынайы шеберлікке жеткізген нәзік психологизм мен буырқанған драматизм, жеңіл юмор, адамзаттың асыл армандарының асқақ бейнеленуі жазушы қаламынан шыққан шығармаларды қазақ әдебиетінің таңдаулы туындыларының қатарына қосты. 

3 -ДӘРІС

«ХХ ғасырдың екінші жартысы мен  қазіргі қазақ әдебиеті» пәні бойынша 

Тақырыбы: Қазіргі қазақ әдебиетінің даму тендециялары. Проза жанрындағы гуманизм мәселенің көркемдік шешімі, идеялық-эстетикалық ізденістер, прозадағы түрлік ізденістер; романтизм, реализм әдістерінің көрінісі; Көркем туындыға қойылатын жаңа талаптар

1.  Экологиялық тақырып пен идея, трагизм.


2. Авторлық ұстаным және адамгершілік тақырыбы

XX ғасырдың соңындағы адамның ішкі дүниесі және оның қазіргі әдебиеттегі көрінісі, әдебиеттегі адамның рухани ізденістері. Индустриалдық кезеңнен кейінгі қоғамның проблемалары және қазіргі заманғы адам. Тоталитарлық режимді қирату және нарықтық қатынастарды қүру кезеңіндегі қазақ әдебиетіндегі адам бейнесі. Жаңа технологиялардың адамның ішкі дүниесіне әсері. Экологиялық дағдарыс және адам. Жеке адамның жатболу проблемасы және әдебиеттегі дәстүрлі қатынастарды өзгерту. Адамның ой-түсінігіндегі дәстүрлі құндылықтардың ренессансы. Батыс және Шығыс арасындағы мәдени бағдарларды таңдау проблемасы. Әдебиеттегі адамгершілік ізденістер. Философиялық ілімдер және қазіргі әдебиеттің идеялық базасы. XX ғ. Соңындағы жазушылардың идеялық ізденістері. Сөз шеберлерінің түпкі тамырларға және дәстүрлерге оралуының жаңа эстетикалық базасында тарихтың, мифологияның және романтизмнің қайта өркендеуі.

1990-жылдардың қазақ әдебиетінде 30-жылдардағы сталиндік репрессия мен жаппай ашаршылық тақырыбы (С.Елубаев, К.Ахметбеков, Т.Әсемқұлов, З.Жәкенов, Р.Сейсенбаев) әдебиетте тоталитарлық идеяы теріске шығару. Әдебиетте стильдік меже орнату. Қазіргі қазақ әдебиетіне модернизм және постмодернизм философиясының әсері. Қазіргі заманғы адамның рухани әлемінің тұтастығы және бөліну проблемасы. Қазіргі ұлттық әдебиетте рухани және философиялық стратегияларды іздеу. Әдебиеттегі діни ренессанс негізінде неореализм және неомифологизмнің қайта дамуы. Мифологиялық реализмнің дамуы, оның философиялық негіздері.

Қазақ прозасындағы романның жаңа нысандары -философиялық роман, роман-эссе, деректі роман, постмодернистік романның дамуы (Ә.Нұрпейісовтің, Б.Мұқайдың романдары). Жаңа қазақ романының құрылымы. Авторлық сана және әдеби туынды. Баяндаушы автордың дауысы және кейіпкерлердің дауысы. Шығармашылық фактор ретіндегі әлеуметгік тапсырыс. Ішкі дауыс прблемасының философиялық мәні. Үлттық көркем тілдің мәні. Тілдік құрылым ретіндегі көркем шығарма. Поэзия мен драматургияньщ жаңа нысандарының дамуы. Әдебиетте экологиялық, адамгершілік, әлеуметтік дағдарыстарды прозада бейнелеу (Д.Исабеков, Д.Досжанов, С.Жүнісов    прозасы).    Проза    мемуарлық    және өмірбаяндық жанрлық нысандарын кеңінен дамыту (Б.Момышүлы туралы өмірбаяндық роман, Қ.Жұмаділов, М.Мағауин, Б.Тілегенов, Ә.Әбішев).

Өмір, қоғам, тарих шындығын суреттеу көпшілік жағдайда саясаттың шылауында болды. Өмір шындығының күнгей мен теріскейі қатар суреттелмей, онын орташа «жетістіктерді жылтырата суреттеген» сыңаржақтық басым болды.

Бүгінгі әдебиет адамға бет бұрған қоғам мен адам санасының өзгеруіне орай жаңаша бағытта даму үстінде. Көркем сөз шеберлері тақырып қазығына байланбай, мүмкіндігінше қоғам, өмір, адам, уақыт шындығын бар болмысымен танытуда. Әсіресе көркем әдебиетке деген талап деңгейі жоғары. Тоталитарлық жүйеде аяқ асты етілген адам факторы бүгінгі қоғамда басты рухани құңдылыққа айналды. Қаламгерлердің жалпыадамзаттық

мэселелерге үлттық тұлғалар, ұлттық характер, сана, психология арқылы, тарихи кезеңцердің шындығына жеке тұлға проблемасы арқылы үңілуі — бүгінгі көркемдік танымның басты мұраты. Әдебиетке сөз өнері ретінде баға берілуде.

Осы ретте әдебиеттегі психологазмге, адам концепциясының көркемдік шешіміне, яғни адамның рухани болмысы арқылы уақыт, заман, қоғам табиғатын көркем тануға ерекше мэн берілуде. Шығарманың көркемдік сипаты суреткердің адамды рухани құндылық ретінде тануымен өлшенеді.

Бұл кезеңде тарихи проза дамыды. Суреткерлердің тарихтың әр кезеңіне арнап жазған шығармаларының ұлтымыздың тарихи санасының дамуында өзіндік үлесі болды. Бұрын бұрмаланған тарих негізінде танылып келген тарихи тұлғаларға жаңаша ұлттық пайыммен үңілуге мүмкіншілік туды. Ә.Кекілбаевтың, М.Мағауиннің, Ш.Мұртазаның, СЖүнісовтің, Ә.Әлімжановтың тарихи романдары жарық көрді.

Адамның ішкі жан диалектикасын, жан арпалысын, қайшылығын, сезім иірімдерін, драматизмін, ішкі тартысын айшықтаған әңгіме-повестер дүниеге келді. О.Бөкей, Ә.Кекілбаев, Д.Исабеков, М.Мағауин шығармаларында адамның ішкі драматизміне құрылған өмір шындығы, адам рухының жанышталуы, рухсыздану проблемалары көтерілді. Қоғамның, адамның әділетсіз қыспағына түскен адамдар тағдырына үңілуде сәтті көркемдік ізденістер байқалды. Адамның жан тазалығын, сұлулығын, сезім мөлдірлігін суреттеген лирикалық проза бой көтерді. С.Мұратбеков, Т.Нұрмағамбетов шығармаларындағы лиризм ұлттық болмыстан өрбиді.

Қазақ лирикасы адамды тану, оның ой-сезімін, рухани тіршілігін бейнелеуде көркемдік ізденістерге қол жеткізді. Туған жер, табиғат пен адам, махаббат мәселесі лирикалық

шығармалардың арқауына айналды. Лириканың ішкі жанрлары (махаббат, көңіл-күй, табиғат т.б) дамып, тұтас күйінде адамның көңіл-күйін, сезімінің алуан түрлілігін ашты. Адам мен табиғаттың тұтастығын, адамдық құпггарлық, сүю сезімдерінің шындығын жырлады. Саяси науқаншылдықтың ауруынан арылды. Лирика адам толғанысына аяқ тіреді. Сезім мен ой, сөз бен ой қатар өріліп, поэзияның философиялық мән-мағьшасы тереңдеді. Ф.Оңғарсынова, М.Шаханов, Т.Айбергенов, Қ.Мырзалиев т.б. ақындардың шығармаларында адамның болмысы, жан иірімдері жьфланды.

Драматургия да көркемдік даму жағынан айтарлықтай жетістіктерге ие. Өмір шындығын терең тартыс арқылы бейнелеуде, сол арқылы адам бойындағы сыр мен мінезді ашуда табыстарға жетті. Қ.Мұхаметжанов пен Ш.Айтматовтың «Көктөбедегі кездесу» пьесасы, Т.Ахтановтың «Боран», «Ант», С.Жүнісовтің «Өліара», «Ажар мен ажал», Ш.Мұртазаның «Бесеудің хаты», Ә.Таразидің «Індет» пьесалары шынайы тартысқа құрылу арқылы, характерлер психологиялық жағынан шындалған. ХХ ғасырдың соңындағы қазақ сөз өнерінде рухани-эстетикалық ерекше серпіліс байқалды. Поэзияда да, прозада да жаңа эстетикалық критерийлердің, гуманистік-демократиялық жаңа принциптердің қалыптасуы - суреткерлердің әлеуметтік талдауға тереңдеп баруынан, тақырып сонылығы мен өзектілігінен, заманның көкейкесті мәселелерін адам баласының ортақ мұраттарына орайлас қарауға деген талпынысынан, өткен тарих пен қазіргі уақытты қабыстыра отырып, қоғамның адамгершілік-рухани бейнесін тереңдеп ашуға бағытталған тенденциялардың белең алуынан көрінеді. 

    Әдебиеттанушы ғалымдар мен сыншылар назарын бірден баурап алған ұлттық әдеби процестегі мұндай екпін, тұтас жанды қозғалыс өзінің бастауын алпысыншы жылдардан алған болатын. Әдебиет өлкесіне осы уақытта араласа бастаған Ә. Кекілбаев, О. Бөкей, С.Мұратбеков, Д. Исабеков, Қ. Жұмаділов, Қ. Ысқақов, С.Жүнісов, М. Мағауин, Т. Әбдіков, Ә. Тарази, Ә. Сараев, Р. Тоқтаров, Д.Досжанов, Ш. Мұртаза, А. Сүлейменов, А. Нұрманов, Т.Нұрмағанбетов сынды т.б. жазушылар қазақ прозасының профессионалдық деңгейінің көтерілуіне үлкен ықпал жасады. Әдебиетке араласқан бұл ерекше толқынның ең басты өзгешелігі - сөз өнерінің Адамды жан-жақты танудағы рөліне баса назар аударуы дер едік. Осы жылдардағы әдебиет өзінің классикалық нысанасы - адамдық аспектіге бет бұрысы көркем сөз жанрының ішкі мүмкіндіктерін сарқа қозғауына, көркемдіктің шын биігіне деген құлшынысына, әдебиеттің күрделене түсуіне себепші болды. 

    Академик С. Қирабаев: “Соңғы жылдардағы әдеби процестің бір ерекшелігі  - талантты жастардың әдебиетке көптеп келуі� Он-он бес жылдардың айналасында әдебиетке келген топ та біраз іріктеліп қалды. Олардың талантты өкілдері осы дәуір ішіндегі әдеби процеске белсене араласып, әдебиетіміздің жаңа ізденістерін, табыстарын байытуға үлестерін қосып жүр. Олар өз дәуірі шындығының жанды  суретін ғана емес, замандастарының ішкі сезім күйлерін, оларды толғандырған ой-пікірлер байлығын ала келді. Жастардың жазу мәнерінде білімділік, мәдениеттілік сезіледі. Шындыққа әр көзбен қарап, әрқайсысы әр жағынан толықтыру арқылы олар әдебиет дүниесін байытуға едәуір үлес қосуда” - деп, әдебиет әлемін енді-енді барлап, кей жазушылар өздерінің негізгі шығармаларын әлі жазып үлгермесе де олардың бойындағы рухани қуатты жіті байқаған еді. 

    Көркем ойға батыл түрде қозғау салына бастаған осы шақ қаламгерлері бүтіндей шығармашылығымен болмаса да рухани түлеудің соны белгілерін таныта бастаған жекелеген туындылары немесе шығармалар сериясы арқылы біздің санамызға әлдеқайда күштірек ықпал жасай бастады. Дәл осы кезеңнің интеллектуалдық серпінін танытқан “Қамшыгер”, “Кербұғы”, “Қайдасың, қасқа құлыным”, “Жетім бота”, “Өліара”, “Мұзтау”, “Қар қызы”, “Өз отыңды өшірме” (О. Бөкей), “Тіршілік”, “Сүйекші”, “Дермене”, “Гауһар тас”, “Қарғын” (Д. Исабеков), “Шыңырау”, “Күй”, “Аңыздың ақыры”, “Үркер”, “Елең-алаң” (Ә. Кекілбаев), “Қос шынар”, “Тасжарған”, “Кен”, “Қорқау жұлдыз”(Ә. Тарази) т.б. сияқты әңгіме, повесть, романдардың дүниеге келуі қазақ халқының рухани дамуындағы елемеуге болмайтын құбылыс екендігі дау туғызбайды. 

    Қазақ әдебиетінің даму, өсу жолының осы уақытында танылған қаламгерлер жайлы зерттеуші Р. Нұрғалиев: “Балалық, бозбалалық шағы соғыс кездерінің қылыштан қан тамған қаһарлы, жаралы жылдарымен дөп келген ұрпақ өкілдерінен шыққан қаламгерлердің баршасына ортақ қасиеттер бар: ең алдымен бұлардың қайсысын алсаң да, өмірдің қара қазанында қайнап піскен, тіршіліктің тас диірменінде әбден тартылған адамдар. Қаламнан өмірге келмеген, өмірден қаламға келген. Творчестволарындағы басты сипат, басты құнар - өмірдің лебі, тіршіліктің бояуы”, (12, 219) - десе, әдебиетке осы толқынның ішінде келіп, прозадағы жаңа үрдісті қалыптастырудағы өзгеше орны бар жазушы Ә. Кекілбаев: “Тұрмыстың қатал илеуінде жүріп, тауқымет-таршылықты қаншама тартса да, көзбояушы көлгірліктен ауылы аулақ, шындық пен ақиқаттың алдында қаймықпай жүгінуге батылдары жететін, рухани жүкті көтеріп әкетуге іштей зор дайындықпен келген, орыс пен Европа мәдениетін тең игерген, әрі халықтың қалың ортасынан шыққан бұл буынның көп өкілі әдебиет табалдырығынан аттамай жатып-ақ, қым-қиғаш тіршіліктің қиыр-шиыр күрделі сырларына қаймықпай үңіле бастаған-ды. Сондықтан да қазақ әдебиетінің сол кездегі даму барысы оларды қанағаттандырмады” - дейді.

    Үстіміздегі ғасырдың бұл белесінде қазақ прозашылары кеңестік тұйық қоғамда өмір сүре отырса да, өздеріне дейінгі шығармалар арқауы болып келген, жасанды идеяны насихаттайтын - интернационализм, индустрия, тың игеру, жұмысшылар өмірі, шаруашылық табыстары сияқты тақырыптардан мақсатты түрде бас тарта бастады. Олар өмір шындығын байыптау барысында заман келбетін көркемдік таным деңгейінен бағамдауды адам тағдырымен терең сабақтастыратын болды. Прозаның қай жанрында болмасын әдебиеттің адамтанудағы мәнін ескеру күшейді.

    Әрбір жанр өзінің эволюциялық даму жолында түрлі қоғамдық-әлеуметтік, тарихи-мәдени әсерлердің негізінде жетіліп отыратыны - диалектикалық шындық. Сол сияқты қазақ прозасы да әуелгі көркем шығармашылықтың бойына тұтасқан поэтикалық синкретизмнен енші алды. Сөйтіп барып әдебиеттің жетекші саласына айналды. Ондағы қайсыбір жаңашыл нышандарды тарихилық принципімен зерделегенде ғана танып-білуге болады. 

    Қазақ әдебиетіндегі прозаның сүйегі ауыз әдебиетінде жатқаны белгілі. Оның ішінде қазақтың байырғы ертегілері мен аңыз әңгімелерінің халықтық проза екендігі аян. Қазақ фольклористикасының ғұламасы М. Әуезовтің: “Көркем поэзияға ауызша поэзия қаншалық бөгетсіз, сатысыз көп қор құйған болса, бүгінгі көркем прозаға да халықтың ауызша әңгімесі сондайлық жатық жолмен көп араласып, қабысып жатыр” - дегеніндей, ертегілердегі адам мен әлем, қоршаған орта турасындағы қиялдар, космогониялық және тотемдік мифтер, ежелгі нұсқалардағы табиғаттағы дүниенің барлығын бірдей деңгейден қараған мифтік сана, түрлі аңыздар мен әпсаналарда халықтық көркем ойлар қазақ прозасының алғашқы мазмұндық бастауы болды. 

    Ал, ХІХ ғасырда, әсіресе, ХV-ХVІІІ ғасырларда ерекше биікке көтерілген поэзияның эстетикалық роліне бертін проза бәсекеге келді. Әдебиетімізде осы жанрдың ерекшеліктеріне бағындырылған шығармалар тудыруда ұлы ағартушылар - Ы. Алтынсарин мен Абайдың орны бөлекше. Алғашында өзінің педагогтік мақсатына пайдалану ниетімен Л. Н. Толстой, К. Д. Ушинский, И. А. Крыловтардың шығармаларын, басқа да халықтардың фольклор үлгілерін қара сөзбен тәржімалаған Ыбырайдың аудармалары мен төл әңгімелері проза тарихындағы елеулі бастама еді. Ұлы ойшыл Абайдың “ғақлиялары” да проза жанрының ұлттық топырақта толысуындағы жаңаша қадам. Философиялық оймен құнарланған қара сөздер прозаға мықты идеялық-сапалық таған бола білді. 

    ХХ ғ. басында “Бақытсыз Жамал”, “Қалың мал”, “Қамар сұлу” сынды алғашқы романдық үлгілердің дүниеге келуі қазақ көркем ойындағы бұл жанрдың тұрақты түрде дамуға бет алғанының айғағы еді. Ал жиырмасыншы жылдардан бермен қарай М. Жұмабаевтың “Шолпанның күнәсі” әңгімесі, Ж. Аймауытовтің “Қартқожа”, “Ақбілек” романдары, М. Әуезовтің “Көксерек”, “Қараш-қараш оқиғасы”, “Қаралы сұлу”, “Жетім”, “Қорғансыздың күні”, “Оқыған азамат” сияқты әңгімелері, Б. Майлиннің “Раушан-коммунист”, “Шұғаның белгісі”, “Күлпәш” т.б. көптеген туындылары, С. Сейфулиннің “Жер қазғандар”, “Тар жол тайғақ кешу”, С. Садуақасовтың “Күміс қоңырау”, “Күлпәш”, “Салмақбай-Сағындық” повестері, С. Мұқановтың “Адасқандар” романы тәрізді туындылары қазақ әдебиетінде проза жанрының қалыптасу процесі аяқталғанын көрсетеді. 

    Сыншы М. Ысқақбай: “Қазақ прозасының 20-30-жылдардағы ізденіс жолы үйрену, қалыптасу, жетілу сипатымен белгіленсе, 40-50-жылдар толысу, самғау кезеңі болды деп бағалануға тиіс”  - дейді. Расында да бұл кезеңде М. Әуезовтің, С. Мұқановтың, Ғ.Мүсіреповтің, Ғ. Мұстафин, Т. Ахтанов сияқты ірі жазушылардың негізгі шығармалары туды. “Абай жолы” роман-эпопеясы, “Ботагөз”, “Мөлдір махаббат”, “Қазақ солдаты”, “Оянған өлке”, “Миллионер”, “Қарағанды”, “Дауылдан кейін”, “Қаһарлы күндер” тәрізді прозаның эпикалық түрлері бұл әдеби жанрдың эстетикалық талаптарының толық үдесінен шығып, дәуір үніне айналды. 

    60-шы жылдарға дейінгі қазақ прозасының даму белестеріне шолу жасай келе, әдебиеттің бұл саласының кезеңдерін нақтылай айтқанда былай көрсетуге болады:

    Бірінші кезең - қазақ әдебиетінде проза жанрының туу дәуірі. Бұған ХІХ ғасырға дейінгі ауыз әдебиетінің қара сөзбен айтылған үлгілері, Ы. Алтынсариннің төл әңгімелері мен аудармалары, Абайдың қара сөздерін жатқызамыз.

    Екінші кезең - қазақ прозасының толыққанды жанр ретіндегі қалыптасу кезеңі. Бұл шамамен 1900-1940-жылдардың аралығын қамтиды.

    Үшінші кезең - қазақ прозасының толысып-өркендеген, ішкі жанрлық құрылымдары толығымен қалыптасқан кезең. Бұл процесс 1940-1965 жылдар аралығы. 

    Төртінші кезеңді біз прозаның даму жолындағы жаңа, тың ізденістердің кезеңі деп атауды ұсынамыз. Бұл кезеңді 1965 жылдардан бастағанымыз орынды. 

    Біз үшін қазақ прозасын бұлай дәуірлеп алу адамның, оның характерлік және де басқа қырларының белгілі бір тарихи дәуірде бейнеленуінің нақты әдістерін көрсетуге, әр дәуірдің эстетикалық нормаларына тәуелді көркем құралдарын анықтауға септігін тигізеді.

Ал кейінгі кезеңнің ауқымына кіретін 70-80-ші жылдар прозасында қадап-қадап айтарлықтай нендей ізденістер, осы кезең суреткерлерінің көркемдік жүйесінде қандай жаңашыл сипаттар бар деген сауалға жауап іздеу барысында жаңашыл үрдіс ретінде бағалауға болатын бірнеше елеулі өзгешеліктерге көз жеткіземіз. Нақтылап айтатын болсақ, жазушылар өз шығармаларында философиялық толғаныстарға барынша ден қоя бастады; образ сомдаудағы психологиялық талдаудың орны ұлғайды; көркем туынды жүлгесіндегі драматизм күшейді; әдеби тенденция ретіндегі лирикалық прозаның соны ізденістері жетерлік үлгілері молайды; прозалық туындылардағы трагедиялық шешім үлкен орын алды және т.б. 

    Қарап отырғанымыздай, 70-80-жылдар қазақ прозасы тек жанрлық форма жағынан ғана емес, мазмұндық тұрғыдан да құнарланып, ішкі құрылымдық мүмкіндігін де молайта түсті. Жоғарыда берілген тұжырымдар жалпылама сипатта болмас үшін таратып айтуды тілейді. 

    “Бұрынғы “кеңес философиясы” консерватизм мен догматизмнің қырағы сақшысы болды. Біз өмір сүріп отырған әлеуметтік дүниенің философиялылығы шұғыл артып, оның тұлғалық, адамдық жағына көптеп көңіл бөлінуде. Егер бұрынғы “кеңес философиясы” нақты адам өмірінен оның практикалық және рухани іс-әрекетінен мүлдем жатсынып кетсе, қазіргі тоталитаризмнен демократияға өту кезеңінде адамның қоғамнан, өкіметтен, меншіктен, философиядан, басқа адамнан, тіпті өзінің әлеуметтік мәнінен жатсынуды жою жолдарын іздеуде”,  - деген тұжырымға қол қоятын болсақ, мұндай ізденіс нышандарын біз әңгіме етіп отырған кезең әдебиетінен табар едік. Осы тұс қаламгерлерінің қатты назар аударып, шешуге тырысқан ауқымды проблемасы - адам, оның жұмбақ болмысы, тіршілігінің тірегі, айнала қоршаған дүниемен қатынасының мәнісі жайлы сауал ғұмыр бойы саналы тірлік иесі тудырған әдебиеттің ғана емес, тұтастай көркемөнердің алдында тұрған және тұра беретін философиялық проблема. А. Лосев “Философия. Мифология. Культура” атты еңбегінде: “Русская художественная литература - вот истинная русская философия, самобытная, блестящая философия в красках слова, сияющая радугой мысли, обличенная в плоть и кровь живых образов художественного творчества” (17, 212) - деп жазғаны бар. Сол сияқты қазақ суреткерлері де дүние мен адам сырын бейнелеуде қалыпты формалардан бас тартты. Сондықтан да олардың шығармалары көбінесе өмір шындығын философиялық пайымдаулар тұрғысынан игеруге құрылды. 

    Қазақ әдебиеттануында философиялық шығарма немесе философиялық роман деген ұғым нақты жанрлық анықтауыш ретінде қолданылмайды. Көбінесе суреткердің белгілі бір әлеуметтік ой-тұжырымдарының қыры ретінде, әлем, адам, табиғат, қоғам жайлы дүниетанымына, көзқарасына сай бейнелеу принциптерінің ерекшеліктеріне қатысты сөз болады.     Философиялық прозаның алғаш рет жанрлық түр есебінде сөз болуына негіз болған Вольтер, Дидро, Годвин сияқты ағартушылардың философиялық пайымдауларға құрылған шығармалары болатын. ХVІІІ ғасырдағы Европа әдебиетіндегі әлеми және қоғамдық заңдылықтарды танытудағы бұл күрделі тенденция ХХ ғасырда Ф. Кафка, Ж. П. Сартр, О. Хаксли, К. Абэ сияқты жазушылардың танымдық концепциясы ретінде жалғасын тапты. Орыс әдебиетінде Л. Н. Толстойдың “Соғыс және бейбітшілік” романында әлемдік маңызы бар тарихи оқиғаларды философиялық тұрғыдан ұғындыру мақсаты да әлемдік тәжірибелермен ұштас жатыр. 

    Қазақ прозасында сюжет екінші кезекте қалып, доминанттық рөл философиялық пікірлер болып келетін шығармалар баршылық. Мұндай сапалық өзгешелікті Ә. Кекілбаевтің “Күй”, “Шыңырау”, “Аңыздың ақыры”, “Д. Исабековтың ”Сүйекші“, ”Тіршілік“, ”Қарғын“, О. Бөкеевтің ”Мұзтау“, ”Қар қызы“, ”Құм мінезі“, ”Сайтан көпір“, ”Атау кере“ сынды т.б. бірталай шығармаларынан көруімізге болады. 

    Мәселен, Ә. Кекілбаевтың „Аңыздың ақыры” тарихи роман ретінде әжептәуір зерттелді. Бірақ та бұл шығарма ежелгі аңызды қайта жаңғыртып қана қойған жоқ, мұнда жазушы адам ғұмыры, оның адамгершілік сапасы, жалпы жамандық пен жақсылық туралы өзінің философиялық концепциясын ұсынады. Мұндағы басты қаһарман - Алмас хан Уақыт пен Кеңістік жағынан нақтыланбауында да суреткерлік мақсат бар. Әміршінің бейнесі адамның Уақыт алдындағы, ажал алдындағы, зауал шақ алдындағы шарасыздығының символы іспетті. Өйткені жалпақ әлемнің жартысын табанының астына салған, шексіз биліктің иесі - Алмас хан Мәңгілік туралы ойлағанда үнемі тығырыққа тіреледі. 

    “Жаяу борасыннан сақина-сақина боп шимайланып қалған ұлпа құмақтағы әлдебір сиқыр жазып кеткен жұмбақ дұғалықтай көп шиыр, қанша телміргеніңмен, ой сергітердей нышан танытпайды. Қайта көңіліне тіршілік дегеннің өзі де құм бетіндегі осы бір мән-мағынасыз құр шимайдай мынау ұлан-асыр сұрқай кеңістіктегі бүгін бар, ертең жоғалып кететін өткінші бедер ғана емес пе екен деген күдік қашырғандай. Күні кеше ғана асырды салып-салып, ақырында мысы құрып, өз-өзінен тыным тапқан көктеменің әумесер дауылындай о да қанша аласұрып баққанымен, уақыт дейтін сусыма құм бәрібір із-түзін қалдыртпай, түп-түгел өшіріп жіберетіндей”.

    Бұл шығармадағы аңыздық желінің фон деңгейінде ғана алынуы сюжет динамикасына да әсері бар. Негізгі екпін кейіпкерлердің ішкі халіне және рухани толғанысына түсірілгендіктен, бір-бірін жылдам айырбастап жататын оқиғалық желілер жоқ, ол баяу дамиды. Сондықтан да мұндай шығармаларға реалистік проза үлгілерін талдауға қолданылатын әдіс-тәсілдерді пайдалану кей жағдайда шығарманың нақ болмысын ашуға кедергілер келтіреді. 

    Мұндай сипаттағы шығармалардың әдебиетімізде молынан ұшырасуы қазақ прозасының философиялық толғанысқа айрықша бет бұруын көрсеткен айтарлықтай жаңалық болды. 

    Біз назар аударып отырған әдебиеттің осынау тарихи кезеңіндегі сөз өнерінің айнала ақиқатты көркемдік биіктен тану барысында дүниеге келетін көркем бейнелерді психологиялық талдау тұрғысынан мүсіндеуге ынта ауғандығы анық байқалады. Образдың нақты тұлға ретіндегі жан әлемі, психологиялық бедерлері қай әдебиеттің қай уақытта болмасын назар аударып келе жатқан проблемасы. Бірақ бұл бейнелеу тәсілінің орайлы қолданысы бұған дейін классикалық дүниелерге тән болса, 70-80-жылдар аумағындағы әдебиеттің бір ерекшелігі - адамның рухани болмысын, ішкі сезімін зерттеуді бір қауым жазушылардың кейіпкер сомдаудағы басты көркемдік тәсіл ретінде ұстанғанын көреміз. Профессор Б.Майтановтың:“Қазір шеберлік сатыларының биіктеу нәтижесінде қимыл, оқиға жадағай тартыстан гөрі ішкі импулсьтен туындайтын шетін де қызу сезім қақтығыстарын суреттеу мүмкіндігі өскен; таныс сюжет пен конфликт, белгілі шешім жалықтырғандай тың сүрлеу, соны соқпақтар табуға зор ынта ауған”- деген пікірі әдеби дамудағы өзгерістерге байланысты туған ой. 

    Әлемдік әдебиеттің үздік өкілдері Флобер, Стендаль, Бальзак, Достоевский, Чехов, Толстойлар творчестволық құбылысқа айналдырған психологиялық проза ХХ ғасырда да әдебиет көркем жүйесінің күрделі құрылымына сіңіп кетті. Бұл уақыттағы М.Пруст, Дж. Джойс, Ф. Кафкалардың дәстүрі әлемдік әдебиеттің жаңа ғасырдағы дамуына ықпал жасады. Мұндай ерекшелік кеңес әдебиетінің соңғы жылдарына да тән еді. 

    Зерттеуші Г.А.Белая: “Напряженность о смысле жизни стремление традицией выверить современность, постоновка проблем народной и национальной жизни характерные для советской прозы 70-х годов, все это убеждает в том, что сегодня в ценностный центр современной литературы выдвинулось художественное познание человека и человечество в их историческом общечеловеческом единстве. Неверно было бы думать, что это - экстенсивное постижение действительности: скальпель анализа пошел и внутрь - в глубь души человека. И это двуединство предопределило специфику и характер современной прозы” - деп жазады. 

    Әлемдік ауқымды қамтыған бұл тенденциядан қазақ қаламгерлері де тыс қалған жоқ. Ұлттық прозамызда сонау 20-шы жылдары М.Әуезов әңгімелерінен алғаш көрініс берген психологизм сияқты бейнелеу принципі Ж. Аймауытов, С. Сейфуллин, Б. Майлин, С. Мұқанов, Ғ. Мүсірепов, Ғ. Мұстафин сынды жазушылар құраған алыптар тобына да тән. Алайда, классиктер шығармашылығынан көрінетін психологизм көбіне кейіпкердің сыртқы іс-әрекетінен, қимыл-қозғалысынан анықталып, бедерленіп жатса, одан бертіндегі Ә. Нұрпейісов, Т. Ахтанов, Т. Әлімқұлов шығармалары мұндай тәсілдің характер жасаудағы артықшылықтарын біршама көрсетіп берді. 

    Ал 70-80-жылдар прозасындағы психологизм - әдеби процестің ерекшелігі. Яғни жалпылық сипаты бар көркемдік құбылысқа айналды. Дәл осы кезең әдебиетінде образ характерінің әлеуметтік, ар-ұждандық тұрғыдан айшықталуымен қатар, оның нағыз типтік, толыққанды көркем бейнелік биігіне көтерілуі үшін психологизмнің алуан түрлі құралдарын, оның берілу амалдарын қолданудағы тәжірибелер молайды. Біздіңше, бұл кезеңде авторлық баяндау ой ағымы тұрінде келетін шығармалар қатары көбейді.

    Соңғы онжылдықтар шеңберіндегі қазақ прозасының тағы бір жаңалығы - көркем үлгілердегі драматизмнің күшейгендігі деп атап өттік. Бұл жөнінде зерттеуші Т. Есембеков арнайы зерттеу жұмыс жүргізді. Суреткерлер күрделі өмір процестерін меңгеруде, әлеуметтік проблемаларға батыл дендеуге келгенде, қат-қабат шындықтар бетін ашуда характерлердің шынайы болмысын, рухын әйгілейтін драмалық тартыстарды көркемдік тәжірибенің негізгі бөлшегі ретінде пайдаланды. Осы сияқты жанрлардың бірін-бірі байытуы кейінгі уақыттағы өнердің көркемдік-эстетикалық бағдарын оқшаулайтын белгілердің бірінен саналады. 70-80-жылдардағы прозалық туындылар табиғатына үңілгенде драматизм мәселесіне ерекше көңіл бөлуіміздің тағы бір сыры адам мен қоғам арасындағы қарым-қатынастарға жазушылардың тереңірек үңілуінен туады. Өйткені қазақ прозасының даму сатыларының үлкен бір кезеңі - социалистік реализмнің дәуірлеп, әдебиеттегі негізгі әдіс ретінде өмір сүріп тұрған аралықта туған шығармалардағы тартыс алдын-ала белгілі, қасаң идеялар кононына сай жасанды түрде құрылатын. Бір сөзбен айтқанда шығарма тағдыры алдын-ала белгіленген схема тезіне түсетұғын. Ал, жетпісінші жылдар әдебиетіндегі кейіпкерлер ұнамды, ұнамсыз немесе жағымды, жағымсыз деп екіге жарып қарауды көтере бермейді. Қазіргі әдебиеттегі жазушы идеясының айналасындағы оқиғалардың шиеленіскен қайшылығы кейіпкерлердің ішкі драмаларынан туады, яғни шығарма драматизмі образ драматизмімен параллель дамиды. Сыншы С.Әшімбаевтың: “Образ жасаудың әлімсақтан белгілі “архаикалық” жолдарының қазіргі әдебиеттің прогресшіл даму жағдайында өрісі бірте-бірте тарылыңқырап бара жатқан сияқты. Оның өзі бүгінгі заманғы әдебиетке қойылатын интеллектуалдық талаптарға, әлеуметтік талғамның өсуі мен өзгеруіне, өмірдің алға дамуына сәйкес адам жанының күрделенуіне тікелей байланысты болып отыр” - деген байлам жасауына біз айтып өткен факторлар әсер етсе керек.

    Әңгіме арқауы болып отырған ерекшелік зерттеу нысанамыз саналатын Ә. Кекілбаев, О. Бөкеев, Д. Исабеков, Ә. Тарази шығармашылықтарынан мол ұшырасады. Ішкі драманың сыртқы әрекетке айналуы, бір қалыпты дамып келе жатқан сюжет аяқ астынан ширығып, күтпеген, тосын өмір ситуацияларының қым-қуыт драмалық коллизияға айналып кетуі әсіресе, Ә. Таразидің стилінің ерекше бір қыры ретінде көрінеді. Мұндай стильдік бедерді біз бір ғана жазушының творчествосына қатысты сөз қылып отырғанымызбен, бұл ерекшелік сол кездегі әдеби үрдіске тән сипат.

    Белгілі орыс жазушысы В. Распутин: “Махаббат пен өшпенділік, өмір мен өлім, қайырымдылық пен қаскүнемдік� Әдебиет пен өмірде бұрыннан бар категориялар бұлар. Бірақ уақыт басқа. Сондықтан да суреткер алдында мынадай бұлтартпас проблема тұрады: бұл тақырыптарды қалай жазу керек? Мен үшін маңыздысы - сюжетке күрт өзгеріс жасай білу. Қаламгер өз кейіпкерлері мінез-құлқынан қалайда бір күтпеген тосын оқыстықтар іздеуі керек” - дегені бар-тын.

    Мұндай қажеттілік осы дәуірдің әдебиетінде ескерілмеді деп айта алмаймыз. Бұл тұжырымның нақтылығы үшін мысалға Ә. Таразидің шығармашылығын алып қарайық. Жазушының стиліне тән басты қасиеттердің бірі - кейіпкерлердің әр алуан шытырман жағдайларда танылатыны. Яғни шығарма тағдырын шешетін басты нәрсе - бір-бірімен тез алмасып жататын қысқа-қысқа оқиғалық желілердегі тартысты тудырушы драмалық ситуациялар. “Кен” романына тоқталар болсақ, басты тұлға - Сағаттың және басқа да кейіпкерлердің толымды мінездемесі, авторлық сипаттамасы жоқтың қасы. Сағат бозбалалық шағында талай-талай күтпеген оқиғалардың ортасында қалады. Осы кездейсоқ шытырмандардың жетегінде образдың да дамуы қапталдасып отырады. Шығармаға детективтік сипат дариды. Осындайлық тәжірибені басқа да жазушылардың прозалық туындыларынан аңғару қиын емес.

    Қаламгерлердің көркем шығарма бойындағы қайта-қайта ширығып отыратын екпінді баяндауға, оқырман психологиясына шым-шымдап емес, бірден әсер ететін экспрессивтік суретке айрықша ден қоюы байқалады.

    Қазіргі қазақ прозасындағы оң өзгеріс, оқшаулап айтуға болатындай табыстардың ішінде жазушылардың лирикалық проза тәсілдерін жете зерттегені болып отыр. Характер айшықтаудың, шығармадағы эстетикалық қуатты арттыру жолында Б. Майлиннің дәстүрін жетілдіре түсті. Кейіпкер сезімі мен суреткер сезімі астасып келіп отыратын, өмірлік оқиғаларға, тартысқа қаламгердің қатысы шебер үйлесіп, табиғи арна тауып жататын терең лирикалық стиль О. Бөкей, Ә. Кекілбаев, Д. Исабеков сынды жазушылар талантының бір қыры болып табылады. 

    Лирикалық әуен, әсіресе, ауыл өмірін тақырып еткен шығармаларда, соның ішінде Ұлы Отан соғысы кезеңіндегі тыл өмірін, қазақ даласының тынысын танытқан туындыларда сәтті қолданылды. Бұл орайда жазылған бірнеше әңгімелермен қоса С.Мұратбековтың “Жусан иісі”, “Жабайы алма”, Д. Исабековтың “Біз соғысты көрген жоқпыз”, О. Бөкейдің “Бәрі де майдан” повестерін ерекшелеп көрсетуімізге болады. (Жалпы творчестволық психологияда нақты бір тақырып ашуға орайлы келетін әдеби әдістер мен көркемдік тәсілдер болатынын байқап жүрміз. Жаңағы аталған шығармалар - соның мысалы. Прозадағы мұндай құбылыстар - ғылыми түсінік берілуін күтіп тұрған мәселелердің бірі).

     Сонымен қатар, О. Бөкейдің бірқатар повестері - “Өліара”, “Елең-алаң”, “Мынау аппақ дүние”, “Қар қызы”, “Мұзтау”, “Қайдасың, қасқа құлыным”, Д. Исабековтің “Бекет”, “Гаухар тас”, Ә. Таразидің “Аяз бен Бибі”, Ә. Кекілбаевтің “Бір шоқ жиде”, “Құс қанаты” сияқты повестері - лирикалық прозаның үлгілері. 

     70-80-ші жылдардағы әдеби үрдісті таразылай келіп осы аталған повестерді талдағанда қазақ сыншылары “сыршыл психологизм” деген терминді жиі қолданады. Әрине, лирикалық прозада психологизм сияқты бейнелеу тәсілінің айрықша орын алатыны рас. Бірақ біз жазушылардың лирикалық стилін сөз еткенде автор мен образдың, шындықтың сезімдік ара қатынасын ескеруіміз керек. Ал, психологиялық талдауда образ эволюциясының жекелік принципі алдыңғы қатарға шығады. Сондықтан да әдеби туындыларды салмақтай-саралай келгенде, шығарманың жанрлық түр-белгілерін ажырата отырып үңілсек, тұтас көркемдік дамудағы нақты бір шығарманың немесе жазушының өзіне тән суреткерлік бейнесін неғұрлым тереңірек ашуға көмегін тигізері даусыз. 

Күн бар жерде түн бары сияқты, шаттық бар жерде трагедия да бар. Дүниежүзілік әдебиеттің асыл мұралары болып табылатын бірталай шығармаларға көңіл тоқтатар болсақ, адамзаттың бақыты үшін, ізгілік үшін, өмірлік ұлы мұраттар үшін күресетін кейіпкерлердің тағдыры аянышты халде немесе өліммен аяқталып жатады. Бұған мысал ретінде Шекспирдің атақты трагедияларын келтіруге әбден болады. Тіпті, бертінде жазылған Ш. Айтматовтың “Қош, Гүлсары”, “Ақ кеме”, “Ерте қайтқан тырналар”, “Боранды бекет” сияқты туындыларында трагедиялық сарын басым. Бірақ осы шығармаларда гуманистік идеялар, адамзаттың ізгілік принциптері аяқ асты болады деп айта аламыз ба? Қайта бұл шығармалардағы трагедиялық кейіпкерлер, трагедиялық сюжеттердің берілуі арқылы шын мәніндегі Жақсылық пен Имандылық ерекше күшпен дәріптелмей ме? Осы тұста С.Сигуаның “Смерть - последняя точка существования. Не только осознание этого факта, но и само изображение его как вечной тайны обостряет развитие характера персонажа. Автор заставил нас полюбить своих героев, и их смерть причиняет нам страдание, как будто мы навсегда расстаемся с живыми людьми” - деген кенеулі ойын келтіре кеткен орынды. 

    Өлім фактілері, қайғылы ситуацияларға белгілі бір суреткерлік мақсат жүктеу зерттеп отырған жазушыларымыздың біразына тән. Атап өтуіміз керек, қазақ прозашылары бұл жерде әлемдік әдебиетте қалыптасқан іргелі дәстүрлерді еркін игеріп-меңгергенінің куәсі боламыз.

    Д. Исабековтың “Тіршілік”, “Сүйекші”, “Пері мен періште”, Ә.Кекілбаевтың “Аңыздың ақыры”, “Шыңырау”, “Күй”, “Шеткері үй”, О. Бөкеевтің “Өз отыңды өшірме”, “Құм мінезі”, “Бәрі де майдан”, “Қамшыгер”, “Айпара-ана”, Ә. Таразидің “Қос шынар”, “Қорқау жұлдыз” сияқты әңгіме, повесть, романдарындағы трагедиялық бейнелер, трагедиялық пафос кеңес әдебиетіндегі адам болмысы мен оның өміріне бір жақты социологиялық көзқарасқа үлкен соққы болды. Және де бұл туындылардағы трагизмнің символдық және реалистік мәні үлкен. Көркем туындыдағы трагедиялық мазмұн мен трагедиялық финалдың әлеуметтік-қоғамдық, тарихи-саяси астары ерекше-тін. Өйткені қазақ қаламгерлері кеңестік мемлекеттік құрылымның халықтар мен ұлттар басына, жалпы адамның абсолютті бостандық аясында дамуына мүмкіндік бермейтінін, өздерінің өмір сүріп отырған орталарының трагедиялық орта екенін өз шығармаларында там-тұмдап болса да білдіре бастады.

    Міне, бұл біздің 70-80-ші жылдардағы қазақ прозасындағы басты-басты жаңашыл сипаттар деп саралап көрсетуге талпынған тұжырымдарымыз. Осы мәселелердің кейбірін еңбегіміздің нысанасына орай алдағы тарауларда кеңейтіп сөз ететін боламыз. Нақты мысалдарды алға тарта отырып, осы кезең әдебиетіндегі тұтас, ортақ заңдылықтар сырын ашуға ұмтыламыз. Қамтылған мәселелердің әрқайсысы жекелеп тоқталуға тұрарлық, монографиялық зерттеуге лайық. Бұл жерде мынадай заңды сұрақ тууы мүмкін. Осы жаңашыл нышандар деп көрсетіліп отырған көркемдік құбылыстар әдебиетте бұрын-соңды көрініс бермегені ме? Қазақ прозасындағы соны дәстүрлер қалыптастырған М.Әуезов, Ж. Аймауытов, Ғ. Мүсірепов, С. Мұқанов, Ғ.Мұстафин, Т. Ахтанов т.б. ірі суреткерлердің орны қандай?

    Расында да, біз жоғарыда келтірген прозадағы идеялық-көркемдік ерекшеліктер осы суреткерлеріміздің шығармаларының көркемдік құрылымдарына тән еді. Бірақ қазақ прозасындағы сөз етіліп отырған эстетикалық сапа тек қана бұл суреткерлердің жекелеген шығармаларынан, жалпы алғанда, қазақ әдебиетіндегі классикалық туындылардың бойынан ғана табылатын. Ал, 70-80-ші жылдар әдебиетіндегі айрықша аталып өтуге тиісті нәрсе - мұндай бағыттар тереңдей келіп, тұтас әдеби процестің ерекшелігі деңгейіне көтерілді. Және де қазақ прозасының осынау тарихи белесіндегі ізденістер мұнымен шектелген жоқ. Біз бүтіндей әдеби үрдістің бет-бағдарын белгілеген тенденцияларға ғана тоқталдық. Ал, жеке жазушылардың табыстары мен сонылық қырлары олардың стиліне қатысты сөз болып отырады. 

    Қазақ поэзиясы мен прозасында алпысыншы жылдардан бастап тың көркемдік сапалар қалыптасып, өсу белгілерінің байқалғандығы - қазіргі зерттеушілердің бір тоқтамға келген пікірі. Алпысыншы жылдардағы сыни және зерттеушілік ой-пікірлер қазақ әдебиетіндегі өзгеріс-нышандарды әділ танығанымен, бұл құбылыстардың табиғи сырлары жайлы толымды да терең байламдар жасауға мүмкіндік ала алған жоқ. Ендігі уақытта жалаң социологиялық талдау әдеби үрдістің жаңа кезеңіне мүлде қабыспайтынын уақыттың өзі көрсетіп берді. Көркем туындылар табиғатын қалыпты параметрлер төңірегінде қарастыру алпысыншы, сексенінші жылдардағы әдебиеттің феномендік қасиетін барынша ашып көрсетуде едәуір қиындықтар туғызды. Дидактикалық салмақты екшеп, идеялық құнарды тақырыптан ғана іздеу, шығарма талдаймын деп отырып, сюжетті түре қуалап шығу әдебиеттану процесінің тарам-тарам бағыттарында шешілуге тиісті күрделі проблемалардың бар екенін аңдатып өтті. Әсіресе бұл проблема проза жанрында, оның ішінде эпикалық проза төңірегінде көбірек сезілді. Өйткені қазақ топырағында повесть, романдардың жеделдей дамуы проза теориясының алдын орап кетті. 

    Әдебиет сынды жанды қозғалысты жаңаша парықтау белгілері жетпісінші жылдардың соңғы ширегіне қарай, сексенінші жылдардың бас кезінде байқала бастады. 

4 -ДӘРІС

«ХХ ғасырдың екінші жартысы мен  қазіргі қазақ әдебиеті» пәні бойынша 

Тақырыбы: Эстетикалық баға және құндылық өлшемі. (Т.Әлімқұловтың өнер тақырыбындағы туындылары. М.Мағауин «Тазының өлімі» повесі. 
1. Эстетикалық концепцияларындағы ортақтық. Романдағы өнер адамдарының тұлғалануы. С.Жүнісов «Ақан сері», З.Ақыш «Жаяу Мұса», Д.Әбілев «Сұлтанмахмұт» т.б. романдар).
2. Көркемдік туындының эстетикалық табиғатын таныту жолдары.
 Кез-келген көркем туынды  ең алдымен  эстетикалық құнды  дүниеге жатады. Эстетикалық талғамсыз көркемдік  таным жоқ екені белгілі. Ендеше көркем туындыдағы суреттелген шындыққа  біз алдымен көркемдік-эстетикалық таным тұрғысынан үңілеміз. Әдебиет пен өнердің өзі – адамның дамып жетілген эстетикалық сезімінің, талғам-танымының көрінісі. Адам - өнердің нысанасы. Ал шығарманың көркемік қуаты ондағы адамның рухани табиғатының терең ашылуымен өлшенеді. Мұның өзі ұлттық салт-санаға, халықтың рухани өмірінің, өнерінің ішкі құпиясына терең ену арқылы көрінеді. Т.Әлімқұловтың өнер адамдарының тағдырына арнап жазған әңгімелерінде халқымыздың өнерпаз, өнер туындысы, өнер талантына деген көзқарасы, эстетикалық таным-өлшемі анық көрінеді. Бұл өзінің бастауын М.Әуезовтің «Абай жолы» романынан алады. Сөз зергері М.Әуезовтің өнер адамы, ақын-кейіпкердің шығармашылық психологиясын беруі, ақындық өнердің тылсым сырын ұқтыруы қазіргі қазақ прозасындағы шеберлік мектебіне, көркемдік арнаға айналды. Т.Әлімқұлов әңгімелеріндегі тума таланттардың өнер туралы өлшемдері, кредолары ұлтымыздың эстетикалық талғамның жоғарылығын, табиғи таланттарын жазбай таныған талғампаздығын жария етеді. Ақан сері, Тәттімбет, Сүгір, Сейтек, Ықылас образдарының құндылығы  өнерпаздығымен, өнер тылсымын тани алған жан дүниесінің  нәзіктігімен, тазалығымен, мөлдірлігімен өлшенеді. Эстетикалық талғамның қашанда адамның өнерге деген қарым-қатынасымен, оны тануымен өлшенетіні осыдан боса керек.Автордың шығармашылық психологияны ашуда табиғаттың  суретіне (пейзажға) көркемдік жүк артуы да тегін емес. Өйткені табиғат пен өнер қашанда егіз ұғым. Ол екеуінің арасында тылсым байланыс бар. Суреткер осы байланыстың сырына үңіле отырып, табиғат құбылыстарымен үндескен сиқырлы күй әуендерін әкелген шабыт шалқарын, сезімнің астарлы иірімдерін бедерлейді.М.Мағауиннің «Тазының өлімі» повесіндегі Қазы образы өшпес ұлттық рухтың белгісіндей. Алғыр тазы итті баптау да – қазақ өнерінің бір түрі. Ит тағдырының трагедиялық шешімі сол дәуірдегі тонала бастаған рухтың, тозған салт-сананың көрінісі. Автордың эстетикалық концепциясы өз бастауын тағы да сол ұлттық салт-санадан, тағылымнан алып отыр.Көлемді эпикалық жанрда қазақтың өнер адамдарының тұлғалары сомдалды. Мысалы, С.Жүнісовтің «Ақан сері» роман-дилогиясы, З.Ақыштың «Жаяу Мұса», Д.Әбілевтің «Сұлтанмахмұт», Ә.Әбішевтің «Найзағай» романдарында ұлтымыздың біртуар таланттарының өнерпаздық жолы көрінген. Мұнда өнер-өнер таланты-халық ұғымдары біртұтастықта, сабақтаса суреттеледі.Қарымды қаламгер С.Жүнісовтің «Ақан сері» романына қазақтың ақиық ақыны Ақан серінің өмір жолы арқау болған.Салдық, серiлiк  те – кез келгеннiң қолынан келе бермейтiн, халық өзi үкiлеп, қадiрлеген  өнерпаз  жандардың озық өнерi. Олардың салған әнi мен айтқан жырын, көрсеткен ойын-сауығын  халық  қошеметтеп қарсы алып отырған.  Сондықтан да, серiлiк -сергелдеңдi серуен емес, халықтың  әсем  ән, тәттi күймен көңiлiн көтерiп, ой-сезiмен әсемдiкке баулитын, халықтың  өмiрдегi сұлулыққа  деген  iңкәр сезiмiн өнер арқылы оятып, талғамын тұшынтып, оны ұштай түсетiн дәстүрлi  өнер.     Айталық, Ақан серi  әндерi сезiмiн қозғап, жүрегiн шымырлатпайтын  қазақты  табу қиын  шығар.  Ендеше  сол Ақанның салдық, серiлiк  өмiрiн жазушының  көбiрек көрсетуге күш салғаны  әбден құптарлық.  Жазушы  Ақан  серi образы арқылы әндi, күйдi, жырды  жақcы көретiн  халықтың сұлулыққа деген көзқарасын, адамгершiлiк қасиеттерiн, азаматтық тiршiлiк-тынысын  сол дәуiрдiң шындығына  орай суреттеген, сонымен бірге бүгiнгi  күн тұрғысынан  сан  алуан ойлар  тұжырымдаған.  ¤нер  адамы  мен сол  қоғам арасындағы қайшылықты қарым-қатынастар  роман  желiсiнде  шебер  көрсетiлген.  Ақан сияқты өнерпаз  жанның  қуанышы  мен  қайғысына  ортақтастырады Осы  ретте  жазушы  Ақан  серi  бойындағы  серiлiктi  көрсетумен  қатар,  жалпы  өнер  адамындағы  адалдықты,  пәк жүректi, сезiм  байлығы  мен  тазалығын, ой  тереңдiгiн  көрсеткен.  ¤мiрдегi  және  өнердегi  Ақан  сияқты  ашық  жандар  ұстанған  мораль  мен  көздеген  мұрат-мақсаттың өмiршеңдiгiн жазушы  баса  айтқан. Романдағы автордың  бүкiл  эстетикалық  идеясының  өзi  де  осында  жатыр.  Мұнда  Ақанның  серiлiгiн  аңсау,  өткен  күйдi  ойлап,  егiлуi  жоқ, қайта  керiсiнше, өткен  заманды  айыптай  отырып,  Ақан  секiлдi  өнер  адамының   жанындағы  сұлулықты    бүгiнгi  оқушыға  мадақтау, содан үлгi алуға  меңзеу  бар.  Жан сұлулығы  бар  жерде  ар  тазалығы  қашанда  бiрге. Ал  ар тазалығынсыз   халық көкейiнен  шыққандай  өнерпаз,  өнер  иесi  болу  мүмкiн  емес. Мiне,  роман өз  оқушысын  осындай  ойларға  жетелейдi.Дихан Әбілевтің «Сұлтанмахмұт» роман-трилогиясындағы ақын бейнесі өзгеше ашылған. Онда қысқа ғұмыр кешкен ақын мен қоғамның арасындағы алшақтық, ақынның ішкі дүниесіндегі шарпысулар мен әлеуметтік жағдайлардың ортасындағы сабақтастық Сұлтанмахмұттың ақындық әлемінің сырын ашып тұр.Керемет поэзиялық серпінмен жазылған, өнер тақырыбына арналған шығармаларға арқау болған негізгі идея – халық өнерінің, ақындық таланттың өмірлік сырын, көп қырлы эстетикалық қасиетін ашып суреттеумен қабат, әлеуметтік теңсіздікке, әділетсіздік атаулыға төзе алмай, жаны ауырған талант иелерінің тағдырлы тұлғаларын бірегей даралау. Қаншама қысастық, қастандық жасалса да, таланттың қолынан шыққан өнер өлмейді. Осы шындық аталмыш туындыларда бар табиғатымен көрінген.         Адам баласы тарихи дамудың жаңа белесіне шыққан сайын жүріп өткен жолына үңілетіні, өзі қалыптастырған рухани-әлеуметтік құндылықтарын ой таразысына салып, қайта бір бажайлауға, баға беруге талпынатыны хақ. Бүгінгі күні адамзат қауымының жаңа ғасыр табалдырығына аяқ басуы әлемдік қатынастардағы нендей бір құбылыстар мен өзгерістер жайлы нақтылы тұжырымдар жасауға мұрындық болып отыр. 

    ХХ ғасыр жер бетінің талай аймағын қанға бөктірген неше түрлі жойқын соғыстардың, жаппай қырып-жою құралдарының шектен тыс көбейіп, жанталаса, жарыса қаруланудың, адамдар санасына саяси қысым жасаудың, технократтық өзгерістер мен жаңалықтар алдыңғы қатарға шыққан ғасыр болды да, адам феноменіне қатысты күрделі мәселелерді күн тәртібіне шығарды. Сондықтан да қазіргі кезеңдегі қоғамдық ғылым салаларының айрықша ден қойып, жан-жақты зерттеуге ойысқан адам мәселесі ең ауқымды, ділгір мәселе ретінде бой көрсетеді. Адамның мәнісін түсіну жолындағы ертеден басталған сала-сала пікірлер мен көзқарастар қайшылығы адамды табиғаттан, ғарыштан бөліп алып, басқа заттардан бөлек тікелей обьект ретінде қарайтын жаңа дәуірде де жалғасын таба береді. 

    Ғылыми-техникалық қарыштау дәуірі адамзаттың бүгінгі тыныс-тіршілігіне жаңаша мағыналар үстеді. Соның нәтижесінде адам тұлғасын қалыптастырудағы, қоғамның адамгершілік негізін нығайтудағы гуманитарлық саланың, мәдениет пен өнердің рөлі, қажеттілігі жайында пікірлердің молая түскендігін көріп жүрміз. Бұл орайда адам баласының ақыл-ойы мен сезімінің, эстетикалық дүниетанымының арқасында туған, адам өмірінде болатын түрлі оқиғаларды мәңгілік құбылысқа айналдырып отырған өнердің орны айрықша. Өнердің өзіндік спецификасы мен қызметі жөніндегі әлемдік эстетикалық ой-пікірлердің тарихына зер салсақ, көне дәуірлердің өзінде адамды табиғаттың ең күрделі жаратылысы ретіндегі танымға баса салмақ артылады. Содан да барып өнердің қастерлі де ұлы мұраты - адамның асыл қасиетін, асқақ рухын паш ету сынды қадым замандардан бері келе жатқан бұлжымайтын ақиқат қалыптасты. Жер бетіндегі саналы тіршілік иесінің алдында тұрған бұл мәңгілік мәселені өнердің бір түрі - әдебиет те өзінің ерекшеліктеріне сай шешуге тырысады. Адам факторы, оны зерттеп-зерделеу әдебиеттің айнымас мақсаты, мәңгілік тақырыбы ғана емес, жалпы көркемдік дамудың басты бағытын айқындайтын адастырмас темірқазығы. “Қайсыбір көркем шығарма болса да, оның түпкі мақсаты, идеясы адамдардың қимылы, мінез-құлқы арқылы шешілмек. Жалпы өмір шындығын адам өмірінен, оның ішінде жекеленген немесе топталып қорытылған адам бейнесінен тыс көрсету мүмкін емес” (Базарбаев М. Замана тудырған әдебиет. - Алматы: Ғылым, 1997. - 504 б) екені әбден орныққан шындық. Әдебиет қоғамдық-тәрбиелік, эстетикалық категориялар тұрғысынан табиғат әлемін, қоғамдық құбылыстарды, жеке адамның рухани-психологиялық болмысын өзіне обьект етеді. Ішінара бөлшектеніп кететін бұл мәселелердің әдебиет арқауы ретіндегі орны үнемі өзгерісте болады, дамиды.

    Сайып келгенде, әдебиеттің қоғамдық және эстетикалық маңызы адам, оның танымы мен тағдырынсыз ашылмайды. Әдебиеттің басқа өнер түрлерінен айырмашылығы мұндағы образдардың, яғни адамның көркем сөзбен сомдалатындығында. Көркем әдебиет адамды, оның төнірегіндегі сан-түрлі процестерді таным нысанасы ретінде ғана санамай, оны көркемдік биіктен зерделеп, игеру нәтижесінде сыртқы әлеммен сезімдік-рухани байланысқа түседі. Сондықтан да адам жанының диалектикасының ашылу дәрежесі сөз өнерінің интеллектуалдық және эстетикалық байлығының өлшемі болып қала береді.


Дәріс нысанасы болып отырған 70-80-жылдар көлеміндегі қазақ прозасында қоғамдағы терең қайшылықтар, атап айтар болсақ, саяси, экзистенциалық, рухани-психологиялық мәселелер біршама ашық түрде көрініс тапты. Осындай жоталы-жоталы проблемалар адам болмысына анағұрлым тереңірек, жан-жақтылық тұрғысынан келудің, қоғамдық құрылыста қалыптасқан қатынастарға сыншылдық позициядан үңілудің нәтижесінде туды. Дәл осы кезеңде әдебиетте жаңаша көркемдік ізденістер байқалды. Бұл кешегі кеңестік мемлекет аумағындағы бірнеше ұлттардың әдебиетінде бедер білдірген құбылыс болатын. Өйткені адам тұлғасының, рухани әлемінің қалыптасуы, өзгеріске ұшырауы тарихи-әлеуметтік жағдайлармен де байланысты. Кеңестік дәуірдің 70-80-жылдарында көркем өнердегі таптық доктрина, “социалистік гуманизмге” негізделген “жаңа адам” бейнесін жасау талаптары әлі де күшін толық жоймаса да, бұл жасанды ұғымдар солғын тарта бастаған шақ еді. Бүкіладамзаттық гуманизм идеяларына иек арту күшейіп, “социализм идеологиясының шексіздігіне, сол кезеңдегі қағидаларға сәйкес жер бетіндегі ең өміршең, ең әділ, кәміл шамшырақ екендігіне күдік туа бастады” (Бердібаев Р. Сол бір жылдарда.//Жұлдыз, ғ 5-6,1995. 118- б
Кейінгі онжылдықтардағы қазақ прозасындағы адамтану қырлары ерекше ден қоюды қажет етеді. Неге десек, әр қаламгердің адам туралы өзіндік концепциясы, оны көркем кестелеудің жеке принциптері болады. Ә. Кекілбаев: “Жазушының адамға деген идеялық-көркемдік қатынасынан оның творчествосының стильдік сипаттары қалыптасады. Оның адам тіршілігінің белгілі бір (не қаһармандық, не трагедиялық, не күлкілі) астарларына айрықша көңіл бөлетіндігі творчествосының жанрлық бағытына да әсер етеді”( Кекілбаев Ә. Кемелдік. //Уақыт және қаламгер.(Құраст. Р. Бердібаев). - Алматы: Жазушы, 1984. 35-62-бб.) - дейді. Демек, қаламгердің адамға деген көзқарасы, тану деңгейі, оның стиліне, туындыларының жанрына, тіпті дүниетанымы мен бүкіл шығармашылығына әсер етеді. Яғни, суреткердің өзіндік стилі болуы үшін адамға деген өз көзқарасы болу керек. Соңғы жылдары қазақ әдебиеттанушылары да “Жалпы әдеби процесті, белгілі бір жазушының шығармашылығын көркем әдебиеттің негізгі обьектісі - адам тұлғасы арқылы зерттеу жалпы ғылым үшін жемістілігімен, тиімділігімен ғана емес, көркем ойдың концептуалдық негізін құрайтындығымен құнды” (Әбдікова Қ. Ж.Аймауытов романдарындағы тұлға концепциясы. Филология ғылымдарының кандидаты ғыл. дәрежесін алу үшін дайындалған диссертация. Алматы, 1997.  157 б.) екендігін баса айта бастады. Сондай-ақ, 70-80-жылдары проза саласында өнімді еңбек еткен Ә.Кекілбаев, О.Бөкей, Д.Исабеков, Ә.Тарази сынды жазушылардың шығармаларындағы адам концепциясын диссертациямызда арнайы түрде қарастыру бүгінгі күннің талаптарын толық ескеру болып табылады. 

    Бұл кезеңдегі әдеби процесс және аталып отырған жазушылардың шығармашылықтары жайында әр уақытта З.Қабдолов, С.Қирабаев, Р.Бердібаев, Н.Ғабдуллин, Р.Нұрғалиев, Ш.Елеукенов, Б.Майтанов, Қ.Ергөбеков, Ж.Дәдебаев, Б.Ыбырайымов, З.Серікқалиев т.б. ғалымдардың мақалалары мен зерттеулері жарыққа шықты. Сонымен қоса қазіргі қазақ прозасы поэтикасының жекелеген мәселелері жайлы жазылған докторлық, кандидаттық диссертациялардың авторлары Т.Рахымжанов, Т.Сыдықов, М.Хамзин, Т.Есембеков, А.Исмақова, С.Асылбеков, О.Көзбеков, А.Рамазанова, Ж.Айтмұханбетова, Ж.Дүйсенбаева т.б. зерттеушілердің еңбектерінде де маңызды-маңызды ойлар айтылып, ғылыми тұжырымдар жасалды . Әйтсе де, зерттеу жұмысын жүргізушілер бұл қаламгерлердің көркем туындыларындағы адам болмысы жөніндегі идеялық-эстетикалық көзқарастарды өздерінің тақырыптары мен нысаналарына қатысты қажетті мөлшерде ғана қамтыды. Ал біздің алдымызға жазушылардың адам мәселесіне эстетикалық, философиялық және адамгершілік қатынастарының тұтастай көрінісі, яғни адам тұлғасы жайлы концепциясындағы ұлттық және кейбір әлемдік әдеби тенденциялардың көркем мазмұнға ықпалын көрсету, ғылыми тұрғыдан талдаулар жасау міндеті қойылады. 

    Бертінгі уақыттарда ұлттық философиялық ой-пікірлердегі және қоғамдық ой дамуындағы адам мәселесін зерттеуде біршама жетістіктер бар. Енді қазақ әдебиеттану ғылымының алдында тұрған іргелі міндеттердің бірі - ұлттық көркем ой дамуындағы адам тұлғасын жан-жақты қарастыру. Бұл орайда орыс әдебиеттануында күрделі талдаулар жасалып, толымды зерттеулер жазылғанын тілге тиек етіп кетуімізге болады. Мұндай зерттеулердің қажеттілігі мен көкейтестілігі жөнінде Е.С.Померанцева: “Исследование концепций человека, сложившихся в современной литературе - один из источников знаний о бытии его разума и душы, о свойствах человеческой натуры, ее потенциальных возможностях, о мире, в котором мы живем; эти исследования помогают понять причины дефицита морали и духовности, который вызывает у мыслящих людей все большую тревогу” - деп жазады. 

    Қазіргі қазақ әдебиеттану ғылымының деңгейі де, оның логикалық даму барысы да қазақ ақын-жазушыларының творчествосындағы адам концепциясының философиялық-эстетикалық қырларына терең үңілуді талап етеді. Әсіресе, образ бен характердің табиғи, әлеуметтік, нақты тарихи және бүкіладамзаттық қырларын жаңаша пайымдау маңызды мәселелердің қатарынан әлі күнге түскен жоқ

 1961-90 жылдар әдебиетінде кең қалқып, терең көрсетуге ұмтылыс халқымыздың көне тарихына қызығушылықтан туа бастады. ХХ съездің шарапаты тарихшы-жазушылардың аяғынан өресін алып, жұртымыздың елдігі мен ерлігін паш ететін қатпарлы қалың өткенін тірілтуге азаматтық белсенділігін оятты. Соның алғашқысы болып, тыңға түрен салған адам – Ілияс Есенберлин. Ол туған халқының ХІІ ғасырдан бергі сегіз ғасырлық өмірін, күресін, қилы тағдырын түп-тамырымен қаза көрсетуді мақсат етіп қойған. Ізденімпаз жазушы оны орындап та шықты. «Алтын Орда», «Көшпенділер» трилогиялары, «Қатерлі өткел» романдарына Кеңес құрылысын бейнелеген шығармаларын қоссаңыз, сегіз ғасыр емес, тоғыз ғасырдың жүгін бір өзі табанын жерге тигізбей, ғасыр мен ғасырдың ара жігін ашпай, асқан ептілік, көрегендік, тілмен айтып жеткізгісіз көл-көсір біліммен игеріп кеткені таңқаларлық құбылыс. 


Бүгіндер отаршылдық бұғауын үзіп, тәуелсіз мемлекет атанып, егемен ел қатарына қосылған тұста, өткенімізге оң көзбен үңіле отырып, Есенберлиннің данышпандығына бас иесіз. Ол сонау ХІІ ғасырдың тұңғиығында Алтын Орданың мәңгі өмір сүруін ойлап, басы зеңіген Батый ханға, ХІХ ғасырда хандықтың қабырғасын қақытарып, басқарған елін қотанға түскен қасқырдай дүрліктірген орыс империясында кеткен кегін қайыруға амал-айласын сарқып, басын тіккен Кене ханға да құрметпен қарай білуге, өзіңді-өзің жаттай сыйлап, жатты жанынан түңілдіруге үндеген. Өйткені, жаман болсын, жақсы болсын ол – туған халқыңның тарихы. Жады жоқ халық – мәңгүрт халық. Патша өкіметі де, большевиктік-тоталитарлық жүйе де әуелі ұсақ халықтардың жадын жоймақ ниеттегі сол қитұрқы саясатты ұстанған. 


Ә. Әлімжановтың «Ұстаздың оралуы», «Жаушы», Д. Досжанның «Жібек жорлы» романдары, М. Мағауиннің «Аласапыран» дилогиясы,   С. Сматаевтың «Елім-ай», Ә. Кекілбаевтың «Үркер», «Елең-алаң» дилогиялары мен «Аңыздың ақыры» романы – жұртымыздың «жадын» тірілтудің сәтті қадамдары. Қаламгерлер қазақ сахарасы сонау ежелгі дәуірден-ақ Әл Фарабидей ғалымның бесігі болған, Жібек жолының бесігі болған Отырардай қала сала білген, мәдениеті шарықтап дамыған, өркениетті, қаһарман ел екендігін суреттеп беруді басты мақсаттарына айналдырған. Қалған романдар ХҮІ-ХҮІІІ ғасырлардағы көршілес орыс елі, қытай, Жоңғар қалмақтары, башқұрт, Хиуа, Қоқан, Ташкент хандықтарымен арадағы саяси-әскери, экономикалық, территориялық қатынастарды кең қамтып, келістіре пайымдаған бағалы туындылар. 


«Аласапыран» романында туған елінің тағдырын ойлап, қабырғасы қайысқан, өжет, өр, тәкаппар, ақыл-ойы кемел, ірі тарихи тұлға – ханзада Ораз-Мұхаммедтің қилы тағдыры жүрек қанымен жазылған. Діні бөлек, тіні бөлек, ниеті басқа елдің ортасына түсіп, әр күні ажал тұзағын тосып отырған аласапыран заманда басының қамынан халқының тағдырын қайғысына айналдырған тамаша адамның басқан әр ізі бүгінгі ұрпаққа өнеге, сабақ. «Елім-ай» дилогиясында автор қаптаған қол, қаһарлы қаруды халық ауызбірлігі, туған жердің әр сүйемін жанқиярлықпен қорғаған ерлігі, рухы жеңгенін айтқысы келген. Батырлықты дәріптеген халық, батырларды да туып, тәрбиелей білген. Сертіне берік, дәстүріне адал, сөзді сыйлай білетін ақыл-ойын әулие тұтқан жұрттың болшағы да зор, ол жеңбейтін жау жоқ, жұлдызы дәйім жоғары. «Үркер», «Елең-алаң» романында да қазақ халқының ары мен намысын, тәуелсіздігін өз жеке басының мұратынан жоғары қоя білген ірі мемлекет қайраткері, батыр да бағлан, шешен де алғыр, ірі дипломат, кісілігі алабөтен, ойға мырза, бос сөзге сараң, істің адамы Әбілқайыр ханның образы терең талданады. Халқын ірі апаттан аман алып қалған, болашағын сақтауда да қолданған көрегендік саясаты ойлы ұрпағын емірендіре берері сөзсіз. 


«Жаушы» романы «тозған тазды топтанған қарға алады» деген халқымыздың даналығын дәлелдеуге тырысқандықты байқатады. Алтау ала болса ауыздағы кетеді, төртеу түгел болса төбедегі келеді. «Бас-басына» би болған сұлтандар, береке-бірлігі мығым жұртымызды өздерінің билікке таласқан айла-амалының құрбаны етіп, жүз-жүзге бөліп, ру-рудың арасына сынға қағады. Ақыры жері тоқымдай, саны аз, қаруы күшті, топтанған жау қанға бөктіріп, туған жерінен түре қуып қазақтарды «ақтабан шұбырындыға» мәжбүр еткен. Құрып кетуі де ғажап емес еді. Ел тұтқасын ұстағандар ес жиып, үрейлі жұрттың жүрегіне сенім отын құйып, қолына қарулы қылыш, қоңыраулы найза беріп жауды қудырды. Қазақтың берекесі – Манай қарт, сынбас белі – жылқышы Малайсары, Тайлақ, Саңырақ батырлар. Халықтың тәуелсіздігі мен азаттығын күллі ұлт өкілдері тізе қосып, қара емендей қайысып айбар көрсеткенде ғана сақтайды, іргесі берік. 


Осы кезеңде ғылым мен өнер дүниесінде биік орны бар танымал адамдар туралы романдар, повестер, әңгімелер көптеп жазыла бастады. Олар ХІХ ғасырда жасаған қазақтың тұңғыш ғалымы Шоқан Уәлиханов туралы    С. Мұқановтың толық аяқталмаған «Аққан жұлдыз» дилогиясы, жалынды ақын Сұлтанмахмұт Торайғыров жайындағы Д.Әбіловтің «Ақын арманы», «Арман жолында», «Баянауыл баурайында» трилогиясы, Ақан сері хақында С. Жүнісовтің «Ақан сері», З. Ақышевтің «Жаяу Мұса» романдары,Т. Әлімқұловтың халық күйшілері Сейтек, Ықылас, Тәттімбет өмірінің бір үзігін арқау еткен әңгімелері, Ә. Кекілбаевтің дәулескер күйші Абыл аруағына бағыштаған бір уыс топырағы  - «Күй» повесі. Қаламгерлер ғалым, ақын, күйшілерді бейнелегенде қандай бағытта тер төгу қажеттігіне қиналмайды, олардың алдында «Абай жолы» салған биік сілемденіп тұрды. Кейіпкерлерді қоғамнан бөліп алып қарамай, біртұтас қарау, өмір қабаттарын тереңірек, кеңірек шолып, шындықты табиғи динамикалық даму қалпында алып, олардың азаматтық, өнерпаздық, қайраткерлік тұлғасын көркемдік жинақтаудың биігіне жеткізгенде ғана шығармашылық адамының ел есіндегі бейнесіне жан кірмек. Жоғарыда аталған шығармаларды бей-жай оқи алмайсың. Өйткені онда өнер адамдарының психологиясы, жан тебіреністері ыстық лебімен шарпиды. 


Ұлы Отан соғысының аяқталғанынан көп жылдар өтсе де, майдан сүргінін басынан өткізіп, денесі ғана емес, жаны да зілзаладан зәрезеп болған адамдар басынан кешкен оқиғаларын көкейінде әбден пісіріп, қорытып, ешкімге мәлім емес сұмдығын сырламай, сол қалпында бейнелеп беруге тырысты. Оның үстіне М. Шолоховтың «Адамның тағдыры», В. Быковтың «Сотников», «Мемориаль», «Қасқырлар апаны», «Елең-алаңға» шейін жанымыз қалса», В. Распутиннің «Өмір сүр де, жадыңа тұт» повестерімен жүздескен жұртқа бір қайнауы ішінде жатқан қансыз, сөлсіз туынды ұсыну обал. Сондықтан қазақ қаламгерлері бұл мәселеге жауапкершілікпен қарап, өздері жетік білетін жағдайларды ғана шығармаларына арқау етті. Кеңес Одағының Батыры, полковник Б. Момышұлы «Москва үшін шайқас» повесінде батырлық рухы күллі Кеңес еліне мәлім генерал Панфилов, капитан Кирсанов, жауынгерлер Рахимов, Қапаров, Курганов сынды Мәскеу түбіндегі шайқаста бір адым шегінбей, жаумен жағаласқан болат сүйек батырлардың образын жасаған. Әр  майданның дәм-тұзын татып, ажалға күнінен бірнеше рет бас тіккен Ә. Сәрсенбаевтің «Жауынгер монологі», украина партизандары қатарында соғысқан партизан ақын Ж. Саинның «жол үстінде» повестерінен, белорусь ормандарында ғажайып ерлік эпосын қанымен жазған Ә. Шәріповтің «Ормандағы от», «Қапастағы жұлдыздар» повестері мен Қ. Қайсеновтің «Жау тылында», «Партизан соқпақтары» әңгімелер цикылында бойын үрейге алдырмай, кек пен биік адамгершілік ауыр сынға бастағандардың шынайы сырлары тарқатылып, қарапайым жауынгерлерді ажалға қарсы абыржытпай бастаған ерліктің қайнар көзін ашып берді. Ұлы Отан соғысы тақырыбына жазылған бұл кезеңдегі шығармалар бұрынғыдай адам образын бейнелегенде, «біздікі» деп, «дұшпан» деп алақолдық жасап, бір қырынан, бір бояу-тұспен көрсететін жасандылық азайып, соғысты соғысша көрсету, кейіпкерлердің ішкі жан әлеміне психологиялық талдау жасау арқылы ену, полилог, монолог, диалог, табиғат суретін, соны бояуларды характер сомдаудың ең тиімді құралодарына айналдырудағы ізденістері көп нәтижесін берді. 

5 -ДӘРІС

«ХХ ғасырдың екінші жартысы мен  қазіргі қазақ әдебиеті» пәні бойынша 

Тақырыбы: Қазіргі қазақ прозасындағы психологизм, лиризм мәселелері. Психологиялық талдау және оның түрлері мен көркемдік қызметі.
1.Прозадағы психологизм
 2. Көркем шығармадағы ішкі монолог
Психологизм, лиризм. Бүгінгі қазақ прозасында адамның жан диалектикасын ашуда қолданылатын психологиялық талдауға ерекше мән берілуде. Психологизмнің көркемдік-эстетикалық компоненттері: ішкі монолог, ұтымды да ойнақы диалог, көркем портрет, пейзаж, штрих, деталь, психологиялық параллелизмнің көркем характерді даралаудағы, оның қайталанбас рухани болмысын ашудағы мәні деген проблемалар өзекті болып отыр.Бұған Ә.Кекілбаевтың «Күй», «Шыңырау», «Аңыздың ақыры», «Шеткері үй», «Бір шоқ жиде», «Бәйгеторы», «Құс қанаты», О.Бөкейдің «Қар қызы», «Мұзтау», «Қамшыгер», «Сайтан көпір», Д.Исабековтің «Тіршілік», «Сүйекші» повестері мен «Қарғын» романы нақгы дәлел бола алады.Д.Исабековтің «Сүйекші» повесіндегі Тұңғыштың бойындағы руханилықтан ұрпақ қалмаған, сезімдік қасиеттері өліп кеткен. Үндемеске айналған шағына дейінгі аралықта жеке адамның үлкен тағдыры жатыр. Тұңғыш-Аманат-Кеңкелес-Диуана-Үндемес аттарының әрқайсысы - оған тағдырдың тепкісі салған атаулар.

Д.Исабековтің кейіпкерінде нақты белсенді іс-әрекет жоқ. Қаһарманға үстемдік жасайтын нақтылы жағдай, жағдай болғанда, трагедиялық жағдай, әділетсіз өмірдің обьективті бейнесі. Қаламгердің көрсетпек болғаны -адамның мына өмірдегі кері кету процесі. Бұл жерде Тұңғыштың Үндемеске айналу процесі. Жазушы өмірдің трагедиялық суретін жасай отырып, сол өмірге жеке адамның панасыздығы мен қорғансыздығын, жалғыздығын, тағдырының талайсыздығын меңзейді.

Қазақ әдебиетіндегі қоғамдық сана. Өмірде болған, қоғамдық шындықтар тудырған жәйттер, олардың көркем әдебиеттегі көрінісі. Тоталитарлық жүйедегі көркем әдебиетке қойылған шектеулер, саяси цензура, оның қоғамдық санаға, үлттық санаға ықпалы. Құлдық сана мен рухсыздану апаты. Бүгінгі әдебиеттегі жаңа сапалар, көркемдік өлшемдер. Символ образдардың көркемдік мэні, қоғамдық-әлеуметтік астары. О.Бөкейдің, М.Мағауиннің,

Д.Исабековтің, Ә.Кекілбаевтың т.б. шығармаларындағы қоғамдық сананың көрінісі. Кеңестік жүйедегі қоғамдық, ұлттық сананың жүдеуі. Кеңес әдебиетіндегі шьндықтың сыңаржақ алынып, өмірдің бірыңғай күнгей жағының суреттелуі. Шындықты тек халықтың жасампаз істері мен үйреншікті тіршілігінен ғана емес, қоғам дамуының қайшылықтарынан, сәтсіздіктерден, өмірдің драматизмінен де іздеудің көркем әдебиеттегі көрінісі. М.Мағауиннің «Тазының өлімі», «Қара қыз», С.Мұратбековтің «Жабайы алма», О.Бөкейдің «Қар қызы», «Жабайы алма», Д.Исабековтің «Тіршілік», «Дермене», «Сүйекші», Т.Әбдіковтің «Ақиқат», «Әпке», Т.Нұрмағамбетовтің «Қош бол, ата», «Тұнық су» повестері. Сонымен бірге қазақ әдебиетінде интеллектуалдық прозаның белең алуы. Суреткерлік пен ойшылдық. Р.Тоқтаровтың «Қара жыра», «Жендет», О.Бөкейдің «Кербұғы», А.Сүлейменовтің «Бесатар» шығармалары.¥лттық характер - әрбір халықтың тарих беделінде, түрлі өтпелі кезеңдерде қалыптасқан мінез ерекшелігі. Кейбір сьншылар ұлттық характерді көркемдік шарты ретінде алға ұстап, кейбір жазушылардың творчестволық өресін осы проблемаға қатынасы арқылы анықтауды міндетті деп есептейді.

Көркем шығармадағы ұлтгық идея осы ұлттық характер арқылы, оның ұлттық санасы арқылы, танымы, көзқарасы арқылы көрінеді. Ендеше ұлттық характердің жасалу ерекшелігі автордьщ шеберлігіне сьш болу керек. Ол көркемдік шарттылыққа негізделген терең ойлы, реалистік-символикалық образдар арқылы жер, қоғам, ұлт туралы толғаныс-ойларын батыл айта білген. Бұл образдардың жасалу дәрежесі жазушының интеллектуалдық ізденіс ой-өрісін, философиялық дүниетанымын да танытады.

Идея және образ категорияларының бүгінгі күнгі динамикасы.

Бүгінгі қазақ прозасындағы образ жасаудағы ізденістер. Образ, адам, адам концепциясы арасындағы сабақтастықтар. Қазақ прозасының алғашқы қадамынан бүгінге дейінгі даму эволюциясына, ондағы түр, мазмұн, көркемдеу тәсілдері мен құралдарына назар аудару. Қазіргі прозадағы ұлттық сана, ұлттық психология, ұлттық характердің көрінісі. Жаңа қоғамға лайықты адамдар арасындағы қарым-қатынастар, ондағы гуманистік сипаттың басым болуы. Қаһармандардың болмысындағы рухани өзгерістер, оның уақыт тынысын дәлеледі бейнелеуі. Мыс. С.Мұратбековтің «Отау үйі», «Ананың арманы», Т.Нұрмағамбетовтің «Ата қонысы», Ш.Мұртазаның «41-жылғы келіншек» шығармалары, Қ.Жұмаділовтің «Құзғынның өлімі», «Ит базары», Д.Досжановтың «Мағжанның өлімі», З.Жәкеновтің «Зұлмат», К.Ахметбековтің «Қасірет», Т.Зәкенұлының «Көкбөрінің көз жасы» т.б. романдарындағы тұлға жасаудағы тереңділік, философиялық астар. Образ жэне характер, портрет жасаудағы шеберлік. Д.Досжанов «Мағжанның өлімі» әңгімесінде ату жазасы алдындағы Мағжанның аузына мына жолдарды салады: «...Өлімнен қорықпаймын. Шын ақындық, адамдық рухым әлдеқашан денемнен бөлініп, сыртта, өлеңімнің әр жолында, кітабымның әр бетінде қалған, алдында отырған құр қауқармым, тұлыппын, сұлба суретім әншейін». Ақанның күйі де осындай, ол өзі өлсе де, рухы жырларында қалған.

Қ.Жұмаділов қысқа эпикалық жанрда бүгінгі күннің өзекті деген проблемаларын көтереді.Әсіресе, қаламгердің қазақ әдебиетінде әлі жан-жақты игерілмей келе жатқан жаңа қоғам проблемаларына баруы, тәуелсіз қоғамда өмір сүріп жатқан адамның өзгерген санасына көркемдік тұрғыдан барлау жасауы қазақ әдебиетінің жаңа арнада дамуына өз үлесін қосары сөзсіз.

Бұл ретте автордың «Жемдеген қырғауылдар», «Жалдамалы күйеу», «Құдайдың үйі», «Тіленші», «Бұдарбайдың бұқасы», «Ит базары», «Толған айдың түні» әңгімелерінің орны ерекше. Әдебиеттану  ғылымында  келелі  бір  тақырып  болып енген  психологизм,  ішкі  монолог  мәселесінің  зерттелуі  Батыста  модернистік  бағыттағы  жазушылар ( М.Пруст, Дж.Джойс, Ф.Кафка)  өмірге  әкелген  ой  ағысы («поток сознания»)   тәсілі  мен  орыстың  реалистік  әдебиетінде  (Л.Толстой,  Ф.Достоевский т.б.)  бой  көрсеткен  ішкі  монолог  тәсіліне   тікелей  байланысты.  Бұл  төңіректегі  ғылыми-теориялық  пікір  орыс  әдебиетінде  тұңғыш  рет  Н.Чернышевскийдің, Л.Толстойдың  творчествосына  қатысты 1856 жылы   «Современниктің»  12-кітабында  жарияланған  «Детство. Отрочество.  Военные  рассказы» деген  мақаласынан  бастау  алса  керек. Осы  мақалада  алғаш  рет  «жан  қозғалысы»  (диалектика  души),  ішкі  монолог  деген  терминдер  қолданылады.  Ал  Ф.Достоевскийдің  шығармаларын  теориялық  тұрғыдан  талдау  барысында  белгілі  теоретик,   әдебиеттанушы  М.Бахтин  («Проблемы творчества  Достоевского» 1928)  әдебиеттану  ғылымына  полифониялық  роман  жанрын  және  екіұдайылық  (двойственность),  екі  дауысты  сөз  (двухголосовое слово),  ішкі  диалог (внутренний  диалог),  адам  ішіндегі  адам  (человек в человеке) т.б.  секілді  тың  теориялық  терминдер  мен  жаңа  ұғым,  түсініктер  ендірді.

Негізі  полифония – грек  сөзі.  Ол – көп  үнділік,  алуан  әуезділік  мағынасын  білдіретін  музыкалық  термин. М.М.Бахтин  бұл  ұғымды  әдебиеттану  ғылымы  тұрғысынан  тың  ой   елегінен  өткізіп,  өзінің  «Проблемы  творчества  Достоевского»  атты  еңбегінде  ғылыми  айналымға  енгізді.  М.М.Бахтиннің  түсіндіруінше,  полифония  ұғымы  дәстүрлі  монолог  типінен  түбегейлі  өзгеше  жаңа  жанр – полифониялық  романның  және  суреткерлік  ойдың  айрықша  типін  анықтайды.

Әлем  әдебиетінде  ішкі  монологтың  дәстүрлі  монологтан  дербес  бөлініп,  мән-маңызының  күрделенуіне  және  оның  жаңа  түр,  элементтерінің  көрініс  табуына,  сондай-ақ  «ой  ағысы»  тәсілінің  тұтас  бір  категория  болып    қалыптасуына  батыс  әдебиетінде  М.Пруст,  Ф.Кафка, В.Вульф т.б.,  ал  орыс   әдебиетінде  Л.Толстой  мен  М.Достоевский  үлкен  үлес  қосты. 

 

Алайда  20-30-жылдары  социалистік  реализм  әдісінің  өріс  алуына  орай  идеологиялық,  таптық,  тақырыптық т.б.  мәселелер  алдыңғы  қатарға  шығып  кетті  де,  жеке  адам  проблемасын,   оның  жан  жүйесіндегі,  ішкі  рухани  әлеміндегі  сезімдік  құбылыстар  назардан  тыс  қалып  қойды.  Соның  салдарынан  психологизм  мәселесі  60-70-жылдарға  дейін   жүйелі  түрде  зерттелген  жоқ.  Сондықтан  кейіпкер  психологиясын   ашудағы  бірден-бір  кілт  болып  табылатын  ішкі  монолог  тәсілін   жеке,  жүйелі  түрде  зерттеп,  жан-жақты  талдау   бүгінгі   күннің  басты  проблемасы,  міндеті  болып  табылады.  

 

Қазақ  прозасында,  оның  ішінде  М.Жұмабаевтың  («Шолпанның  күнәсі» әңгіме),  Ж.Аймауытовтың («Ақбілек»  романы)  психологиялық  туындыларында  тұсауын  кескен  ішкі  монолог  тәсілі  М.Әуезов  шығармаларында  дәстүрлік  жалғасын  тауып,  тұтас  бір   категория  ретінде  танылады. ХХ  ғасыр  басындағы  әдебиетте  ішкі  монолог  тәсілінің  соны  серпіліс  танытып,  характердің  еркін  өсу  мәселесіне,  ой-сананың  алдыңғы  қатарға  шығуына  себеп  болуы  кездейсоқтық  емес. Өйткені  қоғам  өзгерді,  өмір  жаңарды,  соған  байланысты  жаңа  адам  психологиясын  түсіну  мақсат  болды.  Ал  оны  тану  үшін  жаңа  тәсіл,  жаңаша  ойлау  жүйесі,   стильдік  шеберлік  керек  еді.  Бұрынғыдай  біреуді  біреудің  көзімен  көру,  яғни  кейіпкер  тағдырын,  ой - арманын   бір  ғана  автордың  баяндауында  емес,  енді  өзіңді  өзің   өз  көзіңмен  көре  білу  алдыңғы  қатарға  қойылды. Ішкі  ой  еркіндігіне  бас  иген,  ірі  интеллект  иелері,   біртума  суреткерлер  өздері  секілді,  заман  қамын  жейтін,  өз  елінің  тағдырын  өзі  түсінуге  тырысқан  кейіпкер  әкелді.   Оған  М.Жұмабаевтың   Шолпаны,  Ж.Аймауытовтың  Ақбілегі,  Қартқожасы, М.Әуезовтің  Абайы т.б. дәлел  бола  алады.

 

Осы  орайдағы  талантты  сыншы-әдебиетші А.Сүлейменовтің: «... Интеллект  өз  ретінде   психологияға  таңба  салады.  Ал  психология,  интеллект – адамның  бүгінінің,  ертеңінің  көрініс  ағыны – суреткер   творчествосын,  стилін  анықтайды» ,- деген  сөзі   біздің  ойымызды  нақтылай  түседі.

 
Ішкі  монолог  тәсілі  әлем  әдебиеті  мен  фольклорында  кеңінен   дамыған  және  бай  дәстүрі  бар,  әдебиеттің  қай  жанрда  да  атқарар  көркемдік  қызметі  бар  дербес  бейнелеу  құралы.  Оның  ғасырларға  ұласқан  ұлан-ғайыр  тарихының  өзі  адамның  ішкі  сезімдік  құбылысын,  жан  дүниенің  тылсым,  жұмбақ  сырларын,  ойлау  процесінде  болатын  еркінен  тыс  емес,  ерікті  түрде  болатын  психологиялық   қимыл-әрекеттерді  танып-білуге,  зерттеуге  деген  талап-тілектің  көне  дәуірде-ақ  қолға  алынғандығын   көрсетеді. Атап  айтсақ,  «Жан  туралы»  (О душе)  трактаттың  авторы  Аристотель әлемдік  әдебиетте  тұңғыш  рет  жан  туралы  проблеманы  жүйелі  түрде  зерттесе,   Әл-Фараби өлең  өнерінің  қағидалары  туралы  тұңғыш  рет  трактат  жазды. Сондай-ақ  адамның  ойы  мен   сезіміндегі  сан  алуан  құбылыстарды,  психологиялық  процестерді  тіл  жағынан  зерттеген  атақты  ғалым  А.Потебня өзінің  ғылыми-теориялық  еңбектерінде  тіл  мәселесі,  тілдің  таным  мен  ойлау  жүйесімен  байланысы,  тіл  мен  сананың  бірлігі т.б. сондай-ақ  адам  санасының  тарихи  өсуі,  оның  табиғаты  жайында  көптеген  теориялық  мәселелер  көтерді.

 Ал  қазақ  әдебиеттану  ғылымында  әдебиетші-теоретик  А.Байтұрсыновтың  «Әдебиет  танытқыш»  (1926) атты  ғылыми   еңбегінде  толғау  жанрына  теориялық  тұрғыдан  анықтама  беріп,  оның  табиғатын  ашуы  өз кезеңіндегі   үлкен  бір  жаңалық  еді.  Бұл  жылдары  ішкі  монолог  туралы  ғылыми   түсінік,  термин  ұлт  әдебиеттері  ғана  емес, орыс  әдебиеттану  ғылымында да  толық  танылып,  қалыптаспаған   болатын. Монолог  деген  терминді  пайдалана  отырып,  оның  тарихи-генетикалық  ерекшеліктері  мен  даму эволюциясы  туралы  алғашқылардың  бірі  болып  пікір  айтқан  ғалым  Қ.Жұмалиев  болды. Оның  «Қазақ  әдебиеті  тарихының   мәселелері  және  Абай  поэзиясының   тілі» деген  зерттеуіндегі  «Абай – қазақтың  бірінші  психолог  ақыны»  атты  мақаласының  маңыздылығы  ауыз  әдебиетіндегі  ішкі  монологқа,  олардың  көркемдік  ерекшеліктеріне  жасаған  ғылыми  талдауы  төл  әдебиетіміздегі  психологизм  мәселесін   зерттеудегі  игі  бастама  болды. Қ.Жұмалиевтің  осы  мақаласындағы  пікірі  кейін  фольклортанушы  ғалымдар  С.Қасқабасов,  Ш.Ыбыраев т.б.  ғалымдардың  зерттеу  еңбектерінде  теориялық  тұрғыдан  дәлелденіп,  өзінің  өміршеңдігін   көрсетті.

 
Бүгінгі  көркем  прозада   жан-жақты  толысып,  өсіп-өркендеген  ішкі  монологтың  түп-тамыры  тереңде,  сонау  көне  ғасырда,  мифтерде,  бертін  келе  фольклорда  жатыр  деген  біздің  ойымызға  белгілі  фольклорист - ғалым  С.Қасқабасов  өзінің  «Қазақтың  халық  прозасы»  атты  монографиялық  еңбегінде  айтылған  пікірлер  тірек  бола  алады.  Атап  айтсақ,  С.Қасқабасов:  «Адамның  жаратылыстан  өзін  бөлмей  тұрған  кезде  туған  көптеген  мифологиялық  символдар   жануарларға  немесе  табиғат  объектісіне  арнап  сөйлеуге,  олармен  сырласып,  тілдесуге  болады  деген  түсінік  кейін  көркем  фольклорға  ауысып,  басқа  бейнелеуіштік  сипат  алған», - деген  тұжырым  жасайды.

 
Міне,  бұлардың  бәрі  ішкі  монолог  тәсілінің,  оның  сан  алуан  түрлері  мен  элементтерінің   (түс  көру,  табиғатпен   тілдесу,  санасыз  жануарға  жүрекжарды  сырын  ашу,  аңдармен  адамша  сөйлесу т.б.)  біздің  төл  әдебиетімізде,   әсіресе  эпостарда  әуелден  барлығын  және  оның  тарихи-генетикалық  ерекшеліктерінің  байлығын дәлелдеді.  Негізгі  әдебиеттану  ғылымында  монолог  пен   ішкі  монолог  деген  көркемдік  тәсіл  бар. Осы  екі  тәсілдің  айырмашылықтарын айқындау  барысында  олардың  әдебиеттегі  алатын  орны  мен  көркемдік  қызметі  де  өз-өзінен  бөлектеніп   шыға  келеді.  Мысалы,  монолог  (дәстүрлі  қарапайым  монолог  десе  де  болады)  кез-келген  шығармада  кездессе,  ал  ішкі  монолог – тек  көркемдігі  биік   туындыларға  тән  тәсіл.

 
Біз  монолог  пен   ішкі  монологқа  берілген  (әр  түрлі  еңбектердегі)  анықтамалардан  олардың  әрқайсысына  тән   қасиеттеріне,  ерекшеліктеріне   көз  жеткіземіз. Бір  ғана  адамның  ішкі  көңіл-күйін   білдіретін  және  кейіпкерлерді  сөйлету  тәсілі  болып  табылатын  монолог  көбінесе  көркем  шығармаларда  дәстүрлі  қарапайым  монологтың  қызметін  атқарады  және  оның  ішкі  монологтан  тағы  бір  айырмашылығы – жүйелі  сөз  болып  келеді. Ал  ішкі  монологта  жүйелілік  сақтала  бермейді.  Монолог  түріндегі  жүйелі  сөзден  ішкі  монологтың  айырмашылығы  да  осында,  яғни  бір  ойды  бір  ой  тірсектеп,  логикалық  байланысы  үзіліп,  қайта  оралып,  қайта  жалғасып,  көп  жағдайларды  сезім  құбылысының  тұтастығы  саналы  түрде  (әдейі  десе  де  болады)  сақталмайды. 

 
Бұл  жөнінде  әдебиетші  ғалым  Л.Гинзбург  өте  дұрыс  түсінік  береді: «... Литературные  формы  и  функции  прямой  речи  претерпели  глубочайшие  изменения  от  недифференцированной,  лишь  формально  выделенной   из  повествования  речи  персонажей  средневековых  памятников до  умышленно  бессвязного   прозы ХХ века».

  Ғалым  кейіпкердің  ішкі   сөздерінің  логикалық  байланысын  саналы  түрде  үзіп,  ой  мен    сезім   құбылысының  тұтастығын  сақтамауды  ХХ  ғасыр  басындағы  прозаға  тән  құбылыс  деп  қарайды.  Ішкі  монологтың  авторлық  және  персонаждық  түрлері  де  (формалары)  бар.  Ішкі  монолог  кейіпкердің  ой-сезімін  жеткізетін  автор  сөзі  тұрығысында  берілуі  мүмкін  немесе  тура  кейіпкердің  өз  атынан  да  айтылуы  ықтимал. Ішкі  монологқа  қосалқы  күш-қуат  беріп,  мазмұнын  байытып  тұратын  басқа  да,  атап  айтсақ,  ой  ағысы,  көркем  сөз,  пейзаж,  портрет,  психологиялық  талдау,  екіұдайылық  (двойственность),  ішкі  диалог,  психологиялық  параллелизм,  мимика  (ымдау),  жест  (ишара),  дауыс  толқыны (интонация),  пауза,  көзқарас,  түс,  оны  жорыту  т.б.  толып  жатқан  көркемдік  бейнелеу  тәсілдерімен  ішкі  монологтың  элементтері  бірлескенде  ғана  проза  поэтикасына  қол  жеткізуге  болады.   Сонда  ғана  ішкі  монолог  прозада  дербес  тәсіл  ретінде  көркемдік  қызмет  атқара  алады.  

     «Көшпенділер», «Жаушы», «Елім-ай», «Үркер», «Елең-алаң»  романдарында  екі  мәселе,  бақытты  өмір  үшін  күресі  мен  болашақ  тағдырының  бет алысын  таңдап  алуы  өзекті  желі  болып  тартылған.  Өзара  ұқсас  тақырыпта  жазылғандақтан,  бұларда  кейбір  оқиғалық  қайталаулар  кездесуі  табиғи.  Қалай  дегенде де  халқымыздың  елдік,  ерлік,  парасаттылық  кемеңгерлігін  сынға  салған  жақсы  қасиеттерін  жарқыратып  ашқан  аса  күрделі  оқиғаларды  қайта  жаңғыртып,  жұртшылыққа  өткен  кездердің  өкінішті  тәжірибесін  де,  үлгі  тұтар  сабақтарын  да  көркем  елестете  алуы,  әдебиетімізді  қызғылықты  соны  бейнелермен  байытуы  бұл  шығармалардың  жұртшылықтың  көркемдік  сауалына  лайықты  жауап  бере  алғандығын  сипаттайды.

Психологиялық  талдау  дегеніміз: өмірде  болып  жататын  драмалық,   трагедиялық  жағдайлардың  көркем  шындыққа  айналуына  байланысты  адамның   (кейіпкер)  көңіл  күйіндегі  күйініш  пен   сүйінішті  жан  әлеміндегі  буырқанған  бұрқанысты,  жүрек  түпкіріндегі  толқу  мен  тебіренуді,  яғни  болуы  мүмкін  шымыр  да  шынайы  сезімдік  құбылыстарды  әрі  жинақтап,  әрі  даралап  суреттей  отырып,  сол  адамның  мінез-құлқын,  рухани  болмысын,  қысқасы  психологиялық  ішкі  портретін  монолог  арқылы  жазушының   көз  алдымызда  елестету  шеберлігі.

Психологиялық  талдау  әлем  әдебиетінде  жаңалық  ретінде  ХІХ  ғасырдың  екінші  жартысында  көрінді.  Орыс  әдебиетінің  сынында  психологиялық  талдау  деген  терминді  алғаш  ғұлама  эссеист  А.Г.Чернышевский, Л.Толстой  шығармаларын  талдау  үстінде  қолданған.  Сыншы  сол  кезде: «Творчестволық  талантқа  күш  беретін  зор  қасиеттің  бірі – психологиялық  талдау  емес  пе  екен», - деп  жазған  еді.  Психологиялық  талдау – қоғамдық  құбылыстың  шырқау  шыңы   адамды,  оның  жанындағы  сезімнің  жықпылдары  мен  қат-қабат  қалтарыстарын,   шуағы  мен  ызғарын,  ондағы  қарам-қайшылықтарды  дәл  де  нақтылық  жағдайда  зерттеудің  тамаша  тәсілі  деп  қорытынды  жасауға  болатын  сияқты.

Психологизмді  кез-келген  туындыдан  талап  етер  айнымас  шарт  емес  екені  түсінікті.  Ол  реализм  тиімділігі  мен  мүмкіндігін  арттыра  түсуге  қызмет  қылмақ.

Қазақ  прозасындағы  психологиялық  талдау  ағымы  тек  бүгінгі  күн  тақырыбына  арналған  шығармаларда  емес,  тарихи  туындылардың  да  бейнелеу  принципіндегі  негізгі  жемісті  бағыт. Тарихи  тақырыпты  игерудегі  М.Әуезов, Ғ.Мүсірепов, Ғ.Мұстафин, С.Мұқанов  дәстүрлері  кейінгі  буын  қаламгерлер  шығармашылығында  өзгеше  қырлармен  дами  түскенін  білеміз.  Осы  бағыттағы  құнарлы  ізденістер  торабын  І.Есенберлин  романдарынан  көруге   болады.  Сонымен  қатар  «Аласапыран»  роман-дилогиясын  жазған  М.Мағауин  шығарма  архитектоникасын  бір  адам,  нақты  тарихи  тұлға,  бас  қаһарман – Ораз-мұхамед  сұлтанның  өмір  жолы,  бастан  кешірген  сергелдеңді  тағдырына  негізделген.  «Ораз-мұхамед тұлғасы  алуан  ситуация  үстінде  сенімді  ашылған  тартымды  тұлға  болып   көрінеді», - деп  нақты  тұжырым  түйген. 

М.Мағауин  түрлі  атақ-дәрежесі,  лауазымы,  шыққан  тегіне  қарамастан  кейіпкердің  өрлігі,  батырлығы,  ақылы,  адалдығы,  тәкаппарлығы  тәрізді  адамдық  қасиетін  де  әр  алуан  күрмеуі  қиын  психологиялық  ситуацияларда  бедерлейді.  М.Мағауин  өзі  суреттеп  отырған  дәуір  шындығына  басты  кейіпкерінің  тағдырына  қатысты  қазіргі  тарих  ғылымына  белгілі  және  әлі  белгісіз  тарихи  документтер  мен  фактілерді  жете  зерттеп,  білудің  нәтижесінде  үлкен  ғылыми  және   көркемдік  ақпараттарға  жетеді.  

С.Сматаевтың «Елім-ай»  романында  бірінші  кезекте  қазақ  халқының  жоңғар  басқыншыларына  қарсы  күресі емес,  жоңғар  шапқыншыларының  қазақ   халқына  қарсы  қимыл-қарекеті  суреттелгендей  әсер  қалдырады.  Бірақ  жазушы  жоңғар  нояндарының,  хонтайшыларының  айналасын,  үй-ішілік  өмірін,  жаугершілік  қимылдарын  және  қазақ  ауылдарының  өмірін  қатар  алып  көрсетеді.  Қалың   бұқара  тіршілігіне кең  орын  беріледі.

Адам болмысына қатысты терең философиялық толғаныстар 70-80-ші жылдар прозасының дарынды өкілдерінің бірі - Ә.Кекілбаев шығармашылығының да негізгі бағыттарын айқындады. “Шыңырау”, “Күй”, “Ханша-Дария хикаясы”, “Бәсеке”, “Құс қанаты”, “Шеткері үй” повестері, “Аңыздың ақыры” романы жазушының  адам жөніндегі көркемдік-философиялық концепциясын барынша ашып көрсетуге болатын көркем шығармалар. Қаламгер әдебиеттік өрістеудің кейінгі кезеңдеріне тән ерекшеліктер - тарих қойнауларына үңіліп, аңыздық желілерді туынды өзегіне айналдыра отырып, мифологиялық желілерді көркемдік мақсатына сай қолдана отырып, өнердің ұлы нысанасы - адамды тануға тың талпыныстар жасады. Өткен күннің көмескі суретін қиялымен байытып, қайта тірілте отырып бүгінгінің мәселелерін бажайлайды.

    “Әбіш шығармашылығында біздің қазақ жазушыларынан жиі ұшыраса бермейтін бір ерекшелік сипат бар. Ол әр шығармадағы әр түрлі тақырыптар мен идеялардың тұтасып барып бір жүйе құруы, жазушы концепциясына айналуы. Сол концепция “Күй”, “Ханша-Дария хикаясы”, “Аңыздың ақыры” үшеуіне циклдық сипат дарытса, “Шыңырау”, “Бәйгеторы” повестері автордың жаңағы шығармаларындағы ойын, дүниетанымын, өмір құбылыстарына деген көзқарастарын айқындап, толықтыра түседі. Айналып келгенде, Әбіштің біз атаған бес туындысының қай-қайсында болмасын, бір мәселе - адамның қоғамдағы рөлі мен орны деген жалғыз проблема қозғалады” - деп баға береді сыншы М. Ысқақбаев. Біз осы айтылған орынды пікірге қосыла отырып, Әбіш кейіпкерлерінің қоғамдағы орын-салмағын іздеумен шектелмейтінін айтқымыз келеді. Рас, адам және қоғам қарым-қатынасы суреткердің көркемдік қазынасынан ерекше орын алатыны талас тудырмайды. Дей тұрсақ та, жазушы адам мен оның тіршілік маңызын жан-жақтылық тұрғысынан зерттейді. Соның бірі - адамның онтологиялық жалғыздығы мәселесі. Әрине бұл проблеманы Ә. Кекілбаевтің аталып отырған шығармаларының барлығынан табамыз деу ағаттық болар еді. Адам табиғатына қатысты бұл мәселе жекелеген туындыларында және әр деңгейде көрінеді. 

    Жазушының “Шыңырау” повесіндегі бас кейіпкер - Еңсеп ата кәсібі - құдық қазумен қоңырқай тірлік кешіп жүрген, өз ортасы үшін елеусіз ғана адам. Оның өмір сүріп келе жатқан осы шағына дейін “қыран топан қызыққа батқан берекелі өмірі жоқ. Түксиген сыз қабырғалар мен қиыршық топырақтан басқа, екі иінінен аждаһадай айқара басқан көр-қараңғыдан басқа, көргені де шамалы. Бірақ оның осы қара көр қуыс пен бір шөкім сұрқай өмірінен бөгде ойлайтын да ештеңесі жоқ еді”.

    Суреткер өзінің стильдік бедері - аналитикалық, философиялық баяндауға сүйене отырып шығарманы трагедиялық коллизияларға құрады. Еңсепті ғұмыр бойы иектеп келе жатқан сезім - үрей мен күдік. Ол жер шұқып құдық қазу барысында, шыңыраудың түбінен судың шығу-шықпауы екіталай. Өзі ойлаған межеге жеткенде “өлім аузында жүрген кісінің” күйін кешеді. Баяғыдағы сәл болмашы қуанышы, бұдан әлдеқайда бұрынғы, тіпті кешегі талай-талай құдық қазып бетегелі белге берекелі су келтіргендегі қызығының барлығы ұмытылады. Еңсептің бойындағы үрей сезімі талай жылғы құдықшылық еткен кәсібінің нәтижесінде пайда болды дейік. Ал тас қараңғы шыңырау түбінен жарық әлем - жердің бетіне шыққанда бұл сезімнің көлеңкедей еріп жүретіні қалай? Енді маңынан жуымайтын болып өз-өзіне ант беріп, көп уақыт сол тұңғиық қапасқа тағы да түсуге бел байлайды. Үнемі солай. “Күні кеше жігерін құм қылған қыран шұңқырға қайтадан жетелеп алып келген әзәзіл күштің аты не екенін ол кезде Еңсептің өзі де білмейтін. Келе-келе түсінді. Бірін-бірі жақсы мен жаманға бөліп, жағаластырып қойған мына дүниеде бөтеннің аузынан шыққан жылы сөз, қошамет-қолпаш әлі арыны қайта қоймаған арғымақ атқа қатты тебінген үзеңгімен бірдей екен. Ал ол кезде адам пақырды тауға ұрып, тасқа соқтыратын аяр алданыштың әлі арыны мұқалмаған арғымақ кезі еді”. 

Көркемөнердегі қандай да болсын бағыт, ағымдар өзіне дейінгі шығармашылықтағы философиялық негіздер мен көркемдік-эстетикалық принциптерді қайта қарау негізінде туып отырды. Әлемдік әдебиет контексінде модернизм эстетикалық доктрина ретінде алдыңғы дәуірлердің рухани құндылықтары мен дүниетанымдық қырларын жаңаша (французша «moderne» сөзінің «жаңа», «жаңашыл» ұғымын беретінін ұмытпайық) парықтаудан барып дүниеге келді. Дәстүрлі эстетикалық ұстанымдарды басқаша екшеудің мысалдары ретінде еуропалық әдебиетте импрессионизм, символизм, жаңа драма, кубизм, имажизм, футуризм, экзистенциализм т.б, мектептер мен ағым-бағыттар пайда болды. Еуропалық модернизм дүниежүзілік соғыс сияқты адамзат көшіндегі ауытқулар мен әлеуметтік-тарихи дағдарыстар тұрғысында белең алып, әлем келбетін, өмір шындығын танытуда өз потенциалын тауысып біткен позитивизмге қарсы тұрудан басталды. Модернистер өз дәуірлерін ірі тарихи жаңарулар мен түбегейлі өзгерістердің кезеңі деп қарады. Алғаш тәжірибе түрінде енгізіліп, кейін теориялық тұрғыдан негізделген «сана ағымы», А. Бергсонның интуиция және сана өзгерістері мен өмір құбылыстарының ұқсас жағдайларын сабақтастыру, З. Фрейд пен К. Юнгтың адам әрекетерін санадан тысқары қарастыратын психоанализі хақындағы концепциялары модернистер үшін айрықша маңызға ие болды. 

Модернизм мен постмодернизмнің қазақ әдебиетіндегі көріністері жөнінде ой сабақтап келе жатқан ғалым Б. Майтанов бұл эстетикалық құбылыстың ұлттық сөз өнеріміздегі белгілерін ХХ ғасырдың алғашқы ширегінен бастайды. Ол: «Сәл ертерек дәуірге көз салсақ, модернизм мен постмодернизмге хас мәтін құрамының байлығы мен әркелкілігі М. Әуезовтің «Қорғансыздың күні», «Жетім», «Бүркіт аңшылығының суреттері», Ж. Аймауытовтың «Елес», М. Жұмабаевтың «Шолпанның күнәсы», С. Ерубаевтың «Менің Құрдастарым», С. Сейфуллиннің «Біздің тұрмыс» шығармаларынан мол аңғарылады. Аталған туындылардағы интертекст, реминисценция, аллюзия көріністері өмір шындығын қалыптағы реалистік баяндаудан гөрі оны қабылдаушы субъектімен арақатынаста, жан-жақты танытуда зор нарративтік роль атқарды. Модернистік прозада шарықтап дамыған сана ағымын суреттеу өнері М. Әуезов, Ж. Аймауытов, М. Жұмабаев мәтіндерінде ұлттық дәстүр сілемдерін қалыптастырды, –  дей отырып, – Поэзияда символизм мен импрессионизм көріністері, прозада экзистенциализм мен экспрессионизм (фрейдшілдік сарын) эстетикасына тән белгілер күрделі дүниетанымдық, көркемдік ізденістерге мұрындық болғанын жоққа шығару қате», –  деген маңызды тұжырым жасайды (Майтанов Б. Қазіргі қазақ прозасындағы модернистік және постмодернистік ағымдар //«Қазақ әдебиеті» газеті, 2004. №43. – Б.8-9). Ғалымның ХХ ғасырдың алғашқы онжылдықтарындағы әдеби даму ерекшеліктерін модернизммен қиыстыруы – жарқ-жұрқ еткен «измдер терминдеріне» қызығу емес, әдебиеттегі болған нәрсені, ақиқат құбылыстарды нақты дәлелдермен алдыға тартатын, әбден көз жеткізген теориялық толғамдар. Зерттеуші модернизмге тән әдеби-танымдық құбылыстың жалғасын 1960 жылдардан бергі прозаның айтулы ерекшелігі, стильдік доминанты тұрғысында қарастыруының да бұлтарыссыз дәлелдері жеткілікті. Ол «жылымық» жылдары бос қалған рухани кеңістікті толтыруға асыққан О. Бөкей, Р. Тоқтаров, С. Мұратбеков, М. Мағауин, Ә. Кекілбаев, Т. Әбдіков,  Ә. Тарази, Қ. Ысқақов, А. Нұрманов, Д. Досжанов, Р. Сейсенбаев, М. Қабанбай т.б. жазушылардың шығармаларындағы жаңа образдар мен өзгеше бейнелеу сипаттарды, жаңаша таным мен бөлекше ойлау жүйелерінің орныққанын саралай келіп, «әлемдік ауқымдағы соңғы мәдени-танымдық, эстетикалық қозғалыстарға үн қату, олармен ортақтасу тілегінен туындап, тебіндеген модернистік поэтика заңдылықтары қазақ прозасында да өзіне тиісті өріс тауып, әдеби-көркемдік, интеллектуалдық даму игіліктерін жаңа құндылықтармен жаңғыртуы заңды», –  деп табады (Майтанов Б. Қазіргі қазақ прозасындағы модернистік және постмодернистік ағымдар //«Қазақ әдебиеті» газеті, 2004. №43. – Б.8-9). 

Модернизмнің қазақ әдебиетінде әр түрлі реңкте, түрлі ағымдар арқылы көрінісін монографиялық тұрғыда зерттеу нысанына айналдырған ғалым           Т. Есембеков болатын. Зерттеушінің «Драматизм және қазақ прозасы» (1997) атты еңбегі бұрын біржақты мансұқталып келген модернизмнің ұлттық проза поэтикасынан алатын лайықты орнын айғақтаған алғашқы көлемді еңбек ретінде бағалы. Бұл мәселені әдебиеттанудың драматизм сияқты күрделі категориясы арқылы жан-жақты қарастырған ол ХХ ғасырдың алғашқы бөлігіндегі прозада бедер танытқан экспрессионизм, импрессионизм, экзистенциализм құбылыстарын анықтап берді. Көркем шығармашылықтағы М. Жұмабаев, Ж. Аймауытов, М. Әуезовтерден тамыр тартқан модернизм үдерісінің ХХ ғасырдың 60-80 жылдар прозасына әкелген  ықпалына да қатысты «ХХ ғасырдың катаклизмдерінің ішінде ғұмыр кешкен адамды тұтастық күйінде қарау – драмалық қазақ прозасының соңғы онжылдықтардағы негізгі бағыты. Авторлар мұнда модернистік деп аталатын поэтиканы қолдана бастайды (исповедь, сана ағымы, түс, фантастикалық суреттер мен образдар, бөлшектенген сананың метафорасы ретіндегі қос жарылу)» сипаттағы құнды тұжырымдар жасады (Есембеков Т. Драматизм и казахская проза.– Алматы: Ғылым, 1997. 220-с). Сонымен қатар Т. Есембеков зерттеуінен кейін жыл аралата шыққан А. Исмақованың «Казахская художественная проза. Поэтика, жанр, стиль» (1998) зерттеу еңбегінде қайта оралған Алаш қаламгерлерінің туындыларындағы экзистенциалистік проблематика, қазіргі қазақ прозасындағы фольклорлық фабулаларды, аңыздық-ертегілік сюжеттердің жаңаша түрлендіру – неомифологизм сияқты модернистік әдебиет принципі жөнінде мәнді байламдар жасады.  

Экзистенциалистік таным мен олардың ұстанған концепцияларын, теориялық қырларын қарастыра отырып ұлттық прозаның әлемдік әдеби үдеріспен ортақ арна табатын, үндесетін қырларын тануға талпынған едік. Экзистенциалистердің күрделі тұғырнамаларының бірі – жатсыну мәселесін қазақ прозасы үшін философиялық-эстетикалық тұрғыдан қаншалықты маңызы болғандығын талдау өзегіне айналдырғанбыз. Жатсынуды адамның адамнан жатсыну, адамның өз-өзінен жатсынуы (самоотчуждение), адамның ортадан, қоғамнан жатсынуы сияқты бірнеше ракурстан зерделей отырып, ХХ ғасырдағы дүниежүзілік көркем дамуға модернистік ой-толғамдар қатты ықпал еткендігін, қазақ әдебиеті де одан тысқары тұра алмағандығын негіздеуге ұмтылыс жасап көрген болатынбыз. Алайда ол еңбекте модернизмді кешенді түрде алып қарамай, оның экзистенциализм сияқты жекелік көрінісіне ғана тоқталғанбыз Модернизм қоғамдағы қайшылықтардың барынша тереңдеген уақытында, рухани-мәдени құлдырау, санадағы дағдарыстар белең алып кеткенде, оған қарсы реакция ретінде жаңа құндылықтар ізденістері кезінде пайда болғанын білеміз. Қазақ прозасында ХХ ғасырдың алғаш кезеңдерінде көрініс беріп, қайтадан үзіліп қалған модернистік поэтика желісі 1960 жылдардан бастап қайта өрістеуінде әлемдік тәжірибелермен аналогиялар байқалмай қоймайды. Дүниежүзілік соғысты адамзаттың ең үлкен дағдарысы, адам баласының рухани-ұждандық тұрғыдан ең ірі құлдырауы деп санаған әлем модернистері көркем ойлауды жаңа көкжиекке бағыттау, түп-тамырымен қайта қалыптау деп білсе, 1960 жылдардан бастап қайта өріс ала бастаған қазақ модернизмі маркстік-лениндік эстетикаға көзсіз берілуден бас тартудан, тоталитарлық сана үстемдігінен арылуды ойлай бастаудан, «жарқын коммунизмге бет алып бара жатқан» өз қоғамдарының болашағына шүбә келтіруден барып күш алды. «Жылымық» кезең рухани кеңістікте біршама еркіндіктер, қоғамдық ойға өзгеше сарындар енгізуі нәтижесінде әдебиеттің де құрсауы босап, идеялық-эстетикалық жаңа сапалар көзге ұра бастады. Көркем әдебиет ендігі кезде адам болмысына деген жаңа көзқарастарға сорап салып, жеке адамның аңсарына, оны рухани-психологиялық феномен биігінен көруге, адамның ақиқат құбылыстармен қатынасын жаңа философиялық критерийлер арқылы бажайлауға ден қойды. Мұндай сапалық өзгешеліктер көркем шығарманың бейнелеу құрылымдарына да әсер етпей қалған жоқ. Мұны ХХ ғасырдың       60-80 жылдар әдебиетін таразылаған көп зерттеушілеріміз айтып келе жатыр. Дәл осы шақта әдебиетке тың серпін ала келген жаңа буынның пайда болуы, олардың дүниетанушылық, стильдік-көркемдік ерекшеліктері туралы біршама зерттеулер жазылды. 

Қысқасы, 1960-80 жылдары жаңаша эстетика қалыптасты. Оны біз «постсоциалистік реализм эстетикасы» деп таңбалауды ұсынамыз. Өйткені бәріміз жарыса айтып жүрген социалистік реализм –  Кеңестер одағы сынды тоталитарлық жүйемен бірге келіп, бірге құрыған әдіс емес. Ол ХХ ғасырдың 30 жылдарынан бастап күш алды да, 60 жылдардың аяғында (небәрі қырық жылдан астам уақыт) өзінің үстемдігін жоғалтты. Социалистік реализм очерк, эссе тәрізді публицистикалық ыңғайы басым жанрларда сақталып қалғанымен, көркем әдебиетте 70 жылдардың ортасынан бастап толық күйреді десек те болады. Социалистік реализмнің аморфты әдіс болғандығының басты себебі оның күштеп таңылған, қаулымен жасалған, әдебиеттің өзіндік заңдылықтары, имманентті үдерістері туғызбаған құбылыс екенінде жатыр. Әдебиетке социалистік реализм арқылы қойылған талаптардың тозығы жетіп, өңін жоғалта бастаған 60 жылдардан бастап ұлттың рухани кеңістігінде жаңаша эстетикалық ахуал қалыптаса бастады. Бұрынғыдай идеологиялық мүддені ескеру, таптық тартысты негізге алуға қаламгерлердің іштей де, ашық та қарсылық көрсетуі, барынша ымырасыздық танытуы осы постсоциалистік реализм кезеңі алғышарттар жасаған модернизмді қалыптады. Қазақ халқының ұлттық жадына қозғау салған айрықша феномен – тарихи прозаның өркендеп тамыр жаюы да постсоциалистік реализм эстетикасының жемісі еді. Өздеріне дейінгі дәстүрлі эстетикамен келіспейтін тұстарды ашық түрде айтқан кей сыншылар мен қаламгерлер енді өрістеуге тиісті жаңа тұрпаттағы әдебиеттің әдеби-теориялық бағдарламасын жасауға, негізгі межелерді айқындауға тырысты. Сондай мысалдардың бірі –  1963 жылы «Жұлдыз» журналының беттерінде өрістеген полемикалық мақалалар. З. Серікқалиевтің «Сын және жаупкершілік» (№2), Қ. Ысқақовтың «Сырлассақ қайтеді?» (№2), «Еліктеу ме, мұқтаждық па?» (№5), әсіресе А. Сүлейменовтің «Түр туралы бірер сөз» (№4), Ә. Кекілбаевтың «Дәстүр мен дәуір» (№6), О. Сүлейменовтің «Қаһарманым хақында» (№6), Жайсаңбек Молдағалиевтің «Жарайды сырласайық» (№6) мақалалары әдебиеттің жаңа парадигмалары мен дәстүрдің ролі турасында болды. Полемикалық сипат алған бұл мақалаларда өскелең әдебиетке биік талаптар қоя білетін сыншылдық ойға жаңаша тұғырнамалар керектігі, қалыптасып келе жатқан жаңа буынның ізденіс өрісін бағдарлай отырып, олардың туындыларындағы кейіпкер болмысы, сюжеттік арқаулар, форма, дәстүр сілемдері мен жаңа стильдік бедерлер т.б. сөз болды. А. Сүлейменовтің «Түр туралы бірер сөз» мақаласында авторлық баяндау стиліне қатысты, түр мен мазмұн сынды ауқымды әдеби-теориялық категорияларға маңыз берілді. Авторлық баяндаудағы сонау Гомер заманынан келе жатқан форма эволюцисы тілге тиек етіліп, оның бүгінгі әдебиеттегі шеберлік қырларына қатысы түйінделді. Қазіргі қазақ әдебиеті үшін де жаңаша түрленген баяндау формаларының, кейіпкердің ішкі құрылымдарын қопару үшін өзгеше көркемдік тәсілдердің зәрулігіне маңыз берілді. Бір сөзбен айтқанда, сыншылдық ой-пікір мен қаламгерлер тарапынан болған инициативалар социалистік реализмнің орнын басатын интеллектуалдық әдебиеттің, оны талдап анықтау үшін «нормативті эстетика» делініп жүрген әдістемелер сеңін бұзу қажеттілігіне баса көңіл қойды. Білікті сыншы Ә. Бөпежанова: «Қазақтың жаңа прозасы туралы әңгіме 90 жылдар бедерінде ғана толымды сөз бола бастады. Ал, бұл прозаның тарихы ХХ ғасырдың 60 жылдарынан басталатыны белгілі. Бұл – мәдени-рухани кеңістікке 60 жылдағылардың шыққан кезең – қазақ әдебиетіне модернизмнің келуі еді... Бұл буын жаңа өнер жасауға саналы түрде, үлкен дайындықпен кірісті. Тіпті, ең алдымен, оның теориялық негіздемесін жасауға ұмтылды», –  дей отырып, «Жұлдыз» журналындағы біз жоғарыда келтірген пікірталастың тарихи маңызын атап өтеді (Бөпежанова Ә. Өнер – жеке тәжірибе. // «Алтын Орда», 2003.01. №2). «Саналы қимыл-қарекеттің бір көрінісі» ретінде сыншы Асқар Сүлейменовтің аталмыш мақаласының мәнін толғай отырып, «Қалихан Ысқақов, Зейнолла Серікқалиев мейлінше қуатты қатысқан бұл ой-қарекет аға буын тарапынан авторитарлық танымға «соқтықты». Бірақ бұл буын енді теориядан практикаға көшті – дәстүрді күтпеген тұстан жалғастырып, қазақтың жаңа әдебиетін жасауға кірісті»,- деп түйеді (Бөпежанова Ә. Өнер – жеке тәжірибе. // «Алтын Орда», 2003.01. №2). Әрине, аға буынның әдеби дәстүрі, 1930-40-50 жылдар прозасында қалыптасқан стильдік өрнектер мен көркемдік-эстетикалық құрылымдар, «алыптар тобының» шығармашылық жемістері біржақты мансұқталды деп айтуға негіздер жоқ. Жаңа буын қаламгерлері соцреализмнің тоқырауға ұшырағанына байланысты бос қалған ваккумды толтыруға асықты. Ендігі уақытта соцреализмге, маркстік-лениндік қағидаларға негізделген эстетика әдебиетке өзгеше рух дарытуды көздеген жазушылардың амбициясына жауап бере алған жоқ. Бұл орайда Ә. Кекілбаев өз тұстастары туралы: «Тұрмыстың қатал илеуінде жүріп, тауқымет-таршылықты қаншама тартса да, көзбояушы көлгірліктен ауылы аулақ, шындық пен ақиқаттың алдында қаймықпай жүгінуге батылдары жететін, рухани жүкті көтеріп әкетуге іштей зор дайындықпен келген, орыс пен Европа мәдениетін тең игерген, әрі халықтың қалың ортасынан шыққан бұл буынның көп өкілі әдебиет табалдырығынан аттамай жатып-ақ, қым-қиғаш тіршіліктің қиыр-шиыр күрделі сырларына қаймықпай үңіле бастаған-ды. Сондықтан да қазақ әдебиетінің сол кездегі даму барысы оларды қанағаттандырмады», –  деген ойынан жаңа танымға деген сұраныстың күрт артуы мен қазақ әдебиетінің реформалану үрдісіне бет алғандығын байқатады (Кекілбаев Ә. Сергек әдебиет – сертіне адал. //Жалын, 1989, №6. – Б. 21-26).

ХІХ ғасырдан бастап көркемдік дамудың іргелі әдісіне айналған  реализм ХХ ғасырда да өз позициясын толық бере қойған жоқ. Біздіңше, «жылымық» деп аталатын кезеңнен басталған жаңашыл пайымдаулар рухани түлеудің жаңа бір кезеңі болды да көркем ойлаудағы сыншыл реалистік ұстанымдар қайта жандана бастады. Мызғымастай көрінген кеңестік санаға қозғау салуда, тоталитарлық жүйенің негізін шайқалтуға 1970-80 жылдардағы прозашылардың жаңа легі де үлес қосты. 

Өткен ғасырдың елуінші жылдарының соңынан өрістеген тарихи проза өз заманының күрделі мәселелерін тарихи сана проблемасы арқылы қарастыруға жол салса, «70-80 жылдар көлеміндегі қазақ прозасында қоғамдағы терең қайшылықтар, атап айтар болсақ, саяси, экзистенциялық, рухани-психологиялық мәселелер біршама ашық түрде көрініс тапты. Осындай жоталы-жоталы проблемалар адам болмысына анағұрлым тереңірек, жан-жақтылық тұрғысынан келудің, қоғамдық құрылыста қалыптасқан қатынастарға сыншылдық позициядан үңілудің нәтижесінде туғанын» алдыңғы зерттеу жұмысымызда біршама таратып айтып кеткен болатынбыз (Жарылғапов Ж.Ж. ХХ ғасыр соңындағы қазақ прозасының идеялық-эстетикалық мәселелері. – Қарағанды: ҚарМУ баспасы, 2003. – 176 б). Мысалы, М. Мағауиннің «Қара қыз», «Мұрагер», «Тазының өлімі», «Көк мұнар», Т. Әбдіковтың «Түнгі қонақтар», «Бас сүйек», «Өліара», Т. Нұрмағанбетовтың «Қош бол, ата», С. Мұратбековтың «Күсен-Күсеке», «Үскірік», Ә. Таразидің «Қос шынар», «Қорқау жұлдыз», Д. Исабековтың «Ескерткіш», «Өкпек жолаушы», «Қарғын», О. Бөкейдің «Бәрі де майдан», «Елең-алаң», «Өз отыңды өшірме», Ә. Кекілбаевтің «Шеткері үй», «Құс қанаты», Б. Қыдырбекұлының «Алатау», С. Елубаевтің «Ақбоз үй», «Мінажат», С. Жүнісовтің «Аманай мен Заманай»  т.б. шығармалары әлеуметтік өмірдің ең бір ділгір мәселеріне, қоғамның рухани келбетін шамалауға сыншылдық-философиялық тұрғыдан келді. Бұл жазушылардың өз қоғамының саяси-рухани нормаларын терістеу философиясы шығармаларындағы сыншылдық пафосқа нұқсанын тигізе алған жоқ. 
Адам психологиясының өзгерістерін сыртқы өзгерістермен, қоғамдық-әлеуметтік орта жағдайымен сабақтастыруға негізделетін сыншыл реализмнің принциптері ХХ ғасырдың алғашқы ширегіндегі қазақ прозасында айқын көрініс беріп, жетекші тенденциялардың біріне айнала алды. С. Дөнентаев, Ж. Тілепбергенов, М. Дәулетбаев сынды жазушылар шығармашылығынан әлеуметтік-сыншылдық сипат көрініс берсе, Ж. Аймауытов, Б. Майлин, М. Әуезов тәрізді ірі суреткерлер тарихи деректі адамның психологиялық логикасын кезең шындықтарымен тұтастықта көрсетудің классикалық үлгісін танытты. Өйткені ұлт өмірінің ең бір көлеңкелі тұстарына сәуле тұсіріп, заманның қайшылықты құбылыстарын дөп басу әлеуметтік-психологиялық тұрғыдан дәйектелген образдарға жүгінуді талап етті. Сыншыл реализмдегі классиктер дәстүрі ХХ ғасырдың 70-80 жылдарындағы прозада өз жалғасын тапты.

Алайда социалистік реализм арнасында туып, өз дәуірінің дүбірлі оқиғаларын төңкерісшілдік рухта бейнелей отырып, жаңа қоғамның қаһармандарын жасау талабынан өрістеген С.Мұқановтың «Сырдария», «Өмір мектебі», Ғ. Мүсіреповтің «Оянған өлке», «Қазақ солдаты», Ғ. Мұстафиннің «Миллионер», «Қарағанды» т.б. іргелі дүниелер қазақ прозасының дамуындағы ірі белестер болып қала бермекші. 

Социалистік шаруашылықты нығайту, капиталистік көріністерге соққы беру, кеңестік шаруашылықты ұйымдастырудың жетістіктері, халықтар достығы идеялары, жаңа қоғам адамының қаһармандық істері М. Әуезовтің «Өскен өркен», Ғ. Мүсіреповтің «Қазақ солдаты», Ғ. Мұстафиннің «Шығанақ», «Миллионер», «Дауылдан кейін», Ә. Әбішевтің «Жас түлектер», Ғ. Слановтың «Арман ағысы», «Жанар тау», Ә. Нұрпейісовтің «Курляндия» («Күткен күн»), Ә. Сәрсенбаевтің «Толқында туғандар», З. Шашкиннің «Теміртау», «Сенім», С. Шаймерденовтің «Болашаққа жол», З. Қабдоловтың «Өмір ұшқыны», Т. Ахтановтың «Қаһарлы күндер» т.б. роман, повестердің идеялық арқауы болып табылады. 

1960 жылдары қазақ прозасында І. Есеберлиннің «Қатерлі өткеліндегі» Бүркіт, А. Нұрмановтың «Құланның ажалындағы» Құлан сынды қоғамнан өздерінің орнын таппай, рухани дағдарысқа түскен, тұйыққа тірелген, әлеуметтік ортаға деген басқа көзқарастағы кейіпкерлердің дүниеге келуі «жылымық» кезеңнің жемістері еді. Бүркіттің өзі өмір сүріп отырған коғамдық-әлеуметтік жағдайдың талаптарын түсіне алмауы, күнбе-күн ұрандатып жатқан болашақтың жарқын екеніне сенімсіздік танытуы, сөйтіп шығармашылық тұрғыдан да тоқырауға түсуі сияқты психологиялық өгерістері жаңа тұрпаттағы бейненің қалыптаса бастағанының айғағы болды. Ақан Нұрмановтың романындағы Құлан да – жаңа өмірді құру жолындағы басын бәйгеге тігіп күресетін жан. Алайда оның «жаңа адам» болып қалыптасуы аяғына дейін жеткізілмей, образдың дағдарысқа бой алдырған трагедиясына мән берілуі жазушылардың социалистік реализм аясынан шығып, жаңа көркемдік өрістер іздей бастағанымен байланысты.

«Жылымық» жылдар әкелген жаңашыл көзқарастар социалистік реализм әдісінің теориялық негіздерін шайқалта бастады. Мұндай процестің басталып кетуі «социалистік реализм» ұғымын кеңейту, сол арқылы әдістің жаңа мүмкіндіктеріне жол ашу талаптарынан басталып кетті. Социалистік реализмнің географиялық бір шегі болып табылатын Шығыс Еуропа елдеріндегі аталмыш әдіске шабуылдардың 50 жылдардан бастап күрт артуы, басқа да шет елдік әдебиеттанушылар мен сыншыларының соцреализмді «тотолитарлық» және «ревизионистік» тенденциялардың басын біріктірген авангард ретінде үнемі сынға алып отыруы бұл үрдісті тек жылдамдатып жіберді. 


Қазақ әдебиеті де авторитаризм мен тоталитаризм сеңінің көбесі сөгіле бастаған тарихи ахуалды сезінбей қалған жоқ. Ұлттық прозаның социалистік реализм қалыбынан шыға бастауы адамдар санасының өзгеріске түскен тарихи-саяси, әлеуметтік-психологиялық жағдайға тікелей байланысты болатұғын. 1960-70 жылдардағы қазақ жазушылары көркем шығармашылықтың өмір ақиқатына деген классикалық қарым-қатынасын қалпына келтіруде өз дәуірінің жауыр бола бастаған дәстүрлі тақырыптарынан бас тарта бастап, тарихи шығарма жазуға ойыса бастады. Тарихқа деген біржақты көзқарастардың тоңы жіби бастауы қазақ әдебиетінде тарихи тақырыпқа деген сұраныстың күрт өсуіне әкелді. Бір жағынан, тарихи тақырыпқа бару әдебиетке деген саяси талаптардың, мүлде саясиланып кеткен соцреализм шекарасын бұзып өтуге ең ыңғайлы жол болды. І. Есенберлиннің «Көшпенділер», «Алтын Орда», М. Мағауиннің «Аласапыран», Ә. Кекілбаевтің «Үркер», «Елең-алаң»,  С. Сматаевтің «Елім-ай», Қ. Жұмаділовтің «Соңғы көш», Д. Досжановтың «Жібек жолы» т.б. шығармалары халық тарихының қойнауларына дендей отырып қазақ прозасының классикалық реализм үрдістерімен қайта қауышуына әкелді. 

6 -ДӘРІС

«ХХ ғасырдың екінші жартысы мен  қазіргі қазақ әдебиеті» пәні бойынша 

Тақырыбы: Тақырып, идея, образ категорияларының бүгінгі күнгі динамикасы. Образ жасаудағы ізденістер. Жеке адам, образ концепциясы. Образ және характер. Портрет жасаудағы шеберлік..
1. Прозадағы драматизм
 2. Образ жасаудағы амал-тәсілдердің өзара сабақтастығы. Ізденістер. Қоғамдық ой, парасат саралығының көрінісі. Тақырып аясының кендігі
Драматизмің өзі адамның жан әлеміндегі өзгерісті танытатын құбылыс болғандықтан да трагизммен жақын. Себебі, трагизмнің тууы драматизмнен өріс алады. Трагизмнің жекелік түрі (ішкі әлемдегі)  мен драматизм егіз өріледі. Суреткер М.Мағауиннің «Шақан−Шері» романы қатыгездіктен, яғни саналы адамнан басталған жамандықтың кек алуымен астасып, жеке бір тағдырдың «жолбарыс ғұмыр» кешуі туралы сыр шертеді. Коллизиялық сипатқа ие драмалық тағдыр иесінің «жолбарыс ғұмыр» кешуіне кім кінәлі?  Шақанның саналы түрде жолбарыстан кек алуы, яғни Шақан-Шеріге айналуына өзі ғана емес, ол өмір сүрген дәуір де кінәлі. Романда суреткер жеке тұлғаның ішкі арпалысын драматизмге негіз еткен. Өзін әйелі мен баласының өліміне себепкер санап, тірі өлікпін деп ойлайтын Шақанның трагедиялық тағдырына қаламгер драмалық сипат дарытқан. Жолбарыс аулаудың қиын да қатерлі іс екенін мойындата түсетін сюжетті желілердің мазмұнында автор кейіпкердің ісін батырлық деп дәріптемейді. Автор романда Шақанға Меңсұлумен отау құрудан қашқан сәтінен бастап тірі өлікке айналғанын мойындату арқылы,  қаһарманның іштей тоналған рухани болмысына үңіледі. «Шақан-Шері» романының сюжеттік желісін дамытатын – қаһарманның бірде қалыпты, бірде қайшылықта көрінетін ой - толғақтары. Бұл жерде субъект – әңгімелеушінің  жан  дүниесі,    оның болмысты қабылдауы  бірте-бірте кейіпкердің ішкі әлеміне көшеді. Шақанның адамзат әлеміне орала алмағандығы, кеудесіндегі бір үміттің Меңсұлу тағдырына байланыстырылуы, романдағы драматизмнің рухани - философиялық концепциямен арналас екендігін тереңірек ұғындырады. Романдағы драматизмнің тереңдігін танытатын құбылыс − кейіпкер ойының өзегі. Өзі рақым жасаған екі шөншіктің құйрықтарын қақ ортасынан кесіп тастаған-ды. Ондағы ойы кемеліне келіп арлан болғанда соғып алмақшы еді. Дәрменсіз шөншікті біраз уақыт қолдан аң етін беріп асыраған соң, қоя берген. Арада біраз өткенде қан сонарда із кесіп, оқ дарымай аман қалған шолақ жолбарыстың біраз жылдар өткенде өзін танып, азу жұмсамағаны романда сәтті бейнеленген. Автор драмалық желінің мазмұнына ұлттық сипат дарытқан. Коллизиялық драматизм «шеңберінің» тарыла түскенін, Шақанның адамнан гөрі аңға көп ұқсап бара жатқандығы мазмұндалатын желілерде аңғарады. «Шақан–Шерідегі» Шақан – трагедиялық қаһарман. Өз басының жолбарыс аулаудан алған ләззаты мен қанағаты өзгелер үшін түкке де тұрмайтыны мәлім. Жалпы, Шақан мен жер бетіндегі жолбарыс атаулының шайқасы, айқасы, текетіресі мен бірін-бірі құртып жіберуге бағытталған пиғыл-әрекеттері қоғам мен адамның, табиғат пен адамның арасындағы қарым-қатынасты көрсетеді. Адамзат ұғымында Жер мен Ана ұғымдары егіз де киелі. Адам мен табиғат арасындағы тамырластық, үндестік − өнер атаулының объектісінен түспейтін мәңгі тақырып. 

ХХ ғасырдың 70 жылдарының екінші жартысында баспа бетін көрген романдағы: «Әйткенмен зәулім мұнараның ірге тастары пышырай қопарылғанын, көк күмбездің төбесінен шым-шымдап тамшы аға бастағанын көзі  ашық азаматтардың көруі қажет еді.  Бірақ ешкім көрмеді. ...Өз бауырынан басқа дұшпан таба алмады», – делінген пікірдің мазмұны романның «Көк мұнар» аталу сыры мен «айтылмайтын ақиқатты» меңзейді. Көркем драматизмнің шынайылығы – тарихи роман жазып жүрген Едігенің текті түркі ұрпақтарының өткен тарихтағы өршіл рухы мен батырлығына тәнті болып, тарихын тануға ұмтылған санасының бүгінгі қоғамдағы «екіжүзділіктен» жеріген болмысы мен қайшылығында. Осы қайшылық өмірдің мәнді-мәнсіздігіне үңілген Едігенің жан дүниесінде дараланып, қаламгер концепциясында жүйеленген. . ХХ ғасырдың соңындағы қазақ сөз өнерінде рухани-эстетикалық ерекше серпіліс байқалды. Поэзияда да, прозада да жаңа эстетикалық критерийлердің, гуманистік-демократиялық жаңа принциптердің қалыптасуы - суреткерлердің әлеуметтік талдауға тереңдеп баруынан, тақырып сонылығы мен өзектілігінен, заманның көкейкесті мәселелерін адам баласының ортақ мұраттарына орайлас қарауға деген талпынысынан, өткен тарих пен қазіргі уақытты қабыстыра отырып, қоғамның адамгершілік-рухани бейнесін тереңдеп ашуға бағытталған тенденциялардың белең алуынан көрінеді. 

    Әдебиеттанушы ғалымдар мен сыншылар назарын бірден баурап алған ұлттық әдеби процестегі мұндай екпін, тұтас жанды қозғалыс өзінің бастауын алпысыншы жылдардан алған болатын. Әдебиет өлкесіне осы уақытта араласа бастаған Ә. Кекілбаев, О. Бөкей, С.Мұратбеков, Д. Исабеков, Қ. Жұмаділов, Қ. Ысқақов, С.Жүнісов, М. Мағауин, Т. Әбдіков, Ә. Тарази, Ә. Сараев, Р. Тоқтаров, Д.Досжанов, Ш. Мұртаза, А. Сүлейменов, А. Нұрманов, Т.Нұрмағанбетов сынды т.б. жазушылар қазақ прозасының профессионалдық деңгейінің көтерілуіне үлкен ықпал жасады. Әдебиетке араласқан бұл ерекше толқынның ең басты өзгешелігі - сөз өнерінің Адамды жан-жақты танудағы рөліне баса назар аударуы дер едік. Осы жылдардағы әдебиет өзінің классикалық нысанасы - адамдық аспектіге бет бұрысы көркем сөз жанрының ішкі мүмкіндіктерін сарқа қозғауына, көркемдіктің шын биігіне деген құлшынысына, әдебиеттің күрделене түсуіне себепші болды. 

    Академик С. Қирабаев: “Соңғы жылдардағы әдеби процестің бір ерекшелігі  - талантты жастардың әдебиетке көптеп келуі Он-он бес жылдардың айналасында әдебиетке келген топ та біраз іріктеліп қалды. Олардың талантты өкілдері осы дәуір ішіндегі әдеби процеске белсене араласып, әдебиетіміздің жаңа ізденістерін, табыстарын байытуға үлестерін қосып жүр. Олар өз дәуірі шындығының жанды  суретін ғана емес, замандастарының ішкі сезім күйлерін, оларды толғандырған ой-пікірлер байлығын ала келді. Жастардың жазу мәнерінде білімділік, мәдениеттілік сезіледі. Шындыққа әр көзбен қарап, әрқайсысы әр жағынан толықтыру арқылы олар әдебиет дүниесін байытуға едәуір үлес қосуда” - деп, әдебиет әлемін енді-енді барлап, кей жазушылар өздерінің негізгі шығармаларын әлі жазып үлгермесе де олардың бойындағы рухани қуатты жіті байқаған еді. 

    Көркем ойға батыл түрде қозғау салына бастаған осы шақ қаламгерлері бүтіндей шығармашылығымен болмаса да рухани түлеудің соны белгілерін таныта бастаған жекелеген туындылары немесе шығармалар сериясы арқылы біздің санамызға әлдеқайда күштірек ықпал жасай бастады. Дәл осы кезеңнің интеллектуалдық серпінін танытқан “Қамшыгер”, “Кербұғы”, “Қайдасың, қасқа құлыным”, “Жетім бота”, “Өліара”, “Мұзтау”, “Қар қызы”, “Өз отыңды өшірме” (О. Бөкей), “Тіршілік”, “Сүйекші”, “Дермене”, “Гауһар тас”, “Қарғын” (Д. Исабеков), “Шыңырау”, “Күй”, “Аңыздың ақыры”, “Үркер”, “Елең-алаң” (Ә. Кекілбаев), “Қос шынар”, “Тасжарған”, “Кен”, “Қорқау жұлдыз”(Ә. Тарази) т.б. сияқты әңгіме, повесть, романдардың дүниеге келуі қазақ халқының рухани дамуындағы елемеуге болмайтын құбылыс екендігі дау туғызбайды. 

    Қазақ әдебиетінің даму, өсу жолының осы уақытында танылған қаламгерлер жайлы зерттеуші Р. Нұрғалиев: “Балалық, бозбалалық шағы соғыс кездерінің қылыштан қан тамған қаһарлы, жаралы жылдарымен дөп келген ұрпақ өкілдерінен шыққан қаламгерлердің баршасына ортақ қасиеттер бар: ең алдымен бұлардың қайсысын алсаң да, өмірдің қара қазанында қайнап піскен, тіршіліктің тас диірменінде әбден тартылған адамдар. Қаламнан өмірге келмеген, өмірден қаламға келген. Творчестволарындағы басты сипат, басты құнар - өмірдің лебі, тіршіліктің бояуы”,  - десе, әдебиетке осы толқынның ішінде келіп, прозадағы жаңа үрдісті қалыптастырудағы өзгеше орны бар жазушы Ә. Кекілбаев: “Тұрмыстың қатал илеуінде жүріп, тауқымет-таршылықты қаншама тартса да, көзбояушы көлгірліктен ауылы аулақ, шындық пен ақиқаттың алдында қаймықпай жүгінуге батылдары жететін, рухани жүкті көтеріп әкетуге іштей зор дайындықпен келген, орыс пен Европа мәдениетін тең игерген, әрі халықтың қалың ортасынан шыққан бұл буынның көп өкілі әдебиет табалдырығынан аттамай жатып-ақ, қым-қиғаш тіршіліктің қиыр-шиыр күрделі сырларына қаймықпай үңіле бастаған-ды. Сондықтан да қазақ әдебиетінің сол кездегі даму барысы оларды қанағаттандырмады” - дейді.

    Үстіміздегі ғасырдың бұл белесінде қазақ прозашылары кеңестік тұйық қоғамда өмір сүре отырса да, өздеріне дейінгі шығармалар арқауы болып келген, жасанды идеяны насихаттайтын - интернационализм, индустрия, тың игеру, жұмысшылар өмірі, шаруашылық табыстары сияқты тақырыптардан мақсатты түрде бас тарта бастады. Олар өмір шындығын байыптау барысында заман келбетін көркемдік таным деңгейінен бағамдауды адам тағдырымен терең сабақтастыратын болды. Прозаның қай жанрында болмасын әдебиеттің адамтанудағы мәнін ескеру күшейді.

    Әрбір жанр өзінің эволюциялық даму жолында түрлі қоғамдық-әлеуметтік, тарихи-мәдени әсерлердің негізінде жетіліп отыратыны - диалектикалық шындық. Сол сияқты қазақ прозасы да әуелгі көркем шығармашылықтың бойына тұтасқан поэтикалық синкретизмнен енші алды. Сөйтіп барып әдебиеттің жетекші саласына айналды. Ондағы қайсыбір жаңашыл нышандарды тарихилық принципімен зерделегенде ғана танып-білуге болады. 

    Қазақ әдебиетіндегі прозаның сүйегі ауыз әдебиетінде жатқаны белгілі. Оның ішінде қазақтың байырғы ертегілері мен аңыз әңгімелерінің халықтық проза екендігі аян. Қазақ фольклористикасының ғұламасы М. Әуезовтің: “Көркем поэзияға ауызша поэзия қаншалық бөгетсіз, сатысыз көп қор құйған болса, бүгінгі көркем прозаға да халықтың ауызша әңгімесі сондайлық жатық жолмен көп араласып, қабысып жатыр” - дегеніндей, ертегілердегі адам мен әлем, қоршаған орта турасындағы қиялдар, космогониялық және тотемдік мифтер, ежелгі нұсқалардағы табиғаттағы дүниенің барлығын бірдей деңгейден қараған мифтік сана, түрлі аңыздар мен әпсаналарда халықтық көркем ойлар қазақ прозасының алғашқы мазмұндық бастауы болды. 

    Ал, ХІХ ғасырда, әсіресе, ХV-ХVІІІ ғасырларда ерекше биікке көтерілген поэзияның эстетикалық роліне бертін проза бәсекеге келді. Әдебиетімізде осы жанрдың ерекшеліктеріне бағындырылған шығармалар тудыруда ұлы ағартушылар - Ы. Алтынсарин мен Абайдың орны бөлекше. Алғашында өзінің педагогтік мақсатына пайдалану ниетімен Л. Н. Толстой, К. Д. Ушинский, И. А. Крыловтардың шығармаларын, басқа да халықтардың фольклор үлгілерін қара сөзбен тәржімалаған Ыбырайдың аудармалары мен төл әңгімелері проза тарихындағы елеулі бастама еді. Ұлы ойшыл Абайдың “ғақлиялары” да проза жанрының ұлттық топырақта толысуындағы жаңаша қадам. Философиялық оймен құнарланған қара сөздер прозаға мықты идеялық-сапалық таған бола білді. 

    ХХ ғ. басында “Бақытсыз Жамал”, “Қалың мал”, “Қамар сұлу” сынды алғашқы романдық үлгілердің дүниеге келуі қазақ көркем ойындағы бұл жанрдың тұрақты түрде дамуға бет алғанының айғағы еді. Ал жиырмасыншы жылдардан бермен қарай М. Жұмабаевтың “Шолпанның күнәсі” әңгімесі, Ж. Аймауытовтің “Қартқожа”, “Ақбілек” романдары, М. Әуезовтің “Көксерек”, “Қараш-қараш оқиғасы”, “Қаралы сұлу”, “Жетім”, “Қорғансыздың күні”, “Оқыған азамат” сияқты әңгімелері, Б. Майлиннің “Раушан-коммунист”, “Шұғаның белгісі”, “Күлпәш” т.б. көптеген туындылары, С. Сейфулиннің “Жер қазғандар”, “Тар жол тайғақ кешу”, С. Садуақасовтың “Күміс қоңырау”, “Күлпәш”, “Салмақбай-Сағындық” повестері, С. Мұқановтың “Адасқандар” романы тәрізді туындылары қазақ әдебиетінде проза жанрының қалыптасу процесі аяқталғанын көрсетеді. 

    Сыншы М. Ысқақбай: “Қазақ прозасының 20-30-жылдардағы ізденіс жолы үйрену, қалыптасу, жетілу сипатымен белгіленсе, 40-50-жылдар толысу, самғау кезеңі болды деп бағалануға тиіс” (15, 6) - дейді. Расында да бұл кезеңде М. Әуезовтің, С. Мұқановтың, Ғ.Мүсіреповтің, Ғ. Мұстафин, Т. Ахтанов сияқты ірі жазушылардың негізгі шығармалары туды. “Абай жолы” роман-эпопеясы, “Ботагөз”, “Мөлдір махаббат”, “Қазақ солдаты”, “Оянған өлке”, “Миллионер”, “Қарағанды”, “Дауылдан кейін”, “Қаһарлы күндер” тәрізді прозаның эпикалық түрлері бұл әдеби жанрдың эстетикалық талаптарының толық үдесінен шығып, дәуір үніне айналды. 

    60-шы жылдарға дейінгі қазақ прозасының даму белестеріне шолу жасай келе, әдебиеттің бұл саласының кезеңдерін нақтылай айтқанда былай көрсетуге болады:

    Бірінші кезең - қазақ әдебиетінде проза жанрының туу дәуірі. Бұған ХІХ ғасырға дейінгі ауыз әдебиетінің қара сөзбен айтылған үлгілері, Ы. Алтынсариннің төл әңгімелері мен аудармалары, Абайдың қара сөздерін жатқызамыз.

    Екінші кезең - қазақ прозасының толыққанды жанр ретіндегі қалыптасу кезеңі. Бұл шамамен 1900-1940-жылдардың аралығын қамтиды.

    Үшінші кезең - қазақ прозасының толысып-өркендеген, ішкі жанрлық құрылымдары толығымен қалыптасқан кезең. Бұл процесс 1940-1965 жылдар аралығы. 

    Төртінші кезеңді біз прозаның даму жолындағы жаңа, тың ізденістердің кезеңі деп атауды ұсынамыз. Бұл кезеңді 1965 жылдардан бастағанымыз орынды. 

    Біз үшін қазақ прозасын бұлай дәуірлеп алу адамның, оның характерлік және де басқа қырларының белгілі бір тарихи дәуірде бейнеленуінің нақты әдістерін көрсетуге, әр дәуірдің эстетикалық нормаларына тәуелді көркем құралдарын анықтауға септігін тигізеді.

2.
Ал кейінгі кезеңнің ауқымына кіретін 70-80-ші жылдар прозасында қадап-қадап айтарлықтай нендей ізденістер, осы кезең суреткерлерінің көркемдік жүйесінде қандай жаңашыл сипаттар бар деген сауалға жауап іздеу барысында жаңашыл үрдіс ретінде бағалауға болатын бірнеше елеулі өзгешеліктерге көз жеткіземіз. Нақтылап айтатын болсақ, жазушылар өз шығармаларында философиялық толғаныстарға барынша ден қоя бастады; образ сомдаудағы психологиялық талдаудың орны ұлғайды; көркем туынды жүлгесіндегі драматизм күшейді; әдеби тенденция ретіндегі лирикалық прозаның соны ізденістері жетерлік үлгілері молайды; прозалық туындылардағы трагедиялық шешім үлкен орын алды және т.б. 

    Қарап отырғанымыздай, 70-80-жылдар қазақ прозасы тек жанрлық форма жағынан ғана емес, мазмұндық тұрғыдан да құнарланып, ішкі құрылымдық мүмкіндігін де молайта түсті. Жоғарыда берілген тұжырымдар жалпылама сипатта болмас үшін таратып айтуды тілейді. 

    “Бұрынғы “кеңес философиясы” консерватизм мен догматизмнің қырағы сақшысы болды. Біз өмір сүріп отырған әлеуметтік дүниенің философиялылығы шұғыл артып, оның тұлғалық, адамдық жағына көптеп көңіл бөлінуде. Егер бұрынғы “кеңес философиясы” нақты адам өмірінен оның практикалық және рухани іс-әрекетінен мүлдем жатсынып кетсе, қазіргі тоталитаризмнен демократияға өту кезеңінде адамның қоғамнан, өкіметтен, меншіктен, философиядан, басқа адамнан, тіпті өзінің әлеуметтік мәнінен жатсынуды жою жолдарын іздеуде”,  - деген тұжырымға қол қоятын болсақ, мұндай ізденіс нышандарын біз әңгіме етіп отырған кезең әдебиетінен табар едік. Осы тұс қаламгерлерінің қатты назар аударып, шешуге тырысқан ауқымды проблемасы - адам, оның жұмбақ болмысы, тіршілігінің тірегі, айнала қоршаған дүниемен қатынасының мәнісі жайлы сауал ғұмыр бойы саналы тірлік иесі тудырған әдебиеттің ғана емес, тұтастай көркемөнердің алдында тұрған және тұра беретін философиялық проблема. А. Лосев “Философия. Мифология. Культура” атты еңбегінде: “Русская художественная литература - вот истинная русская философия, самобытная, блестящая философия в красках слова, сияющая радугой мысли, обличенная в плоть и кровь живых образов художественного творчества”  - деп жазғаны бар. Сол сияқты қазақ суреткерлері де дүние мен адам сырын бейнелеуде қалыпты формалардан бас тартты. Сондықтан да олардың шығармалары көбінесе өмір шындығын философиялық пайымдаулар тұрғысынан игеруге құрылды. 

    Қазақ әдебиеттануында философиялық шығарма немесе философиялық роман деген ұғым нақты жанрлық анықтауыш ретінде қолданылмайды. Көбінесе суреткердің белгілі бір әлеуметтік ой-тұжырымдарының қыры ретінде, әлем, адам, табиғат, қоғам жайлы дүниетанымына, көзқарасына сай бейнелеу принциптерінің ерекшеліктеріне қатысты сөз болады. 

    Философиялық прозаның алғаш рет жанрлық түр есебінде сөз болуына негіз болған Вольтер, Дидро, Годвин сияқты ағартушылардың философиялық пайымдауларға құрылған шығармалары болатын. ХVІІІ ғасырдағы Европа әдебиетіндегі әлеми және қоғамдық заңдылықтарды танытудағы бұл күрделі тенденция ХХ ғасырда Ф. Кафка, Ж. П. Сартр, О. Хаксли, К. Абэ сияқты жазушылардың танымдық концепциясы ретінде жалғасын тапты. Орыс әдебиетінде Л. Н. Толстойдың “Соғыс және бейбітшілік” романында әлемдік маңызы бар тарихи оқиғаларды философиялық тұрғыдан ұғындыру мақсаты да әлемдік тәжірибелермен ұштас жатыр. 

    Қазақ прозасында сюжет екінші кезекте қалып, доминанттық рөл философиялық пікірлер болып келетін шығармалар баршылық. Мұндай сапалық өзгешелікті Ә. Кекілбаевтің “Күй”, “Шыңырау”, “Аңыздың ақыры”, “Д. Исабековтың ”Сүйекші“, ”Тіршілік“, ”Қарғын“, О. Бөкеевтің ”Мұзтау“, ”Қар қызы“, ”Құм мінезі“, ”Сайтан көпір“, ”Атау кере“ сынды т.б. бірталай шығармаларынан көруімізге болады. 

    Мәселен, Ә. Кекілбаевтың „Аңыздың ақыры” тарихи роман ретінде әжептәуір зерттелді. Бірақ та бұл шығарма ежелгі аңызды қайта жаңғыртып қана қойған жоқ, мұнда жазушы адам ғұмыры, оның адамгершілік сапасы, жалпы жамандық пен жақсылық туралы өзінің философиялық концепциясын ұсынады. Мұндағы басты қаһарман - Алмас хан Уақыт пен Кеңістік жағынан нақтыланбауында да суреткерлік мақсат бар. Әміршінің бейнесі адамның Уақыт алдындағы, ажал алдындағы, зауал шақ алдындағы шарасыздығының символы іспетті. Өйткені жалпақ әлемнің жартысын табанының астына салған, шексіз биліктің иесі - Алмас хан Мәңгілік туралы ойлағанда үнемі тығырыққа тіреледі. 

    “Жаяу борасыннан сақина-сақина боп шимайланып қалған ұлпа құмақтағы әлдебір сиқыр жазып кеткен жұмбақ дұғалықтай көп шиыр, қанша телміргеніңмен, ой сергітердей нышан танытпайды. Қайта көңіліне тіршілік дегеннің өзі де құм бетіндегі осы бір мән-мағынасыз құр шимайдай мынау ұлан-асыр сұрқай кеңістіктегі бүгін бар, ертең жоғалып кететін өткінші бедер ғана емес пе екен деген күдік қашырғандай. Күні кеше ғана асырды салып-салып, ақырында мысы құрып, өз-өзінен тыным тапқан көктеменің әумесер дауылындай о да қанша аласұрып баққанымен, уақыт дейтін сусыма құм бәрібір із-түзін қалдыртпай, түп-түгел өшіріп жіберетіндей”(

    Бұл шығармадағы аңыздық желінің фон деңгейінде ғана алынуы сюжет динамикасына да әсері бар. Негізгі екпін кейіпкерлердің ішкі халіне және рухани толғанысына түсірілгендіктен, бір-бірін жылдам айырбастап жататын оқиғалық желілер жоқ, ол баяу дамиды. Сондықтан да мұндай шығармаларға реалистік проза үлгілерін талдауға қолданылатын әдіс-тәсілдерді пайдалану кей жағдайда шығарманың нақ болмысын ашуға кедергілер келтіреді. 

    Мұндай сипаттағы шығармалардың әдебиетімізде молынан ұшырасуы қазақ прозасының философиялық толғанысқа айрықша бет бұруын көрсеткен айтарлықтай жаңалық болды. 

    Біз назар аударып отырған әдебиеттің осынау тарихи кезеңіндегі сөз өнерінің айнала ақиқатты көркемдік биіктен тану барысында дүниеге келетін көркем бейнелерді психологиялық талдау тұрғысынан мүсіндеуге ынта ауғандығы анық байқалады. Образдың нақты тұлға ретіндегі жан әлемі, психологиялық бедерлері қай әдебиеттің қай уақытта болмасын назар аударып келе жатқан проблемасы. Бірақ бұл бейнелеу тәсілінің орайлы қолданысы бұған дейін классикалық дүниелерге тән болса, 70-80-жылдар аумағындағы әдебиеттің бір ерекшелігі - адамның рухани болмысын, ішкі сезімін зерттеуді бір қауым жазушылардың кейіпкер сомдаудағы басты көркемдік тәсіл ретінде ұстанғанын көреміз. Профессор Б.Майтановтың:“Қазір шеберлік сатыларының биіктеу нәтижесінде қимыл, оқиға жадағай тартыстан гөрі ішкі импулсьтен туындайтын шетін де қызу сезім қақтығыстарын суреттеу мүмкіндігі өскен; таныс сюжет пен конфликт, белгілі шешім жалықтырғандай тың сүрлеу, соны соқпақтар табуға зор ынта ауған” - деген пікірі әдеби дамудағы өзгерістерге байланысты туған ой. 

    Әлемдік әдебиеттің үздік өкілдері Флобер, Стендаль, Бальзак, Достоевский, Чехов, Толстойлар творчестволық құбылысқа айналдырған психологиялық проза ХХ ғасырда да әдебиет көркем жүйесінің күрделі құрылымына сіңіп кетті. Бұл уақыттағы М.Пруст, Дж. Джойс, Ф. Кафкалардың дәстүрі әлемдік әдебиеттің жаңа ғасырдағы дамуына ықпал жасады. Мұндай ерекшелік кеңес әдебиетінің соңғы жылдарына да тән еді. 

    Зерттеуші Г.А.Белая: “Напряженность о смысле жизни стремление традицией выверить современность, постоновка проблем народной и национальной жизни характерные для советской прозы 70-х годов, все это убеждает в том, что сегодня в ценностный центр современной литературы выдвинулось художественное познание человека и человечество в их историческом общечеловеческом единстве. Неверно было бы думать, что это - экстенсивное постижение действительности: скальпель анализа пошел и внутрь - в глубь души человека. И это двуединство предопределило специфику и характер современной прозы” - деп жазады. 

    Әлемдік ауқымды қамтыған бұл тенденциядан қазақ қаламгерлері де тыс қалған жоқ. Ұлттық прозамызда сонау 20-шы жылдары М.Әуезов әңгімелерінен алғаш көрініс берген психологизм сияқты бейнелеу принципі Ж. Аймауытов, С. Сейфуллин, Б. Майлин, С. Мұқанов, Ғ. Мүсірепов, Ғ. Мұстафин сынды жазушылар құраған алыптар тобына да тән. Алайда, классиктер шығармашылығынан көрінетін психологизм көбіне кейіпкердің сыртқы іс-әрекетінен, қимыл-қозғалысынан анықталып, бедерленіп жатса, одан бертіндегі Ә. Нұрпейісов, Т. Ахтанов, Т. Әлімқұлов шығармалары мұндай тәсілдің характер жасаудағы артықшылықтарын біршама көрсетіп берді. 

    Ал 70-80-жылдар прозасындағы психологизм - әдеби процестің ерекшелігі. Яғни жалпылық сипаты бар көркемдік құбылысқа айналды. Дәл осы кезең әдебиетінде образ характерінің әлеуметтік, ар-ұждандық тұрғыдан айшықталуымен қатар, оның нағыз типтік, толыққанды көркем бейнелік биігіне көтерілуі үшін психологизмнің алуан түрлі құралдарын, оның берілу амалдарын қолданудағы тәжірибелер молайды. Біздіңше, бұл кезеңде авторлық баяндау ой ағымы тұрінде келетін шығармалар қатары көбейді.

    Соңғы онжылдықтар шеңберіндегі қазақ прозасының тағы бір жаңалығы - көркем үлгілердегі драматизмнің күшейгендігі деп атап өттік. Бұл жөнінде зерттеуші Т. Есембеков арнайы зерттеу жұмыс жүргізді. Суреткерлер күрделі өмір процестерін меңгеруде, әлеуметтік проблемаларға батыл дендеуге келгенде, қат-қабат шындықтар бетін ашуда характерлердің шынайы болмысын, рухын әйгілейтін драмалық тартыстарды көркемдік тәжірибенің негізгі бөлшегі ретінде пайдаланды. Осы сияқты жанрлардың бірін-бірі байытуы кейінгі уақыттағы өнердің көркемдік-эстетикалық бағдарын оқшаулайтын белгілердің бірінен саналады. 70-80-жылдардағы прозалық туындылар табиғатына үңілгенде драматизм мәселесіне ерекше көңіл бөлуіміздің тағы бір сыры адам мен қоғам арасындағы қарым-қатынастарға жазушылардың тереңірек үңілуінен туады. Өйткені қазақ прозасының даму сатыларының үлкен бір кезеңі - социалистік реализмнің дәуірлеп, әдебиеттегі негізгі әдіс ретінде өмір сүріп тұрған аралықта туған шығармалардағы тартыс алдын-ала белгілі, қасаң идеялар кононына сай жасанды түрде құрылатын. Бір сөзбен айтқанда шығарма тағдыры алдын-ала белгіленген схема тезіне түсетұғын. Ал, жетпісінші жылдар әдебиетіндегі кейіпкерлер ұнамды, ұнамсыз немесе жағымды, жағымсыз деп екіге жарып қарауды көтере бермейді. Қазіргі әдебиеттегі жазушы идеясының айналасындағы оқиғалардың шиеленіскен қайшылығы кейіпкерлердің ішкі драмаларынан туады, яғни шығарма драматизмі образ драматизмімен параллель дамиды. Сыншы С.Әшімбаевтың: “Образ жасаудың әлімсақтан белгілі “архаикалық” жолдарының қазіргі әдебиеттің прогресшіл даму жағдайында өрісі бірте-бірте тарылыңқырап бара жатқан сияқты. Оның өзі бүгінгі заманғы әдебиетке қойылатын интеллектуалдық талаптарға, әлеуметтік талғамның өсуі мен өзгеруіне, өмірдің алға дамуына сәйкес адам жанының күрделенуіне тікелей байланысты болып отыр” - деген байлам жасауына біз айтып өткен факторлар әсер етсе керек.

    Әңгіме арқауы болып отырған ерекшелік зерттеу нысанамыз саналатын Ә. Кекілбаев, О. Бөкеев, Д. Исабеков, Ә. Тарази шығармашылықтарынан мол ұшырасады. Ішкі драманың сыртқы әрекетке айналуы, бір қалыпты дамып келе жатқан сюжет аяқ астынан ширығып, күтпеген, тосын өмір ситуацияларының қым-қуыт драмалық коллизияға айналып кетуі әсіресе, Ә. Таразидің стилінің ерекше бір қыры ретінде көрінеді. Мұндай стильдік бедерді біз бір ғана жазушының творчествосына қатысты сөз қылып отырғанымызбен, бұл ерекшелік сол кездегі әдеби үрдіске тән сипат.

    Белгілі орыс жазушысы В. Распутин: “Махаббат пен өшпенділік, өмір мен өлім, қайырымдылық пен қаскүнемдік Әдебиет пен өмірде бұрыннан бар категориялар бұлар. Бірақ уақыт басқа. Сондықтан да суреткер алдында мынадай бұлтартпас проблема тұрады: бұл тақырыптарды қалай жазу керек? Мен үшін маңыздысы - сюжетке күрт өзгеріс жасай білу. Қаламгер өз кейіпкерлері мінез-құлқынан қалайда бір күтпеген тосын оқыстықтар іздеуі керек” - дегені бар-тын.

    Мұндай қажеттілік осы дәуірдің әдебиетінде ескерілмеді деп айта алмаймыз. Бұл тұжырымның нақтылығы үшін мысалға Ә. Таразидің шығармашылығын алып қарайық. Жазушының стиліне тән басты қасиеттердің бірі - кейіпкерлердің әр алуан шытырман жағдайларда танылатыны. Яғни шығарма тағдырын шешетін басты нәрсе - бір-бірімен тез алмасып жататын қысқа-қысқа оқиғалық желілердегі тартысты тудырушы драмалық ситуациялар. “Кен” романына тоқталар болсақ, басты тұлға - Сағаттың және басқа да кейіпкерлердің толымды мінездемесі, авторлық сипаттамасы жоқтың қасы. Сағат бозбалалық шағында талай-талай күтпеген оқиғалардың ортасында қалады. Осы кездейсоқ шытырмандардың жетегінде образдың да дамуы қапталдасып отырады. Шығармаға детективтік сипат дариды. Осындайлық тәжірибені басқа да жазушылардың прозалық туындыларынан аңғару қиын емес.

    Қаламгерлердің көркем шығарма бойындағы қайта-қайта ширығып отыратын екпінді баяндауға, оқырман психологиясына шым-шымдап емес, бірден әсер ететін экспрессивтік суретке айрықша ден қоюы байқалады.

    Қазіргі қазақ прозасындағы оң өзгеріс, оқшаулап айтуға болатындай табыстардың ішінде жазушылардың лирикалық проза тәсілдерін жете зерттегені болып отыр. Характер айшықтаудың, шығармадағы эстетикалық қуатты арттыру жолында Б. Майлиннің дәстүрін жетілдіре түсті. Кейіпкер сезімі мен суреткер сезімі астасып келіп отыратын, өмірлік оқиғаларға, тартысқа қаламгердің қатысы шебер үйлесіп, табиғи арна тауып жататын терең лирикалық стиль О. Бөкей, Ә. Кекілбаев, Д. Исабеков сынды жазушылар талантының бір қыры болып табылады. 

    Лирикалық әуен, әсіресе, ауыл өмірін тақырып еткен шығармаларда, соның ішінде Ұлы Отан соғысы кезеңіндегі тыл өмірін, қазақ даласының тынысын танытқан туындыларда сәтті қолданылды. Бұл орайда жазылған бірнеше әңгімелермен қоса С.Мұратбековтың “Жусан иісі”, “Жабайы алма”, Д. Исабековтың “Біз соғысты көрген жоқпыз”, О. Бөкейдің “Бәрі де майдан” повестерін ерекшелеп көрсетуімізге болады. (Жалпы творчестволық психологияда нақты бір тақырып ашуға орайлы келетін әдеби әдістер мен көркемдік тәсілдер болатынын байқап жүрміз. Жаңағы аталған шығармалар - соның мысалы. Прозадағы мұндай құбылыстар - ғылыми түсінік берілуін күтіп тұрған мәселелердің бірі).

     Сонымен қатар, О. Бөкейдің бірқатар повестері - “Өліара”, “Елең-алаң”, “Мынау аппақ дүние”, “Қар қызы”, “Мұзтау”, “Қайдасың, қасқа құлыным”, Д. Исабековтің “Бекет”, “Гаухар тас”, Ә. Таразидің “Аяз бен Бибі”, Ә. Кекілбаевтің “Бір шоқ жиде”, “Құс қанаты” сияқты повестері - лирикалық прозаның үлгілері. 

     70-80-ші жылдардағы әдеби үрдісті таразылай келіп осы аталған повестерді талдағанда қазақ сыншылары “сыршыл психологизм” деген терминді жиі қолданады. Әрине, лирикалық прозада психологизм сияқты бейнелеу тәсілінің айрықша орын алатыны рас. Бірақ біз жазушылардың лирикалық стилін сөз еткенде автор мен образдың, шындықтың сезімдік ара қатынасын ескеруіміз керек. Ал, психологиялық талдауда образ эволюциясының жекелік принципі алдыңғы қатарға шығады. Сондықтан да әдеби туындыларды салмақтай-саралай келгенде, шығарманың жанрлық түр-белгілерін ажырата отырып үңілсек, тұтас көркемдік дамудағы нақты бір шығарманың немесе жазушының өзіне тән суреткерлік бейнесін неғұрлым тереңірек ашуға көмегін тигізері даусыз. 

    
Күн бар жерде түн бары сияқты, шаттық бар жерде трагедия да бар. Дүниежүзілік әдебиеттің асыл мұралары болып табылатын бірталай шығармаларға көңіл тоқтатар болсақ, адамзаттың бақыты үшін, ізгілік үшін, өмірлік ұлы мұраттар үшін күресетін кейіпкерлердің тағдыры аянышты халде немесе өліммен аяқталып жатады. Бұған мысал ретінде Шекспирдің атақты трагедияларын келтіруге әбден болады. Тіпті, бертінде жазылған Ш. Айтматовтың “Қош, Гүлсары”, “Ақ кеме”, “Ерте қайтқан тырналар”, “Боранды бекет” сияқты туындыларында трагедиялық сарын басым. Бірақ осы шығармаларда гуманистік идеялар, адамзаттың ізгілік принциптері аяқ асты болады деп айта аламыз ба? Қайта бұл шығармалардағы трагедиялық кейіпкерлер, трагедиялық сюжеттердің берілуі арқылы шын мәніндегі Жақсылық пен Имандылық ерекше күшпен дәріптелмей ме? Осы тұста С.Сигуаның “Смерть - последняя точка существования. Не только осознание этого факта, но и само изображение его как вечной тайны обостряет развитие характера персонажа. Автор заставил нас полюбить своих героев, и их смерть причиняет нам страдание, как будто мы навсегда расстаемся с живыми людьми” - деген кенеулі ойын келтіре кеткен орынды. 

    Өлім фактілері, қайғылы ситуацияларға белгілі бір суреткерлік мақсат жүктеу зерттеп отырған жазушыларымыздың біразына тән. Атап өтуіміз керек, қазақ прозашылары бұл жерде әлемдік әдебиетте қалыптасқан іргелі дәстүрлерді еркін игеріп-меңгергенінің куәсі боламыз.

    Д. Исабековтың “Тіршілік”, “Сүйекші”, “Пері мен періште”, Ә.Кекілбаевтың “Аңыздың ақыры”, “Шыңырау”, “Күй”, “Шеткері үй”, О. Бөкеевтің “Өз отыңды өшірме”, “Құм мінезі”, “Бәрі де майдан”, “Қамшыгер”, “Айпара-ана”, Ә. Таразидің “Қос шынар”, “Қорқау жұлдыз” сияқты әңгіме, повесть, романдарындағы трагедиялық бейнелер, трагедиялық пафос кеңес әдебиетіндегі адам болмысы мен оның өміріне бір жақты социологиялық көзқарасқа үлкен соққы болды. Және де бұл туындылардағы трагизмнің символдық және реалистік мәні үлкен. Көркем туындыдағы трагедиялық мазмұн мен трагедиялық финалдың әлеуметтік-қоғамдық, тарихи-саяси астары ерекше-тін. Өйткені қазақ қаламгерлері кеңестік мемлекеттік құрылымның халықтар мен ұлттар басына, жалпы адамның абсолютті бостандық аясында дамуына мүмкіндік бермейтінін, өздерінің өмір сүріп отырған орталарының трагедиялық орта екенін өз шығармаларында там-тұмдап болса да білдіре бастады.

    Міне, бұл біздің 70-80-ші жылдардағы қазақ прозасындағы басты-басты жаңашыл сипаттар деп саралап көрсетуге талпынған тұжырымдарымыз. Осы мәселелердің кейбірін еңбегіміздің нысанасына орай алдағы тарауларда кеңейтіп сөз ететін боламыз. Нақты мысалдарды алға тарта отырып, осы кезең әдебиетіндегі тұтас, ортақ заңдылықтар сырын ашуға ұмтыламыз. Қамтылған мәселелердің әрқайсысы жекелеп тоқталуға тұрарлық, монографиялық зерттеуге лайық. Бұл жерде мынадай заңды сұрақ тууы мүмкін. Осы жаңашыл нышандар деп көрсетіліп отырған көркемдік құбылыстар әдебиетте бұрын-соңды көрініс бермегені ме? Қазақ прозасындағы соны дәстүрлер қалыптастырған М.Әуезов, Ж. Аймауытов, Ғ. Мүсірепов, С. Мұқанов, Ғ.Мұстафин, Т. Ахтанов т.б. ірі суреткерлердің орны қандай?

    Расында да, біз жоғарыда келтірген прозадағы идеялық-көркемдік ерекшеліктер осы суреткерлеріміздің шығармаларының көркемдік құрылымдарына тән еді. Бірақ қазақ прозасындағы сөз етіліп отырған эстетикалық сапа тек қана бұл суреткерлердің жекелеген шығармаларынан, жалпы алғанда, қазақ әдебиетіндегі классикалық туындылардың бойынан ғана табылатын. Ал, 70-80-ші жылдар әдебиетіндегі айрықша аталып өтуге тиісті нәрсе - мұндай бағыттар тереңдей келіп, тұтас әдеби процестің ерекшелігі деңгейіне көтерілді. Және де қазақ прозасының осынау тарихи белесіндегі ізденістер мұнымен шектелген жоқ. Біз бүтіндей әдеби үрдістің бет-бағдарын белгілеген тенденцияларға ғана тоқталдық. Ал, жеке жазушылардың табыстары мен сонылық қырлары олардың стиліне қатысты сөз болып отырады. 

    Қазақ поэзиясы мен прозасында алпысыншы жылдардан бастап тың көркемдік сапалар қалыптасып, өсу белгілерінің байқалғандығы - қазіргі зерттеушілердің бір тоқтамға келген пікірі. Алпысыншы жылдардағы сыни және зерттеушілік ой-пікірлер қазақ әдебиетіндегі өзгеріс-нышандарды әділ танығанымен, бұл құбылыстардың табиғи сырлары жайлы толымды да терең байламдар жасауға мүмкіндік ала алған жоқ. Ендігі уақытта жалаң социологиялық талдау әдеби үрдістің жаңа кезеңіне мүлде қабыспайтынын уақыттың өзі көрсетіп берді. Көркем туындылар табиғатын қалыпты параметрлер төңірегінде қарастыру алпысыншы, сексенінші жылдардағы әдебиеттің феномендік қасиетін барынша ашып көрсетуде едәуір қиындықтар туғызды. Дидактикалық салмақты екшеп, идеялық құнарды тақырыптан ғана іздеу, шығарма талдаймын деп отырып, сюжетті түре қуалап шығу әдебиеттану процесінің тарам-тарам бағыттарында шешілуге тиісті күрделі проблемалардың бар екенін аңдатып өтті. Әсіресе бұл проблема проза жанрында, оның ішінде эпикалық проза төңірегінде көбірек сезілді. Өйткені қазақ топырағында повесть, романдардың жеделдей дамуы проза теориясының алдын орап кетті. 

    Әдебиет сынды жанды қозғалысты жаңаша парықтау белгілері жетпісінші жылдардың соңғы ширегіне қарай, сексенінші жылдардың бас кезінде байқала бастады. 

7 -ДӘРІС

«ХХ ғасырдың екінші жартысы мен  қазіргі қазақ әдебиеті» пәні бойынша 

Тақырыбы: Қазақ әдебиетіндегі қоғамдық сана. Интеллектуалды проза белгілері. Суреткерлік пен ойшылдық. (Р.Тоқтаров “Жендет”, “Қара Жыра”, О.Бөкей “Кербұғы”, “Қар қызы” т.б. Ә.Кекілбаев, Ә.Тарази т.б.).
1. Көркем шығармадығы философиялық тереңдік.

 2. Қаламгер және стиль
Қазақ сөз өнерінің  түрлі жанрдағы көркемдік өрлеуі әдеби үрдістегі суреткерлік шеберлік пен поэтикалық қуаттың жаңа эстетикалық биікке көтерілу барысын сын тезіне салумен қатар  теориялық тұрғыдан  жіті саралау талабын да ұштай түсті. Сондықтан ұлттық әдебеттану  ғылымында жанр табиғатына дендей ену,  сөз  өнерінің сырлы әлемін  әдеби- теориялық жағынан қарастыру мәселесінің зәрулігі де өткір қойыла бастады. Жетекші ғалымдардан  бастап ғылыми  әуелетін таныта алған жаңа тың  күштердің ат салысуымен  әдебиет теорисының  мәселелерін  қазақ  әдебиеті  туындалары  негізінде қарастырған ғылыми  мақалалар жинағынан бастап  арнаулы монографиялық  еңбектерге  дейінгі зерттеулер өзіне  ұласу белестерінен өтті. Атап  айтқапнда,  осы бағыттағы әдеби-теориялық еңбектер  арқауын  қазіргі қазақ романдарының  сюжет пен икомпозициясы,  поэтикасы,  типтік характер, көркемдік даму мен дәстүр  жалғастығы құрады.      Ұлттық  әдебиеттегі  дәстүр  жалғастығын  әдеби  ддаму  үрдісімен тығыз байланыста  саралаудың терең  қатпарларындағы ғылыми қиындықтарды атамағанда, оның түп-төркініне  тарихи сабақтастық  тұрғысынан бойлау кеңес  дәуіріндегі  идеологиялық  қысыммен де  сабақтас  күрделі мәселе. Осы  жағынан алғанда Ш.Елеукенов, Ә.Шәріпов, З.Ахметов еңбектерінің өзектілігі  де дәстүр  ұласуы мен жаңашылдық сабақтастығына дендеп  барып, ұлттық  сипаттағы  сөз  өнерінің  даму заңдылықтарын  барынша дәлелдеуге күш  салуында. Қазіргі қазақ әдебиетіндегі жаңашылдық сипаттардың  ұлттық  топырақтағы құнарлы  қайнарлардан  өсіп-өнгенін жүйелі зерттеуде  тың қадам жасаған Ш.Елеукенов еңбегінде ұлттық  прозаның  бастапқы қайнарлары,  яғни фольклордан  бастап  кейінгі реалистік  әдебиет пен  бүггінгі  тақырып  өрісі түрленген  эпикалық  романның  арасындағы табиғи  үйлесімнің көркемдік  ұласудағы дәстүрлі  арналары айқындалды      Ә.Шәріповтің  қазіргі  дәуір және қазақ кеңес  әдебиетінің даму  проблемаларына  арналған  еңбегінде  өрлеу  үстіндегі қазіргі  қазақ әдебиеті өркендеуінің басым  бағыттары,  үлкен  тақырыптарды меңгеру,  толыққанды  образдар, күрделі дара  характерлер арқылы  терең  идеяларды ашудағы  қаламгер  табысы, «аға буын жазушылардың дәстүрлерін  дамыту,  бір  сарындылық пен батылсыздықтан  арылу үстінде  өмір  шындығы бар  қиыншылығы,  қайшылығымен  түгел көрсетуге  тырысатыны»  байыпталды .

     Көркемдік  дәстүр ұласуына  тән  заңлдылықтарға әдеби  өркендеудегі тарихи  сабақтастық  тұрғысынан келген  ғалым оның  уақыт пен кеңістік желісінде  өз  арқауын үзбегенін халық ауыз  әдебиеті, Абай  шығармашылығы,  төңкеріске  дейінгі туындылар  мысалында дәлелдей көрсетеді. Эпикалық  прозаның дамуындағы  осындай  күрделі белестердің  маңызын  біріншіден,  ұлттық  топырақтан  өсіп өнген  шеберлік шындау  мектебі  деп  қарастырса, екіншіден,  өнер  мұратынан туындайтын  эстетикалық нысанасы  айқын қазіргі қазақ  әдебиетінің  дәстүр жалғастығымен  жаңа  белеске шыққан жаңашылдық ерекшеліктерінің  тұтас көркемдік  әлемінің  бастапқы халықтық  әдебиет үлгілеріндегі  поэтикалық қуатты  бойына  сіңіре  отырып,  өркендеу  үстінде екенін  екшейді. Осындай  күрделі  мәселелерге кеңінен  тоқталғанда шынайы  өмірге,  ұлт  тағдырына бетбұрыс  жасаған қазіргі қазақ  сөз  өнерінде, қаламгердің  стильдік  ізденістерінде байқалған  көркемдік тенденцияларды  айқындауда  құнды  теориялық тұжырымдар  жасайды.     Қазіргі қазақ  прозасында жаңа  сарын пайда  болды, ол - интеллектуалды проза.  Қазақ  тілінің  сөздігінде: «интеллектуалды - «кемелдене  келген, өсіп жетілген»   деген мағынаны  білдірсе, орыс тілінің «Новейший словарь иностранных  слов и выражений» деген сөздікте былай  делінген: «Интеллект [ лат. intellectus познание, понимание] 1) ум, рассудок, разум;  мыслительная  способность человека; 2) искусственный И - компьютеры, воспроизводящие некоторые  стороны умственной  деятельности  человека» делінсе, ал «Интеллектуал [лат. intellectualis умозритоельный, теоритический] человек  могучего ума, обладатель  высокоразвитого интеллекта; вдумчивый, пытливый иследователь  различных  сторон жизни, способный к самостоятельному анализу и обладающий цельным мировозрением  делінген.

     Жоғарыда  аталған, интеллектуалды проза белгілері  жайында Р.Тоқтаровтың  «Жендет», «Қара Жыра», О.Бөкейдің  «Қар қызы», «Кербұғы», «Атау кере», Ә.Кекілбаевтің шығармаларыннан байқай  аламыз.

     Әбіш Кекілбаев прозасы алуан түсті шығыс кілемі іспеттес. Оның көлемі де үлкен, өйткені ол көптеген адамдардың өмірінен, ой-пікірлері мен талап-тілектерінен, іс-әрекеттерінен тұрады.Кілемнің тіні құштарлыққа, ашу-ызаға, махаббатқа, бәсекеге, жүрек сыздатар жан дертіне, көкейде қалған сөздерге, алдамшы қуанышқа толы. Өрнегінің кестесі де құбылма: үңіле қарасаңыз қым-қуыт шиеленісін көріп дағдарасың, алыстай бастасаң баурап алып көпке дейін босатпайтын адам ынтызарлығының картинасын көресіз. Бұл - далиған даланың қиырсыз кеңістігі, қышқыл да кермек, жұпар иістердің үстемдігі.Осынау жел ұйытқып тұратын, көсілген далада, бірде аңызақ аптапта, енді бірде боранда адам өзінің шынайы болмысы қылаң беретін сауалдарға беріледі. 

     Суреткер Ә.Кекілбаев қазіргі қазақ әдебиетінде  - рухани көркем ой кеңістігінде алатын  орны  айрықша. 

     Әлбетте, көркем сын  жанрының табиғаты мен талабына  сай, автор қаламынан  туған: «Алтын   шуақ» (1962), «Бір  шөкім бұлт» (1965), «Дала балладалары» (1967), «Дәуірмен бетпе-бет» (1972), «Бір  уыс топырақ» (1974), «Құс қанаты» (1978), «Ұйқыдан  оянған  ару» (1979), «Үркер» (1981), «Елең-алаң ( (1984), «Шыңырау» (1982), «екі томдық  таңдамалысы» (1989), «Абылай хан» (1996), «Заманмен  сұхбат» (1996), «Ғапыл дүние» (1999), «Үш белес» (2001), он екі  томдық  шығармалар жинағы (1999) және т.б. шығармалары.

     «Бір шөкім  бұлт» кітабынан  соң «Дала балладалары» (1967) жинағы жарық  көрді. Мұндағы «Күй», «Басеке», «Ханша-дария хикаясы», «Шыңырау», «Бәйгеторы» атты тарихи хикаялар автордың  ел  өмірі халық  тағдырына тарих көшінің  алуан терінен зер  салуға , көп жәйіттерді салыстыруға, солардың  әр алуан әлеуметтік-қоғамдық шындықтарына көз  жеткізуге , сіңімді тағылымдлар алуға  баршамыздың назарымызды  аударды.     Жалпы роман-повестерінде Әбіш Кекілбаевтың кейіпкерлері аума-лы-төкпелі жағдайда жүреді.Олар әрдайым жақсылық пен жаман-дықтың, ақ пен қараның, жер мен көктің арасында. Мұндай екіұдайлық жай адамға көбінесе азапты таңдау жасатады1. Әдебиеттану ғылымындағы стиль – аса кең ұғым. Зерттеуші ғалымдар, қаламгерлер В. Виноградов, В. Гусев, В. Жирмунский, В. Звягинцев, М. Кузнецов, М. Храпченко, В. Ковалев, О. Лармин, В. Новиков,                    И. Осмоловская, Г. Поспелов, Гете, Е. Сидоров, А. Чичерин, А. Эльяшевич, т.б. бірге бұл мәселеге теориялық тұрғыдан анықтама берушілерге қазақ ғалымдары Қ. Жұмалиев, М. Қаратаев, З. Қабдолов, т.б. жатады. 


Қаламгердің стилі, яғни оның қаламынан туған шығарманың стилі сол туынды дүниеге келген әдебиеттің өре-деңгейін байқатады, себебі, талғамы биік оқырман тек тәуір деген шығармадан ғана рухани-эстетикалық ләззат алады. Бүгіндері қанатты сөзге айналып кеткен мына пікірге сүйенсек, «Стиль – шын талант, ұлы ақын-жазушылардың қаламдарына тән сипат. Кез келген ақын-жазушыдан стиль іздеу – бекершілік...дарын жоқта – стиль жоқ». 

Соңғы жылдары дүниеге келген шығармаларға, әсіресе, Д. Исабековтің «Қарғын», О. Бөкеевтің «Өз отыңды өшірме», Ә. Таразидің «Тас жарған», «Кен», Қ. Ысқақовтың «Ақсу – жер жаннаты», Т. Әбдіковтің «Өліара»,         Ә. Сараевтің «Тосқауыл» романдарына талдау жасай отырып, қарастырып отырған кезеңдегі осы туындылардың әкеген азды-көпті жаңалығына, жазушының шығармашылық даралығына, т.б. мәселелерге тоқталайық. 


Шығармашылық жолын өз замандастары сияқты прозаның шағын жанрларынан бастауы Д. Исабековтің үлкен жауапкершілігін байқатады. Егер стиль дегеніміздің өзі кез-келген қаламгердің ешкімге ұқсамас даралығы десек, Дулат прозашыға тән стильдік сипаттар қандай? Бәрінен бұрын, жазушы жақсылық пен жамандықты негізгі объект етіп ала отырып, ішкі сұлулықты, ішкі тереңдікті, рухани күштілікті жоғары қойып дәріптейді. Шығармаларына психологиялық, лирикалық сарындармен қатар философиялық ой дарыту – қаламгерге тән құбылыс. Сондай-ақ асқынған драматизм, трагедиялық тағдыр, қызық характерлер ұтымды көрінген. Жазушының авторлық баяндауы қарапайым тұрмыстық детальді сәтті пайдалана білді. Оқушыны оқтын-оқтын езу тартқызып отыратын әдемі юмор ойлана, толғана білген оқырманға автордың ұтымды әжуасын аңғартады. Яғни, қоғамдағы келеңсіздіктерді, адам бойындағы бойкүйездікті сипай қамшылап, мақтамен бауыздай отырып, сөйте отыра кейіпкерлерін іштей езіле жақсы көре отырса да, әжуа етуі, сөйтіп, өмірден ойып алынған шыншыл суреттеуді жасау – Дулат шығармаларына тән қасиеттер. Жақсы сомдалған кеіпкерлер бейнесі, қапысыз тартылған оқиғалар желісі, ең бастысы, қоғамның әлеуметтік тіршілік тынысын дөп басып айта алу сияқты сипаттар Дулат Исабеков шығармашылығына тән. Домбыраның қос шегіндей «Адам. Қоғам» дейтін қос мүддені назардан тыс қалдырмайды. Бұл екі ұғым шығармаға қойылар негізгі талап дейтін болсақ, Дулат қоғамы зұлмат соғыс жылдарының, одан кейінгі қарын орта болса да, тіршілікке тәуба деп, социалистік құрылысқа бел шеше араласан тұс, одан соңғы «тоқырау кезеңі» деп айдарланған жылдар бар ауыртпалығымен, бар қуаныш-қызығымен қамтылса, Дулат Исабеков адамы сол тіршілік кезеңдерінде өз бойларына шақ тағдырларымен, өздеріне тән болмыс-бітімдерімен есте қалардай бір-бір тұлға ретінде сомдалады. Дулат сәл кейінірек жазған романы – «Қарғынға» дейінгі әңгіме-повестерінде тағдыр тәлкегімен бір-бірінен ерте қара үзіп қалған Бекет пен Нүркен («Бекет»), кәрі мұңлық Құлахметке амалсыз қосақталып қаған Сапура, ол ғашық болған кісілігі мен адамгершілігінің өзі кейде күдік туғызып қалар Сапар («Пері мен періште»), ақ адал жары Салтанатқа орынды-орынсыз қатал мінез көрсететін, тоңмойын қойшы Ыбыш («Гаухар тас»), жасынан құдық қазып, қартайғанда сүйекші болып, көр қазушы, бұл жарық дүниеден еншісіз аттанған Тұңғыш («Сүйекші»), қаршадай немересімен ала жаздай табан ет, маңдай терін төгіп тапқан табысын ожар, оспадардың құлқынына өз қолымен берген Тоқсанбай («Дермене») сияқты оқушысын енжар қалдырмайтын, шебер қолмен мүсінделген образдар жасады. Міне, осынау образдар қатарын жазушының «Қарғын» романындағы Бағила, Жасын, Сәргел, Қаратайлар толықтырды. 


«Қарғындағы» басты қаһармандардың бірі – Жасын образының болмыс-бітіміне жазушы ең құдіретті де күрделі – Адамның жан әлемін, сол Адамның өзін-өзі тануын, адам өмірінің мән-маңызын, т.б. аса маңызды проблемаларды топтастыра білген. 


Д. Исабеков сияқты Оралхан Бөкеев те әдебиет әлеміне алпысыншы жылдар ауа бергенде келіп, өз шығармашылығын әңгіме, повестермен бастады. Жалпы алғанда, бұл кезеңдегі көркемдік сипаттарға психологизм, публицистикалық сарын, философиялық түйін, лирикалық желі, характерлі баяндау, т.б. жатса, қаламгерлердің негізгі ұмытылысы, мақсат-мүддесі Адам жанының қатпар-қатпар ішкі иірімдеріне, оның өмірдегі орнына, мән-маңызына шұқшия үңілу төңірегінде болғанын жоғарыда атап өттік.  Т. Мәмесейітов: «Иә, О. Бөкеев - әдебиетімізге өзіндік бетімен, өзіндік өрнегін сала келген жазушы. Оның алғашық әңгіме, повестерінен-ақ («Қамшыгер», «Үркер») өзіндік сөз саптасы, асқақ мінезі, алғыр зерде-зейіні оқушысын бірден баурай түскен еді, жазушының ой мен сезімді қатар өрген шығармалары бірде тұңғиық ойға жетелесе, бірде асқақтыққа, өршілдікке тарта беретін. Сондықтан да оның алғашқы шығармаларындағы толғау-толғаныстары кең тынысты, өзгеше үнді болып шығатын. Олардан бірде романтикалық құштарлықты, бірде публицистік от-жалынды, бірде реалистік өткірлікті, енді бірде лирикалық әуенді айқын аңғарар едік» деп жазады. 


Прозаик Бөкеев әрбір адамды тағдыр деп қарайды. Жеке бас өмірбаянын жазушылық оймен тағдырға айналдыра толғанады. Кейіпкердің сырт келбетін аз бағып, ішкі жан дүниесін, жүрек қалтарысын қалтықсыз бақылауға тырысады. Сап-сау сананың психикалық ауру күйге ұшырауына, адамның аруаққа айналуына шейін кейіпкерлер психологиясына барлау жасайды. Қаһарман характері арқылы бүгінгі өміріміздің моральдық мәселелерін қамтиды. 


Бөкеев қаһармандарын ешкіммен шатастырмай, бірден танисың. «Қайдасың, қасқа құлынымдағы» Орал, «Өліарадағы» Қойшы, «Елең-алаңдағы» Зарлық, «Құм мінезіндегі» Бархан, «Мұзтаудағы» Ахтан, «Сайтан көпірдегі» Аспан, «Өз отыңды өшірмедегі» Дархан, Гүлия, Оспандар, т.б. замандастар образдары жинақталған галереядан бірден көзге шалынады. 


Жалпы алғанда, біз қарастырып отырған кезеңнің өкілдері шығармашылығында бүгінгі адам табиғаты адам мен адам қатынасы, тартыс, конфликт, қайшылықтардан гармония, үйлесімдерге ауысу барысында ашылады. Бірде үйлесім, бірлік пен келісім үстемдік алса, бірде қайшылық, тартыстан жаңа бір конфликт туып жатады. Д. Исабеков, Б. Нұржекеев,  Ә. Сараев, М. Қаназов, т.б. шығармаларында кейіпкерлер қатынасы, характерлер тартысы толық шешіліп, тиісті бағытта даму сатысына өтсе,     О. Бөкеев, Т Әбдіков, Қ. Мұханбетқалиев шығармаларында бұл процесс шыққан қалыпта жүзеге асады. 


Осынау талантты топ  өкілдерінің ішіндегі О. Бөкеев шығармашылығында негізгі бір күрделі жүйені айрықша атаған жөн. Ол желі - осынау өмірдегі бірімен бірі еш уақытта ымыраға келмейтін Жақсылық пен Жамандықтың тартысы. Жазушы позициясын оның өз түсінігінен байқауға болады. «Мен кейіпкердің тым-тым майдалығына, не ол емес, не бұл емес – жағымды, жағымсыз болып бөлінбейтін дүбәралағына қарсымын. Қарсы болатын себебім, монданақтай жер бетінде ақ пен қара, жақсы мен жаман, махаббат пен зұлымдық, мансап пен атақ, тоқтық пен аштық, күн мен түн, тіпті екі система, екі қоғам өмір сүріп тұрғанда, әдебиетте ондай көзқарасы мен психологиясы, мінезімен әрекеті кереғар екі кейіпкер жасамаймыз деу диалектикаға қайшы.»


Ә. Таразидің «Тас жарған» романындағы Омар образын алып қарасақ, еңсесі биік, атақ-абыройға бәлендей кенде емес азаматты көресіз. Қалалық Советтің председателі, депутат, қалалық партия комитетінің бюро мүшесі. Қалалық Советтің Омар Балапанович басшы болған кезінде атқарған жұмысы да недәуір. Омар – облыс, республика алдында да аса беделді азамат. Сол азаматтың басына іс түскенде қаламгер стилі ширап, шымырлыққа, тапқырлыққа айналып шыға келеді. Жалпы, Әкім стиліне тән нәрселер: шығарма құрылымына оқыс, төтенше жәйттарды енгізіп, туындыға детективтік сипат бере білуі, оқиға ізімен жүре отырып, ойнақылық, шымыр сипаттарды дарыта білуі. Қаламгер қаһармандарының ешқайсысы да «аштан өліп, көштен қалып» жатпағандары өз алдына, қай-қайсы болсын, жоқшылық, кедейшілік тұрмыстың ауыр тауқыметін тартып жүргендері де шамалы. Мәселе әр адамның тағдырына, өмірдегі қыруар құбылыстарға жазушының қаламгерлік дүнитанымымен баға беруінде жатса керек. 


«Оның қаламынан туған әңгімелердің, повестердің, романның, пьесалардың негізгі тақырыптық өрісі – адамгершілік мәселесін қамтиды. Дүниеқоңыздық, мещандық өзімшілдікпен күрес сарын – авторлық мұратпен сабақтасып жатады» деп жазады ғалым Р. Нұрғалиев Ә. Таразидің шығармашылығы жайында. 


Жазушының баяндауымен кейіпкерлер сөзінде бәлендей алшақтық байқалмайды, авторлық баяндау көп реттерде полифониялық сипат алған. Қаламгер «Тас жарған» немесе «Кен» романдарында болсын, кейіпкерлері бастан кешке оқиғаларға, түрлі өмірлік құбылыстарға өз қатынасын, өз бағасын беріп қалуға асығады. Жазушы өз кейіпкерлерін түрлі драмалық коллизиялар ішінде ұстауға тырысады. Сол арқылы әр адамға, ішкі дүниесінен, жан әлеміне суреткерлік зерделілікпен үңіледі. 


Соңғы кездегі қазақ әдеби процесіне мықтап еніп, ұлттық топырақта өз бедерімен көрінген тәсілдерге психологизм, лиризм, т.б. жатады. Бұл орайда өзіне тән өрнек-машығымен өзгені тәнті еткен қаламгер – Қалихан Ысқақов десек, артық айтқандық болмас. Т. Тоқбергенов дәл басып айтқандай, «Оның кейіпкерлері сезім дүниесімен танылады». Өйткені біз сөз етіп отырған Қ. Ысқақов өзінің «Қара орман», «Ақсу – жер жаннаты» романдарында шығарма қаһармандарын сезім дүниесімен астастырып қана қоймай, авторлық баяндауларының өзін де сол сезім дүниесінен ойып алғандай ерекшелей білген. 


Стильдік даралық тұрғысынан келгенде, «Ақсу – жер жаннаты» романы «Тұйыққа» қарағанда көлемі жағынан ғана емес, көркемдік ізденіс жағынан да көш ілгері туынды. Романда лирико-психологиялық сарын мен философиялық тереңдік қатар өрбіген. 


Белгілі бір адамдық нормаларға сай келмейтін, бір қарағанда қисық, қыңыр мінездері де , сөйлеген сөздері де, өмірге деген көзқарасы да, дүниетанымы да алуан түрлі болып келетін кейіпкерлер келбетін кескіндеуде Қ. Ысқақовтың стилі, көркемдік ізденісі барлық қуатымен, барша қыр-сырымен көрінген. Жақыпты, Мешел мен Бескемпірді, Сиғатты, Әбдіжаппар мен Сан Санычты, Леся мен Асекеңді алыңыз, бұлар – бір-біріне ұқсамайтын түрлі жандар.


Ғасырлар бойы өздерін табиғаттың әміршісі деп емес, керісінше, сол табиғат-ананың бір бөлшегіміз деп есептеген көшпенді жұрттың сонау 20-сыншы жылдардағы жер бөлу, мал басын тәргілеу науқаны тұсында қаншалықты азап көргені, бейнет шеккені мәлім. Бүгінде қазіргі ұрпақ үшін тарихқа айналып бара жатқан сол оқиғалардың шынайы қыр-сырын кескіндеу, көркемдік ізденістер арқылы шын шеберлікке жету Төлен Әбдіковке недәуір салмақты міндеттер жүктегені мәлім. 


«Өліара» романы - жазушының көлемді жанрдағы тырнақ алды шығармасы. Оқиғаны асқынтпай бір қалыпты беру, кейіпкерлерінің диалогы, монологы арқылы олардың болмыс-бітімін көрсету, ал сол арқылы ұлттық мінезді, оған тән аңқаулық, аңғалдық, ақкөңілдік, баршаға дос көңілмен қарайтын қадір-қасиеттерді індете көрсету – Т. Әбдіковтің қаламгерлік стиліне тән ерекшеліктер. Халықтың өткен тарихынан мысалдар келтіре отырып, тарихи зердеге барлау жасау, жұрт басында ауыр хал пайда болып, қара бұлт үйіріле бастағанда ғана жекелеген қаһармандардың толғанысқа беріліп, өз өміріне көз жүгіртуі, оның мән-маңызына үңілуі жазушының өзіндік машығына тән болып келеді. 

2. Ресми әдебиеттерге сүйенсек, грек тілінен шыққан типология – «классификация предметов или явлении по общности каких-либо признаков».

Қазақ әдебиеттану ғылымында ұлттық туындыларымызды басқа елдер әдебиетіндегі ұқсас жайттармен салыстыра қарастыру М. Қаратаев,                С. Қирабаев, З. Ахметов, З. Қабдолов, Е. Лизунова, Р. Бердібаев,                    Р. Нұрғалиев, Ш. Елеукенов, т.б. ғалымдардың еңбектерінен байқалады. Осылайша салыстыра кез келген әдебиеттің ұлттық шеңберінде томаға-тұйық қалып қоймауын байқатады, сондай-ақ қаламгерге де, зерттеушіге де кең тыныстылық дарытады. 


Сірә, жалпыадамзаттық проблема етіп қарастырсақ, адам баласының болмыс-бітімі мен табиғатындағы адамгершілік, сұлулық ұғымдарына деген іңкәрліктен болса керек, кешегі Шекспир, Сервантес, Толстой, Достоевский, Абай, Махамбет, Горький, Әуезов, Шолохов, бертіндегі Ғамзатов, Айтматов, Сүлейменов т.б. алыптар өздері дүниеге келген топырақтың ауқымынан әлдеқашан шығып, әлемдік тұлғаға айналғандар қатарына жатады.


Тереңірек алсақ, бұл проблемаға тарихи-типологиялық тұрғыдан келу қажет деп тапсақ, одан салыстырмалы-тарихи және нақты-тарихи әдістер туындайды. Келе-келе тек типология деп атау кеңірек орын ала бастады.


И. Г: Неупокоеваның ойынша, әлемдік әдебиет жүйесіндегі, оның даму барысындағы көптеген процестер мен құбылыстардың типлогиялық ұқсастықтары басшылыққа алынуы керек, ал ұқсастықтарды қарастырғанда айрықша назар аударатын мәселе мынау: «как решается главная проблема искусства: человек во взаимодействии с окружающим его миром». 


Біріншіден, бертінге дейін жарық көрген еңбектерде типологиялық талдау мәселесін сөз ете отырып, көркемдік әдіс, әдеби бағыт және идеялық ағымдарға көңіл бөлу назардан тыс қалған сияқты. Көп реттерде кез келген шығарманың социалистік реализмге қаншалықты қатысы бар екендігі ғана сөз болып, салыстыра талдаудың, өзара ұқсас жайттардың түп-тамыры неде жатыр деген проблемаға тереңірек үңілу ақсап жатқандай әсер қалдырады.


Сондай-ақ әдебиеттегі ұлттық характер мәселесінде де әр түрлі ұлт өкілдерінің қалай көрінгенін салыстырумен шектелгендік байқалады. 


Адам тұлғасының тұжырымдамасы (концепция) тұрғысынан келсек, 60-80-інші жылдардағы қазақ романдарын аса кең Кеңістікте алып қарауымызға толық мүмкіндік бар, себебі, «алпысыншы жылдардан» деп басталатын ұғым күні кешегі кеңестік әдебиеттің бәріне тән. 


Грузин зертеушісі С. И. Сигуа К. Гамсахурдианың шығармашылығын зерттеу барысында, «открытия». «изобретения» деген ұғымдарды келтіре отырып, былай деп жазады: «Изобретение» - прницип противоположный поэтическому повествованию. «Изобретение» меняет цвет и превращается в «открытие». Диалектика этих двух понятий с особой ясностью проявляется подчас в процессе разбора и оценки современной литературы». 


Кемел суреткер Гамсахурдианың шығармашылығындағы аса күшті тұлғаларға баға беріп келіп, зерттеушінің мына айтқан ойлары 60-80-інші жылдардағы қазақ романдарының да көпшілігіне қатысты деп айтқанымыз абзал. «Қарғындағы» Жасын, «Өз отыңды өшірмедегі» Гүлия, «Тас жарғандағы» Омар, Әли, «Көк мұнардағы» Едіге, «Ақсу – жер жаннатындағы» Бекет, «Тосқауылдағы» Мұқтас, «Өлірадағы» Асқар, «Соңғы көштегі» Естай, «Тағдырдағы» Дәмежан т.б. бір-біріне бір жағынан алып қарағанда, ұқсамайтын бейнелер, екінші жағынан, бір-біріне ұқсас. Себебі, әрқайсысы өз әрекетіне есеп беріп, өз қимыл-әрекеттері арқылы өмір жайлы, адамның орны жайлы оқырманды да ойлантады, өздері де үнемі ойда, толғаныста жүреді. 


А. Деменьтева мен М. Кузнецов «Время отсеяло крайности различных суждений и позволяет более объективно оценить, что сделано в области молодой прозы. Первый вывод – молодая проза не однородна. Второй вывод – молодая проза прошла свой путь развития, проделали его и многие из ее создателей, и путь этот нельзя иначе оценить, как путь повзросления» деп жазды. Бұл пікірдің қазақ қаламгерлеріне де қатысы бар екенін айтқанымыз жөн. 


Жалпы, типологиялық мәселені сөз еткенде есте ұстайтынымыз мынау: ұлтына, наным-сеніміне, әдет-ғұрпына, тіліне қарап бөлгенімізбен, барша адамзаттың шығу тегі – біреу-ақ. Барша ұлттық әдебиеттер бір-ақ арна – әлем әдебиетінің қуатты салалары болып табылады.


Типологиялық байланыс қаламгердің, ол жасаған көркем бейнелердің болмысындағы, яғни Адам болмысындағы табиғи сипаттарды байқатады. Ендеше, осылайша тереңірек үңілудің нәтижесінде өткен ғасырдағы әйгілі қаламгер идеясының осы кезеңдегі жазушы шығармасының идеясымен үндесіп жатқандығын байқауға болады, сонымен бірге белгілі бір қаламгер шығармасын сөз еткенде, оның шығармашылығындағы типология мәселесін, сол ұлттық әдебиеттегі типологиялық байланыс проблемасын да назарымызда ұстауымыз қажет. 


Кешегі Кеңестік дәуірде сексенінші жылдардың орта кезінен бастап, қайта құру, жариялылық, демокртия процестерінің бел ала бастағаны мәлім. Осының нәтижесінде бұрын тоталитиарлық режимнің бұғауын үзе алмаған көптеген шығармалар жарық көре бастады. Б. Пастернактың «Доктор Живаго», А. Бектің «Новое назначение», А. Рыбаковтың «Дети Арбата», т.б. шығармалар – осы «Жаңаша ойлау» кезеңінің жемісі. Қзазақтың біртуар перзенттері Шәкәрім, Мағжан, Жүсіпбек, Міржақыптардың өз еліне қайта оралып, туған халқымен, қауышуы да осы кезеңге жатады. 


Міне, кезінде аса үлкен құбылыс болып, әдебиетке енген осы шығармалар шоғырына қазақ қаламгері – Т. Әбдіковтің «Өліара» романы да жатады. Бірнеше мыңжылдықтар бойында негізгі кәсібі - мал шаруашылығы болып, көшпенділік ғұмыр кешкен қзақтар үшін, еркіндікті, кеңдікті, ұшы-қиыры жоқ кеңістікті мойнына тұмар етіп таққан қазақ халқы өз тағдырында жаңа бір нәубетті, саясатты бастан кешірді. «Өліара» романын оқығанда осынау аса ауқымды мәселе қаншалықты дәрежеде өз көрінісін тапты деген сауал көкіректе тұрады. 


Өмір мен Өлім беттескенде Асқардың жан даусы, жан айқайы шығатын сәт бар еді ғой, соған ұқсас жайт Можаев романында да бар. Осы романдағы Ашихмин, Возвышаев, Зениндер В. Беловтың «Кануны» шығармасындағы Игнаха Сопронов, И. Ауловтың «Касьян Остудный» шығармасындағы Борис Мошкинге келіңкірейді. Ал «Өліарадағы» Назар, онымен тілектестер осы топтың құрамына кіретін жандар. 


Адамның, әсіресе, басшы қызметте отырған жанның жауапкершілігі, ел аманатын, халық мұратын ақтаудағы іс-әрекетін әр басшының әр қилы түсінетіні аян. Аң аулау барысында жалған жала жабылып, қызметінен шеттетілген атақты Омар Берденовтың басынан кешкен жайттары                 Ә. Таразидің «Тас жарған» романында ұтымды бейнеленген. 


Жаны нәзік, өмір жайлы толғанғанда – философ, өнер жайлы ойлағанда - лирик болып кететін осынау бейне Д. Граниннің «Картина» романындағы  С. Лосев бейнесін еске түсіреді. 


И. Дворецкийдің «Человек со стороны» романындағы Алексей Чешковқа «Картинадағы» Уваров, «Тас жарғандағы» Қойшыбай Құлкелдиевтер ұқсас. Бәрі де аса азулы, аса мықты басшылар. 


Армян зерттеушісі А. Карапетянның пікірінше, соңғы жылдары жарық көрген туындылардың ішінде В. Быковтың «Карьер», Ш. Айтматовтың «Жан пида», Ю. Бондаревтың «Ойын», В. Петосянның «Пустые стулья на дне рождения» шығармалары бір қатарлы тұрған шығармаларға жатады. Біз қарастырып отырған кезеңде эстон әдебиетінде «Қысқа роман» деген атпен мәлім болған романдар көптеп жарық көрді. Зерттеуші               Н. Бассель бұл шығармаларды үлкен құбылыс деп бағалады. 


Көлемі жағынан ол туындыларға қарағанда қазақ жазушысы                О. Бөкеевтің «Өз отыңды өшірме» романы қомақты. Романның бас қаһарманы Дархан өзінің болмыс-бітімі , еңбекқорлығы жағынан                      Ш. Айтматовтың «Боранды бекет» романындағы Едігені еске түсіреді. Едіге – Сарыөзек бекетінің, Дархан – Құланды бекет тұрғыны. Сарыөзек арқылы да, Құланды арқылы да поездар ағылып өтіп жатады. Екеуі де еңбек адамы. Екеуі де көнбіс, тағдыр тауқыметін қайыспай көтереді. Белгілі бір дәрежеде жан дүниесі, ішкі әлемінде де ұқсастықтар көп. 


Ал оқырманға адам жұмбақтың, әлем-жұмбақтың көп сырларын ұқтырар Гүлия бейнесі өзінің адамдық табиғаты жағынан көп шығармалардағы әйел образымен үндес. Абайдай ұлы тұлғаның талғамынан шыққан Тоғжан мен Әйгерімнің біршама сипаттары, Булгаковтың Маргаритасының, Пастернактың Лирасының, Айтматовтың «Жан пидасындағы» Калистратовқа рухани сұлулықтың символы болып бейнеленген әйелдің, Драйзердің Каролинасының көптеген сипаттары Гүлия бойына жинақталған. 


Қазақтың дарынды қаламгері Ж. Аймауытовтың стиліндегі асып-төгілген поэтикалық суреттемелер, ақындық шабытпен жасалған авторлық баяндамалар О. Бөкеевтің шығармашылық лабороториясына жақын. 


Адам жанын, адам табиғатын жаңаша сипатта зертей отырып, 60-80-інші жылдардағы қазақ романдары өзінің көтерген проблемаларымен, тақырып ауқымымен, стильдік, көркемдік ізденістермен, жанрымен ерекшеленеді. Жалпыадамзаттық проблемалардың бірі – табиғат-ананы аялау, яғни экологиялық проблемаларды көтерумен Қ. Ысқақовтың «Ақсу – жер жаннаты» романы, Л. Леоновтың «Орыс орманы», Ш. Айтматовтың «Жан пида», Ә. Нұрпейісовтің «Сең», В. Распутиннің «Матерамен қоштасу» сияқты шығармаларымен үндес, бағыттас.


Біз қарастырып отырған кезеңдегі Қ. Ысқақовтың «Тұйық», «Ақсу - жер жаннаты» романдары психологиялық-лирикалық туындыларға жатады. Таразидің «Тас жарған», «Кен» романдары да осы жанрдың туындылары. Мінеки, шамалы болса да, қазіргі қазақ романдарындағы типологиялық байланыс мәселелерін сөз еттік. 


Пайымдай қарасақ, жанр, стиль, әдіс және ең бастысы – адам келбетінің сомдалуында, образдың ұқсастығында көп мағына бар екен. Бұл кезеңнің туындыларын 60-80-інші жылдары өнер шығармаларында күн тәртібіне айрықша қойылған мәселе – адамгершілік, этика, адам мен қоғамның қарым-қатынасы, адамның өзін-өзі тануы арқылы өзгені тануы, өз жан дүниесіндегі қайшылықты ғана емес, қоғамдағы қайшылықтардың да туындау себебін философиялық тұрғыдан танып, білуге тырысуы, т.б. проблемалар толғантқан екен. Ал мұның өзі сол тұста басталған үлкен бір көркемдік ізденістерді туғызды, бұл мәселелер айрықша ағымға айналды десек, артық айтқандық болмас. 

«ХХ ғасырдың екінші жартысы мен  қазіргі қазақ әдебиеті» пәні бойынша 

Тақырыбы: Әдебиеттегі тұлға концепциясы. Адам факторы және қоғам, көркем әдебиет және көркем тұлға. Адам факторына байланысты жаңаша көзқарас.
1. Көркем әдебиетті бағалауда орын алған принциптерді жаңаша пайыммен салмақтау. Тұлға концепциясының мәні мінездер логикасы мен диалектикасында жатыр

 2. Тұлға концепциясының көркем характер ұғымынан ауқымды екендігі.
Психологизмнің аналитикалық және динамикалық түрлерін талдау барысында, олардың көркем туындыдағы көрінісін саралауда мазмұндық астарласуды көреміз. Қаламгер О.Бөкейдің «Өз отыңды өшірме» романында дала образы ерекше кең тыныспен суреттелген. Болған оқиғаға, яғни Кешегі уақытқа дала ғана куәгер... Дала бүкіл қазақ даласында өткен тарихи оқиғалардың куәсіндей. Ол халқымыздың тарихының образына айналған. «Ал, дала болса ол да баяғы – сол монтаны мінезімен жым-жырт сазара сұлап жатыр» Дала образын кейіптеу арқылы аша түскен. «Сазара сұлап жатыр» делінген сөз тіркесінің характерлік сипаты бар. Қаламгер О.Бөкей қоғамдағы тың өзгерістерге яғни жерді қопарып шойын жолдың салынуына, оның қазақ даласына әкелген жақсылығы мен жамандығына іштей келіспеушілікті дала образына сиғызған. Сондықтан да романшы О.Бөкей «Ошақтың отын сөндірмеу» делінген ұғымға философиялық реңк дарытқан. Жекелеген өзіндік мән деп түсінген күнделікті жұмыс белгілі бір дәрежедегі қоғамдық қызметтегі уақытша алданыш. Дархан шал үшін өткен өмірі бүгінгі Уақытта мәнсіз секілді. Психологиялық параллелизмде қаламгер концепциясын үнсіздікпен яғни оттың сөнуі, ұрпақтың өшуі секілді ұғымдармен ұштастырған. Бұл жерде ұлттық бояу ұрпақ сабақтастығы және оның саяси дүрбелең зардабынан өшуі деген келелі мәселе де проблемалық тұрғыда көрініс табады. Кешегі трагизмге толы өмірдің бір ғана драмалық шиеленісі де отбасының емес, тұтас елдің қасіретін барша шындығымен ой таразысына салады. Суреткер романдағы ойдың өзегін Гүлияның монологіне сыйғыза алған. Сүйген адамымен тұрмыс құрған Гүлияның көңілінің күпті бола беретіндігі де адам – жұмбақтың бір қырын көрсетеді. Демек, адамның көңілі толып өмір сүре алмауының өзі адамдағы қарама-қайшылықтың үйлеспейтіндігі болар. Романда драматизмнің желілік таңбалануы төрт таған жүйеде десек, Гүлия – Дархан – Бати – Оспан араларындағы бірін-біріне жіпсіз байлаған, бас идірген сезім романда әр қырынан танылады. Гүлия – Бати драмалық желісінің «өзегі» әкесі жерленген жерге құран оқуға барған сапарда, яғни шарықтау шегінде тарқатылып, жолаушылардың ішкі ой ағымында таразыланады.Романдағы ақ боз ат қазақ үшін қаймағы бұзылмаған ел бірлігі мен тірлігін сақтаушы періште секілді де, ал құтырған бура – қоғам, яғни жынын шашып елге нәубат әкеле жатқан заман сиқы секілді. Екінші бір қырынан сараласақ, Батидың ішкі буырқанған сезімін байқатуда, жүдеу көңіл мен тұңғиық тоң-теріс күнделікті күйбеңнен селт еткізер бұла күшті танытуда да сәтті бейнеленген. Сонымен бірге қаламгер Батиды бураны жеңгенімен, өзіндегі арманды жерлеп, тасыған күш-қайраты тасқа мұқалып, елге оралу, соғысқа аттану оқиғалары арқылы басқа қырынан таныта алған. Рас, Батидың Гүлияға мылтықтың оғы тиген сәтте қапиядан пайда болатын тұсы романда нанымсыздау баяндалған. Ал, тұтастай алғанда романда Омар бай мен Оспан образдарын сәтті бейнелеуге мұрындық болған Бати іс - әрекеті азаматтықтың үлгісіндей. Кейіпкер әлеміне бойлауда Оралхан шеберлігі де терең психологизм талабынан табылады. Оралхан Бөкей ұлттық характер сомдауда көркем тәсілді психологиялық иірім мен интерьерге жүгіндіреді. «Қамшыгердегі» Садақбай образындағы түйінделген ойдың тарқауын Қамбар образы мен Бати бейнесінен табамыз. Жылқы бақпай, өмір-өзеннің асау толқынымен алысып жүрген Қамбар өмірден қолынан қамшысын тастамай өтті. Ал Бати: «...мен қайла ұстап жұмысшы болуға емес, құрық ұстап жылқышы болуға жаралған адаммын», – дейді. Автордың Батидың бойындағы ұлттық мінезді көрсетумен бірге, алдағы нәубетті меңзеу де байқалады.Гүлия – Оспан желісіндегі драматизм тереңдігін «Ақ боз үй» романындағы Хансұлу мен Ждақай, «Қорқау жұлдыз» романындағы Лима мен Арасанбай араларындағы қарым-қатынастан байқалатын парықсыз сасық көкіректен парасатты нұрлы жүрек иесінің әлдеқайда биік деңгейде сомдалуымен өлшеуге болады. Оспанның Гүлияға деген сезімінің қыз жүрегіне жетпеуіне екі түрлі себеп болды. Біреуі – Дарханға деген Гүлияның шексіз сүйіспеншілігі болса, екіншісі – Оспан сезімінің қатыгездікпен, парықсыздықпен тамырлас болуында еді. «Жалғыз қалған соң жердегі қырық жамау көнетоз сырмаққа етпетінен сұлап түсіп, жас балаша солқылдап ағыл-тегіл жылады-ай. Көркем әдебиет қаншалықты қыспақта болса да, жазушының суреткерлік шеберлігі, азаматтық позициясына сәйкес шындықты жазуға, әлеуметтік ойға қозғау салуға ұмтылып отырды. Ғалым А.Исмақова жазғандай: «Сюрреалистік дүние жасалды, адамдар сол дүниеде өмір сүріп үйренді. Осы түнек санадан арылу біздің көз алдымызда жүріп жатыр. Арылу аса қиынға соғып жатыр. Ең алғашқы самал 60-жылдардың  аяғында ескен еді. Бұл ерекше құбылыс – О.Сүлейменовтің  поэзиясы, І.Есенберлин, Ә.Әлімжанов, М.Мағауин, А.Сүлейменов, Ә.Кекілбаев, О.Бөкеев, С.Мұратбеков, Қ.Ысқақов, Қ.Жұмаділов, Д.Исабеков прозасы арқылы көрінді. Олар «уақыттың үзілмес жібін» (Мұрат Әуезов) іздеуге алғаш рет назар аударды, өзінің ұлттық негізін іздеуді күн тәртібіне қойды. Бұл  совет менталитетінің  шегінен шығуға деген алғашқы талпынысы еді» (Казахская художественная проза. Поэтика, жанр, стиль (начала ХХ века и современность).Алматы: Ғылым, 1998. 56-б).


Қазіргі қазақ прозасы тақырыптық жағынан да, жанрлық жағынан да, көркемдік-эстетикалық тұрғыдан да даму үстінде. Бұрынғы кеңестік дәуірде жарық көрген шығармалардың бәрі де жаңаша пайым мен бағалауды қажет ететіні сөзсіз. Мәселен,  Кекілбаев шығармашылығына тән сипат – кейіпкердің  ішкі жан  дүниесін психологиялық тұрғыдан терең талдап, жан диалектикасын  ой тасқынымен  ашу. Шығармаларында көбірек көзге  шалынатын көркемдік  әсіл – баяндаушылық сипатта көрінген ішкі монолог. Автор қаһарманның ішкі  болмысына бойлауда оны өз-өзімен сырластыруға бейім. Адамның ішкі  жұмбағын, сезім  қалтарыстарын өзінен артық,  өзінен терең ешкім білуі мүмкін емес. Сондықтан да қаламгер қаһармандарының ойына еркіндік бере отырып, түрлі сезім күйлерін  басынан кештіре отырып, өз тылсымына  өзін бойлатады.


Әдебиетші ғалымдар суреткердің  “Құс қанаты”, “Бір шоқ жиде”, “Шеткері үй”, “Бәйгеторы”, “Күй”, “Бәсеке” повестерін  психологиялық проза  қатарына  жатқызып  жүрген  себебі де осыдан. Бұл  туындылардан  диалогты  жиі  кездестіре алмайсыз. Көбінесе  монологтық  баяндауы басым   түсіп  жатады. Автор қарапайым  көзге іліне  бермейтін елеусіз  құбылыстың  өзінен терең  философиялық ой  түюді стильдік  машығына  айналдырған.

“Шеткері  үй”  повесінде  суреттелетін құбылыс – қаланың  ортасынан  шеткерірек  орналасқан бір  қарағай  үйдегі өмір. Бұл үйдің  иесі – күйеуі Жәнібек  соғыста  қайтыс  болған Зуһра. Жалғыз ұлы Әлібек  те алыс қаладағы  Нахимов училищесінде  оқып, сол  жақта қызметте  қалған. Повесть бар  ғұмырының  куәсі – сырты қоңыр  барқытпен тысталған  ескі  альбомды  жан  серігіне  айналдырғын, бетінің  ажарын  әжім  торлап, кәрілікке  мойынсұнған  Зуһра  кемпірдің  еске алуы  түрінде  жазылған. Еске алу – психологиялық талдау тәсілі. Аталмыш тәсіл қаһарманның өткен өмірін ой таразысына салып, өзін-өзі тануына мүмкіншілік туғызады.


“Құс қанаты” повесінде жалғыз баласы үшін ауылын  тастап қалаға  көшкен ананың өмірі бейнеленген. Ұлттық қасиеттерімен, мінезімен, таным-түсінігімен  ерекшеленетін ауыл адамының толыққанды тұлғасын  мүсіндеуде өзіндік өрнек тапқан. Баласының шаруаға қыры  болмаса да, сурет салу өнеріне бейімділігі басым. Оқиға суреттеліп отырған  дәуірдегі ауыл қазақтарының түсінігі бойынша, сурет салу деген–еріккеннің ермегі, өнбес нәрсе, “тіпті зоотехниктікке де аспайтын  бірдеңе” (Кекілбаев Ә. Екі томдық таңдамалы шығармалар. Т.1: Роман және повестер. - Алматы: Жазушы, 1989. 77-б). Сол бала сандықтың түбінен атасының ескі суретін  тауып алып, оның келбетін қазанның күйесімен қағазға түсіреді. Міне, осы суретке қаламгер ананың сезім иірімдерін ашатын көркем деталь ретінде психологиялық жүк артқан. Ананың өткен өміріне қатысты ойлары мен тебіреністерін оқиғалық желімен ұштастыра отырып, оның бойындағы кішіпейілділік, мейірімділік секілді ұлттық асыл қасиеттерді  ақтарып салады. Даланың оқымаған қарапайым әйелінің ақыл-парасатын,  адамгершілік өресін, көргенділігін ұтымды штрих, детальдармен  таныта алған.


Психологизм, лиризм өрнектері Ә.Кекілбаевтың шығармаларында жақсы белгілер қалдырды. Қай туындысына үңілсең де, кез-келген қаһарманның өзгеге ұқсамайтын дара болмысына бойлатады. “Бір шоқ жиде” повесінде де ата-ана мен баланың арасындағы жағдай сөз болады. Жетпіс сегізге қараған жасында дүниеден өткен Тілеудің трагедиясы дүниеден ерте кеткен жалғыз баласына қатысты. Тілеу үшін “қотыр тайдың құйрығындай шоп-шолақ дәуренінде ерні тұшып  перзент сүйгеннен басқа баянды ештеңе жоқ”. Ол Адамның  Уақыт алдындағы жалғыз ұтысы да – ұрпақ деп есептейді. Өмірінің сәні мен мәні - ұлынан айрылған Тілеудің ішкі драматизмін ашуда атвор түс көру элементін  пайдаланған. Баласы соғыстан кешіккен  сайын бір үміт, бір күдіктен көтерем  болған ойларының шетіне жете алмай, іштей жан арпалысына түскен әкенің мінез болмысын оның көрген түстері арқылы танытады. 


60-жылдарда әдебиетімізге конъюктураға мойынсұна қоймаған жаңа толқын келді. Осы толқынның ішіндегі бірегейі — Асқар Сүлейменов еді. Асқар шын  мәніндегі  әлемдік диапазондағы жазушы.  Ол  әлемдік әдебиеттің, соның ішінде модернизм үлгісінің сұлу өрнектерін өз прозасына  шебер көшіре білген  жазушы. Соның арқасында оның прозасы шебер сомдалған, мінсіз, әлемдік деңгейде жазылған проза болып табылады. Модернизм үлгілерінің қазақ әдебиетімен арадағы көркемдік байланыстары біздің әдебиеттануда онша зерттеле қойған жоқ. Осы тұрғыда біздің А.Сүлейменов прозасын модернизм үлгілерімен байланыстыра  қарауымыздың мәні зор.


Асқар қолтаңбасында модернизм қалай көшіріледі немесе Асқар қолтаңбасында қандай модернистік үлгілер  бой  көрсетеді? Бұл  жерде ең әуелі А.Сүлейменов қолтаңбасының «ой тасқыны» («ой ағыны» деп те аталады) әдісімен байланысы туралы айта кету керек сияқты. «Ой тасқыны» («поток сознания») әдісі ішкі психологиялық иірімдерге тереңдей ену, жете үңілуден пайда болатын құбылыс. Бұрынғы әдеби құбылыс «ішкі монологтың» ерекше күрделенген,  шиеленіскен түрі десе де болады. Бұл процесс, әсіресе, XX ғасыр басындағы прозада қатты көрініс тапты. «Ой тасқыны» әдісінің қалыпты реалистік үлгіден негізгі айырмашылығы онда сюжеттің оқиға желісінің әлсіреуі, не мүлде болмауы. Бірыңғай психологиялық ой тасқынмен,суреттер тізбегімен шығарма композициясын  көмкеру. Яғни сюжетті өзіне сіңіру, композициялық толық билікке ие болу. Әлемдік әдебиетте оның негізгі өлшемі ретінде М.Пруст, Д.Джойс, Вульф, А.Белый, т.б. сияқты авторлардың  шығармашылығы танылады. XX ғасырдың 10-20 жылдары әдеби процеске еніп үлгерген «сана ағымы» әдісі біздің  әдебиеттің сыртында қалып қойды. Сондай олқылықтың орнын тап басқан Сүлейменовтың бұл әдісіне қаншалықты мөлшерде қатысы бар жазушы? Асқар психологиялық бағыттағы жазушы ретінде XX ғасырда кең тараған, алдыңғы қатардағы жазу техникасына белгілі мөлшерде соқпай  тұра алмаған көрінеді. Алайда, Сүлейменов таза «ой тасқыны» стиліндегі жазушы емес. Ол — бұл жаңаша әдіске реализм ауылынан келген өкіл. 

Асқар Сүлейменовтің «Бесатар» повесі 1970 жылы «Жазушы» баспасынан шыққан  «Бесін» кітабының құрамына кірген шығарма болып табылады. «Бесатар» роман-трагедиясы 1916  жылғы көтерілістің бір сөткесін, яғни 7 июльдің сәскесі мен 8 июльдің бесіні арасындағы қысқа мерзімді уақытты ғана өз кейіпкерлерінің көзімен ала отырып, бүкіл көтерілістің әрі бауыздау, әрі қылта, әрі шешуші сипаттарын әдемі бейнелейді. 


Асқар Сүлейменовтің шығармаларында, әсіресе аталмыш «Бесатар» шығармасында типтік емеуріндердің небір шұрайлы түрін, тобын, жинағын табуға болады. Себебі, А.Сүлейменов шиеленісті шақтағы, шешуші сәттегі адам психологиясын зерттеуге көп зейін қойған суреткер. Адам тағдыры шешілер, оның ішкі дүниесі, кісілік келбеті шекаралық шақта адам өзін қалай ұстайды, оқыстан туған ойлау процесінде, тосыннан туған іс-әрекет үстінде адам өзін-өзі әшкерелеп алмай ма? Олардың ішкі құпия-сырлары қапыда калай ашылып калады? Оны кім, қалай қадағалап, қапысын қалт жібермей тап баса алады? Олар қандай көркемдік тәсілмен көмкерілуі тиіс? А.Сүлейменовті,  міне осы сауалдар көп толғандыратын секілді. Сондықтан да ол көбіне психологиялық гиперболизацияға жүгінеді. Ол кейіпкерлерінің рухани күйреуі кезінде, әсіресе өз-өзіне ие бола алмайтын сәтте олар өздерін калай ұстайды деген сауал төңірегінде көп ойланып, соны зерттеуге көп зер салды. А.Сүлейменов өзінің көркемдік жүйесінің күретамыры етіп психологиялық талдау тәсілін алады да осы орайда сөз жарыстырады, ой бөліседі, бірақ тұжырым жасамайды, оларды бөлшек-бөлшек етіп жілікше шағып,  оқырмандарына түсіндіріп те жатпайды. Тек кейіпкерлерінің шынайы бет пердесі ашылар тосын оқиға кезіндегі адам бойында ерікті және еріксіз түрде және сана астары арқылы да жүзеге асырылатын психологиялық процестерді тек өзіне ғана тән тым салқынқандылықпен, сырттай бақылаушы ретінде ғана кадағалау арқылы олардың ішкі жан дүниесіне, оның сан мың қатпарлы иірімдеріне үңілуге оқырмандарға мүмкіндік береді. А.Сүлейменов үшін адамзаттың ішкі өмірі толып жатқан түсініксіз хаостан тұрады. Тегінде, адам санасы мен ішкі рухани дүниесі логикалық жағынан да түсініксіз, күтпеген кездейсоқ іс-әрекеттерге толы. Ал оларды танып-қабылдау, оның түп-тамырына, себеп-салдарына бару, оларға етене ену кез-келгеннің еншісіндегі қазына байлық емес. Әр адам өзге үшін жұмбақ. Адамның өмірбақи жұмбақ болып кететіні де сондықтан болса керек. Адамды толық тану, оның жұмбақ ішкі әлемін жан-жақты ашу – әлі күнге дейін ешбір адам баласына берілмеген бақ. Адамның жұмбақ әлемі жайлы ешқашан ақырғы сөз, аяғына дейін түйінделген тұжырым, ой айтуға болмайды.
Адамтануды, әсіресе өз кейіпкерлерін өзгелерден ерекше танып, зерттеуге, ешкімге ұқсамайтындай етіп бейнелеуге бейім А.Сүлейменов кейіпкерлерінің  сыртқы белгілерін (көзқарас, емеурін, ым, ишара, келбет т.б.) талдау (расшифровка) арқылы олардың ішкі жағдайына, жан дүниесіне етене ене алады. Мұндай талдау автордың өзіне теориялық және интуитивті танымды біріктіре отырып, көркем образ сомдауға, адамтануға дәнекер бола алады.

2. Жазушы кейіпкердің ішкі өмірінің бір шекаралық шағын алады да сол төңіректе ой толғайды, ең бастысы сол сәттегі оның сыртқы психологиялық факторларына жан-жақты бақылау-талдау жүргізеді. Осындай экспериментальды жағдайдағы кейіпкерді ашу үшін адамның бүкіл мүмкіндігін шегіне жеткізе зерттейді. А.Сүлейменов мақсат тұтқан ешкімге ұқсамайтын, ерекше (оригинальный) характер жасауға деген талпыныс оның шығармаларының шұрайын ендіріп тұрған өмірлік шындықпен шендесіп жатыр.

А.Сүлейменовтің «Бесатар» повесінің композициялық құрылысының өзі әлеуметтік-философиялық, психологиялық жанрға тән психологиялық диалог тәсіліне топтастырылған. Повесть кейде жеке адамның ішкі ой-монологынан тұратын «Крейгель», «Иноземцев, 1916 ж., 7-июль, сәске», «Қарала», «Сәруар», «Төрехан», «Мұқағали", деген т.б. тараушаларға бөлінсе, енді бірде екі кісінің диалогымен бір-бірін аңдысқан айтысқа, сыртқы ишара мен емеуріннен тұратын «Сәруар, Төрехан», «Сәруар, Крейгель», «Мұқағали, Иноземцев» т.б. атты тараушаларға бөлінген. Бұлардың бәрі шығарманың психологиялық диалогқа, екі көзқарастағы екі әлемнің ой қақтығысына, сезім қайшылығына құрыла отырып, сол шиеленісті ой арбасу сәтіндегі сыртқы көріністерді қадағалаған ишара мен емеуріннен құралған. 


А.Сүлейменовтің көркем прозасындағы психологизм тұтас тосын жәйттерден, оқыс ой-әрекеттерден, ерекше емеурін, ишаралардан тұрады. Ол адам көзі үйренбеген күлгін кескін-келбеттерді кестелейді, кілең тас мүсін бейнелерді сомдайды. А.Сүлейменовтің прозасының көпке дейін жалпы оқырманға түсініксіздеу, тосындау, тіс батпайтындай болып оқшаулана беретіні де осы жаттандылықтан, таптаурындылықтан тысқары тұрғандығынан болса керек.

Әсіресе, жазушының «Мұқағали, Иноземцев» атты тараушасындағы екі адамның айтысы да (диалогы) айрықша. Дала қазағы мен офицер арасындағы айтыс тек олардың емес, бүкіл екі ұлттың, екі елдің, екі таптың арасындағы айтыс, әлеуметтік, қоғамдық, философиялық саяси айтысқа саялы. Ашу, ыза, кек, кекесін т.б. секілді психологиялық сыртқы факторлардан сіресіп тұратын осы диалогта екі ел өкілінің өң-түрінен бастап, бүкіл табиғаты, мінез-құлқы, бет-бейнесі, т.б. характері, бар болмыс-бітімімен бейнеленеді. Бір-бірімен бетпе-бет отырып, бірде кекетіп, бірде өштесіп, енді бірде жағадан алып жауласып отырған бірі – тұтқын, бірі – жемтік көрген бүркітше бір-бірін бағып, қас-қабағын аңдысқан адамдардың кескін-келбетіндегі ишара мен денесіндегі әрбір емеурін, қимыл-қозғалысты қалт жібермей қадағалау қаламгердің драмалық тартысты бейнелеуге бейім екендігін анық айғақтайды. Мұнда әсіресе, ишара алдыңғы орынға шыққан.

«Қызылы қашқан жалпақ бет алдымен лай судай күрең тартып алды да, әп-сәтте бүйрек-бүйрек боп бұлшықтанып қалды... бұлшық-бұлшықтың ара-сынан балдырдың сабағындай көк-жасыл тамыр жүретін. Сол балдыр сабақтар мынаның бетін бунақ-бунақ қып бөліп тастаған сияқты».

Бұл — Иноземцевтің көзімен берілген Мұқағалидың келбеті. Ал күні кеше ғана неше адамды қабаттап қойып, қаншасын тесіп өтер деп алды-артынан оқ жаудырған, «жер тандырға адамды үйіткен» т.б. толып жатқан казаққа жасаған қорлығы мен зорлығы бар Иноземцевтің енді келіп сол қазақтың алдында қалтырап-дірілдеп тұрғанын суреткер былай бедерлейді: «Кешелі бері қара басып қорылдап жатып, осы қазір дұшпанмен арбасқан тұста оянған осынау ой соншалықты тегеурінді екен — Иноземцев демнің арасында сүмектеп жүре берді де, қайтадан қалтасын, орамалын қарманды. «Ах» деді ол сосын ішінен, өзінің бүткіл ахуалын осы жаңада ғана кемерлеп түсінгеніне таңданған боп. Таңданып емес, қорқып калып еді, жүрек суылын, бірақ, бетіне шаптырған жоқ — ұстамдылығы қол берді». Осындағы диалог пен ишараның кезектесіп бейнеленуінің өзі соншалықты шынайылықты көрсетеді.

« — Мен емес, мырза, құдай ұрсын, мен емес, — деді Иноземцев шаң қапқан ашаң бетінің айғыз-айғызын шығарған қара терді жеңімен сүртіп. — Болыс бұйырса құлақ аспайтын қай шамаңыз бар, мырза. Қолға түссе көзінен тізіп ат деген губернатордың бұйрығы бар, мырза, мен қайтейін енді, мырза.

Иноземцев аяғын құшардай боп жүрелеп қалған екен, Мұқағали оны алқымынан бүріп алып сәл көтерді де, ыңқ еткізіп орнына, тасқа тастады». Міне, осында орыс офицерінің құлдық ұрған бейшара ұсқыны ұтымды ишара арқылы суреттелген.

Сол сияқты Қалихан творчествосында  сана ағымы ерекше қызмет  атқарылатыны белгілі. Сондықтан жазушының творчествосын сөз еткенде, оның туындыларындағы психологизм мен оның өзіндік стилін айтуды жөн көрген едік. Жоғарыда айтып өткендей, жазушының шығармаларында кейіпкерлердің ішкі монологы ерекше, ол оның өзіне тән стильмен беріледі екен. Өйткені, жазушы Қ.Ысқақов ішкі монолог арқылы образдың ішкі сезім дүниесін, жан әлемін ғана ашып қоймайды, ол оның екінші бір астарына өз концепциясын да қоя білген. Одан біз автордың адамның, яғни кейіпкердің көңіл-күйіндегі күйініш пен сүйінішті, жан әліміндегі буырқанған бұрқанысты, шынайы сезімдік құбылыстарды жинақтай және оны суреттей отырып, сол адамның мінез-құлқын,  рухани болмысын, психологиялық ішкі портретін монолог арқылы бере білгендігін  көруімізге болады. Сонымен қатар жазушы біздің көз алдымызға асқан шеберлікпен елестетеді. Бұл Қ.Ысқақовқа ғана, және Қ.Ысқақов сынды қаламгерлерімізге тән деп ойлаймын. Мысалға Т.Ахтановтың «Дала сыры» повесін алуға болады. Бұл повесте психологизм күшті. Жазушы даладағы дауыл мен Қоспанның жан дүниесіндегі дауылды байланыстыра бейнелеу арқылы да, сондай-ақ оның өз ішіндегі, көзқарасы мен көңіл-күйіндегі кейбір қайшылықтарды жеңу  процесстерін суреттеу арқылы таныта білген. Т. Ахтановтың адам жанындағы психологиялық иірімдері ішкі монологпен суреттеуде  біраз табысы, жаңалығы бар жазушы екені белгілі. Сол сияқты біздің жұмысымыздың объектісі болып отырған жазушымыз – Қалихан Ысқақовтың да творчествосындағы мұндай мәселелер өз алдына бір дүние. Өйткені, оның туындыларындағы лиризмнің көрінуі де, психологизмнің  ерекше жоғары сатыда болуы оның стильдік шеберлігіне байланысты. Басқа романдарда, немесе шығармалардың негізі ретінде бір үлкен проблемалық оқиғаны арқау етіп алса, талантты Қ.Ысқақов  шығарманың негізгі кілті етіп кейіпкердің өзін алады. Яғни, қоғамдық-әлеуметтік ортадағы адамның іс-әрекеті,  көңіл-күйі, мінез-құлқы арқылы, оны табиғатпен астастыра отырып шығарманың негізін,  композициясын құрайды. Сол арқылы проблема мен тартысты шешуге ұмтылады. Олардың характерлерін шыншылдықпен жырлай отырып, олардың келешегіне сеніммен  қарайды.  Жазушының осы орайлас «Бұқтырма сарыны» повесі мен «Тұйық» романын атап өтуге болады.  Бұл шығармаларында лиризмнің белгілерімен  бірге психологизм де айрықша көрінеді. С.Әшімбаев: «Мәселен, Қ.Ысқақовтың «Бұқтырма сарынындағы» Кержақ шал образын алыңыз. Қалиханның шалы екі қоғам арасындағы өліара кезеңде қалған өте қызғылықты, драмалық характер. Бұл қазіргі орыс әдебиетінде мақталып жүрген  В.В.Беловтың «Үйреншікті іс» повесіндегі Иван Африкановичтың  образынан көркемдік тұрғыдан бірде кем жасалмаған, бірақ Иван Африканович моральдық жағынан антипод. Қалиханның шалы қазақ әдебиетінде бұрын болмаған, алайда жазылуға тиіс белгілі бір уақыттағы  әлеуметтік өзгерістерге толы өтпелі дәуірде аумалы-төкпелі кезеңде өмір сүретін тип», дейді. (Шындыққа сүйіспеншілік: Сын мақалалар, портреттер эссе. - Алматы: Жазушы, 1993. 70-б). Қалихан Ысқақов осы повесінде адам мен қоғам деген күрделі проблеманы өзінше толғағаны көрініп тұр.  Яғни, ол қоғамда тұрып, қоғамдық дамудан артта қалған жанның басындағы қайшылықты, трагедияны өзек етеді. Тоғышарлық сана-сезімнің ащы зардаптарына тап болған Кержақ шал бейнесі оқырман қауымға ой тастайды.  Осы Қ.Ысқақовтың Шалы арқылы өз санасының ығымен ғана жүріп, өмір ағысына қарсы бара жатқанын  мойындамайтын, мойындаса да тоғышарлық психология илеуінен суырылып шығып, алған бетінен қайтпайтын тоңмойын адамдарды көз алдарымызға елестетуге болады. Ендеше осы образдың қай халықтың өкілі болғанында тұрған ештеңе жоқ. Өйткені, Қалихан Ысқақов жалпы адамға тән характерді бере білген. Сондықтан да мұндай адам қай халықтың арасынан болсын шығуы мүмкін ғой. Қаламгер Шалдың тағдыр тәлкегіне ұшырауының себептерін ашуға тырысқан. «Бұқтырма сарынындағы» осы Кержақ образының тәрбиелік мәні зор. Жазушы адам санасының осындай тұйыққа тіреліп, мешеуленуінен басқаның аулақ болуын уағыздайды.  


«Мені осында ажал айдап келген шығар», - деп ойлады ол. Бұрын өлім-жітім дегенге салқын қарап, алда ажал деген бір тосқауылдың барын көп еске ала бермейтін шал, соңғы он шақты жылдан бері қорқатын боп жүр. Көмусіз қаламын-ау деп қорықпайды, күн сайын әлдебір белгісіз күш өзін қара жерге тарқандай екі иығынан басып, меңзейді де тұрады. Тандамықтар алдындағы жарық дүниеге тастап кетер бар қарызы мен парызы, кінәсі мен пенделігі есіне түсіп, жатса- тұрса мазасы қашады.  Бұл фәниде не істеп, не қойғаны өзіне ғана белгілі, бірақ адам көзінен жасырғанмен жаратқанның көзінен қалтарыс не қалушы еді». Мұндай адамдардың бүгінгі өмірде болуы мүмкін ғой. Оған Қалихан Ысқақовтың шалы куәгер. 


«Тұйық» романы психологиялық – лирикалық дүние. Оның бұлайша аталуы бас кейіпкер Қажымұраттың мылқаулығына байланысты емес. Ол сол Қажымұраттай жақсы адамдардың жер ортасына келгенінше ел үшін тіршілік кешкенін, ендігі жерде жар сүйіп, бала қызығын көрмеген шерлі жанның былайғы өмірінің тұйыққа кеп тірелгенін меңзейтін сөз. 

Қ. Ысқақовтың «Тұйығында» тіл, сезім, табиғат, бояу тұрмыс – тіршіліктің тыныс лебімен қабат үйлесіп, қосыла жарысып кеткен сияқты.  Қалиханның тілі лирикалық проза  тілейтін сыршылдықтан, ішкі иірімдерден табылған. «Тұйық» романы көп нәрсені бойына жинақтаған ойлы шығарма. Онда өмір толғауы, махаббат, достық сезімдер көңіліңнен шығады. Шығармада лиризм мен бірге психологизм де айрықша  көрінеді. Бұл романда кейіпкердің көзқарасымен көңіл – күйіндегі қайшылықтар өте әсерлі терең психологизммен берілген.


Сонымен, ХХ ғасырдың 70 жылдарында қазақ прозасында айрықша көрінген сана ағымы сияқты құбылысты  Біз Ә.Кекілбаев, А.Сүлейменов, Қ.Ысқақов шығармашылықтары ненізінде қарастырғанымызбен ол басқа да қаламгерлерге тән еді. Біз жұмысымыздың көлеміне сай осы үш жазушыны ғана негізге алдық. 

Негізгі әдебиеттер тізімі

1. Дәдебаев Ж. Қазіргі қазақ әдебиеті.-Алматы, 2002

2. Елеукенов Ш. Әдебиет және ұлт тағдыры.-Алматы, 1996.

3. Жарылғапов Ж.Ж. ХХ ғасыр соңындағы қазақ прозасының идеялық-эстетикалық мәселелері. –Қарағанды, 2003

4. Исмакова А.С. Казахская художественная проза. Поэтика, жанр, стиль (начало ХХ века и современность). – Алматы: Ғылым, 1998.

5. Қазақ әдебиетінің тарихы. Он томдық. 9-том. – Алматы: ҚАЗақпарат., 2005.

6. Майтанов Б. Қазақ романы және психологиялық талдау. – Алматы: Санат, 1996.

7. Піралиева Г. Ішкі монолог. – Алматы: Ер-Дәулет, 1994. 

Қосымша әдебиеттер тізімі

1.Әшімбаев С. Шындыққа сүйіспеншілік: Сын мақалалар, портреттер эссе. - Алматы: Жазушы, 1993.
2. Бөпежанова Ә. Өнер – жеке тәжірибе. // «Алтын Орда», 2003.01. №2.
3. Дәдебаев Ж. Жазушы еңбегі. Алматы, 2002.

4. Жақсылықов А. Образы, мотивы и идеи с религиозной содержательностью в казахской литературе. Типология. Эстетика. Генезис. –Алматы: Қазақ университеті, 1999
5. Жұмағұлов С. ХХ ғасырдың екінші жартысындағы қазақ әдебиеттану ғылымы (1956-1991ж.ж.). – Қарағанды, 2008.

6. Жұмаділова Н. 1960-90 ж.ж. қазақ романы. –Қарағанды,2004.

7. Кекілбаев Ә. Сергек әдебиет – сертіне адал. //Жалын, 1989, №6. – Б. 21-26.

8. Қазақтың жүз романы. (Құраст. Р. Нұрғали).– Астана, 2004.

9. Тоқбергенов Т. Қос қағыс. –Алматы,1981.

10. Ысқақбай М. Шығарма шырайы –шындық. –Алматы, 1994.

9 -ДӘРІС

«ХХ ғасырдың екінші жартысы мен  қазіргі қазақ әдебиеті» пәні бойынша 

Тақырыбы: Моральдық-этикалық проблемалар. Адамгершілік мәселелері, тоғышарлық. (М.Мағауин, Р.Сейсенбаев, Д.Исабеков, С.Мұратбеков, т.б.). Көркемдік ізденістер.
1. Көркем туындыдағы тақырып пен тартыс

 2. Образ және портрет
Адамгершілік мәселелері. Этика, моральдың бүгінгі шығармалардан ерекше орын алуы. Ә.Таразидің «Кәке» әңгімесіндегі Кірпішбай, Еркебұлан, Бәтиха образдарының жасалуындағы авторлық концепция. М.Мағауиннің  «Әйел махаббаты», «Жаңылысу», Қ.Жұмаділовтің  «Сыр», «Өкініш» шығармаларындағы моральдық, этикалық проблемалардың ұлттық салт-санадан бастау алуы. Адамгерщілік, ар-ождан мәселелері. Тоғышарлық. Адамды моральдық тұрғыдан жан-жақты зерттеу тенденциясы. Ғ.Мүсіреповтің «Этнографиялық әңгімесі», Т.Ахтановтың «Бораны», Қ.Жұмаділов «Көкейкесті» романы,  М.Сүндетовтің «Ескексіз қайығындағы» адамгершілік мәселесі, ар тазалығы, жан сұлулығы проблемалары. Табиғаттағы тылсым сұлулықтың сырын түсіну, оған деген аяушылық сезім – пәк моральдің көрінісі.  Табиғат – адам жанындағы моральдық сұлулықтың бастау алар қайнар көзі. О.Бөкейдің шығармашылығындағы табиғат пен адам проблемасы. Ғ.Мүсіреповтің «Өмір жорығы» әңгімесіндегі өмірдегі адамдар мораліне, тағдыр тәлкегіне, әділетсіздікке  байланысты туындайтын философиялық ой. Аяушылық сезім жоқ жерде адамшылық сезімнің жоқтығы.Әңгіменің  көркемдік  сапасы,  идеялық  мазмұны  қоғамдық-әлеуметтік  мәні   бар  күрделі,  қомақты  шындықтарды  көтеріп,  соған  байланысты  философиялық  тың    ойлар  түйінделуімен  өлшеніп,  таразыланады.  Әлеуметтік  шындықты  жазу – ол  заманның  рухани  тынысын  жеткізу,  қоғамдық  проблемаларды  көркемдік  тұрғыдан  зерттеу,  қоғам  өмірінің  басты   буындарына  анализ-синтез,  үлкенді-кішілі  қарекеттерімізге  баға  беру,  кесім  айту,  жетістіктерді  көрсете  отырып,  кесірлі  кемшіліктің  себептерін  ашу,  болашаққа  бағыт-бағдар  сілтеу. Жазушы  Шерхан  Мұртазаның  әңгімелері   әлеуметтік  өмір  шындығын  көтереді.  Қай  әңгімесін  алсаңыз  да,  оқиғаларының  арқауы  өмірде  болған  жағдайларға  негізделген.  Автордың  өзі  де  Ұлы  Отан  соғысының  зардабын  басынан  кешкен,  сондықтан  соғыс   шындығын  әңгімелеріне  негіз  етуі  заңды. «41-жылғы  келіншек»,  «Сол бір  күз», «Интернат наны»,  «Қасқырдың  тарамысы», «Ұзақ   командировка», «Кәрі солдат» т.б.  әңгімелері  осы  тарихи  шындықты  әңгімелейді. Соғыс  кезіндегі  тылдағы өмір,  жас  өспірімдердің,  әйелдердің  еңбегі. Соғыстың  лаңы,  зіл-батпан  ауырлығы,  қазасы  мен  азасы  жасқа  да,  қартқа  да,  әйелге  де,  еркекке  де  ортақ  еді. Осы  барша  жанның  басына  түскен  ауыртпашылықты  әңгімелердегі  азаматтар  бірдей  көтереді. Соғыс  зобалаңы  қанша  шырғалаңға  салғанмен  де,  адамдар  бір-біріне  мейіріммен,  аянышпен  қараудан  қол  үзбейді. Әңгімелерде  соғыс  жылдарындағы  ауыл  адамдарының  ауыр  бейнетімен  қатар  олардың  рухани  ұлылығы, жан  сезімінің  өлшеусіз   ізгілігі,  байлығы  да  шебер  көрсетіледі. Автор  олардың  жан  сұлулығын,  сезім  нұрының  тазалығын  танытып  отырады.Автордың  тағы  бір  ерекшелігі – оның  символдық  детальдарға  үлкен  мән  беретіндігі.  Мысалы,  қасқырдың  тарамысы,  нан, ширатылған  қағаз,   кітап -  авторға  мінез  даралау    үшін  қажет  детальдар.  Яғни  осы  көркемдік  детальдар  арқылы   кейіпкерлердің  жан  сарайларына  үңіліп,  адамгершілік   болмыстарын  айшықтайды.  «Интернат  нанындағы»   Әлтай  мен  «Қасқырдың  тарамысындағы»  Әлтай,  Нарботаның  образдарының  даралануындағы  аталмыш  детальдардың   қызметі  ерекше.Жазушы  сонымен  бірге  адамның  жан  дүниесіне  психологиялық  талдау  жасауға  бейім.  Мысалы,  «41-жылғы  келіншек»  әңгімесінде  түс  элементі  арқылы  соғыс  кезінде  жесір  қалған  Хадишаның  жан  арпалысын,  сезім  иірімдерін   ашып  берген.Көркем  әңгімелердегі    ішкі  монологтың   қолданысы  да  өзіндік  роль  атқарып  тұр.  «Ұзақ  командировка»  әңгімесіндегі  Нұрланның   әкесіне  деген  сүйіспеншілігі  оның  пәк  сезімі,  сағынышқа,  арманға  толы  «әңгімелерінде»   жатыр.  Оның  «әңгімелері»   еске  алу   түрінде  берілген.  Еске  алу  -   адамның  жан  сезіміне  психологиялық  талдаудың  бір  жолы. Және  осы  тәсіл  арқылы  жасалған  Нұрлан  бейнесі шыншыл,  жүрекке  жылы.  Автор  не  жайлы  жазса  да,  өмірден  алшақтатпай,  шынай  жазады.Сондықтан  шығар,  «Бір  нәзік  сәуледегі» - балалар  үйінде  өскен,  аты  орысша  Валя  болғанмен,  тегі  қазақ  жетім  қыздың;  «Сол  бір  күздегі» - жоқшылықтың  кесірінен  бір  қамыт  ұрлап,  соны  цығанға  беріп  бәтеңке  алған  Ноянның  опынғаны;  «Тілсіз  қоңыраудағы» - Жексенбідей  перзентін  соғыс  жұтқан,  сөйтіп  ұрпақ  аңсаған,  тірек  аңсаған  шопан  Медеу  мен  Шынаркүлдің   шері;  «Аманаттағы» - басыр  Мүсілімханның,  сусоқыр  жанның  трагедиясы;  «Ұзақ  командировкадағы» - бала  Нұрланның  әкесін  аңсаған  сағынышы;  «Алтын  тікендегі» - бақташы  Жұмәлінің  тіршілігі;  «Тұйық  шарбақтағы» - тоғышар  Жаппастың  өмірі;  «Нөсердегі» - журналист  Ақиқаттың  азаматтығы;  «Шекшек  шырылдайдыдағы» - ескі  таныстар  Хадиша  мен  Ақшайдың  диалогы;  «Ақсай  мен  Көксайдағы»  Айша  мен  Арзының,  Нұралы  мен  Сусардың,  Барысхан  мен  Медетханның  тіршілігі;  «Көкемарал  гүлдегендегі» - жылқышы  Қуанның;  «Интернат  нанындағы» - Әлтайдың;  «Шақалақтағы» - Шақабайдың;  «Жаңбырлы  тойдағы» - мүгедек  Әбдібектің;  «Сусамырдағы» - шопан  Бұзаубақтың;  бұдан  өзге  де  дүниелердегі  басқа  кейіпкерлердің  тыныс-тіршілігі  шынайы  суреттелген. Ш.Мұртазаның «Тұйық шарбағы», С.Мұратбековтің «Күсен-Күсекесі», Т.Әбдіковтің «Түнгі қонақтары», «Бас сүйегі» т.б.  М.Мағауиннің «Тазының өліміндегі» Есенжол, «Қара қызындағы» Бексейіт  бейнелерінің моральдық келбеті. Осы проблема төңірегіндегі көркемдік ізденістер.  Қаламгерлер қай уақытта да көркем шығарманың рухани-эстетикалық қуат-күшін арттыру мақсатымен өзіне дейінгі айтыла қоймаған мәселені, айтылып кеткеннің өзінде, таныс тақырып ауқымында бөлекше ой түюге, оны өзіндік танымы тұрғысынан зерделеуге ұмтылатыны хақ. 70-80-жылдар мұндай ұмтылысты адамның сан-қырлы құпия болмысына дендеп ену, тереңдеп қамту ниетінен туған көркем бейнелердің бойынан көруге болады. Бұл шақ әдебиетіндегі кейіпкерлер - сыр алдырмас сырбаздығы мол, өздерінің ішкі әлеміне өздері еніп алған, жұмбақ қамалын оңай алдыра бермейтін кейіпкерлер ретінде танылады. Қаһармандар характері ашық қақтығыстарда да, ішкі драматизмі, қайшылығы мол болмысы арқылы да өзінің нағыз көркем образдық дәрежесіне жетіп жатты.

    Соңғы онжылдықтар шеңберіндегі шығарманың ең маңызды компоненттерінің бірі - тартыс табиғаты өзгешелеу сипатта көрінеді. Бұған дейінгі қазақ прозасының даму жолын бағамдап отырсақ, көркем туындыдағы тартыс көбіне қарама-қарсы мүдделердің, әр түрлі позициялардың қақтығысы ретінде танылып жатты. Мұндай сипаттағы тартыс әдебиеттегі тапшылдық принциптерге орай айрықша қуат алған болатын. 

    Осы мәселе төңірегінде, жалпы тартыстың көркем табиғаты жөнінде З. Қабдолов өте орынды да, кесімді тұжырым жасаған болатын. Ғалым: “Конфликт деген екі адамның, екі топтың ашық айқасы емес. Рас, конфликт - тартыс. Бірақ тартыс болғанда ол - ашық, жап-жалаңаш тұрған даушар, жанжал емес. Ол - адам мен адамның қарым-қатынасындағы, адамның ой-санасындағы, дүниеге көзқарасындағы, тіршілігі мен тағдырындағы тартыс”(Қабдолов З. Жебе. Әдеби толғаныстар мен талдаулар. - Алматы: Жазушы, 1977. 83-б) - дейді. Зерттеушінің бұл жасаған түйінінен шығарма сюжетінде болатын, образдардың арасындағы ашық шарпысулар, түрлі мінездердің қақтығысы жоққа шығарылады деп, әрине, түсінілмейді. Бұл пікірде қайта тартыстың маңыздылығы, көп түрлілігі, тіпті бір адамның басындағы бола беретін қайшылықтар жөнінде айтылады.

    Әдеби туындының өзегіндегі тартыс образ түзілісіне тікелей әсер ететіні белгілі. Қазақ прозасында кейіпкерлерді көбінесе қызмет орнында, еңбектің қызу ортасында, өмірлік ұстанымы жолындағы ашық айқастар үстінде көрсету тәжірибелері жеткілікті. Ал 70-80-жылдар әдебиетінде қаһарманның рухани дүниесіндегі тайталас пен қайшылықты құбылыстарды танытуда қаламгерлер жеке бас жағдайы мен тұрмыстық детальдарға дейін қағажу қалдырмайтын аналитикалық суреттеуге жүгіну байқалады.

    Соңғы жылдарда адамгершілік-ұждандық мәселенің өткір қойылысы көркем прозадағы тартыс мәселесін тереңнен қамтуға, оның орнын айрықша ескеріп, түрлі шығармашылық тәжірибелердің жүзеге асуына түрткі болды. Жазушылар Ә.Тарази, М. Мағауин, Д. Исабеков, О. Бөкей, Қ. Жұмаділов, Ә. Кекілбаев сынды жазушылар жалпы адамға тән моральдық-этикалық қасиеттерге қарапайым адам деңгейінен де, қайраткер деңгейінен де үңіле бастады. Түрлі әлеуметтік ортадағы кейіпкерлерді ала отырып, олардың бойындағы, қоғамдағы жат құбылыстарға сыншылдық көзқарастарын барынша танытуды мақсат қылады.

    Әлем әдебиеті үрдісіне назар салатын болсақ, қандай ұлы жазушы болмасын, өзі өмір сүрген уақытының, қоғамының адамгершілік атмосферасына, рухани бет-бейнесіне бей-жай қарай алмайтынына көзіміз жетеді. Әр қаламгер өзінің көркем туындылары арқылы заманының сұранысына ғана жауап бермейді, оның ар-ұждандық болмысына тікелей әсер етуді де көздейді. Бұл орайда көрнекті ғалым Л. Гинзбургтың пікірін келтіре кеткен орынды. “Литература имеет дело со свойствами, характерами, поступками - со всевозможными формами обобщенного поведения человека. А там, где речь идет о поведении, любые жизненные ценности оказываются в то же время ценностями этическими. Тем самым между литературой и этикой существует неразрывная связь. Поведение человека литература изображала всегда, следовательно, этика всегда была для нее внутренним, структурным началом”(Гинзбург Л.Я. О психологической прозе. - Ленинград: Ленингр. отдел худ. лит., 1977. 403-с) - деп тұжырады ол.

    Мәселен, ХІХ ғасырдағы орыстың гуманист-жазушылары өз қоғамындағы тоғышарлық, топастық сананы аяусыз сынға алды. Осының нәтижесінде әлем әдебиетінен ойып тұрып орын алған Гогольдың “Өлі жандары”, “Құндақтаулы адамы”, Гончаровтың “Обломовы”, Салтыков-Щедриннің талантты туындылары дүниеге келді. Өз кезеңінің көлеңкелі тұстарын барынша жайып салған суреткерлердің бұл шығармалары отанына, еліне деген бөтен пиғылынан туды деп айта алмасақ керек. Қайта бұл құбылыстар туған халқына деген кіршіксіз адалдықтың белгісіндей болып, әдебиеттің өресін биіктетті, салмағын арттыра түсті.

    Ұлттық әдебиетімізде бұл тақырыпты игеруде ұлы Абайдың дәстүрі адамтанудың көркемдік қырларына тың сипат дарытты. Ақын қоғам өміріндегі келеңсіздіктерді аяусыз әшкере ете отырып, сол қоғамды құрайтын адамдар бойындағы әр түрлі кесапатты мінездерді сынады, эстетикалық ерекше күшпен ізгілік ниетті насихаттады, биік парасаттылық пен рухани тазалықты дәріптеді. Адам бойындағы рухани құнарды, адамгершілік сезімнің асқақтығын көксеген Абай өз уақытының реалистік бейнесін жасады. Ұлттық дамуына кері әсерін тигізетін мерездік белгілерді ашына жырлаған ақынның сыншылдық ойлары “қалың елі, қазағына” деген өлшеусіз сүйіспеншілігінің айқын айғағы екені дау тудыра алмайтын ақиқат. Ақын мұрасының өміршеңдік қасиетінің ең үлкен сыры да осында.

    Мәдениет, өнер демеуінен ажырап қалған қоғам қоғамдық кейпін жоғалтып, адамдар арасындағы қандай да болмасын қарым-қатынас мағынасыздыққа айналатыны белгілі. Саяси-экономикалық, ғылыми-техникалық, жалпы алғанда даму, ілгерілеудің қай түрі болсын рухани негізделмесе, қасіретке әкелетіні анық. Бұл тұста әдебиеттің орасан орны бар екендігі өзінен-өзі айқын. Ф. Кузнецовтың “Шын мәніндегі әрбір әдебиет үшін, егер ол әдебиет, яғни адамтану болса, онда адамгершілік ізденістердің болуы міндетті”(Кузнецов Ф.Ф. Размышление о нравственности. - Москва: Сов. Россия, 1979. 319-б) деп айтқанындай, жазушыны да рухани құбылыс деп танитын болсақ, оның ең бірінші азаматтық міндеті - өзінің адамзат алдындағы асқан жауапкершілігін сезіну.

    Нобель сыйлығының иегері Габриель Гарсиа Маркес: “Меніңше, жазушы әрбір жаңа шығармасында концепция жағынан, жаңа қырынан көрінбесе ол оның ой әлеміндегі ізденістің тоқтағандығының айғағы. Атап айтқанда, өмірдегі жақсылық пен жамандыққа “сен тимесең, мен тименге” салып сүлесоқ, енжар қараған жерде жазушының азаматтық, адамгершілік болмысына ғана нұқсан келмей, оның ойы да рухани тоқырай бастайды”(120, 179) - деп айтады. Демек, адамгершілік, арлылық мәселесі - суреткерді шығармашылыққа бағыттайтын ең басты қозғаушы күш, қаламгердің азаматтық кредосын айқындайтын ең маңызды категория.

    Бұл ретте 70-80-жылдар прозасының жемісі болып табылатын М. Мағауиннің “Қара қыз”, “Мұрагер”, “Тазының өлімі”, Т.Әбдіковтың “Түнгі қонақтар”, “Бас сүйек”, Т. Нұрмағанбетовтың “Қош бол, ата”, С. Мұратбековтың “Күсен-Күсеке”, “Үскірік” әңгіме-повестерімен қатар, Ә. Таразидің “Аяз бен Бибі”, “Қос шынар”, “Тасжарған”, “Қорқау жұлдыз”, Д. Исабековтің “Ескерткіш”, “Ақырмаштан наурызға дейін”, “Өкпек жолаушы”, “Пері мен періште”, “Дермене”, “Қарғын”, О. Бөкейдің “Атау кере”, “Бәрі де майдан”, “Құм мінезі”, “Елең-алаң”, Ә.Кекілбаевтің “Шеткері үй”, “Құс қанаты”, “Бір шоқ жиде” сияқты туындыларын моральдық-этикалық мәселені қозғаудағы, әлеуметтік маңыз алып кеткен тоғышарлық тәрізді қоғам өміріндегі кеселді сынға алуын ерекше бағалауымызға болады. 


2. Қоғам бойындағы тоғышарлық элементтер, оның түрліше көрінісі соңғы жылдар прозасындағы ең ірі тақырыптардың бірі болды. Жазушылардың адамгершілік-гуманистік ізденістері көркем әдебиеттегі замандас проблемасына тереңдеп барудың, бүгінгі қоғамның рухани келбетін шамалаудағы талпыныстардан айқындалады.

    Замандастар бойындағы адамгершілік сапа, ар-ұждан деңгейі жайлы толғану, қоғамның моральдық тұрпатын зерделеу Ә. Тарази творчествосының басты ерекшелігі ретінде бой көрсетеді. Әдебиеттің қай жанрында қалам тербемесін, жазушы бұл тақырыпқа мейлінше адал. Әкім творчествосының мол мүмкіндігінен хабар беріп, өзіндік стилін қалыптастыруда, көркемдік жетілуінде айрықша орны бар. “Аяз бен Бибі”, “Қос шынар” повестеріндегі негізгі тартыс та осы мәселеге құрылған. Бұл шығармалардағы кейіпкерлердің адамгершілік тұрқын бейнелеу арқылы автор қоғамдық мәні бар шындықты ашуды көздейді. Достық пен арамзалық, өрлік пен бейшаралық, адалдық пен қараулық сияқты бір-біріне қарама-қарсы категорияларды өзінің эстетикалық талғамы биігінен екшеп, әлеуметтік ортасының қадау-қадау мәселелерін қозғайды. 

    Жазушы дүниетанымы мен эстетикалық мұратынан шығатын шығарма проблематикасы көркем әдебиеттің негізгі мәселелерінің бірі. Бұл турасында ғалым Р. Бердібаев: “Замана жайлы терең үңіліп, жаңадан туындап жатқан қалың құбылыстар ішінен ең өміршең, өскелең, ділгір мәселелерді екшеп алу қаламгердің белсенділігіне, халық тағдырына, өмір сауалдарына қаншалық зерек, елгезек қарайтынына сын”(Бердібаев Р. Биік парыз. - Алматы: Жазушы, 1980. - 238 б. 46-б) - деп айтқан болатын. Сол сияқты Ә. Тарази де күн тәртібіне адамгершілік мәселесін өткір қою арқылы шығарманың әлеуметтік сұранысы мен қажеттілігін, оның өнегелік салмағын арттыра түседі. Сол себептен де қаламгердің бұл повестері тарихи дәуір шындығынан жырақтап кетпейді. Мұндағы қаһармандар - өз заманының перзенттері, олардың әрқайсысы өз уақытының мәселелерін арқалап жүреді.

    Профессор Ш.Елеукеновтің “Адамгершілік, арлылық проблема-сында қалам тартқан жазушы махаббат пен зұлымдық, бақыт пен бақытсыздық сияқты “мәңгілік” тақырыптарға соқпай өте алмайды. Бұл ұғымдардың жалпы адамзаттық мазмұнын, оларды нақты түрде көрсетудің әлеуметтік-тарихи формаларынан бөлек алып қарауға болмайды. Адам бойындағы моральдық қазынаны нақты айқындалған кезінде көрсете білу көркемдік зерттеудің жаңа қатпарларына қарай жол ашады” (Елеукенов Ш. Замандас парасаты. Әдеби сын. - Алматы: Жазушы, 1977. 165-б) дегеніндей жазушының шығармаларындағы бүкіл құнарлы ой нақты замандастарының бойына шоғырланады.

    Мейірімділік, адалдық, турашылдық сияқты асыл қасиеттерімен көзге түсетін Аяз бен Бибі (“Аяз бен Бибі”) өз айналасынан белсенділігімен, я болмаса асып бара жатқан білімдарлығымен ерекшеленетін жандар емес. Олар - жаңа ғана шаңырақ құрып, отбасылық өмірдің шиырына енді түскен, қойшылық кәсіпті таңдап алған қарапайым адамдар. Тіпті от-жалынды махаббат машақатына күйгендер емес. Автор бұл повесінде жастардың сүйіспеншілігінен гөрі, жалпы адамгершілік қасиеттер - ардың табиғи тазалығы, жоғары парасаттылық сияқты ұғымдардың мәнін ашуға көңіл қояды. 

    Шығарма оқиғасы өрбитін мекен етіп жазушы қайнаған тіршілік ортасын емес, иен даладағы қойлы ауылды алуында өзіндік емеурін бар. Арғы аталары Сайқы болып келетін, көршілес қоныстанған Ақжаңқа, Ораз, Аяз үйлері кең даланың төсіндегі санаулы адамдардың басын құрайды. Бірақ осы үш үйдің үш түрлі мінезі, үш түрлі дүниетанымы бар. Жазушы мұнда тартысты ұштағандық жүйеде алып қарайды. Негізгі қақтығыс мансапқорлық пен дүниеқоңыздық, есепқұмарлық пен аярлық мінездерімен дараланатын өресіз Ораз және оған қарсы жоспарда алынған Аяздың арасында. Ақжаңқа бейнесі аралық негізде алынған. Аяз бен Ораздың итжығыс айқасында таразы басын аудару осы Ақжаңқаның қолында қалады. 

    Ал Ә.Таразидің “Қос шынар” повесінде Көкөзек ауылының басшылары, рухани жарымжан Еркебұлан, Кірпішбайлар, бұлардың өмірлік принципіне мүлде кереғар - Сәнжан желісімен бірге ауыл мектебінің ішкі өмірі суреттеледі. Әсіресе, осы мектеп мұғалімдері - Сасан, Ақберді, Менбай сияқты жан дүниесі жалаңаш тоғышарлар мен автордың гуманистік мақсатынан туған қаһарман - Оразқұл арасындағы ымырасыздық аса ширыға суреттеледі.

    “Мына отырған Сасан, мына Менбай мен Ақберді, анау Ақбердінің Қалисасы, Сасанның Жұпары “Ақ басты Калиманджароны” оқымақ түгіл, атын да естімеген-ау. Оқыса да түсінбес. Өзінің күнбе-күнгі ұсақ-түйек өмірімен әуре, өз қара басының қамы, ары кетсе өзінің бала-шағасының тілеуінен аса алмай жүрген тірліктің құлдары”. 

    Қодарқұлдың ішкі ойы арқылы мінездеме берілетін бұл кейіпкерлердің көтерген әлеуметтік жүгі едәуір. Өйткені мектеп - әрбір саналы деген азаматтың ұғымында аяулы да, қастерлі шаңырақ. Ұстаз - ең алдымен тәрбиеші, қоғамның үміт артар келешек буынына білім нәрін құюшы. Ал бұл шығармада жазушының астарлап ұсынатын ойы - қоғамның дертіне айналған тоғышарлықтың тамыры тым тереңдеп кеткендігі. Осы бір мерез қоғамның барлық салаларына айықпайтын дерттей дендеп алғандығы. Қаламгер осы көкейкесті мәселені ерекше мән бере суреттеуі өз қоғамының ешкім айта бермеген шындықтарын айтуға батыл қадамдары болып саналуы тиіс. Оның шығармашылығындағы осындайлық мазмұнды Р. Нұрғалиев: “Ә.Таразидің жазушылық бір ерекшелігі адам мінездерінің психологиялық табиғатын әлеуметтік факторлармен тығыз байланыста алуында жатыр”( Нұрғалиев Р. Екі томдық шығармалар жинағы. Т.2. - Алматы: Жазушы, 1991367-б) - деп әділ бағалаған.

    Жазушының замандастар бойындағы адамгершілік қасиеттерді ашу жолындағы шағын жанрлардағы идеялық-көркемдік ерекшеліктер “Қорқау жұлдыз” романында біршама тереңдетіліп беріледі. Мұнда қаламгер тұрмыстық, отбасылық жәйттерді термелей отырып, адам табиғатының қылталы қалтарыстарын, психологиялық құбылуларын бейнелей отырып, әр алуан мінездердің пайда болу төркінін іздейді.

    Романның өмірге келген уақыты сексенінші жылдардың соңы. Демек, шығармашылық бостандықтың ауыздығы алынып, заман алға тартқан мәселелерге тұйық сананың қабылдау орайымен емес, қоғамдық-әлеуметтік ірі проблемаларды бүкіладамзаттық талғаммен бажайлау мүмкіндігі ашыла түскен кез. Әкім бірқатар әңгіме-повестерінде бейнелеген, ара-тұра романдарында айналып соғып отыратын етене тақырыбы - мектеп өмірімен біте қайнасып жататын Сәлима, Тұңғатар және Сәрсенбай, Арасанбайлар арасындағы ымырасыздықтың сырларын суреттеу арқылы әлеуметтік жүгі қомақты шығарма жасаған.

    “Әділдік неге әлсіз болуы керек? Қиянат неге құдіретті болу керек? Басқа салды көндім деп, қиянатшыл иттерді әбден дандайсытып жібергенбіз. Осы мына дүниеде қара ниеттілердің бел алып, күшейіп тұрғаны, әділдердің әлсіздігінің арқасы. Мен неге қара күштің садағасы кетуім керек?” деп шамырқанатын Сәлима өз жанының дауасын Тұңғатардан іздегенімен, олардан әлдеқайда көп, дәурені жүріп тұрған Сәрсенбайлар ырқына жібермейді.

    Роман соңы бас кейіпкердің (Сәлиманың) аянышты өлімімен аяқталатыны белгілі. Авторлық позицияның да анық көрінетін тұсы - туынды финалы. Өйткені Сәлиманың Сәрсенбайлардың ұйымдастыруымен Тұңғатардың үстінен жүріп жатқан сот залына жалынға оранып кіріп баруында терең мағына бар. Шығармадағы сот орны символдық мәнге ие. Ол бүкіл әділетсіздік атаулыға үкім айтатын, адалдықтың ақ туын желбіретуге тиісті орын. Ал Сәлима болса, дәл осы мекемені өртеуге соңғы қайратын жинап ұмтылады. Енді оның тоғышарлық пен жең ұшынан жалғасқан мына жүгенсіздікке қарсы жасауға тиісті соңғы наразылығы, соңғы ышқынысы. Автордың көрсетуінше, Сәлима - Сәрсенбайшыл-дықтың құрбаны. Ол - Сәрсенбай сияқты пасық залымдардың ұйымдасқан айлалы әрекетін, олар қалыптастырған заңдылықтарды жеңіп шыға алмаған қаһарман. Жақсылық жамандық алдында осылайша жеңіліс табады. Мұнда жазушының қалыптасқан жүйеге наразылығы жатыр. Сәлиманың ізгі ниеті мен әділдік үшін болған жандәрмен күресі ақыр соңында үлкен трагедияны әкелді. Адал сезімдерді аяққа таптаған, рухани өсудің, қоғамдағы ізгілік қағидаларының салтанат құруына ең басты кедергі тоғышарлықтың ұшығын ұстатпайтын кеселге айналғаны шығарманың идеялы тұғырын анықтайды.

    Адамгершілік мәселесіне келгенде сыншылдық көзқарасты ұстану Ә.Таразидің “Тасжарған” романындағы Омар бейнесі мен Д.Исабековтың “Қарғын” романындағы Жасын бейнелерін жақындастыра түскен. Ә. Тарази шығармасындағы басты тұлға  Омар - қанша жерден адалдық танытып, “қара қылды қақ жаратын” басшы бола тұра өмірдің тұщысынан гөрі кермегін көп татқан жан. Оның бойындағы кіршіксіз ниеті, тек биіктік пен өрлікті сүйетін адал көңілі өз ортасынан табылып жататын екіжүзділік пен сатқындық қылықтардан теперіш көріп жатады. Бірақ атақтан, абыройдан айрылып қаламын-ау, ашқан ғылыми жаңалықтарымды бедел көтеруге жаратсам-ау деген ой оның басына әсте келмейді. Аблез, Мамыржан, Мәтеков, Кашафов сияқтылардың сырттай жасалып жатқан қаскүнем әрекеттеріне ашық түрде қарсы шықпауы, я болмаса ешкімге барып шағынбайтын мінезі де Омардың биік парасатын көрсететін қасиеттер. Ол рухани тіректі, жалғыздықтың дауасын Ұлмекен, Әлилерден ғана іздейді.

    Л.Гинзбург: “В литературе отношение между моральными критериями и героями также зигзагообразно. Положительного героя не следует смешивать с добродетельным героем (даже идеальные герои не ведут себя точно по программам долженствования). Литературе - особенно со времен Ренесанса - требуется конфликт, движение, борьба, следовательно герой, отклоняющийся от нормы, ошибающийся, доступный страстям и соблазнам” (132-с) десе, Омар бейнесі дәл осы сипаттағыдай мүсінделген.

    Ә.Тарази қазақ прозасында 70-жылдары әлі де маңызын жоя қоймаған партия қызметкерлерінің бейнесін жасауда әбден қалыптасып қалған жасанды қағидалардың бұзылуына әсер етті деп айтатынымыздың үлкен бір себебі - Омар образын ашудағы тұрмыстық детальдарды, оның қоғамдық ойындағы ғана емес, жеке басындағы жайларды мол суреттеу арқылы қол жеткізгені еді. Қаһарманның шындыққа жақын бейнесін жасау автор үшін замандас бойындағы, мінезіндегі, жалпы адамның табиғи жаратылысына тұнған құпия қалтарыстарды барлауға, соны суреткерлікпен талдауға қажет болғаны даусыз.

    Жазушы өз шығармаларында біржақты, қалыпты шешімдерден бойын аулақ ұстайды. Омар (“Тасжарған”), Сәлима (“Қорқау жұлдыз”), Сәнжан (“Қос шынар”) сияқты адал азаматтардың үнемі жолы бола бермейтінін көрсетеді. Омар сынды қаһарманның түрлі ауытқуларға ұшырауында ортаның күшті әсері бар. Мұндай ойды қаламгер кезінде “Қос шынар” повесінде айтып кеткен болатын. Бұл шығарманың кейіпкері Қодарқұлдың мына бір толғанысына көңіл аударайық: “Әр адам әр түрлі бояу іспеттес - дейтін ол. - Жанаса кетсе бір-біріне әсер етеді. Немесе бірін-бірі аша түседі. Немесе бірін-бірі былғайды. Тым араласып кетсе, екі бояу да өз реңін жойып, басқа бір - не тартымды, не тозаңқы түр табады”.

    Автор түрлі әлеуметтік топтар өкілдерінің құбылуларын, өзгешеліктерін зерттейді. “Тасжарған” романында Омар өзінің адамгершілік деңгейінен алыстап, өзіне қарсы топтың арасына сіңіп кетпеген. Бірақ оның тұлғасындағы қайсыбір қасиеттердің аз да болса өзгеріске ұшырағанын танимыз.

    Д. Исабековтың “Қарғын” романындағы Жасын - өз айналасына, қоғамына сын көзімен қарайтын адам. Кейде оның бұл көзқарасы тым қатал түрде көрініс беріп жатады. Тоғышарлық сананың әрбір белгісін ол тіпті эмоционалды қабылдайды. Көркем бейненің бойындағы мұндай әсершілдік - өз айналасындағы пасықтық пен көркеуделік сияқты, адамның екіжүзділігі мен жалған моральды ұстанатын жасандылығына деген мейлінше ымырасыздығынан, шығарма фабуласындағы сыншылдық рухтың күштілігінен.

    Д.Исабековтың романындағы тоғышарлық тірліктің психологиясына барлау жасау көбіне-көп Сәргел мен Тұрғат бейнелеріне қатысты болып келеді. Осы жерде жазушының психологиялық талдау шеберлігіне қанығамыз. Бұлардың Жасын, Мәликелерге қарағанда дүние тану қырлары, өмір құбылыстарына баға беру ерекшеліктерін көркем бейнелеу арқылы сезім сырларын, ішкі портреттерін ашуды мақсат қылатын жазушы бұл образдарды эпизодтық деңгейден алып шығып, анағұрлым толымды етіп көрсетуге сәтті қадамдар жасайды.

    Қаламгер Сәргел бейнесі арқылы тоғышар сынды әлеуметтік типтің пайда болу, қалыптасу тарихын көрсетуге бармаған. Сәргел бізге әбден рухани кембағалдыққа ұшыраған, соған бойын үйретіп үлгерген “дайын” күйінде көрінеді. Сәргел - алаңсыз тіршілік кешкен адам емес. Оның жанынан үнемі көлеңкедей еріп жүретін сезім - күдік. Күдік - оның өмір танымы. “Бәрі де күле кіріп, күңірене шығатын адамдар. Өзінен озған былай тұрсын, осы күні қатарлассаң да жұрт күндейді. Бәрі жау, бәрі! Бұ заманда дос жоқ, “мен, тек мен, өзім болсам” деген кез. Өзінен артылғанын ғана досына береді, иә, артылғанын ғана. Ешкімге сенбеймін. Өз ойым өзіңе жау боп тұрғанда басқаға қалай сенбекпін! Әйеліме ме? Еркектің бірінші жауы - әйелі!”.

    70-жылдар ауқымындағы прозада қоғам өміріндегі іркіліс қозғалыстарды бейнелеуге келгенде мансапқорлық пен тоғышарлық сынды айрықша көтерілген мәселеге жазушылар көбінесе интеллигенция өмірін, оның ішінде ғылыми интеллигенция тіршілігін бейнелеу арқылы келді. Бұған дейін мұндай әлеуметтік қабаттан шыққан әдеби қаһармандардың адамгершілік қасиеттері олардың өз жұмысына, ғылымға деген ізденісіне қатысты болса, осы жылдары негізгі нысана ғылым мен адамгершілік, ғылым мен ұждан болып отырды. Сәргел (“Қарғын”), Сәрсенбайлар (“Қорқау жұлдыз”) қоғамның шындығынан өніп шыққан әлеуметтік құбылыс. Қаламгерлер осындай типтік бейнелерді сомдау арқылы замандастарымыздың рухани-ұждандық болмысын таразылауға ден қойды. 

    Д. Исабековтың “Қарғын” романына қатысты атап өтуге тиісті нәрсеміз - тоғышарлық психологиясын зерттеудегі, жалпы адамның рухани-сезімдік әлемін реалистікпен танытудағы мәні бар бейне - Тұрғат образы. Романдағы бұл бейне жазушының психологиялық талдау шеберлігін тани түсуіміз үшін де қажет жақтары бар.

    Жазушылар Ә. Тарази, Д. Исабеков тоғышар бейнелеріндегі психологиялық күйлерді олардың өмірлік ұстанымдарына қарай бейнелеп көрсетуге негізгі екпін түсіреді. 70-80-жылдар прозасында адамгершілік-этикалық мәселенің қойылысында анық сезінерлік ерекшеліктердің бірі жоғарыда біз атап өткеніміздей, жақсылық пен ізгілік жағынан табылатын қаһармандардың жамандық алдында көбінесе жеңіліс тауып жататыны. О. Бөкейдің “Құм мінезіндегі” Бархан, “Бәрі де майданындағы” Ақан, Д. Исабековтің “Дерменесіндегі” Тоқсанбай, “Өкпек жолаушыдағы” Айтөре, “Гаухартастағы” Салтанат, Ә. Таразидің “Қос шынарындағы” Сәнжән, “Қорқау жұлдызындағы” Сәлима, “Кеніндегі” Мәрзия, Ботабайлар жақсылықтың жаршылары бола жүріп, зұлымдық пен сұрқиялықтың көріністерімен бетпе-бет келгенде, көп ретте қауқарсыздық пен шарасыздық танытып, теперіш көріп жатады. 

Негізгі әдебиеттер тізімі

1. Бердібаев Р. Биік парыз. - Алматы: Жазушы, 1980. - 238 б.

2. Дәдебаев Ж. Өмір шындығы және көркемдік шешім.-Алматы,1991.

3. Елеукенов Ш. Замандас парасаты. Әдеби сын. - Алматы: Жазушы, 1977

4. Жарылғапов Ж.Ж. ХХ ғасыр соңындағы қазақ прозасының идеялық-эстетикалық мәселелері. –Қарағанды, 2003.

5. Исмакова А.С. Казахская художественная проза. Поэтика,     жанр, стиль (начала ХХ века и современность). - Алматы:  Ғылым, 1998.

6. Қазақ әдебиетінің тарихы. Он томдық. 9-том. – Алматы: ҚАЗақпарат., 2005.

7. Нұрғалиев Р. Екі томдық шығармалар жинағы. Т.2. - Алматы: Жазушы, 1991.

8. Хамзин М. Қазіргі қазақ романы.-Қарағанды, 2002.
Қосымша әдебиеттер тізімі

1.Әдібаев Х., Мырзалиев Қ., Тарази Ә., Доспанбетов Ұ., Жұртбаев Т. “Кеннің” келбеті қандай? //Жұлдыз. 1987, ғ2. -Б.188-198.

2.Ғабдуллин Н. Уақыт сыры. Мақалалар, зерттеулер. - Алматы: Жазушы, 1981. - 232 б.

3.Кузнецов Ф.Ф. Размышление о нравственности. - Москва: Сов. Россия, 1979. - 448 с.

4.Майтанов Б. Қазақ романдарындағы замандас бейнесі. //Дәстүр және жаңашылдық. - Алматы: Ғылым, 1980.Б. 278-314.

5.Серікқалиев З. Ақ жол: Сын кітабы: мақалалар, зерттеулер. - Алматы: Жазушы, 1990. - 464 б.

10 -ДӘРІС

«ХХ ғасырдың екінші жартысы мен  қазіргі қазақ әдебиеті» пәні бойынша 

Тақырыбы: Тарихи тақырып. Тарихи және көркем шындық арақатынасы. Тарихи характердің жасалу жолдары. 
1. Тарихи проза түрлері. Ойдан шығару және тарихи факт.
 2. Әдеби шығармалардың тарихи, этнографиялық, фольклорлық, әдеби негіздері және олардың сюжет жасаудағы, адам характерін ашудағы қызметі. (“Аласапыран”, “Соңғы көш”, “Елім-ай” т.б.).
1960 — 90 ж. iшiнде Қазақ әдебиетінде тарихи тақырып ерекше қарқынмен дамыды. Ұлттар тарихына жасалған тұсау алынғаннан кейiн қазақ жазушылары елдiң тәуелсiздiгi мен бостандық идеясын тарихи материалдарға сүйене отырып, көтеруге мүмкiндiк алды. Бұл тұрғыда I.Есенберлиннiң (“Қаһар”, “Алмас қылыш”, “Жанталас”, “Алтын Орда”), Мұртазаның (“Қызыл жебе”), Мағауиннiң (“Аласапыран”), Кекiлбаевтың, (“Үркер”, “Елең-алаң”) Ә.Әлiмжановтың (“Жаушы”, “Ұстаздың орлауы”, “Махамбеттiң жебесi”), Жүнiсовтiң (“Ақан Серi”), С.Сматаевтың (“Елiм-ай”) тарихи романдары Қ. ә-нiң қомақты табыстарына айналды. Тарихи романдар үлгiсi бүгiнгi күн тақырыбына шығарма жазушылар үшiн де мектеп болды. Б.Соқпақбаевтың, Жұмадiловтiң, З.Қабдоловтың, Тоқтаровтың, Ысқақовтың, Таразидiң, т.б. жаңа романдары дәуiр шындығының қайшылықты жақтарын кең ашып бейнелеуде, оқырманға заман мен адам туралы ой салуда едәуiр әдеби-көркемдiк жетiстiктерге ие болды. Осы жылдарда театр сахналарында Ахтановтың “Әке мен бала”, “Жоғалған дос”, Әбiшевтiң “Нұрлы жаңбыр”, Жүнiсовтiң “Ай тұтылғанда”, Ысқақтың “Таңғы жаңғырық”, Исабековтiң “Әпке”, “Мұрагерлер”, М.Хасеновтiң “Пай-пай, жас жұбайлар-ай”, Қ.Мұхамеджановтың “Бөлтiрiк бөрiк астында”, Н.Оразалиннiң “Шырақ жанған түн”, Р.Сейсенбаевтың “Түнгi диалог”, “Нартәуекел” пьесалары табыспен жүрдi. 80-жылдардың соңына қарай, қазақ жазушылары бұрын айтылмай келген халық басынан кешкен аштық, қуғын-сүргiн оқиғаларын жазуға мүмкiндiк алды. Соңғы он жылдықтағы әдеби құбылыстар тақырыбы бүгiнгi күннiң өзектi мәселелерiн қозғауымен, тарихи ойымен, психологизм мен әлеум. iшкi өзара байланысымен, адамның iшкi жан дүниесiне, мiнезiне үңiле назар аударуымен, экол., урбанизация, ғыл.-тех. жетiстiктер көкейтестi, т.б. жайларға көңiл аударуымен ерекшеленедi. Тәуелсiздiк жылдарының рухани нәтижесi Нұрпейiсов (“Соңғы парыз”), Қабдолов (“Менiң Әуезовiм”), Мұртаза (“Ай мен Айша”), Мағауин (“Сары қазақ”), Жүнiсов (“Аманай мен Заманай”), Нұршайықов (“Жазушы мен оның достары”), Ысқақ (“Ақсу туралы аңыз”), Тоқтаров (“Абайдың жұмбағы”), Сматай (“Жарылғап батыр”), С.Елубай (“Тағзым”), Мұратбеков (“Ай туар алдында”), Исабеков (“Ай-Петри ақиқаты”), Тарази (“Қара жұлдызға сапар”), Жұмадiлов (“Тағдыр”), А.Жақсыбаев (“Тiрек”), Қ.Исабаев (“Шоң би”), Д.Досжан (“Құм кiтап”), Б.Мұқай (“Өмiрзая”), Ә.Сарай (“Едiл-Жайық”), О.Сәрсенбай (“Шеңбер”), т.б. көрнектi жазушылардың роман, повесть, әңгiмелерiнде көрiнiс тапты. Әдеби онжылдықта Қ. ә-нiң дәстүрлi жанры поэзияда ұлттық үн мен азаматтық әуен жоғары деңгейге көтерiлдi. Барлық уақыт қабаттарына барлау жасау, поэтик. қиялдың ауқымдылығы, лирик., баяндаушылық, публицистик. және сыншылдық көңiл-күйдiң байлығы, суреттеу тәсiлдерi мен құралдарындағы батыл iзденiстер осы жылдар поэзиясына тән болды. Мүшайра, айтыс, әдеби-поэтик. байқаулар шығарм. iзденiстердiң молаюына түрткi болды. 20 ғ-дың 90-жылдарында ұлттық драматургияның ең басты нысанасы болған Кекiлбаевтың “Абылай хан”, Ш.Құсайыновтың “Томирис”, М.Байсеркеновтың “Абылай ханның ақырғы күндерi” тарихи драмалары ендi ғана тәуелсiздiк алған елдiң егемендiгiн сақтап қалудағы қиын күрестiң тiрегiн iздеудiң ерекше түрi iспеттi болады.

     Қазіргі қазақ прозасының адамды түрлі қарым-қатынас аясында танудағы үлкен бір жаңалық - күн тәртібіне адам және тарих деген мәселені көтерді. Тарих дегенде халық өмірінің артта қалған сан-қилы белестері, олардың тағдырына із қалдырған ірілі-ұсақты оқиғалар, бүтін бір жүріп өткен жол елестейді. Қазақ әдебиетіндегі елуінші жылдардың соңын ала ерекше қарқынмен дамыған тарихи проза осы ел өміріндегі, халық санасындағы айтулы деген оқиғаларды, тарихи тұлғаларды бейнелей отырып, өткен заманның ұңғыл-шұңғылына сәуле түсірді. Десек те, жазушылардың негізгі мақсаты тарихи жайттарды суреттей отырып бүгінгінің зәрулігін, адамзатты толғандыратын осы кезеңнің көкейкесті мәселелерін көтеру болғаны даусыз. Бұл жайлы зерттеуші А. Исмақова Ә. Кекілбаев пен М. Мағауин творчестволарын тілге тиек ете келіп: “Аталған жазушылар тарихи жай-жағдаяттарды емес, солардың себеп-салдарын, адамның жан-дүниесі мен психологиясына алабөтен әсер ететінін көрсетуге айрықша назар аударды” - деген өте орынды пікір айтады. 1960 — 90 ж. iшiнде Қазақ әдебиетінде тарихи тақырып ерекше қарқынмен дамыды. Ұлттар тарихына жасалған тұсау алынғаннан кейiн қазақ жазушылары елдiң тәуелсiздiгi мен бостандық идеясын тарихи материалдарға сүйене отырып, көтеруге мүмкiндiк алды. Бұл тұрғыда I.Есенберлиннiң (“Қаһар”, “Алмас қылыш”, “Жанталас”, “Алтын Орда”), Мұртазаның (“Қызыл жебе”), Мағауиннiң (“Аласапыран”), Кекiлбаевтың, (“Үркер”, “Елең-алаң”) Ә.Әлiмжановтың (“Жаушы”, “Ұстаздың орлауы”, “Махамбеттiң жебесi”), Жүнiсовтiң (“Ақан Серi”), С.Сматаевтың (“Елiм-ай”) тарихи романдары Қ. ә-нiң қомақты табыстарына айналды. Тарихи романдар үлгiсi бүгiнгi күн тақырыбына шығарма жазушылар үшiн де мектеп болды. Б.Соқпақбаевтың, Жұмадiловтiң, З.Қабдоловтың, Тоқтаровтың, Ысқақовтың, Таразидiң, т.б. жаңа романдары дәуiр шындығының қайшылықты жақтарын кең ашып бейнелеуде, оқырманға заман мен адам туралы ой салуда едәуiр әдеби-көркемдiк жетiстiктерге ие болды. Осы жылдарда театр сахналарында Ахтановтың “Әке мен бала”, “Жоғалған дос”, Әбiшевтiң “Нұрлы жаңбыр”, Жүнiсовтiң “Ай тұтылғанда”, Ысқақтың “Таңғы жаңғырық”, Исабековтiң “Әпке”, “Мұрагерлер”, М.Хасеновтiң “Пай-пай, жас жұбайлар-ай”, Қ.Мұхамеджановтың “Бөлтiрiк бөрiк астында”, Н.Оразалиннiң “Шырақ жанған түн”, Р.Сейсенбаевтың “Түнгi диалог”, “Нартәуекел” пьесалары табыспен жүрдi. 80-жылдардың соңына қарай, қазақ жазушылары бұрын айтылмай келген халық басынан кешкен аштық, қуғын-сүргiн оқиғаларын жазуға мүмкiндiк алды. Соңғы он жылдықтағы әдеби құбылыстар тақырыбы бүгiнгi күннiң өзектi мәселелерiн қозғауымен, тарихи ойымен, психологизм мен әлеум. iшкi өзара байланысымен, адамның iшкi жан дүниесiне, мiнезiне үңiле назар аударуымен, экол., урбанизация, ғыл.-тех. жетiстiктер көкейтестi, т.б. жайларға көңiл аударуымен ерекшеленедi. Тәуелсiздiк жылдарының рухани нәтижесi Нұрпейiсов (“Соңғы парыз”), Қабдолов (“Менiң Әуезовiм”), Мұртаза (“Ай мен Айша”), Мағауин (“Сары қазақ”), Жүнiсов (“Аманай мен Заманай”), Нұршайықов (“Жазушы мен оның достары”), Ысқақ (“Ақсу туралы аңыз”), Тоқтаров (“Абайдың жұмбағы”), Сматай (“Жарылғап батыр”), С.Елубай (“Тағзым”), Мұратбеков (“Ай туар алдында”), Исабеков (“Ай-Петри ақиқаты”), Тарази (“Қара жұлдызға сапар”), Жұмадiлов (“Тағдыр”), А.Жақсыбаев (“Тiрек”), Қ.Исабаев (“Шоң би”), Д.Досжан (“Құм кiтап”), Б.Мұқай (“Өмiрзая”), Ә.Сарай (“Едiл-Жайық”), О.Сәрсенбай (“Шеңбер”), т.б. көрнектi жазушылардың роман, повесть, әңгiмелерiнде көрiнiс тапты. Әдеби онжылдықта Қ. ә-нiң дәстүрлi жанры поэзияда ұлттық үн мен азаматтық әуен жоғары деңгейге көтерiлдi. Барлық уақыт қабаттарына барлау жасау, поэтик. қиялдың ауқымдылығы, лирик., баяндаушылық, публицистик. және сыншылдық көңiл-күйдiң байлығы, суреттеу тәсiлдерi мен құралдарындағы батыл iзденiстер осы жылдар поэзиясына тән болды. Мүшайра, айтыс, әдеби-поэтик. байқаулар шығарм. iзденiстердiң молаюына түрткi болды. 20 ғ-дың 90-жылдарында ұлттық драматургияның ең басты нысанасы болған Кекiлбаевтың “Абылай хан”, Ш.Құсайыновтың “Томирис”, М.Байсеркеновтың “Абылай ханның ақырғы күндерi” тарихи драмалары ендi ғана тәуелсiздiк алған елдiң егемендiгiн сақтап қалудағы қиын күрестiң тiрегiн iздеудiң ерекше түрi iспеттi болады.

     Қазіргі қазақ прозасының адамды түрлі қарым-қатынас аясында танудағы үлкен бір жаңалық - күн тәртібіне адам және тарих деген мәселені көтерді. Тарих дегенде халық өмірінің артта қалған сан-қилы белестері, олардың тағдырына із қалдырған ірілі-ұсақты оқиғалар, бүтін бір жүріп өткен жол елестейді. Қазақ әдебиетіндегі елуінші жылдардың соңын ала ерекше қарқынмен дамыған тарихи проза осы ел өміріндегі, халық санасындағы айтулы деген оқиғаларды, тарихи тұлғаларды бейнелей отырып, өткен заманның ұңғыл-шұңғылына сәуле түсірді. Десек те, жазушылардың негізгі мақсаты тарихи жайттарды суреттей отырып бүгінгінің зәрулігін, адамзатты толғандыратын осы кезеңнің көкейкесті мәселелерін көтеру болғаны даусыз. Бұл жайлы зерттеуші А. Исмақова Ә. Кекілбаев пен М. Мағауин творчестволарын тілге тиек ете келіп: “Аталған жазушылар тарихи жай-жағдаяттарды емес, солардың себеп-салдарын, адамның жан-дүниесі мен психологиясына алабөтен әсер ететінін көрсетуге айрықша назар аударды” - деген өте орынды пікір айтады. 

    Біздің байқауымызша, бұл тарихи прозаға ғана қатысты емес. Өйткені 70-жылдар прозасында тарихи сана проблемасы арқылы замандастар өмірін таразылау, олардың рухани келбетіне үңілу, бүгін болып жатқан өзгерістер себептерін өткенге оралу арқылы пайымдау көп қаламгерлерге тән сипат. Ғалым А. Павловский: “Одной из отличительных черт советской литературы 70-х начало 80-х годов стало усиление роли феномена исторической памяти в художественном творчестве. Память выступает не только инструментом воссоздания прошедшего события либо целого исторического этапа, но и средством передачи неотделимых от них глубоко личных чувств и переживаний в связи с проблемами сугубо современными, в связи с потребностями настоящего”(Павловский А.А. Нравственно-философские искания современной советской литературы. - Ленинград: Изд. Лен-го унив-та, 1986.22-б) - дейді.

    Кейіпкерлерді түрлі уақыттық бөлшектер ауқымында ала отырып, олардың рухани бейнесін көрсетуге ұмтылу мысалдарын біз Д. Исабеков повестерінен де танимыз. “Сүйекшідегі” Тұңғыш пен “Тіршіліктегі” Молдарәсіл (Киеван), Қыжымкүлдердің бүгінгі күнгі сезім-сергелдеңдерінің сыры олардың артта қалған ғұмырында. Жазушы өз қаһармандарының қым-қуат тіршілігіндегі алуан-алуан өмір үзінділерін алып, әр кезеңдегі психологиялық жай-күйлерін бере отырып, образдың тұтас рухани сезімдік бітімін қалыптастырады. Былайша айтқанда, Д. Исабеков көркем бейненің реалистік психологиясын жасауда көп жағдайда адам ғұмырын тарихи-хроникалық үлгіде суреттеуге ден қояды да жеке адамның қалыптасу тарихына зер салады. 

    Бұл ретте А. Бочаровтың “Стремление выстраивать сюжет в нескольких временных пластах, то ли разворачивая их последовательно, то ли пересекая в разных плоскостях, помогает обнаруживать конкретную историко-социальную обусловленность логики человеческого поведения. Человек ищет себя во времени, сохраняет себя вопреки времени, закаляет себя во времени, теряет себя с течением времени”(Бочаров А. Литература и время. - Москва: Худ. лит., 1988, 212-б) - деген тұжырымның жаны бар.

    Ә. Кекілбаевтің бұл орайдағы ізденістері “Күй”, “Шыңырау” повестерінен, “Аңыздың ақыры” романынан байқалады. “Шыңырау” повесіндегі Еңсеп толғаныстары мен күйініштері кешегі өткен дәурен мен қайта оралмас кезеңді еске түсіріп, өзінің қазіргі күйін сол шақпен сабақтастыруға тырысатын әрекеттері арқылы өріледі. Еңсеп “әлденеге алаң боп, жүрегі ойнақшыған сәттерде, өткен-кеткен жадына оралғанда, шиыршық атып шамырыққан жүйкесі біртүрлі өз-өзінен жұмсарып сала беретіндей көрінеді”. Қаламгер адам болмысын, оның жеке ғұмырының тарихына үңілу барысында көрсетуге тырысады. 

    Осы жеке адам кейінгі жылдар әдебиетінің айрықша шұқшия зерттеген мәселесі болды. Жеке тағдыр иесінің қоғамдағы орны, қоғамның оған тигізетін әсері тереңдей қамтылды деп айта аламыз. Адамның санасындағы өзгерістер, оның сыртқы тұрпаты мен сыртқы қозғалыс әрекетінен гөрі ішкі эволюциясынан өніп жататын рухани-адамгершілік қасиеттер - әдебиеттің ендігі жердегі жетекші бағытына айналды. 

    Тұжыра айтсақ, 70-80-жылдар прозасы адам мәселесін әлемдік, әсіресе ұлттық концепцияларға сәйкес әрі қарай жалғастырды. Біздің мақсатымыз да осы рухани бастауларды бүгінгі күнмен сабақтастыру боп табылады. Ғасырлар бойы қалыптасқан адам жөніндегі ұғым-түсініктерді басшылыққа ала отырып қазіргі проза ХХ ғасырдағы ғылыми-техникалық төңкерістер дәуірінде оны жаңаша қырынан тануға ұмтылды.  

2. Мемуарлық роман көптеген халықтар әдебиетінде өзіндік орны бар жанрлардың бірінен саналады. Жалпы мемуар дегеннің не екендігі туралы «Әдебиеттану» терминдер сөздігінде берілген теориялық сипаттама мынандай: «Мемуар, естелік (фран. memiores – еске алу), автордың өз көзімен көрген, қатысып, араласқан оқиғалар жайындағы жазбалары өмірбаян түрінде, күнделік түрінде, жол жазбалар түрінде кездеседі. Қандай үлгіде жазылса да, әдеби шығарма жай естелік болып қалмайды. Естелік немесе өмірбаян, күнделік түрлерін пайдалану көркемдік тәсіл ретінде қолданылады, шығарманың өмірдегі болған уақиғаларға, нақтылы деректерге сүйеніп жазылғанын көрсетеді. Сонымен бірге мемуарлық көркем шығармаларда белгілі тарихи кезеңнің айтарлықтай мәні бар уақиғалары іріктеліп алынып, жинақталып бейнеленеді... Мемуарлық шығармада автордың өзі көріп білген жайларды, әр түрлі адамдардың әрекетін анықтап, айғақтап айтатыны – бұл жанрдың өзгешелігі және артықшылығы» (Әдебиеттану. Терминдер сөздігі. – Алматы: Ана тілі, 1998. 226-б). 
Ал мемуарлық роман болса осы анықтамада айтылып отырған шығарманың роман жанрының талаптарына сай көркемделіп жазылған түрі.   Мемуарлық романнан нақтылықпен бірге образдылық та талап етіледі. Онда адамның сезім күйі, ішкі буырқанысы көрініс табуы, көркем әдебиетке қойылатын эстетикалық талаптардың барлығы да орындалуы тиіс. Яғни, деректілікпен бірге онда таза көркем шығарманың қажетті компоненттері қоса көрініс тауып отыратынын ұмытпағанымыз жөн. 

Мемуарлық роман дегеніміз, бір жағынан, тарихи оқиғаларды, деректерді, фактілер мен құбылыстарды кейінгі буынға қаз-қалпында жеткізу болса, екінші жағынан алып қарағанда, болған  шындықтың біршама көркемделген, эстетикалық мұраттар тұрғысынан икемделген түрі. Егерде көркемдік талаптарға толығымен жауап бере алатын болса, мемуарлық роман әдебиеттің алдыңғы қатарлы жанрларының біріне айнала алар еді. Бірақ қазақ әдебиетінде бұл зерттеліп отырған жанр нақ осындай биікке көтеріле алған деп тұжырымдауға әлі ерте. Оның себебі екі-үш түрлі. 

Біріншіден, төл әдебиетімізде мемуарлық үлгіде жазылған романдар саны саусақпен санарлық мөлшерде ғана. Атап айтқанда, бүгінгі күнге дейін оқырман қолына тиген бұл жанрдағы шығармалардың көркемдік-эстетикалық деңгейінің жоғарылары С.Сейфуллиннің «Тар жол, тайғақ кешу», С.Мұқановтың «Өмір мектебі», Ғ.Мұстафинның «Көз көрген», Б.Момышұлының «Ұшқан ұя», Қ.Жұмаділовтың «Таңғажайып дүние», Ш.Мұртазаның «Ай мен Айша», Қ.Ысқақтың «Келмес күндер елесі», М.Мағауинның «Мен» романдары деп санай аламыз.

Екіншіден, аталған туындылардың көркемдік деңгейі, эстетикалық-этикалық және әлеуметтік ұстанымдары біркелкі емес.  Кеңес дәуіріндегі  мемуарлық романдар ұлттық идеология  мен көркемдік талаптарынан бұрын тоталитарлық жүйе міндеттеген саяси цензураның шеңберінде ғана жазылды. Оларда қазақ халқының басында болған барлық трагедиялық ахуалдың толық ашылмай жатуы сондықтан.       

Мемуарлық романдарға тән келесі сипаттардың бірі – олардың мазмұндарындағы тәрбиелік, өнегелік ұстанымның басымдылығы. Бас қаһарман мен оның айналасындағы адамдардың күрес жолындағы байқалып отыратын жақсы қасиеттері, мінез-құлықтары, адамгершілік бет-пішіндерімен бірге жекелеген кемшіліктері, болмыс-бітімдеріндегі олқылықтары оқырман үшін сабақ. Көркемдік деңгейінің қандай екендігіне қарамастан, бұл ерекшелік – кез-келген мемуарлық туындыдан табылуға тиісті қажетті фактор. 

Сонымен бірге мемуарлық романның өмірбаяндық белгісі оның деректі екендігіне негіз болатынын ескере отырып, осы екі сипаттан келіп төртінші бір ерекшелік туындайтынын атап көрсетуді қажетсінеді. Талданған мемуарлық романдардағы ортақ көркемдік нышандардың бірі – оларда халық образының да қоса жасалатындығы, халықтың ұлттық мінез-құлық, писхологиясымен бірге салт-дәстүрі, этнографиясы да қоса бейнеленіп жатады. Бұлардың қай-қайсысы да – осы жанрдағы шығармалардың тарихилығын, халықтығын айқындайтын елеулі тарихи-әлеуметтік факторлар.

Ш.Мұртазаның «Ай мен Айша» мемуарлық романында күнделікті оқиғалардың маңызды дегендерін тізіп жазу басымдау, мұның өзі шығарманы белгілі бір дәрежеде күнделік формасына жақындатып тұрады. 

Ретіне қарай айта кететін бір нәрсе – М.Мағауинның екі кітаптан тұратын «Мен» мемуарлық романының композициялық құрылымын мейілінше ширатылған деп бағалауға болмайтындығы. Автор екі кітапта өз шығармашылық өмірін жазушылық және ғылыми жұмыстарға арналған екі салаға бөліп қарастырады. Жазушылық жұмысқа қалай кіріскендігі, ғылыми еңбекпен шұғылдануды қалай бастағандығы екі кітаптың әрқайсысында жеке дара баян етілген. Олардың мазмұнында ішінара сюжеттік, эпизодтық параллелизмдердің пайда болуы сондықтан. 

Екі кітапта да жазушының бүкіл саналы ғұмырындағы негізгі кезеңдер, маңызды оқиғалар мен елеулі эпизодтар мұрнынан жіпке тізілгендей тәптіштей суреттеліп отырады. Шығарманың сюжеті тым жалықтырып бара жатқан сәттерде оқырманды шаршатпайтын жүрдек баяндауларға да молынан орын берілген. 

Қ.Жұмаділовтың «Таңғажайып дүние» мемуарлық романының мазмұндық құрылымында мемуарлық романдардың әр ұлт әдебиетінде кең тараған стандартты үлгісіне жатқызуға болатын көркемдік-құрылымдық негіздер жеткілікті деп санауға дәйектер бар. Белгілі бір көзқарастар тұрғысынан алып қарағанда, шаблонға айналған формада жазылған шығарманың оқырманды қызықтыратын жағы, сөз жоқ, оның мазмұны, келтірілген деректері мен фактілері, ұсынатын идеяларының ауқымдылығы мен тілдік қолданысы. Көркемдіктің осынау маңызды компоненттерін жазушының дұрыс қолдана білуі нәтижесінде туындының эстетикалық шоқтығын едәуір биікке көтере алған деп айтуға болады.

Осы арада атап өту кету керек, жалпы талданып отырған туындылардың ішінде табиғаты жағынан көркем прозаға мейлінше жақын тұрғаны – С.Мұқановтың «Өмір мектебінің» алғашқы екі кітабы, Ғ.Мұстафиннің «Көз көргені», Б.Момышұлының «Ұшқан ұясы», Ш.Мұртазаның «Ай мен Айшасы», Қ.Жұмаділовтың «Таңғажайып дүниесі» мен Қ.Ысқақтың «Келмес күндер елесі». Өн бойында көркем әдебиетке тән белгілер неғұрлым басым болып келсе, ​мемуарлық шығарманың көркемдік деңгейі де соғұрлым жоғары болмақ деген қағида туғызудың қисыны бар. Танымдық-тағылымдық және тарихи жақтарының салмағы өз алдына, көркемдік деңгейінің биіктігі де мемуарлық романның эстетикалық-әлеуметтік маңызын күшейтете түсетіні дау туғызбаса керек деп білеміз.

Бұл бөлімде мемуарлық романдардың жазылу стиліне де көңіл бөлініп, тиісті талдаулар жасалды. Осы талдаулардың сипатын білдіру мақсатында кейбір  жекелеген авторлардың стиліне тоқталып өткен жөн. Айталық, С.Мұқанов портретті созбалақтап жатпай, кейіпкердің бет, дене бітіміндегі ерекшеліктерді лақ еткізіп бірден айтып тастауға бейім. Кейіпкерінің болмыс-бітімін ашуда әр қаламгер белгілі бір ерекшелікті нысан етіп алатыны болатынын ескерсек, Сәбит Мұқановтың бұл тұрғыда көңіл бөліп, көркемдік жүк артатын нысандары екі-үшеу. Оның бірі – адамның сөз сөйлеуге қатысты өзіндік сипаттары, сөйлеу мәнерінің ерекшеліктері болса, екіншісі, оның тамақ ішуін суреттеу. Үшіншісі, кейіпкердің эстетикалық көзқарасын талдауға, яғни, ән-күйге, шешендік өнеріне, дүниетанымына арқа сүйеуі. С.Мұқанов шығармашылығын зерттейтін әдебиеттанушылар үшін бұл шынында да қызықты жағдай болып көрінеді деген ойдамыз. 

Қ.Ысқақтың «Келмес күндер елесі» мемуарлық романында өзге естеліктерде, мемуарлық шығармаларда ара-кідік ұшырасып қалатын шалқып-тасулар, көсемсөз мәнеріндегі көсіле сөйлеу үлгілері кездесе қоймайды. Осындай ұстамды тәсілдің нәтижесінде жазушының өз кейіпкеріне қатысты айтып отырған жағдаяттар, оқиғалар мен эпизодтар оқырман есінде бұлжымастай болып, нақпа-нақ қалып қояды. Қ.Ысқақ мемуарының стиліне маңызды болуы әбден мүмкін жекелеген қызықты жағдайларға ұзағырақ тоқталу, адамның эмоциясына, қабылдау сезімдеріне әсер ететін түрлі көріністер мен оқиғаларды тәптіштей суреттеу тән. 

11 Өзінің прозалық көркем туындыларына тән тілдік өзгешеліктер, стиль мен машық М.Мағауиннің «Мен» мемуарлық романында да үзіліп қалмай, ары қарай жалғасын тапқан. Автор бұл көлемді туындысын «Бисмиллаһир-рахман ир-рахим!» деген «Құран» сөзімен бастайды. Жаңа туындыға кірісер алдындағы жазушының Алладан медет тілеп, сыйынуының көрінісі. Бұның астарында жаңа дүниені сәтті аяқтауға жаза көрсін деген тілек тұрғанын байқау қиын емес. Содан жазушы шығармашылығымен жақсы таныс оқырман бірден-ақ Мұхтар Мағауин әлеміне енгенін байқайды. Одан арғы ой желісі, баяндау үрдісі қаламгердің өз стилін айқындайтын сөйлемдермен жалғасын табады. Оның бір мысалы мынадай: «Шытырман. Яғни, менің еншілі өмірім мен таңбалы жазуым. Бастан өткен ғұмырдың көңілдегі суреті. Қаламға ілінген жазудың жүректегі жүгі. Тұтас ғұмыр емес, бедерлі белестер ғана. Бар жазу емес, дертті толғаныстар ғана. Өмір – арқау, жазу – өрмек. Екеуінің тумысы бір – Менің өзім. Мен. Мен... Кіммін: Ешкім білмейді. Өз ұғымым да бұлдыр. Анық ақиқаты: тегім – кісі, дінім – ислам, нәсілім – түрік, ұлтым – қазақ, ұраным – Алаш, есімім – Мұхтар, сойым – Мағауин, туған жылым – миләди 1940, бүгінгі жасым – елу алтының үстінде» (Мағауин М. Мен. – Алматы: Гауһар, 1998. 4-б). 

Бұл – М.Мағауинның көркем дүние жазуға кіріскен сонау алғашқы жылдардың өзінде-ақ тауып алған жазушылық жеке стилі. 

Жинақтай айтқанда, тәуелсіздік жылдары жазылған қазақ мемуарлық романдарының тілдік түзілімі, жекелеген кемшіліктеріне қарамастан, бұрынғы жеткен биіктіктерінен аласара қоймағандығын, жаңа шығармаларда көркемдік ізденістер үрдісі одан әрі қарай дами түсіп келе жатқандығын көрсетеді.

 Мемуарлық роман жазуға дайындық жұмыстарын жүргізудің жауапты бір қыры автордың өмірлік материалдар мен фактілерді шығармасына дұрыс іріктеп ала білуіне байланысты. Адамның өмір жолында көрген, білген, естіген оқиғаларының барлығы мемуар жанрына енгізуге жарайды деп түсіну жаңсақтық. Басқа адамдар үшін елеулі маңызы жоқ, тек автордың жеке өмірінде ғана орын алған тым ұсақ нәрселер мен тұрмыстық детальдарды тықпалай беру көркемдік талаптар тұрғысынан мемуарды ұшпаққа шығара қоймайды. Бұдан шығатын қорытынды – автор өзін қоршаған қоғамдық ортамен, оқырманның рухани сұранысымен санасы білуі шарт.

Ә.Нұршайықовтың «Мен және менің замандастарым» мемуарлық романындағы шығармашылық маңызды факторлардың бірі – автордың жазушылық лабораториясының ашылуы. Ұсынылып отырған кітаптың қалай өмірге келгенін әңгімелеп берумен шектеліп қалмай, айтып келе жатқан әңгімесін шығарманың кез келген тұсынан автор өзінің жазушылық лабораториясына қарай икемдеп бұрып алуға бейім. Мұндай үрдіс екі кітаптың да өнбойынан анық бой көрсетіп, атойлап отырады. Әсіресе өзінің күнделік сипатындағы жазбаларына оралып соға береді.

Өткен оқиғаларды дәлдікпен тірілте білуде мұндай жазбалардың атқаратын міндеті ерекше болатындығы көрінеді. Қазақ жазушыларының ішінен қойын кітапшаларының жәрдемі жайлы көбірек айтатындар – Ә.Нұршайықов пен М.Мағауин. Көп жылдар журналист болып қызмет атқарған Ә.Нұршайықовтың мұндай кітапшаларының саны үш жүзден асып жығылады екен. Олардың басым бөлігінің тікелей әдебиетке қатысы жоқ журналистік жолжазбалар болса, М.Мағауинның «Алтын дәптері» – тек қана әдебиет пен әдебиеттану ғылымының мәселелеріне арналған таза шығармашылық жоспарлар. 

Осы бөлімді қорытындылай келіп, диссертациялық еңбекте қазақ мемуарлық романдарының жанрлық табиғаты біршама айқындалғанын байқауға болады. Мемуарлық романында жазушы, біріншіден, өзінің деректермен дәлелденген шынайы өмірі туралы жазады, екіншіден, өзін әдеби қаһарман ретінде енгізеді (сол арқылы белгілі бір деңгейде көркем түйіндеу мүмкіндіктерін қолданады) және үшіншіден, барлық суреттелген жайттарды жазушылық көзқараспен қамтуға тырысады. Көркемдік ізденістер, соның ішінде стильдік қолтаңбалар да қазақ әдебиетіне қосылатын жаңалық ретінде көрінеді. 

Тәуелсіздік жылдарында жазылған мемуарлық романдардың пішіндік, стильдік бағыттарында жаңа ізденістер байқалатынын, тілдік қолданыстарды түрлендіріп, бейнелілігін арттыруға деген ұмтылыстын барын атап өткен жөн. 

«ХХ ғасырдың екінші жартысы мен  қазіргі қазақ әдебиеті» пәні бойынша 

Тақырыбы: Қазіргі қазақ әдебиетінің идеялық-көркемдік мәселелері

1. 1990 жылдардағы тарихи ахуал және әдебиет

2. Қазіргі қазақ әдебиетінің жаңаша ізденістері

1. Жиырмасыншы  ғасырдың соңғы онжылдығындағы қоғамдағы өзгерістер ұлт тарихына жаңаша қарауды, сондай-ақ,ұлттың мәдени-рухани құндылықтарын тиісінше бағалауды қажет етіп отырғаны мәлім. Аталған мерзімнен басталып бүгінгі күнге дейін жалғасын тауып келе жатқан құндылықтарды бағалаудың кезеңі қазақ зиялы қауымын алуан ізденістерге апарып отыр. Негізінен алғанда, бұл кезеңді - ғылыми жағынан нәтижелі ізденістер кезеңі деуден гөрі, жоғалтқанды табу, өшкенді тұтату, көмескіленгенді айқындау – бір сөзбен айтқанда, ұлттың болмысын қалыптастыратын рухани қазынаны түгендеу жылдары деуге болады. Мұндай шақта шынайы көңілден,  ыстық ықыластан оралған мұраның орнын тезірек айқындасақ деген асығыстықтан туған асыра немесе жеткізбей бағалау, байыбынааа жетпеу немесе біржақтылық сияқты жайттар болып жатады. Бұл табиғи үрдіс. Ең бастысы – сол құндылықтардың бар екендігінде, оларды түгендеуде, жүйелі мақсатты жұмыстар жүргізуде,тіпті түгел болмаса да барын сарқып ала білу де және халқының өткенін білмекке құмар ұрпақтың болуында. Барды бағалау үшін алдыңғы екеуі болса,білім мен қажыр-қайрат табылмақ. 

Қоғамның даму бағытының түбегейлі өзгеріске ұшырауы мен оның адам тағдырына әсері әдебиетте көрініс тауып, сөз өнерінің басты тақырыбына айналып келеді. Адам болмысының табиғатына үңілу, оның рухани дүниесі мен жан әлеміндегі қатпарлы қалтарыстар жүйесінің сырын ашу, қоғамдық қарым-қатынастарын тереңдей зерделей бейнелеу тәуелсіздік жылдарындағы сөз өнерінің басты қағидасы саналды. Қазіргі қазақ әңгімелерінен адамның ішкі әлемін етене жақын танытуға деген ұмтылыстың басымдығы байқалады. Ащы шындықтың аражігін ажырата білу мен әлеуметтік өмірдің көлеңкелі жақтарын әшкерелеу, рухани жаңару, азат рухты насихаттау, жаңалыққа құштарлық, ұлттық болмыстың жаңғыруына деген ұмтылыс бой көрсетті. Келмеске кеткен Кеңестік дәуір мен бүгінгі демократиялық қоғамның бет-бейнесі, оның бағыты, бет алысы көркемдік шеберлікпен сипатталған туындылар көбейе түсті. 


Проза жанрының шеберлері Ш. Мұртаза, Қ. Жұмаділов, Б. Нұржекеұлы, Т. Нұрмағамбетов, т.б. қаламгерлер шығармаларында өмір шындығы көркем бейнеленген. Туындыларында замандас бейнесін жасай отырып, кейіпкерлерінің ішкі жан дүниесін, психологиясын, көңіл күй, рухани әлемін терең ашып көрсетті. Өмірдегі үздіксіз күрес үстіндегі адамның жеке тұлғасына ерекше мән беріп, оның ішкі әлеміне бойлай отырып, адамгершілік асыл қасиеттерін, азаматтық позициясын оқырманға үлгі етіп ұсынды. Осылайша кейіпкердің адамгершілік болмысын бейнелеуге алдыңғы кезекте баса назар аударылды. 


Ш. Мұртаза әңгімелерінің көбіне дерлік ортақ ерекшелігі – ұлттық сипатының басым болуы. «41 жылғы келіншек», «Жүз жылдық жара», «Жаңбырлы той», «Шақалақ», «Сусамыр», «Аманат», «Алтын тікен» әңгімелерінде жазушы өмір шындығын көркемдік шындыққа ұластыра білген. 


Шерхан Мұртазаның кейінгі жылдары жазылған әңгімелерінің бірі – «Соғыстың соңғы жесірі» деп аталады. Мұнда соғысқа кеткен жары Мақсұтты өмір бойы күткен Хадиша атты кейіпкердің өмірінің соңғы сәттері суреттеледі. «Соғыстың соңғы жесірі» атты әңгіме өтпелі кезең барысында, нарықтық жаңа заман тұсында әлеуметтік тұрғыдан нақты қамқорлық пен қолдаудың жеткіліксіздігіне жаппай тап болған, сөйтіп күні кешегі «қой үстіне бозторғай жұмыртқалаған» кеңестік заманын аңсауға еріксіз мәжбүр болған зейнеткерлер мен мүгедектердің, әлеуметтік қоғамдық кембағалдар мен мүсәпір-міскіндердің хал-ахуалы туралы сыр шертеді.


Ш. Мұртаза «Қаңғыбастар мен шағалалар» атты әңгімесінде өмір толқынының айдауымен тіленшілік жолға түскен міскіндердің тіршілігіне үңіледі. Кейінгі кездегі әңгімелері жаңа заман жайын қозғай келе жамандыққа бастар іс-әрекеттерді сынға алады, көнекөз қария, ақсақал абыз ретінде жазушы жамандықтан жиренуді болашақ жастарға аманат етеді. 


Тұрлаусыз дүниенің сандаған адамның шаңырағын шайқалтқанын Қ. Жұмаділов «Тіленші» атты әңгімесінде әнші жігіттің тағдыры арқылы көрсетеді. Қ. Жұмаділовтің кейінгі жылдардағы әңгімелерінің басты тақырыбы қоғамдық өзгеріс тұсындағы қазақ елінің тыныс-тіршілігі, ауылдың да, қаланың да бұрынғы тіршілік қалпын өзгертіп, өмірге бейімделу кезеңін суреттеу болып табылады. «Бұқарбайы» жаңа заманға тез бейімделіп, тіршілігін дөңгелетіп әкетсе, «Айдарбегі» қолынан келер бар кәсібі – тіленіп ақша табады. Қабдештің әңгімелерінің көбінде қазақтың байлығы – малдың азаюынан елдің азып-тозуы тілге тиек етіледі.


Адам санасының екіге жарылуын, мұндай ішкі ой қақтығыстарының жалғыздықпен байланысты құбылыс екендігін С. Сейфуллиннің өмірі туралы жазған «Ақынның ақырғы күндері» атты әңгімесінде ерекшелеп көрсетеді. 


Жазушы туындысында түс көру мотивін суреткерлік шеберлікпен қолдана отырып, кейіпкердің ішкі әлеміне еркін енудің таптырмас құралы ретінде қолданады. 


Тоқырау жылдарындағы ауылдың трагедиялық хал-күйін көрсететін әңгімелердің қазақ әдебиетіндегі орны айрықша. Қазақ мектептері мен балабақшаларының саусақпен санарлықтай болуы, жер асты байлығының қарапайым халыққа бұйырмауы, қазақ халқына тән қонақжайлылық, қазақи психология Д. Исабеков, Т. Әбдіков, Қ. Найманбаев, Д. Досжан, С. Елеубаев, С. Балғабаев, М. Асылғазин, С. Асылбеков, Д. Әшімханов, Т. Мәмесейіт, т.б. әңгімелерінде шынайы да шымыр бейнеленген. Қаламгерлер әлеуметтік талдаудың негізінде ұлттық характерді ашуға, адам табиғатын психологиялық тұрғыдан танытуға күш салды. 


Т. Нұрмағамбетовтің тоқыру жылдарындағы ауылдың хал-күйін көрсететін «Қаратомар», «Сушы» әңгімелерінде қоғамды сынау-мінеу жоқ, жазушы керісінше сюжетті күлкілі ситуация төңірегінде өрбіте отырып, үлкен философиялық ой-тұжырымдарға қол жеткізеді. 


Қаламгерлердің ортаңғы буынына жататын Роза Мұқанова, Талаптан Ахметжан, Нұрғали Ораз, Асқар Алтай, Думан Рамазан, Айгүл Кемелбаева, т.б. қаламгерлер жаңа ғасырдағы әңгіме жанрының көркемдік деңгейін көтере түсті. Тәуелсіздіктен кейін әдебиетке келген бұл толқынның ең басты ерекшелігі ретінде адамтану әліппесін айрықша назарда ұстануын, сөз өнерінің Адамды жан-жақты танудағы рөліне баса көңіл бөлуін атар едік. 


Адам тұлғасын сан қырынан қарастыруда қазақ қаламгерлерінің орта буын өкілдері экзистенциалистердің күрделі концепцияларының бірі – жатсыну мәселесін шығармаларға негіз етіп, адамзат баласының қоғамды, өзін қоршаған ортаны, өзін-өзі жатсынуын тереңнен қамтыды. 


Кеңестік жүйенің тоқырауға ұшырауы «кеңес азаматының» санасын сансыратып, келешекке деген сеніміне көлеңке түсірген тұста дүниеге келген көркем туындыларда өмірден торығу сезімі бойын билеген адамдар тағдырын суреттеу белең алған еді. Осындай экзистенциалистік бағытта жазылған шығарманың бірі – Роза Мұқанованың «Өзің» атты туындысы. 


Жазушының постмодернисік үрдісте жазылған туындысының бірі – «Тұтқын» деп аталады. Бұл туралы зерттеуші Б. Майтанов былай дейді: 

«Р. Мұқанованың табиғи таланты, қиял ұшқырлығы, сирек кездесетін кейіпкерлерін, мәселен, «Тұтқындғы» Әумесерді және оның елесімен әдіптелген қабықты (маска) аршу, тіке сайқымазақ, парасемантикалық лексика нанымдылығы тәрізді постмодернизм тәсілдерімен айқындалады.»


Жалпы Талаптан Ахметжан әңгімелерінің басты тақырыбы – адамгершілік мәселесі болып келеді. Ол періштемен сайтан сынды діни ұғымдардың арбасуы арқылы тухани тазалыққа ұмтылған жан арпалысын ашып көрсетеді. Ар ілімі, адамдық әліппесі саналатын дінге деген көзқарас Талаптан әңгімелерінің атауынан-ақ көрініп тұр. «О дүниенің қонағы» , «Күнәһар» деген әңгіме атаулары осы сөзімізге дәлел. 


Н. Ораздың «Жылқының көз жасы» атты әңгімесінің көтерген тақырыбы – Семей полигоны. Р. Мұқанованың «Мәңгілік бала бейне», «Қаралы төбе», Д. Рамазанның «Соңғы дем», т.б. әңгімесінде полигон зардабын тартып отырған Семей өңірін – «жын жайлаған меңіреу өлке» деп береді. 


Думан Рамазан – оқырманын жеке өзімен сырласып отырғандай күй кештіретін сыршыл суреткер, әңгімелері де сырлы әуенге толы. «Көкжал» атты әңгімесіне «Иттің иесі болса, бөрінің тәңірісі бар» дегенді негіз етеді. 


Айгүл Кемелбаеваның әңгімелері – кейіпкердің жан дүниесіне тереңдей еніп, ішкі ойы мен рухани күйзелісін жарқырата көрсету барысында біршама жетістіктерге қол жеткізген көркем дүниелер. А. Кемелбаева «Ғибадат» әңгімесінде жаңа формалық ізденістерге барған. Діни-философиялық негіздегі әңгімеден публицистикалық сарынды аңғардық. 


А. Алтайдың «Лайбаран» атты әңгімесі кейінгі кезде белең алып, қоғамдық жағымсыз құбылысқа айналған кезбелер жайын қозғайды. 


Әңгімелері талданып өткен қаламгерлер шығармашылықтары туралы бір сөзбен айтқанда ұлттық таным мен батыстық сан түрлі ағымдарға сай ұстанымдарды ұштастыра алған, екі жақты қатар алып жүруде нық қадамдар жасай білген, жасампаз туындыларын жарқырата оқырманның алдына жайып салған жазушылар деп түйіндеуге болады. Олардың шығармалары ой еркіндігін дәріптеді, жан, ар тазалығын өлшем таразысына сала білді, олардың кейіпкерлері белгілі бір қалыптан, көзге көрінбейтін құрсаудан шыға алды, қоғамдық тоқыраумен қатар келген сан түрлі мәселені тақырып етіп дер шағында көтере білді, жаңашылдыққа бой ұрды, тың ізденістерге бара білді. Бұл шағын әңгіме жанрының жайы. 


2. Қазіргі қазақ прозасындағы тарихи шындық поэтикасы бағдарымен жазылған І. Есенберлиннің «Мұхиттан өткен қайық», Ә. Нұрпейісовтің «Соңғы парыз», З. Шүкіровтің «Сыр бойы», Қ. Шабданұлының «Қылмыс», Д. Досжанның «Ақ орда», Р. Тоқтаровтың «Абайдың жұмбағы», 

М. Мағауиннің «Мен», Б. Тілегеновтің «Тұйық өмірдің құпиясы», «1986 жыл», С. Елубаевтің «Ақ боз үй», т.б. романдар ұллтық әдебиетіміздің әлемдік тәжірибедегі үлгілерімен үндестігін айқын аңғартады. Ғалым 


Т. Н. Рахымжановтың пікірі эпикалық шығармалардың мазмұны мен пішіні жүйесіндегі өмір шындығы бейнеленуінде авторлық ұстанымдар табиғатын түсінуге бағдар береді: «Қазіргі романның көркем бейнеленген объектісі – қоғамдағы әлеуметтік-психологиялық құбылыстар, адамның жан қозғалысы, орталық және қосалқы кейіпкердің ішкі «менінің»» өсу, кемелдену эволюциясы болып табылады. 


Қазақ әдебиетінің соңғы онжылдықтарда жарық көріп жатқан көрнекті көркем туындылары – ұлттық санамыздағы көркем ойлаудың көрсеткіштері. Әдеби шығармалар мен ғылыми зерттеулердің мыңжылдықтар белестерінде қалыптасқан қазақ өркениетін танытатын тарихи-мәдени құндылықтардың барлығын да шынайы болмысымен толық қамту аясында жазылып жатқандығын байқаймыз. Сөз арқауындағы романдардың идеялық-композициялық желісіне арқау болған басты кейіпкерлердің әдеби прототиптері – тарихи тұлғалар. Романда тарихи тұлғаның кейіпкер тұғырында сомдалуы арқылы қазақ өркениетінің ата-бабалардан кейінгі ұрпақтарға жалғасқан дәстүрлі сипаттары жинақталады. Нақтылап айтқанда, сөз арқауындағы тарихи тұлғалар (Кенесары, Құнанбай, хакім Абай, 

М. Әуезов, Д. Қонаев, Н. Назарбаев, т.б.) – қазақ өркениетінің ұлттық және әлемдік көрсеткіштері

Сондай-ақ, қазіргі қазақ романдарында адамдардың тұрмыстағы іс-әрекеттерін өзара қарым-қатынасын табиғи болмысымен ала отырып, өнер психологиясы заңдылығымен суреттеу, бейнелеу, эпикалық баяндау, лирикалық әуенмен тұтастыра жазу арқылы қаламгерлердің реалистік ұстанымдары аңғарылады. 

Қазіргі қазақ прозасының романдарында тарихилық пен көркемдік қиялдың тұтаса өрілуі – қаламгерлердің классикалық әдебиет үрдістерін шығармашылықпен игеруінің көрсеткіштері. 


Қазіргі қазақ романдары ұлттық сөз өнері дамуы тарихындағы классикалық дәстүр жалғасуының көрнекті көрсеткіштері болып саналады. Қазақ әдебиетінің ежелгі замандардағы эпикалық көлемдегі жазба ескерткіштерінде негізі қаланған тарихи шындық пен көркемдік шешім тұтастығымен өрілген шығармашылық үрдіс ғасырлар бойы жалғаса келе қазіргі әдеби дамуға ұласты. ХХ ғасырдың 90-жылдары мен ХХІ ғасырдың басындағы қазақ романдары тәуелсіз Қазақстан әдебиетінің әлем өркениетіндегі классикалық үрдістер көрсеткіштерімен деңгейлес сипатымен бағалана алады. Қазақ әдебиеті шығармаларының ұлттық негізділігін сақтай отырып, әлем әдебиеті арналарымен бірге көркемдік дамудың жаңа жетістіктеріне жетуі жаңа әлемдегі жаңа Қазақстан мәдениетінің мәңгілік тұғырын нығайта түседі. Бұл – қазақ сөз өнері дамуының мәңгілік шығармашылық қозғалыстағы жолы. 


Мадина Омарова «Қазақ әдебиеті» газетінде берген сұхбатында былай дейді: «Өкінішке орай, қазіргі әдебиетіміз тым стихиялы түрде, бытыраңқы келе жатыр. Бірде-бір мәдени немесе әдеби институт бүгінгі күнгі әдебиеттің мәселелерімен, оның ерекшеліктерін, ағымдарын, кемшіліктері мен жетістіктерін зерттеумен айналыспайды. Басқа салаларды қайдам, бірақ дә осы әдебиет ғылымы бүгінгі күн мен болашақтан гөрі өткен шақты көбірек қозғайды ». 


Қазіргі   заманауи әдебиетте ХХ ғасырдың басымен салыстырғанда кемінде он жаңа ағым енген екен. Неомифолизм, мәтін ішіндегі мәтін, фабуласыз мәтін деп кете беретін, жеке тұлғаның ішкі дүниесіне, оның жеке толғаныстары мен тұрмысына негізделген, шындық пен қиялдың сентиментализм, мораль мәселелері маңызды болса, қазіргі әдебиетті философиялық , психологиялық, интелектуалдық, вертикалды әдебиет деп сипаттауға болады. Осы жаңашылдық  дәстүрлі әдебиетті тықсырып келеді. Бұл заңды да. Заман өзгерді, қаншама жаңа технологиялар еніп жатыр, соған сәйкес көркем сана да өзгерістерге ұшырады. «Дон Кихоттың » немесе «Абай жолының» ешқашан өз тұғырына түспейтіні қандай анық болса, әдебиеттің соның ішінде , қазақ  әдебиетінің заман талабына сай өзгеретіні сондай айқын. Бізге де ол өзгерістер там-тұмдап келіп жатыр. Бірақ әрине, жаңаға қарсы, оған үрке қарайтын адамдар әр қоғамда болады. Постмодернизмді құбыжық деп қабылдап, оны әдебиетімзден аластатуымыз керек деп есептеген кезең болады. Бірақ одан постмодернизм ешқандай зиян шеккен жоқ.

«Қазіргі жазушылар хақында айтар болсақ, Қойшыбек Мүбәрак мистика жанрында, Мақсат Мәлік психологиялық тақырыптарда, Дархан Бейсенбек, Серік Сағынтай дәстүрлі прозада қалам тартып жүргендері бар. Думан Рамазан лирикалық прозада жазып жүр. Аслан Жақсылықовтың философиялық прозасы қазақ әдебиеті үшін тың бағыт,  Асылбек Ықсанның да шығармашылығы  жаңалықтарға толы. Дидар Амантайдың прозасы көп талас тудырғанымен, қазақ әдебиетіндегі бетбұрысқа негіз болғандығын мойындамасқа болмайды» - дейді Мадина Омарова. 

Қойшыбек Мүбәрак әңгімелері мистикаға толы. «Мәйітхана» әңгімесінен үзінді келтірсек: 

-  Ананы қараңдар!.. Басы жоқ қыз кетіп барады... 

- Аппақ көйлегін қан жауып кетіпті.
Осыны естіген елдің барлығы көшенің арғы бетіне жалт қарасты. Мен де қарадым. Қолқа-тамырынан қан атқақтап кетіп бара жатыр. 
Машиналарды шуылдатып бері өтті. 
– Айтыңдаршы... “мәйітхана” қайда? – деген қыздан елдің барлығы айнала қашты. Ол маған қарай келе жатты...

Қысқа ғана мысалдан дәстүрлі әдебиетке мүлде жат, қазіргі әдебиеттің ерекшеліктерін көргендей боламыз.

«ХХ ғасырдың екінші жартысы мен  қазіргі қазақ әдебиеті» пәні бойынша 

Тақырыбы: Ұлттық характер. Характер даралаудың көркемдік принциптері.. 
1. Жанрлық ерекшеліктерге байланысты қарастыру

 2. Ұлттық  таным, сана, психология. (“Атаукере”, “Тазының өлімі”, “Пері мен періште”, “Дермене”, “Ананың арманы” т.б.).
Қоғам және адам факторы. Тарихи сананың қалыптасуы. Тарихи характер. Тарихи    шындық пен көркем шындықтың арақатысы. Тарихи тұлғалардың образдарының сомдалуындағы авторлық концепция. Тарихи романдардың фольклорлық, әдеби, этнографиялық негіздері. Социалистік реализм үстемдік еткен әдебиетте қазақ-орыс қарым-қатынасының прогрессивті жақтарына көбірек көңіл бөлінді де, көлеңкелі, қайшылықты тұстарын айналып өтуге мәжбүр болды. Бұл арада біздің айтпағымыз, қазақ-орыс қарым-қатынасындағы отарлау саясатының, ұлыдержавалық шовинизмнің ұлттық құндылықтарды талақ етудегі қанды оқиғаларының бар сипатымен қазақ әдебиетінде көрініс таба алмағандығы. Бұл тақыпыта қалам тербеген М.Мағауиннің «Аласапыран», Ә.Кекілбаевтың «Үркер», «Елең-алаң» романдарында қазақ-орыс қарым-қатынасы сан қырынан бейнелеген. Тарихи романдардағы ұлттық характер, сана, психологияның көрінісі. Романдардағы туған жер, атамекен идеясының басты нысанада болуы. Ұлттық сана жоғарылығының көрінісі ретінде тарихи тұлғалардың дара мінездеріне, өрелі іс-әрекеттеріне талдау жасау. Романдардың сюжеттік-композициялық құрылымындағы жыраулар поэзиясының, шешендік сөздердің көркемдік мәнін ашу. («Үркер», «Елең-алаң», «Аласапыран», «Соңғы көш», «Елім-ай»т.б.)жайында. Ұлттық    әдебиеттану  ғылымы  ғана  емес,  жалпы  әлемдік,  бұрынғы Одақтық әдебиеттану ғылымында  да  тек  соңғы  кезеңдерде  (1960-70 жылдары)  көңіл  бөлініп,  жүйелі зерттеле  бастаған  психологизм,  психологиялық  талдау,  оның  ішінде  ішкі  монолог    пен  ой  ағысы  тәсілдерінің  көркемдік  қызметі,  сөз  жоқ,  тың  тақырып.  1. Адамдардың тұрмыстағы іс-әрекеттерін өзара қарым-қатынастарын табиғи болмысымен ала отырып, өнер психологиясы заңдылығымен суреттеу, бейнелеу, эпикалық баяндау, лирикалық әуенмен тұтастыра жазу- қаламгерлердің реалистік ұстанымын айқындайды. Академик З. Ахметов реализм көркемдік әдісі ұстанымындағы шығармалардың поэтикалық сипатындағы өмірлік болмыстың реалистік сипатпен, тарихи шындықпен негізделуін тұжырымдайды .


Реалистік сипат көркем шығармадағы тарихилыққа негіз болатын поэтикалық ерекшелік. Реализм әдісіне арқау болған халық тұрмысындағы әлеуметтік қақтығыстардың, қайшылықтардың көркемдік шешіммен жазылуы уақыт шындығын танытады. Академик З. Қабдолов шығармашылық әдістің екі түрін (романтизм, реализм) атайды, екеуінің өзара сабақтастығын, көбінесе біртұтас өрлейтінін, шындық пен қиялдың қосыла отырып, өнер туындысының болмысын құрайтынын атап көрсетеді. Көркем әдебиет тарихындағы суреткерлердің реалистік сипатпен жазылған шығармаларында романтизм мен реализм көркемдік әдістерінің сарындарында өзгешелік болғанымен, көркемдік жинақтауында, шешімінде арналастық сақталады.

Әлем әдебиеттері тарихындағы көрнекті суреткерлердің (Флобер, Мопоссан, Бальзак,т.б.) романтизм мен реализм тұтастығымен жазғаны мәлім. Қазақ әдебиеті тарихындағы ауызша авторлық дәстүрлі ақындық поэзия мен кәсіби жазбаша әдебиет өкілдерінің шығармаларында да реализм мен романтиз әдістерінің тұтасы өрілуі классикалық үрдістермен тұтастық тұрғысында бағаланады.


Қазіргі қазақ романдарындағы реалистік сипат пен көркемдік қиял тұтастығының көрінісі классикалық әдеби даму арнасында танылады. Роман жанрындағы шығармалардың эпикалық мол тынысты құрылымында қаламгерлер уақыт пен кеңістіктегі халық тарихы оқиғалараның шиеленісті кезеңдерін реалистік сипатпен бейнелейді.  XXғасырдың 90-жылдарымен XXI ғасырдың басындағы қазақ романдарының реалистік сипатын дәйектеген тақырып саласы- адамдар мен қоршаған табиғат ортасынынң хал-ахуалы. Әсіресе, Арал теңізінің тартылуынан, Семей полигонындағы ядролық сынақ жарылыстарынан туындаған зардаптарды арқау еткен көркем шығармалар әдебиеттегі өзекті мәселелерді қамтуымен танылды. Заманымыздың экологиялық өзекті мәселелерін арқау еткен көркем шығармалар уақыт шындығын туындылардың мазмұны мен пішінінде қамтып, адам  мен табиғат тағдырының күрделі жағдайы реалистңкпен жазудың тың бағдарына жол салды. 


Көрнекті жазушы, КСРО Мемлекеттік сыйлығының лауреаты Ә. Нұрпейісовтің «Соңғы парыз», белгілі қадамгер С. Жұбатырұлының «Абыржы», Қ. Жиенбайдың « Даңқ түрмесінің тұтқыны» романдарында уақыт шындығы Арал теңізі тартылуының экологиялыө зардаптарын реалистік сипатпен қамтумен ерекшеленеді. Реалистік сипат пен көркемдік қиял тоғысуы арқылы эпикалық шығармалардағы кейіпкер мен табиғат, қоғамдық-әлеуметтік орта байланыстары арасындағы поэтикалық мағына айқындалады. Өмір шындығы ортасындағы жеке кейіпкерлер тағдыры мен табиғат тынысын сабақтастырып, тіршілік қозғалыстары мен құбылыстарының баламаланып суреттелу тәсілін қолдану арқылы жазушылар өмір философиясын айқындайды. Бұл орайда Ә. Нұрпейісовтің «Соңғы парыз» идеялық-композициялық құрылысындағы үш кейіпкер (Жәдігер, Бәкизат, Әзім) арқылы Адам -Табиғат- Қоғам тағдырларының біртұтас өріліммен, бір-біріне баламаланумен берілетін психологиялық сипат болмысы аңғарамыз. Романның тақырыбы- Арал теңізінің тартаылуынан туындаған экологиялық- әлеуметтік дағдарыс ахуалы, идеясы- табиғаттағы, қоғамдағы күрделі қайшылықтар әлемін жеке адамдар тағдырлары арқылы ұқтыру. Романның реализмі- XX ғасырдағы адам мен табиғатқа, қоғамдық-әлеуметтік ортаға тән өрлеу мен дағдарыстар болуын әлеуметтік-психолоиялық сипатымен аңғарту. Өмір шындығы қозғалысында адал жүрсе де еңбегі еш болмайтындар тағдыры Жәдігер бейнесімен ұғындырылады. Атақ- дәреже, мансап үшін туған жерінде, өзін сүйген адамды да сатып кететіндер- Әзім бейнесі арқылы жеткізілген. Ал, осы екі еркекке де әйел болып жүрген Бәкизат- далбаса үміттің құрбаны. Романның көркемдік түйіні- адамдардың күрделі тағдырының да- сең үстіндегідей хал-ахуал екендігін аңғарту.   


Романның идеялық-композициялық желісіндегі қазақтың әлем өркениеті кеңістігіндегі дара қасиетін дәлелдеу, дәйектеу мұратының авторлық эпикалық баяндаумен де, кейіпкерлердің монологтарымен де, диалогтарымен де жүзеге асқанын бақаймыз. Мысалы, түрменің бас дәрігері Санжар Биахметовичтің Қабылды мұз құрсанған Қапшағай  айдынына балық аулаға апарып отырып, өзінше шағын дастарқан жайып құрметтеп, сөйлеп отырғандағы қалпын да қазақтың ұлттық діліне, табиғи жаратылысына деген азаматтық-перзенттік махаббат сезімінің көрінісіндей қабылдаймыз.


Ал, төс сүйегі тұсынан алынған кемік майды радиация сәулесін қабылдаған ауру бүлдіршінге құю үшін Қабылдың келісімімен алғаннан кейін жасалған төрт сағаттық операция, одан кейін Бруней сұлтандығындағы ауқатты кісінің сол баласының сауығып кеткені, баласының сауыққанына қуанған әкесінің Қазақстанның дүниежүзіне мәлім болған сапалы мұнайына арналған халықаралық симпозиумға шақырылып, осы сапарында Қабылға мол сый-сияпат жасағысы келіп, ұшақ үстінде қуанып келе жатқаны баяндалған. Осы сәтте бүкіл ғаламдық байланыстар жүйесі интернеттен компьютер экранында жарияланған мәтін де қазақтардың ұлттық  жаратылысын, бітімін әлемге әйгілейді.


Профессор С.Негимовтің ғылыми байыптауы сөз арқауындағы, роман кейіпкерінен туындаған авторлық көркемдік шешімді дәйектей түседі: «Көркемдік қиял шындық пен шарттылықтың бірлестік-тұтастығына негізделеді. Бұдан біз көрекм өнердегі ойдан шығару, көркемдік қиял дегеніміздің екі түрлі мағынада айтылатынын байқаймыз. Бірінші, кең мағынасында, қандай болсын өмірде кездесетін, кездесуі мүмкін құбылыстарды, ойша елестетіп, бейнелеп көрсету деген ұғымды білдіреді. Бұл тұрғыдан қарағанда көркем әдебиеттегі адам бейнелері, өмір суреттері түгелдей ойдан шығару, шындық пен көркемдік қиялды ұштамтыру арқылы жасалады. Екінші, тура мағынасында, тек ғажайып сипаты бар, болмыста дәл сол қалпында кездеспейтін қиялдан туған көркемдік бейне, көріністер ғана ажыратылып алынады. Мұндай таза көркемдік қиялдан туған бейнелер де қалай да белгілі, өмірде кездесетін  нәрселердің нақтылы сипат-белгілерін негізге алып, соларды ойдан шығарылған бейнелерге телу арқылы пішінделеді».


 «Даңқ түрмесінің тұтқыны» романындағы Қабылдың төс сүйегі тұсынан кемік май алу – көркемдік қиял жемісі. Адамның сүйегіндегі кемік майды радиациялық сәуледен ауырған бүлдіршін баланың қанына құю да ғылыми-тәжірибелік болжамдар негізіндегі ойлаудың бір көрінісі. Қ.Жиенбайдың «Даңқ түрмесінің тұтқыны» романындағы әйелдер бейнелері де шығарманың идеялық-композициялық желісіндегі оқиғалардан танылады. Ең басты кейіпкерлер ретінде Баймырзаның заңды әйелі Салтанаттың және Барсакелмес қорығында болған кезінде көңілдес болған Ұмытханның Бейнелері дараланған. Шығарма желісіндегі оқиғалар барысында Салтанаттың адалдығы, аңқаулығы, жары мен баласы Ғафизге деген махаббаты, соларды алаңдатпау үшін тіпті өзінің ауруына да мән бермеуі – бәрі жинақтала келе қазақ әйелінің рухани болмыс бітімі дараланады. Мінездеу мен даралау – көркем шығармадағы кейіпкерді сомдаудағы шеберлік қолданысы. Әрине, Салтанат бейнесінің даралана сомдалуында реалистік сипат пен ойдан шығарудың тұтасуын аңғарамыз. Күйеуінің өзіне деген жалған қарым-қатынастарын жүрегі сезсе де сыр бермей, сынын да сырын да бірқалыпты ұстанған Салтанаттай әйел-ана бейнесін жасауда қаламгердің классикалық көркемдік тәсілдерге жүгінгені анық. «Ойдан шығару – образға барар жол; суреткердің өмірде көрген-білгенін ойша өңдеудің, қорытудың жинақтаудың тәсілі. Ойдан шығару жоқ жерде әдебиеттегі адам туралы ұғым болуы мүмкін емес» [8,89б]. Демек, романдағы Салтанат – өмірлік шындық пен қиял тұтасуымен сомдалған бейне.


Романдағы Ұмытхан ару бейнесі де өмір шындығы тағылымына негізделгендігімен ерекшеленеді. Алғашқы қосылған күйеуі балалы бола қоймағанына ғана бола ажырасып кеткен Ұмытханның тағдыры – көптеген мынандай қасиеттері саралана байқалады: біріншісі – сәтсіздіктен мойымайтын, қарапайым қызметімен әлеуметтік ортаға өзіндік үлесін, жақсылығын жасай алатын өзіндік күрескерлігі, қайсарлығы; екіншісі – кескін-келбетімен, сүйкімді жүріс-тұрысымен адам назарлығын аударатын сұлулығының сақталғаны. Ұмытхан – өз бахытын аялау, сақтау жолында қайсарлығын, батылдығын ешқашан жоғалтпайтын әйел-аналардың жинақталған тұлғасы. Екі түндік төсектегі қауышудан кейін өмір бойы жүздеспесе де Баймырзаның амандығын, абыройын ойлаумен жүреді. Ұмытхан – өзіне кездейсоқ бақыт-перзент сыйлаған Жаратушы Аллаға дән риза әйел. Баласы Қабылдың жастайынан асыл, жақсы қасиеттермен қалыптасып өскеніне аналық махаббатымен жүрегі елжірей қканады, шүкіршілік етеді. Әсіресе, қорықтың аң-құстарын атуға келгендерге қарсы тұрып, мылтықтарын тартып алып, өздеріне қарата тек қорқытып атып қуып жіберген баласының қайсарлығына, әрі оларды өлтірмеген ұстамдылығана сүйенеді. Бұл – тас емшегін жібіткен, тар құсағын кеңіткен перзентіне арналған бүкіл ананың мәңгілік көзқарасының үні.


ХХ ғасырдың 90-жылдары мен ХХІ ғасырдың бас кезіндегі әдеби үдерістің көрнекі саласын құрап келе жатқан қазақ романдарындағы өмір шындығының тарихилықпен, суреткерлік көркемдік шешіммен жазылғаны ұлттық сөз өнері дәстүрінің өркениет кеңістігіндегі классикалық деңгейін танытады. Қазіргі қазақ романдарындағы реалистік сипат дегеніміз – тарихилық негізділіктің көрсеткіші. Тарихилық  негізіндегі эпикалық шығармада поэтикалық көркемдік қиял арқылы қосылған бейнелеулер адам санасындағы эстетикалық, адамгершілік дүниетанымының шынайлығын, тереңдіктерін көрсетеді. Көркемдік ойлау тереңдіктері мен кеңістіктерінің эпикалық шығармалардағы поэтикалық сипаты ұлттық және жалпыадамзаттық көзқарастырдың ортақ бірлігін аңғартады.


Қазіргі қазақ романдарындағы көркемдік шешім эстетикасы кеңірек қарастырлады.шығармадағы сюжеттік шешімі мен көркемдік шешім – үндес ерекшеліктер. Академик З.Қабдолов туындының осы бір ерекшелігінің түйінді тағылымын атайды: «Шешім (орысша развязка) – шығарма сюжетіне де шешуші кезеңдерінің бірі; суреткердің өзі суреттеп отырған өмір шындығына шығарған «үкімі», адамдар арасындағы қарама-қарсы тайталастардың, күрделі күрестердің бітуі; түрліше тағдырлар тартысынан туған нақты нәтиже оқиғаларға қатысушылардың ең ақырғы хал-күйі; күллі құбылыс – көріністердің соңғы сахнасы». Бұл сюжеттік композициялық құрылым оқиғалары жүйесінің түйінделуіне арналған пікір. Ал, көркемдік шешім эстетикасы мәселесі кеңірек қарастырлады. ХХ ғ. 80-90 жылдары және ХХІ ғ. Басындағы қазақ романистикасында тарихилық пен псхиологиялық сарындылықты тұтастандыра жазу үрдісі өрістеді. Романдардың мазмұны мен пішінінде халық тарихының күрделі қайшылықты оқиғалары, жеке тұлғалардың тағдырлары, адамдар қарым-қатынастарындағы және мінез-құлық сипаттарныдағы қарама-қайшылықты психологиялық ерекшеліктер, т.б. сан алуан мәселелер қаламгерлердің дүниетанымы деңгейіне қарай көркемдік шешіммен жазылады. Көркемдік шешімге арналғантеориялық қисын аясында қазіргі қазақ романының мазмұны мен пішіні сипатындағы адам мен бүкіл қоғамның поэтикалық болмысын елестетеміз.

Қазақ ұлты тағдырының бейнеленуіндегі тарихилық пен көркемдік қиял тұтастығы Қазақстанның Мемлекеттік тәуелсіздігі салтанат құрған жаңа тарихи басталған ХХ ғ. 90-жылдары мен ХХІ ғасыр басындағы қазақ прозасы романдарынан байқалады. Бұд орайда, көрнекті жазушы Д.Досжановтың романдарынан айтуға болады. Жазушының «Алаң» (1993) атты романының тарихилығы шығарма желісінің 1986 жылғы Желтоқсан көтерлісіне қатысты құжаттық деректерге, нақты прототиптерге сүйене жазылған реалистік сипатымен танылады. Романның он бір тараудан құралған  композициясы, сюжеттік бөліктері авторлық эпикалық баядаулармен, философиялық толғаныстармен, психологиялық талдаулармен, кейіпкерлердің монологтарымен, диалогтарымен, т.б. поэтикалық тәсілдермен өрнектелген. Романдағы он бір тарауда ұлт тағдырындағы саяси-әлеуметтік, қоғамдық-тұрмыстық мәселелерді эпикалық шығарманың көркемдік жүйесі, шешімі арқылы жеткізуге тырысқан.


Роман тарауларының басты кейіпкерлері – ХХ ғ. Өмір сүрген, қыхметтері Қазақстан тарихына қатысты болған адамдар. Бұлар – көркем шығармаға поэтикасы заңдылығы бойынша прототиптер. «Алаң» романындағы прототптиптілік негізділігін сақтай отырып, бірақ көркем шығарма талабына орай әдеби тұлға тұғырында бейнеленген тарихи қайраткерлер тұлғаларын көреміз. «Алаң» романында жазушы кейіпкерлерінің сомдалуында олардың оңашадағы ойланулары-толғанулары, кейбіреулердің түс көрулері және т.б. тәсілдерін шығарма композициясында мол қолданған. Романдағы тарихилықтың көркемдік қиял арқылы романтикалық-реалистік сипатымен танылуы – кейіпкерлерінің нағыз ұлтын сүйген шын ұлтшыл-отаншыл көзқарастарын даралай танытатын тұстарында айқындала түседі. Мысалы, «Роман және сынақ алаңы» тарауының кейіпкері Бақытбектің Қазақстан Республикасы Президентінің тобымен бірге Түркияға, Иранға барған ресми сапарынан оралып келе жатқандағы самолет ішіндегі Елбасы екеуі арасындағы әңгімелесуден туындаған мегзеулі ойлар жүйесі шығармадағы идеялық түйінді анықтайды: «... Бақытбек Президенттің нұсқаған жағына көз салған беті, ет, жүрегі дір етіп шімірігіп кетті. Қара қошқыл алып бұлт жолбарысқа ұқсап, бүкіс белін бүгіп көкжиектен бермен нығыз тұтаса жатып алыпты. Күн сәулесін өткізер емес. «Неге ұқсайды?» - деді Президент. «Жолбарысқа келеді екен, қандай қорқынышты». «Иә, сайын сахарады желдей есіп, осынша кең даланы иемденіп өтіп өткен қазыкемнің кешегі күні қандай болса, бүгінгі де сонай ... жұтып жолы – біз де жолбарыс бола білуіміз қажет!» Нені мезгеді, қалай ұқтырды ... Ешкім өз тағдырын таңдамайды. Тағдыр адамның талайына жазылады. Мына тазы болып кімді, қалай шалмақшысың; қасқырға ұқсап саяқ жортып не оңдырады; текті ауыздан шыққан аталы сөз әлгі – қазаққа жолбарыс болмай теңдік жоқ».


Романның «Алаң болып аталуының философиялық-символдық мағыналық астарын жазушы тараулардағы, сюжеттік бөліктердегі толғаныстарымен өріп беріп отырады. Алғашқы «Романға барар жол» тарауында атомның теріс, оң тебуінің күшінен протон мен нейтрондардың газды ортада сұрапыл соқтығысқа ұшырауы жаңалығын ашқан, кейін сол жаңалығының адамзатқа апат әкелуіне қарсы болған «Өркениет, бейбіт қатар өмір сүру және бастың бостандығы туралы ойлар» атты еңбегімен, Кеңес одағының тоталитарлық, әміршіл-әкімшіл жүйесіне қарсы шыққан академик А.Д.Сахаровтың ой толғаныстары – жазушының философиялық толғаныстарымен дәйектелген.

Романға тақырып болған «Алаң» сөзінің философиялық-психологиялық мағынасы арқылы жазушы осынау өткінші жалған фәни дүниенің сипатын бейнелейді: «Біле-білгенге дөңгелек жарық дүние – үлкен алаң. Алаңға шығып пікірін ашық айтуға әркімнің жүрегі дауаламайды. Көп пенде өмір бойы айтамын деп діттегенін айта  алмай өтеді. Қолын сермелеген көсемдердің, басы қақшаңдаған жолбасшының соңынан қойша сүмеңдеп ілеседі, қара бастың қамымен мәзденеді, тобыр көбейтеді, өз әлінше, өз білгенінше біреу ілгері, біреу кейін жүріп дүниеден өтеді, өліп-талып алаң шетіне жетеді. Алаң – адам тағдыры. Жарық дүниеге келген екенсің: күнделікті тәбаң бейнетің болсын, жүрегіңнің басынан шүкіршілік кетпесін. Алаңнан жүріп өту бұйырған екен; білеріңді, түйгеніңді жұрт алдына шығып айтып қал, дабыраны көбейтпе, даралануға ұмтылып бақ дер едім. Қайтсем де дараланам, дабыраям деп ізет шекарасынан аттама, өзім білімге семіріп, Тәңіріңнің көзіне түсіп жүрген жолаушыға таң қалам, алаңнан аман-есен өтуіне тілек қосам».


Роман композициясына тұтастай желі болып тартылған тарихилық пен көркемдік қиялдың егізделе өрілген жолы эпикалық шығарманың соңындағы «Түйін» бөлімінде жинақтала қорытындыланған.

Қазіргі қазақ прозасының романдарында тарихилық пен көркемдік қиялдың тұтаса өрілуі – қаламгерлердің классикалық әдебиет үрдістерін шығармашылықпен игеруінің көрсеткіштері. Әлем әдебиеттерінің әдеби тек жанрлары шығармаларындағы игеруінің көрсеткіштері. Әлем әдебиеттерінің әдеби тек жанралры шығармаларындағы көркемдік шындық поэтикасы заңдылықтарынигеру арқылы қазақ әдебиеті деөркениеттегі өзіндік ұлттық бояулы болмысымен танылуда. Қазақтың ұлттық рухани құндылықтары дамуының өркениеттегі жетістіктері  арқылы мемлекетіміздің беделі де нығая түсері ақиқат. Тарих – адамзат дамуының жүйелі жолы. Қазақ тарихы – ұлттық қалыптасу, даму кезеңдерінің ата-бабалардын сақталып жеткен тағылымды саласы. ХV-XVIII ғғ. Қазақ хандығы дәуірінен бастап, қазіргі ХХШ ғасыр басына дейінгі аралықтағы аса елеулі оқиғалар мен тұлғалар туралы эпикалық шығармалар жазу үрдісі – осы тәуелсіздік  жылдарында кең орын алды. ХVIII ғасырдан қазақ-жоңғар соғыстары , Абылай хан, Кенесары хан басқарған ұлттық-мемлекеттік құрылымды сақтау, қалпына келтіру жолындағы оқиғалар қамтылуда ХІХ ғасыр менХХ ғасырдың бас кезіндегі Ресей пмпериясы қарауындағы бодандық кезең шындығы да романдар нысанына алынды. Абылай хан мен Кенесары жан және олардың төңірегіндегі батырлардың әдеби көркем бейне тұғырымен бейнеленуінде олардың прототиптік түпкі болмыстары негіз болғаны анық. Бұл орайда, қаламгерлер аталған кезеңдер тұлғаларын бейнелеген халық әдебиеті шығармаларына көбірек сүйенеді. Әсіресе, дәстүрлік ақындық лирикадағы және эпикалық шығармарадан бейнелеу, суреттеу бөліктері дерекнамалық көмекшілік жасайды.

ХХ ғасырдың 50-90жылдары мен ХХІ ғасырдың бас кезіндегі тарихи кезеңдер шындығы да романдардың тақырыптық нысанына алынды. Бұл орайда, І.Есенберлиннің «Мұхиттан өткен қайық», Б.Тілегеновтің «1986 жыл», «Тұйық өмірдің құпиясы», М.Шахановтың «Желтоқсан эпопеясы», Т.Ахметжанның «Ақиқат жолы», т.б. қаламгерлердің туындылары бар. Қазақстанның кеңестік кезеңіндегі оқиғалары мен тұлғаларын өмір шындығы бойынша суреттеуге мән берген туындыларда қаламгерлер тарихи-дерекнамалық сипаттың сақталуын қатаң қадағалайды. Себебі, ұлттың шынайы тарихының әуелгі негізделуі ғасырлар бойы сөз өнері шығармаларында жызылып келеді.

2.Бұл үрдіс ХХ ғасырдың 90-жылдарынан бері жаңаша қарқын алды. Жазушы І.Есенберлиннің бұрын-ертеректе жазылған, бірақ кеңестік кезең қыспағынан  жарық көрмеген «Мұхиттан өткен қайық» романында ХХ ғасырдың 60-80жылдарының шындығы көркемдік жинақтаумен жазылған. Басты кейіпкердің прототипі – Дінмұхамед Ахметұлы Қонаев. Жазушының 1980 жылғы мамырдың 7-сінде жазған күнделігінде былай жызылыпты: «Мұхиттан өткен қайық» кітабын жазу үстінде мен өз заманым мен өз замндастарымның тарихын шынайы суреттеуге ұмтылдым. Д.Қонаев сынды мемлекеттік қайраткердің дүниетанымын халқы таныса деп ойлады.


Әрине, прототиптік негізгі тарихи  бір ғана тұлғаға негізделген десек те, бұл туындыдағы басты кейіпкердің тұлғалануында бұрын-сонды тектес тағдырлар тоғысуы да байқалады. Сонымен бірге, уақыт пен кеңістіктегі ұқсас мінез-құлық психологиясы үндестіктері де көркемдік жинақтаулармен  бейнеленеді. Романда ХХ ғасырдың 30-жылдарында ұлт мәдениеті тарихынан еріксіз өшірілген тұлғаларға (А.Байтұрсынов, М.Жұмабаев, т.б.) байланысты әртүрлі тартыстарға да орын беріліп романның басты кейіпкерлері уақыт шындығына сәйкес сомдалған. Романның бас кейіпкері Ақылбектің прототипі – Д.А.Қонаев. қазақ тарихының көрнекті қайраткерін әдеби бейне тұлғасында сомдау үшін жазушы заманының қайшылықтарын да, әділетсіздіктерін де, алуға ұмтыла алатындығын да дәлелдеген.


Өмірлік шындық – тарихи шындықтың өзегі.  Қазақ прозасындағы тарихи тақырыпқа жазылған көркем шығармаларда халықтың басынан өткен оқиғалар, көрнекті қайраткерлердің тұлғалары қаламгердің көркемдік шешімімен қамтылады. Көрнекті жазушы,  М.Шолохов атындағы  Халықаралық сыйлықтың лауреаты С.Досановты, «Құлбырау» атты романында Қазақ елінің біренеше ғасыр бойы Ресейдің отары болған кезеңдерінің зардаптары тақырып нысанына алынған, идеясы – ұлт тәуелсіздігі жолындағы күрескерлік іс-әректтері өрістеткен қайраткерлер тұлғаларын даралау. Романда қазақ халқының ұлттық-тәуелсіздік алуы жолындағы күрескерлер, Алаш көсемдері Ә.Бөкейхановтың, А.Байтұсыновтың Н.Бабахановтың  тарихи тұлғалары әдеби- көркем  бейне деңгейінде алынған. «Қылбұрау» романының композициясы мынадай бөлімдер мен тараулардан құралған: бірінші бөлім: «Үміт пен үрей» (тоғыз тарау); Екінші бөлім: «Тайталас» (он бір тарау); Үшінші бөлім: «Жанталас» (он екі тарау) . Роман композициясының тұтас желісіндегі оқиғалар барысында басты кейіпкер әр түрлі көлемдегі қамтылуымен ерекшеленеді. Мол қамтылғаны – Нұрдәулет. Жазушы С.Досановтың осы «Қылбұрау» басты кейіпкерлер Ахметтің, Нұрдәулеттің табиғат аясындағы сұхбаттарындағы тіршілік, заман, адам, халық тағдыры хақындағы толғаныстардың осындай өмірлік шындықпен сәкестігі айқындалады. Жазушының көркемдік шешімі кейіпкерлерінің азаматтық-күрескерлік көзқарастарын таныта  алған. Роман композициясында Ә.Бөкейханов туралы да деректер падаланылған. Негізіг басты кейіпкер («Отставкадағы штаб-ротмистр») Нұрдәулет Бабахановтың «Мен онымен бірге Санкт-Петербургтегі Императорлық Орман институтында оқығанмын»  деуі, орыс зиялысы С.А.Георгиевичпен кездескендігі әсерлі сәтті суреттеуі («Әлихан тап қазір тап осы жерде екеуінің арасында достық көпірін орнатты, өзгелерге даналық дәрісін оқып тұрғандай еді») де алаш көсемінің ғалымдық-ағартушылық дүниетанымының қоғамдық-әлеуметтік қайраткерлікпен тұтасуын бағдарлайды. Кейіпкердің баяндауы аясында Алаш көсемі Ә.Бөкейхановтың қазақ халқын отырықщылыандыру, егіншілікпен айналысуын дамыту, қазақ даласының мол сырлы, құнарлы әлемін сақтау, бағалау, т.б. сан алуан мәселелерді айқанын назарға алуы да дәйекті, дәлелді. Роман арқауындағы өмірлік шындықтың көркемдік шешімімен орындалуы өнердің эстетикалық тағылымын айқындайды. Адамдардың жаратылыс құбылыстарды, оқиғалары ортасындағы ішкі жан әлемінің қоршаған ортаментұтастығын да, үндестіктерді де, қарама-қайшылықтарды да көркемдік ойлау аясында саралау арқылы туныдылардың шынайлылығы анықталады.

Жазушы Сәбит Досановтың «Ұйық» (2005) атты романының құрылымдық арқауында Қазақ елінің XX ғасыр басындағы тарихи оқиғалары алынған. Романның тақырыбы- XIXғасыр аяғы мен XXғасыр басындағы қазақ елінің қоғамдық-әлеуметтік тұрмысы, идеясы- қазақ халқына материалдық және рухани зардаптарын тигізетін апатты оқиғалардың (Қазақ төңкерісі, аштық, 1937-1938 ж.ж. қуғын-сүргін, т.б.) сипатын таныту. Романның композициясы «Сағыны», «Сабылыс», «Тосылыс» деп аталатын үш бөлімнен тұрады. Романның басты кейіпкерлері- Ахмет Байтұрсынов, Міржақып Дулатов, Нұрдаулет Бабаханов және т.б. бұлармен бірге, романның идеялық-композициялық желісінде оқиғаларда көрінетін жанама кейіпкерлер (Аманхан, Тұяқ, Асылхан, Гүлайым, Кутовой, т.б.) де мол. Роман бөлімдерінің сюжеттік-композициялық желісінде Алаштың көрнекті қайреткерлерін олар өмір сүрген кезеңдер оқиғаларының барысында көрсетеді. Романның эпикалық кең құлашты сипатына сәйкес уақыт пен кеңістіктегі аса елеулі тарихи оқиғалардың қазақ халқының тағдырына әсер-ықпалын романтикалық және реалистік көркемдік-эстетикалық сарындармен жеткізген. Романның басынан бастап, аяғына дейін жазушы қазақтың ұлттық діліне тән романтикалық отаншылдық дүниетанымның ең негізгісі даланың келбетін бұндағы аңдар, құстар, өсімдіктер, таулар, алқаптар, өзендер, көлдер, бұлақтар, т.б.- сан алуан көріністер тұтастығын кейіпкерлердің сезім құбылыстарымен де, оқиғалармен де егіздей суреттеуді тұрақт қолданады. Мысалы, романның алғашқы тарауының басталуындағы даланың тынысын, ондағы тірішілік қозғалысы суреттеулерден осындай романтикалық-отаншылдық көңіл-күй әуендерін сезінеміз. Бұл- қазақтың ұлттық санасының поэтикалық мегзеумен табиғат көріністерінің тұтасқан қозғалыстарымен егізделген дүниетаным. Қазақтың ата-бабалардан ұрпақтарға ауысқан ұлттық әуендері де Ұлы Даланың кешенді сипатымен қосыла айқындалады. Романның басталуынан-ақ  поэтикалық-символдық бейнелеумен көрінген Ақбас бүркіт- қазақ рухының көрінісі. Еуразия кеңістігінде мыңдаған жылдар бойы ерлік пен елдік ұлағатымен қалыптасқан қазақтың ұлттық-халықтық болмысын шексіз- шетсіз кеңістікті жан әлемімен мол қамтитын қалпымен осы Ақбас бүркіт тұлғасымен елестеткей әсер аламыз. 


«Ұйық» романының идеялық бағдары да ХХ ғасыр басындағы қазақтың ұлттық рух оянысын, уақыт шындығын қыран тұлғалас қайраткерлердің сілкінген іс-әрекеттері арқылы аңғарту. Романның бөлімдеріндегі басты кейіпкерлердің (А.Байтұрсынов, М.Дулатов, Н.Бабаханов. т.б.) ұлт тағдыры жолындағы күрескерлік – қайраткерлік қызметтері роман композициясына желі болып тартылған асқақ линрикалық-психологиялық сарыныдылығы әсерлі поэтикалық тартымдылықпен танылады. Жазушы С.Досановтың «Ұйық» романында қазақ тарихының отарлық бұғауда болған кезеңдерінің шындығы көркем прозаның эпикалық кеңістігі аясында қамтылған. Қаламгердің көркемдік шешімімен адам мен табиғаттағы басқа да тіршілік иелерінің, құбылыстардың үндес, тектес қасиеттері егізделе баламаланған. Шығарманың идеялық-композициялық желісіндегі тарихи оқиғалар, қайтакерлер қызметтері арқылы қазақтың ұлттық рух негіздерінің мәңгі сақталған, болашаққа ұласатын қуаттылығы дәлелденген.


Қазақ сөз өнері тарихындағы прозалық шығармалар жазу ұрдісі кежелеп пайда болды, бірақ ХХ ғасырдың басынан аяғына дейін қазіргі ХХІ ғасырдың бас кезінде де аса мол өнімділікпен, шапшандылықпен дамыған екпінімен келеді. Толассыз жарық көрген қазақ қаламгерлері романдары – эпостық әдеби жанрдының әлем әдебиеттерінде мол өркендеген үлгілерінің қазақ сөз өнері кеңістігінде де кеңінен дамығандығын дәлелдеді. Бұл орайда, әлем әдебиеттеріндегі жазушылардың сан алуан сипаты роман жанрындағы шығармаларды туындатқанына баға берген академик З.Қабдолов авторлық баяндау мен суреттеу, қаһармандардың монологтары мен диалогтары, әртүрлі тәсілді мүсіндеу  мен мінездеу, жинақтау мен даралау, сөздегі сурет пен психологиялық дәлел, биік парасатты пафос пен  терең философиялық  толғам  ұштасқан роман  жанрының жаңа  үлгілерін  бағалайды.

13 -ДӘРІС

«ХХ ғасырдың екінші жартысы мен  қазіргі қазақ әдебиеті» пәні бойынша 

Тақырыбы: Мемуарлық роман және көркем шындық
1. Мемуарлық романның жанрлық ерекшелігі

 2. Қаламгер зертханасы
Мемуарлық романнан нақтылықпен бірге образдылық та талап етіледі. Онда адамның сезім күйі, ішкі буырқанысы көрініс табуы, көркем әдебиетке қойылатын эстетикалық талаптардың барлығы да орындалуы тиіс. Яғни, деректілікпен бірге онда таза көркем шығарманың қажетті компоненттері қоса көрініс тауып отыратынын ұмытпағанымыз жөн. 

Мемуарлық роман дегеніміз, бір жағынан, тарихи оқиғаларды, деректерді, фактілер мен құбылыстарды кейінгі буынға қаз-қалпында жеткізу болса, екінші жағынан алып қарағанда, болған  шындықтың біршама көркемделген, эстетикалық мұраттар тұрғысынан икемделген түрі. Егерде көркемдік талаптарға толығымен жауап бере алатын болса, мемуарлық роман әдебиеттің алдыңғы қатарлы жанрларының біріне айнала алар еді. Бірақ қазақ әдебиетінде бұл зерттеліп отырған жанр нақ осындай биікке көтеріле алған деп тұжырымдауға әлі ерте. Оның себебі екі-үш түрлі. 

Біріншіден, төл әдебиетімізде мемуарлық үлгіде жазылған романдар саны саусақпен санарлық мөлшерде ғана. Атап айтқанда, бүгінгі күнге дейін оқырман қолына тиген бұл жанрдағы шығармалардың көркемдік-эстетикалық деңгейінің жоғарылары С.Сейфуллиннің «Тар жол, тайғақ кешу», С.Мұқановтың «Өмір мектебі», Ғ.Мұстафинның «Көз көрген», Б.Момышұлының «Ұшқан ұя», Қ.Жұмаділовтың «Таңғажайып дүние», Ш.Мұртазаның «Ай мен Айша», Қ.Ысқақтың «Келмес күндер елесі», М.Мағауинның «Мен» романдары деп санай аламыз.

Екіншіден, аталған туындылардың көркемдік деңгейі, эстетикалық-этикалық және әлеуметтік ұстанымдары біркелкі емес.  Кеңес дәуіріндегі  мемуарлық романдар ұлттық идеология  мен көркемдік талаптарынан бұрын тоталитарлық жүйе міндеттеген саяси цензураның шеңберінде ғана жазылды. Оларда қазақ халқының басында болған барлық трагедиялық ахуалдың толық ашылмай жатуы сондықтан.       

Мемуарлық романдарға тән келесі сипаттардың бірі – олардың мазмұндарындағы тәрбиелік, өнегелік ұстанымның басымдылығы. Бас қаһарман мен оның айналасындағы адамдардың күрес жолындағы байқалып отыратын жақсы қасиеттері, мінез-құлықтары, адамгершілік бет-пішіндерімен бірге жекелеген кемшіліктері, болмыс-бітімдеріндегі олқылықтары оқырман үшін сабақ. Көркемдік деңгейінің қандай екендігіне қарамастан, бұл ерекшелік – кез-келген мемуарлық туындыдан табылуға тиісті қажетті фактор. 

Сонымен бірге мемуарлық романның өмірбаяндық белгісі оның деректі екендігіне негіз болатынын ескере отырып, осы екі сипаттан келіп төртінші бір ерекшелік туындайтынын атап көрсетуді қажетсінеді. Талданған мемуарлық романдардағы ортақ көркемдік нышандардың бірі – оларда халық образының да қоса жасалатындығы, халықтың ұлттық мінез-құлық, писхологиясымен бірге салт-дәстүрі, этнографиясы да қоса бейнеленіп жатады. Бұлардың қай-қайсысы да – осы жанрдағы шығармалардың тарихилығын, халықтығын айқындайтын елеулі тарихи-әлеуметтік факторлар.

Ш.Мұртазаның «Ай мен Айша» мемуарлық романында күнделікті оқиғалардың маңызды дегендерін тізіп жазу басымдау, мұның өзі шығарманы белгілі бір дәрежеде күнделік формасына жақындатып тұрады. 

Ретіне қарай айта кететін бір нәрсе – М.Мағауинның екі кітаптан тұратын «Мен» мемуарлық романының композициялық құрылымын мейілінше ширатылған деп бағалауға болмайтындығы. Автор екі кітапта өз шығармашылық өмірін жазушылық және ғылыми жұмыстарға арналған екі салаға бөліп қарастырады. Жазушылық жұмысқа қалай кіріскендігі, ғылыми еңбекпен шұғылдануды қалай бастағандығы екі кітаптың әрқайсысында жеке дара баян етілген. Олардың мазмұнында ішінара сюжеттік, эпизодтық параллелизмдердің пайда болуы сондықтан. 

Екі кітапта да жазушының бүкіл саналы ғұмырындағы негізгі кезеңдер, маңызды оқиғалар мен елеулі эпизодтар мұрнынан жіпке тізілгендей тәптіштей суреттеліп отырады. Шығарманың сюжеті тым жалықтырып бара жатқан сәттерде оқырманды шаршатпайтын жүрдек баяндауларға да молынан орын берілген. 

Қ.Жұмаділовтың «Таңғажайып дүние» мемуарлық романының мазмұндық құрылымында мемуарлық романдардың әр ұлт әдебиетінде кең тараған стандартты үлгісіне жатқызуға болатын көркемдік-құрылымдық негіздер жеткілікті деп санауға дәйектер бар. Белгілі бір көзқарастар тұрғысынан алып қарағанда, шаблонға айналған формада жазылған шығарманың оқырманды қызықтыратын жағы, сөз жоқ, оның мазмұны, келтірілген деректері мен фактілері, ұсынатын идеяларының ауқымдылығы мен тілдік қолданысы. Көркемдіктің осынау маңызды компоненттерін жазушының дұрыс қолдана білуі нәтижесінде туындының эстетикалық шоқтығын едәуір биікке көтере алған деп айтуға болады. Осы арада атап өту кету керек, жалпы талданып отырған туындылардың ішінде табиғаты жағынан көркем прозаға мейлінше жақын тұрғаны – С.Мұқановтың «Өмір мектебінің» алғашқы екі кітабы, Ғ.Мұстафиннің «Көз көргені», Б.Момышұлының «Ұшқан ұясы», Ш.Мұртазаның «Ай мен Айшасы», Қ.Жұмаділовтың «Таңғажайып дүниесі» мен Қ.Ысқақтың «Келмес күндер елесі». Өн бойында көркем әдебиетке тән белгілер неғұрлым басым болып келсе, ¬мемуарлық шығарманың көркемдік деңгейі де соғұрлым жоғары болмақ деген қағида туғызудың қисыны бар. Танымдық-тағылымдық және тарихи жақтарының салмағы өз алдына, көркемдік деңгейінің биіктігі де мемуарлық романның эстетикалық-әлеуметтік маңызын күшейтете түсетіні дау туғызбаса керек деп білеміз.

Бұл бөлімде мемуарлық романдардың жазылу стиліне де көңіл бөлініп, тиісті талдаулар жасалды. Осы талдаулардың сипатын білдіру мақсатында кейбір  жекелеген авторлардың стиліне тоқталып өткен жөн. Айталық, С.Мұқанов портретті созбалақтап жатпай, кейіпкердің бет, дене бітіміндегі ерекшеліктерді лақ еткізіп бірден айтып тастауға бейім. Кейіпкерінің болмыс-бітімін ашуда әр қаламгер белгілі бір ерекшелікті нысан етіп алатыны болатынын ескерсек, Сәбит Мұқановтың бұл тұрғыда көңіл бөліп, көркемдік жүк артатын нысандары екі-үшеу. Оның бірі – адамның сөз сөйлеуге қатысты өзіндік сипаттары, сөйлеу мәнерінің ерекшеліктері болса, екіншісі, оның тамақ ішуін суреттеу. Үшіншісі, кейіпкердің эстетикалық көзқарасын талдауға, яғни, ән-күйге, шешендік өнеріне, дүниетанымына арқа сүйеуі. С.Мұқанов шығармашылығын зерттейтін әдебиеттанушылар үшін бұл шынында да қызықты жағдай болып көрінеді деген ойдамыз. 

Қ.Ысқақтың «Келмес күндер елесі» мемуарлық романында өзге естеліктерде, мемуарлық шығармаларда ара-кідік ұшырасып қалатын шалқып-тасулар, көсемсөз мәнеріндегі көсіле сөйлеу үлгілері кездесе қоймайды. Осындай ұстамды тәсілдің нәтижесінде жазушының өз кейіпкеріне қатысты айтып отырған жағдаяттар, оқиғалар мен эпизодтар оқырман есінде бұлжымастай болып, нақпа-нақ қалып қояды. Қ.Ысқақ мемуарының стиліне маңызды болуы әбден мүмкін жекелеген қызықты жағдайларға ұзағырақ тоқталу, адамның эмоциясына, қабылдау сезімдеріне әсер ететін түрлі көріністер мен оқиғаларды тәптіштей суреттеу тән. 
Өзінің прозалық көркем туындыларына тән тілдік өзгешеліктер, стиль мен машық М.Мағауиннің «Мен» мемуарлық романында да үзіліп қалмай, ары қарай жалғасын тапқан. Автор бұл көлемді туындысын «Бисмиллаһир-рахман ир-рахим!» деген «Құран» сөзімен бастайды. Жаңа туындыға кірісер алдындағы жазушының Алладан медет тілеп, сыйынуының көрінісі. Бұның астарында жаңа дүниені сәтті аяқтауға жаза көрсін деген тілек тұрғанын байқау қиын емес. Содан жазушы шығармашылығымен жақсы таныс оқырман бірден-ақ Мұхтар Мағауин әлеміне енгенін байқайды. Одан арғы ой желісі, баяндау үрдісі қаламгердің өз стилін айқындайтын сөйлемдермен жалғасын табады. Оның бір мысалы мынадай: «Шытырман. Яғни, менің еншілі өмірім мен таңбалы жазуым. Бастан өткен ғұмырдың көңілдегі суреті. Қаламға ілінген жазудың жүректегі жүгі. Тұтас ғұмыр емес, бедерлі белестер ғана. Бар жазу емес, дертті толғаныстар ғана. Өмір – арқау, жазу – өрмек. Екеуінің тумысы бір – Менің өзім. Мен. Мен... Кіммін: Ешкім білмейді. Өз ұғымым да бұлдыр. Анық ақиқаты: тегім – кісі, дінім – ислам, нәсілім – түрік, ұлтым – қазақ, ұраным – Алаш, есімім – Мұхтар, сойым – Мағауин, туған жылым – миләди 1940, бүгінгі жасым – елу алтының үстінде» (Мағауин М. Мен. – Алматы: Гауһар, 1998. 4-б). Бұл – М.Мағауинның көркем дүние жазуға кіріскен сонау алғашқы жылдардың өзінде-ақ тауып алған жазушылық жеке стилі. Жинақтай айтқанда, тәуелсіздік жылдары жазылған қазақ мемуарлық романдарының тілдік түзілімі, жекелеген кемшіліктеріне қарамастан, бұрынғы жеткен биіктіктерінен аласара қоймағандығын, жаңа шығармаларда көркемдік ізденістер үрдісі одан әрі қарай дами түсіп келе жатқандығын көрсетеді.

 Мемуарлық роман жазуға дайындық жұмыстарын жүргізудің жауапты бір қыры автордың өмірлік материалдар мен фактілерді шығармасына дұрыс іріктеп ала білуіне байланысты. Адамның өмір жолында көрген, білген, естіген оқиғаларының барлығы мемуар жанрына енгізуге жарайды деп түсіну жаңсақтық. Басқа адамдар үшін елеулі маңызы жоқ, тек автордың жеке өмірінде ғана орын алған тым ұсақ нәрселер мен тұрмыстық детальдарды тықпалай беру көркемдік талаптар тұрғысынан мемуарды ұшпаққа шығара қоймайды. Бұдан шығатын қорытынды – автор өзін қоршаған қоғамдық ортамен, оқырманның рухани сұранысымен санасы білуі шарт.

Ә.Нұршайықовтың «Мен және менің замандастарым» мемуарлық романындағы шығармашылық маңызды факторлардың бірі – автордың жазушылық лабораториясының ашылуы. Ұсынылып отырған кітаптың қалай өмірге келгенін әңгімелеп берумен шектеліп қалмай, айтып келе жатқан әңгімесін шығарманың кез келген тұсынан автор өзінің жазушылық лабораториясына қарай икемдеп бұрып алуға бейім. Мұндай үрдіс екі кітаптың да өнбойынан анық бой көрсетіп, атойлап отырады. Әсіресе өзінің күнделік сипатындағы жазбаларына оралып соға береді. Өткен оқиғаларды дәлдікпен тірілте білуде мұндай жазбалардың атқаратын міндеті ерекше болатындығы көрінеді. Қазақ жазушыларының ішінен қойын кітапшаларының жәрдемі жайлы көбірек айтатындар – Ә.Нұршайықов пен М.Мағауин. Көп жылдар журналист болып қызмет атқарған Ә.Нұршайықовтың мұндай кітапшаларының саны үш жүзден асып жығылады екен. Олардың басым бөлігінің тікелей әдебиетке қатысы жоқ журналистік жолжазбалар болса, М.Мағауинның «Алтын дәптері» – тек қана әдебиет пен әдебиеттану ғылымының мәселелеріне арналған таза шығармашылық жоспарлар

Замана келбетінің жекелеген тарихи тұлғалар арқылы көрінетіндігі де осы жанрдағы романдарға тән болып келеді. Өйткені жалпы мемуар атаулының негізі өмірлік шындық  болғаннан кейін автордың жазушылық қиялға орын беруіне мүмкіндік өте өлшеулі. Ондай жағдайда өмір белестерінде кездескен жекелеген фактілер мен деректердің бұрмаланып кетуі шығармадағы шындыққа көлеңке түсірмек. Мемуарлық романдар сондықтан да кейінге оқырманға тарихи шындықты мейлінше дәл жеткізе алуымен қымбат екендігі диссертациялық еңбекте тиісінше дәлелденді деп ойлаймыз. 

М.Х.Дулатидың ілгеріде жазылған «Тарих-и Рашиди» атты мемуарлық шығармасында да автордың жеке кесек тұлғасымен бірге өзінің алдындағы және өзі өмір сүрген кезеңдегі замана шындығы да жарқырап көрініп отырады. Туындыда тарихшылар үшін таптырмайтын деректер мен фактілер қатарының молдығын зерттеуші ғалымдар әр кезеңде, әр тұста айтып келе жатыр. Әсіресе М.Х.Дулатидың еңбегін зерттеудің жан-жақты сипат алуына, оның орыс тіліне аударылуына, сонымен бірге қазақша тәржімасының жасалуына байланысты тиянақты пікірлер қатары молая түсуде. Алғашқы зерттеушілер ең алдымен туындының тарихи сипатына мән берсе, соңғы уақыттарда оның әдеби жағы, сонымен бірге мемуарлық болмысы да ішінара айтылып қояды.

Әдебиеттанушы ғалым, профессор Әбсаттар қажы Дербісәлі: «Хайдар мырзаның бір ерекшелігі, ол шындықты ғана жазады. Тарихшы ғалымдардың барлығы да Хайдар мырзаның осы қасиетіне ерекше мән береді.

Ал екінші дәптердің тарихи мемуарлық сипаты бар. Мұнда ол өз өмірбаянын тілге тиек еткен әрі оны бірінші дәптерден бұрын туындатқан. Мұнда автор өзі көріп, куәсі болған, басынан өткен немесе естіген жәйттер мен оқиғаларды қаз-қалпында баяндаған»  деген пікірімен ұштасып жатыр. 

Бүкіл ел басындағы ірі оқиғалар мен саяси-қоғамдық өзгерістердің, былайша айтқанда, айтулы тарихи аласапырандардың фонында «Тар жол, тайғақ кешу» мемуарлық романының авторы С.Сейфуллин өзінің қайраткерлік қадамдарына терең талдау жасамайды десе де болғандай. Есесіне қатар жүрген революционер серіктерінің қиын-қыстау сәттерде көрсеткен адами мінездері, тосынан шыға келген қаһармандық қасиеттері, қайтпас қайсарлықтары мен төзімділіктері жазушыны еріксіз тәнті етіп, іштей ризалыққа бөлегендей.

Н.Төреқұлов «Тар жол, тайғақ кешу» жөнінде: «Қайдағы бір Тәтімовтардың, Дүйсекеевтердің, Угарлардың, Мухеевтердің, Шариповтардың және басқалардың ақтармен, алашордамен майдандасқанын айтты. Өзінің төңкеріске қатысқанын, өзінің қыздарды көргенін айтыпты, бір жерлерде қымыз ішкенін айтыпты. Өзін мақтапты. Алашорданың қашқанын мазақтай суреттепті... алашорда министрлерінің қашқанын несіне жазған?»деп мін тағады. Ал одан кейінгі жылдарда, тіпті бүгінгі тәуелсіздік заманында да бұл роман, керісінше, жоғары бағалануда. Мысалы, зерттеуші А.Кәкен: “Тар жол, тайғақ кешу” – деректі шығарма. Мұнда баяндалған оқиғаларды қазіргі зерттеушілердің жазғандарымен байқап көрсеңіз, жазушының тарихи фактілерді сол күйінде қағазға түсіргенін байқайсыз”  дейді. Демек, аталған мемуарлық романның деректері тақырыпты зерттеушілер үшін әлі де құнды.

Қаншама ауыр сөздерді естігеніне қарамастан, С.Сейфуллинның соншалықты қарапайым әрі ұстамды болғаны аңғарылады.  Автордың кеуде қаққан ешқандай емеуіріні білінбейді. Адами қасиеттер оның өзі жасаған іс-әрекеттері арқылы ғана көрініп отырады. Өзі жайлы айтқан қысқа деректерінде де бас қаһарман ретіндегі бейнесі айшықтала түседі. Қасиетті «Құран Кәрімде» «Адам өзіне жақсылық тілеуден жалықпайды. Ал егер әлдебір жамандық басына түссе, еңселері түсіп, үмітсізденіп кетеді (41-сүре, 49 аят)» деп, жазылған. Ендеше ер басына күн туған қиын жағдайда жұрттың барлығы қаһарман болуы тиіс деген талап қойылса, оның қисынсыз талап болуы мүмкін. 

Филология ғылымдарының докторы Қ.Ергөбеков «Өмір мектебі» трилогиясы жайында: «Сәбит Мұқановтың өмірлік басты кітабы – «Өмір мектебі» трилогиясы. Отыз жыл жазылған (1930-1960) шығарма қазақ халқының революцияға дейінгі, кейінгі өмірін тарихи-әлеуметтік болмысымен, барша этнографиялық бояуымен, жанды ұлттық характерімен бейнелейді. «Өмір мектебі» – жазушының суреткерлік зор табысы»  деп, тұжырымдайды. 

Өз заманындағы саясатқа қатысты біраз шетін мәселелерді қозғап, «Халық жауы» деп танылған кейбір тұлғалар турасында қалам тербегендіктен де болар, осы трилогияның үшінші кітабы «Есею жылдарының» қолжазбасын талқылау кезінде көп сын айтылған. Бұл жөнінде әдебиеттанушы Ә.Нарымбетов жазушының өз аузынан жазып алған сөздерді келтіреді: «Өмір мектебі» романының І, ІІ  томдарын жазғанымда, И.В.Сталиннің жеке басына табынудың кесірінен мен білетін көп нәрсе айтылмады.... «Өмір мектебі» романының ІV кітабын кейін жазам. 1937 жылдың оқиғасын жақсы білем. Ол жылы кей жақын жолдастар «коварство» жасады. Қазір жазсам, олар шу ете түседі. Уақыт өтсін, екшесін» … «Көп кісі «Есею жылдары» романы жөнінде Қазақстан Орталық Комитетіне арыз берді. Ол арызда кейбірі жаулықпен, кейбірі достықпен пікір айтты. Партияның Орталық Комитеті сол арыздарды арнайы комиссия құрып, тексерді. Комиссия, әсіресе, Рысқұлов, Садуақасов, т.б. жөнінде менің жазғандарымды мұқият тексеріп, қорытынды шығарды. Комиссияның қорытындысы маған пайдалы болды. Комиссия қорытындысын ескеріп, «Есею жылдарын» түзедім. Пікір айтқан ол жолдастарға өкпелеген жоқпын. «Есею жылдарына» айтылған сол сындар жөнінде «күнделік-записім» бар. Қазір «Өмір мектебі» романының 4-кітабын жазуға материалдар даярлап жүрмін» – деп Сәбең әңгімесін аяқтады» . 

Тәуелсіздік деген тәтті ұғымның алғашқы эйфориясы бәсеңсіп, айналамызға сабырмен қарай алатын кезең туғанымен, Кеңес дәуірінде өмірге келген әдебиетті сынайтын ревизиялық сыңайдағы жоққа шығару үрдісі әлі де жалғасуда. Ондай жекелеген сыңаржақ пікірлердің бәрін талдап жату мүмкін емес және қажеті де жоқ. Тек қана осы диссертациялық еңбектің зерттеу нысандарына қатысты ойларға назар аударған қисынды болмақ. 

Тағдыры ауыр болған «Өмір мектебі» бұл мемуарлық эпопея жайлы жаңсақ  пікір айтушылар әлі де кездесіп қалады. Сондай кері тартып, жоққа шығаруға тырысқан мақалалардың бірі республикалық «Жас қазақ» газетініне 2007 жылдың 10 тамызы күнгі санында жарияланды. «Қадылбековтер әулетінің қасіреті» деп аталатын бұл мақалада (авторы – М.Әбсаттар) өткен ғасырдың отызыншы жылдары жазықсыз репрессияға ұшырап кеткен ағайынды Мірғали және Нұрғали Қадылбековтардың аянышты тағдырлары туралы әңгімеленеді.

«Аталарының қыр соңына түсіп алған екі қазақтың кім екенін сұрағанымызда, Рузима әже: - Өзімізбен бір ауылда тұрған адамдар, Сәбит Мұқановтың жандайшаптары. Сенбесеңіз, «Өмір мектебін» ашып қараңызшы, Сәбит кімнің кім екенін Сталинге тізіп жазып, соларды жазалауды сұраған... Сәбиттің олай еткен себебі, Нұрғалиды құртудың бір ғана жолы оны байдың тұқымы етіп шығару болды»  

Рузима әжейдің бұл деректі кітаптың қай жерінен тауып отырғаны түсініксіз. Өйткені нақ осы кезең оқиғалары «Өмір мектебінің» үшінші кітабы «Есею жылдарында» баяндалады. Онда Сәбиттің Сталиннің қабылдауында болып, өзінің кітабын шығаруға көмек сұрағаны айтылған. Екеуара халық жауларына қатысты немесе жазалау жөнінде басқадай тосын әңгімелер қозғалмаған. Ал жазушының Сталинге хат жазуы отызыншы жылдарда Қазақстанда орын алған алапат аштыққа байланысты. Онда да базбіреулерді жазалау жайлы ештеңе делінбеген. Демек, әжейдің «...сенбесеңіз, «Өмір мектебін» ашып қараңызшы” деуі қандай негізге сүйеніп айтылды екен деген сұрақ өзінен өзі туындайды. 

Ал осындай қарсы пікірлердің барына қарамастан, бүгінгі таңда С.Мұқанов шығармашылығына деген қызығушылық бәсеңсіп қалды деу асығыстық болар еді. Оған дәлел – кәсіпқой әдебиетшілердің, қалың оқырман мен білім, мәдениет саласындағы түрлі мамандардың пікірлері. 

Т.Кәкішев: «Қай ақын-жазушыны, әсіресе Сәбит Мұқановты советтік шындықтан, өзі жасаған қоғамнан бөліп алуға болмайды»  деп пайымдайды. Өзі шығармашылық еңбек еткен замананың саясатымен өзара байланыста қараған жағдайда С.Мұқановтың жекелеген позициясын түсінуге жетелейтін пікір.

М.Шындалиева мемуарлық очерктердің мазмұнына қатысты былай деп пікір тиянақтатады: «Мемуарлық очерктер жазу үшін автордың өмірлік тәжірибесі мол, сөз етуге тұрарлық оқиға, құбылыстарды дұрыс таңдап қана қоймай, үлгі-өнеге боларлық тұстарды саралау шеберлігі де болуы шарт». Мемуарлық романдардың жекелеген бөліктері мемуарлық очерктерден тұратындығын ескерсек, ғалымның айтқан бұл пікірі мемуарлық романдар үшін де маңызды болып табылатыны сөзсіз.

«Мен және менің замандастарым» мемуарлық романының авторы Ә.Нұршайықов өзінің шығармашылық өмірінің жарқын жақтарынан гөрі көлеңкелі тұстарын, ағалары мен әріптестерінен көрген қорлықтары мен қиянаттарын басымырақ суреттеп кеткен. Және осы бағытта айтылатын әңгімелердің оқылуы қызық, автор тарапынан жасалатын тұжырымдар да субьективизм нышандары байқалғанымен, оқырманға ой салып, пікір түйетіндей деңгейде. 

Ш.Мұртазаның «Ай мен Айшасының» бас кейіпкері Барсхан – кітаптың соңына қарай он төртке жаңа толған жеткіншек қана. Соған қарамастан, оның моральдық қырының жекелеген сипаттары жақсы ашылған. Жалпы  бұл мемуарлық романдар ішінде тек бірыңғай кейіпкердің балалық өмірімен ғана шектелген бірден бір шығарма. 

Ал М.Х.Дулати, С.Сейфуллин, С.Мұқанов, Ғ.Мұстафин өмірлері қоғамдық өзгерістер мен тарихи қатаклизмдерге сәйкес келді де, аталған қаламгерлер аласапыран оқиғалардың ортасында жүрді. Ол оқиғалар белгілі бір дәрежеде аталған мемуарлық романдарында көрініс тапты. Осыған ұқсас шығармашылық сипат ішінара Қ.Жұмаділовтың «Таңғажайып дүние» мемуарлық романына да тән. Қытай мемлекетіндегі мыңдаған қазақтарды тарихи отанына қайтару үшін жанталасып жүрген уақыттағы бас кейіпкердің белсенділігі мен азаматтық позициясы айқын. Ал елге оралғасын мемуар авторы қатардағы шығармашылық иесі ғана. 

2. Кез келген ұлт жазушысы – ең алдымен өз ұлтының үні, оның даму тарихындағы ең маңызды деген мәселелерді оқырман қауымға көркемдік кестесімен өрнектей отырып жеткізетін рухани рупоры. Бұл тарихи-қоғамдық мәселе қазақ мемуарлық романдарында әр түрлі деңгейде көрініс тауып отырған. Егер отаншыл рух, ұлттық көзқарас болмаса, ондай шығарманың әлеуметтік салмағы да азаяр еді. 

Тарихи шындықты біршама дәл көрсете алғандығы, туған халқына деген ыстық патриоттық сезімі, ұлт тәуелсіздігін қатысты ұстанымдары айқын болғандықтан да, С.Сейфуллиннің мемуарлық романын коммунистік идеологияға байланыстырмай, одан тыс қарастырудың мәні зор. Шығарманың өн бойында әңгіме болып отырған кезеңнің осы бағыттағы бірсыпыра шындықтары ашылып көрсетілген. Соның бірі – қазақ халқының отарлық қанауда, ұлттық езгіде болып келуін айғақтайтын фактілер. Автордың отаршылдық сананы әшкерелеп, қазақ халқының ұлттық тұрғыдан көрген зорлық-зомбылықтарын дәлелдеп отыратын тұстары баршылық. Осындай ерекшеліктерін саралай келіп, «Тар жол, тайғақ кешу» мемуарын ұлт патриоттық тұрғыдан жазылған, ұлт тәуелсіздігін көтерген туынды деп пайымдауға толық негіз бар. 

«Орыс пен қазақ арасы жаман», «Астыртын жауласу, әсіресе алыс жердегі, көп жерлерде шеткі орыс поселкелері мен қазақ арасында жаман көрінеді» , «Мұжықтар маған ала көздерімен қарап қойып, боқтап жатыр» , «Мұжықтар кәрленіп, қолдарына түкіріп алған көрінді. Қазақпен әбден жауласып алыпты. Қазақ пен орыс ептеп бір-бірінің шетке шыққандарын өлтіре бастаған»  деген ақпараттық деңгейдегі хабарлы сөйлемдерден екі ұлт арасындағы қарым-қатынастың қандай болғандығы түсініктемесіз-ақ анық аңғарылып тұр.      

Ұлттық тәуелсіздік мәселесіне қатысты эпизодтар мен штрихтар мемуарлық романның әр жерінен-ақ ұшырасып отырады. Қазан төңкерісінен кейін Совет өкіметін құруға қатысып жүріп, алдымен бірыңғай қазақтардан тұратын комитет құрғандары жөнінде де ақпарат бар. Ондағы ойлары ұлт большевиктері азаттықты ең алдымен қазақтарға алып бермек болған екен.

С.Мұқановтың «Өмір мектебі» мемуарлық трилогиясында отаршылдардың нақ осындай асқынған қатігездігі көрінбейді. Үш кітаптың өнбойында да қазақтың ескі өмірінің, салт-дәстүрі мен әдет-ғұрпының жекелеген қырларын, қазақ патриархалдық қоғамының жалпы әлеуметтік ұстанымын, ұлт зиялыларының бет-бағдарын сынау, керісінше, орыс мемлекетінің отаршылдық сипаттағы қимыл-әрекеттерін, қазақ қоғамына тән емес, сырттан таңылған жаңашыл қоғамдық психологияны, тосын моральдық көріністерді мақұлдау нышаны айқын. 

Айталық, бірінші кітаптың «Жоғалған құлақшын» атты тарауында орыс арасынан келген Ыбыш деген жігіттің орысша киген құлақшынын құртып жіберуге байланысты оқиғаның астарында отаршылдыққа деген қарсылықтың лебі айқын көрініп тұр. 

Құлақшынның төбесіндегі айқасқан сызықтар қазақи кісілердің ұғымынша – крестің суреті. Қазіреттің пәтуәсі бойынша: «бұл – білдірмей бастан шоқындырудың әдісі». Ауыл адамдарының оның Ыбыш ұйықтап жатқанда құлақшынын ұрлап алып, 15 шақырым жердегі Ағатай қазіретке астыртын жөнелтіп жіберуі бір жағы күлкілі де. 

«Нұртаза бұл сөзге нанады да, құлақшынды пешке тығып, күйдіріп жібереді». Ал осындай бір жағы ұсақ, бір жағы күлкілі әрекеттің астарында халықтың азаттығы мен дініне қауіп төндірген орыс отаршылдығына қарсы саналы әрекет жатқаны сөзсіз. 

Ұлттық рухтың жекелеген нышан, штрихтары Ғ.Мұстафиннің «Көз көрген» мемуарлық романынан да шаң беріп қалады. Қазақ халқының кеңдігі, дархандығы және сондай кеңпейілділіктен өзінің  таяқ та жеп қалатындығы да көрініс тауып жатады. Бұл арада Мұстапа қажының сөзінен тағы бір үзінді келтіре кеткен орынды болар еді: «Келген орыс, ноғай, өзбектер тіпті байып кетті ғой. Бұл жеріміздің ғана байлығы емес, пейіліміздің де кеңдігі» дейді ол бұл мәселеге қысқаша қорытынды жасап. Жиырмасыншы ғасырдың басында қазақ жеріне әр тараптан келіп, сіңіскен келімектер қарамы жыл өткен сайын молая бергеніне, бұл құюылыстың тіпті бүгінгі таңда да елеулі әлеуметтік проблемаға айналып отырғанына тарихи деректер куә.

Қазақ халқының ұлттық болмыс-бітімі, әлеуметтік-тұрмыстық және рухани мәдениеті көрінетін тұстар тағылымды қырларымен бағалы. Суреттеліп отырған уақыт кеңістігі де, қазақ қоғамының түсінік, қалыбы да шамалас, ұқсас болғандықтан, осы кезеңдегі оқиғаларды қамтитын мемуарлық шығармалардағы психологиялық-моральдық параллелизмдердің кездесетіндігіне таң қалуға болмайды. Ғ.Мұстафиннің «Көз көрген» мемуарлық романында Мұстапа қажы өзінің ұлы Сарыбаланы ертіп, орыс тамыры Шодырдың үйіне қонаққа барады. Бірақ дастархан басына келгенде бойы сескеніп, жайылған дәмге күдіктене қарайды. Өйтіп тосылып қалуының себебі – тамаққа шошқа етінен бірдеме қосылып кетпеді ме деген қауіптің әсері. 

Нақ осыған ұқсас ситуация Б.Момышұлының «Ұшқан ұясында» да бар. Момыш отағасы баласы Бауыржанды ертіп, тамыры Гончаровтардың үйіне қонаққа келеді. Онда да Момыш қойылған астан ауыз тимей, сескеніп отырады.

«Көз көргендігі» Шодыр да, «Ұшқан ұядағы» Кузьма Гончаров та қазақтардың шошқа етін жемейтіндіктерін жақсы білгендіктен, тамырларына дастарқан жайған кезде сол жағын қатты ескерген.

Ел ішінде етінің тірілігімен аты шыққан Тұрлыбай баласын орыс мектебіне оқуға апара жатады (Ғ.Мұстафин, «Көз көрген»). Сол-ақ екен, жолда кездескен адамдар баласын орысқа шоқындырғалы апара жатыр деген әңгіме шығарады. «Ұшқан ұядағы» Бауыржанның орысша оқуға бармақ ниеті де нақ осындай келеңсіз жағдайға тап болады. 

Осы келтірілген мысалдардың бір-біріне егіздің сыңарындай ұқсас екендігі көрініп тұр. «Оның себебі не?» деген сұрақтың туындауы да табиғи. Екі жазушы да тек өздерінің көргендерін жазған. «Көз көргендегі» аталған оқиғалар жиырмасыншы ғасырдың басында орталық Қазақстанда, Сарыарқа өңірінде өтсе, «Ұшқан ұяда» жиырмасыншы жылдары оңтүстік Қазақстанда, қырғыз елімен жапсарлас өңірде орын алады. Аралары да қашық, рулары, тіпті жүздері де бөлек. Бірақ соған қарамастан қазақтардың таным-түсінігі мен әдет-ғұрпы екі жақта да тұп-тура бірдей. Бұл мысалдардан мемуарлық романдардың қазақ халқының рухани әлемін танытуда елеулі  рөл атқаратынын көрсетеді.

Аса күшті болмағанымен, Ш.Мұртазаның романында өз ұлтыңды сүю керектігі, патриоттық сезім күйі жап-жақсы ашылатын тұстар да бар. Өзге жұрт өкілдерінің бәріне өзімсіне қарайтын қазақ байғұстың жерлеріне келіп қоныстанып алған өзге өкілдерінен қиянат көруі бір-екі эпизодпен ғана берілген.

Патриоттық ұстанымы мейілінше айқын болып келетін М.Мағауинның «Мен» атты мемуарлық романында туған ұлтты бағалап, сүйе білу мәселесі екі түрлі арнада көрініс тапқан. Оның біріншісі – ұлттық рухани мұралардың баға жетпес құндылығын дәлелдеу болса, екіншісі – қазақ халқының басқыншы жұрттан көрген зорлық-зомбылығын жалғанның жалпағына шығару, яғни, нақты мысалдармен оқырманға жеткізу. 

Сонымен, қазақ мемуарлық романдары белгілі бір дәрежеде оқырманды отаншылдық-патриоттық рухты оятуға, туған халқыңды сүйе білуге, туған жерді қорғауға, ұлттық тәуелсіздік мәселесін ұмытпауға, сонымен бірге басқа жұрттар тарапынан болатын ұлттық езгіге төзімсіздікпен қарауға баулиды. Осы уақытқа дейін езілуші ұлт болып келген қазақ халқынан шыққан қаламгерлердің ортақ көркемдік тұжырымдамасы осыған саяды. 

Кеңес өкіметінің дұшпандарын сынау үрдісін ұстана отырып, С.Сейфуллиннің көбінесе ұлт-азаттық қозғалыстың сырт-сипатын, жекелеген себептерін ашып көрсететін деректерге жүгінгенін жоққа шығаруға болмайды. Оған дәлел – шығарманың көптеген беттерінде келтірілетін түрлі құжаттар, дәйекті деректемелер. Жазушы болашақ ұрпақ ненің дұрыс, ненің бұрыс екендігін өздері саралап білсін, түсін деген оймен әдейі келтіріп отыруы да ғажап емес. Мысалы, «Тар жол, тайғақ кешуде»  Ә.Бөкейханұлы Семейге келгенде оның алдынан шығып құрметпен сөйлеушілердің тізімі берілген. Олардың ішінде С. Торайғырұлы мен Аймауытұлының есімдері бар. Сұлтанмахмұттың Ә.Бөкейханұлын құрметтеп сөйлеуі – басқа тарихи деректерде ұшыраса қоймайтын, оқырман жұртшылықты елеңдете алатын қызықты факт. 

 Мемуарлық романдардағы тарихи тұлғалардың бейнелердің сомдалуы көркемдіктің өзі алдына елеулі мәселесі. Тіпті С.Сейфуллиннің бір ғана «Тар жол, тайғақ кешуінің» мысалында айтылатын тұлғалар бейнесі арқылы арқылы тарихи шындыққа көз жеткізудің мүмкіндіктері аз емес. Филология ғылымдарының докторы Б.Майтановтың: «Сәкен Сейфуллин азап тұтқынында болған ержүрек большевик-революционерлер бейнесін түрме, айдау секілді қиын сапарлар үстіндегі ерекше төзім, қайтпас қайрат-жігер көрсететін ауыр жағдайларда суреттейді. Осы ыңғайда әділеттілік пен бостандық ұлдарының құрыштай берік нанымын, өршіл, асқақ сезімін сипаттауда топтық портреттер адам бойындағы рухани күш-қуат пен бет-кейіптің өзгерістері сайма-са келе бермейтін шақтарды аңғартуға орамды тәсіл болған» деген пікірінде осы мәселеге қатысты ойды жинақтап жеткізу үлгісі байқалады.

Кеңес дәуіріндегі мемуарлық шығармалардың ішінен әдебиеттанушы ғалымдар Ф.Гладковтың өмірбаяндық повестерін, солардың ішінде әсіресе «Балалық шақ туралы повесті» бөліп атап, ерекше мақтайды. Бірақ бұл шығарма негізінен баяндаудан тұратынын ескергенде, оған қарағанда сөз болатын дәуірі шамалас С.Мұқановтың «Өмір мектебінің» бірінші кітабындағы оқиғалардың әлдеқайда көркем кестеленгенін, жалаң насихаттан гөрі түпкі идеяны оқиғалар арқылы жеткізілетінін, соның әсерінен қызықты оқылатынын айта кеткен жөн. Шындығына келгенде, «Өмір мектебі» Ф.Гладковтың «Балалық шақ туралы әңгіме» повесіне қарағанда қай жағынан болсын әлдеқайда маңызды әрі көркем.

Мазмұнындағы баяндау үрдісі, жекелеген бейнелердің сомдалу тәсілі, автордың әңгімешілдік таланты, түрлі тартыстар мен мінез-құлықтарды ашып көрсетуге деген ұмтылысы, нақтылықпен қабаттаса жүрген бейнелілік нышандары – кейбір мемуарлық романдардың көркемдік канонының басым екендігін айғақтайтын көркемдік факторлар. Мәселен, С.Мұқановтың «Өмір мектебіндегі» автор ретіндегі басты ұстанымдарының бірі – тарихи тұлғалардың бейнелерін айқын да көркем суреттей білуінде жатыр. Олардың ішкі әлемі, мінез-құлқы мен психологиясының суреттелуінде эстетикалық бояулар айқын. Яғни, автор таза деректілік шеңберінен шығып, көркем мемуардың болмысын ашатын арнаға қарай ішінара батыл түрде ойысатыны көрінеді. 

С.Мұқановтың «Өмір мектебі» мемуарлық романы үш кітаптан тұратын болса, Ғ.Мұстафиннің «Көз көрген» романы көлемі орташа, жалғыз-ақ кітап. Осындай айырмашылығына қарап, алғашқысымен салыстырғанда екінші жазушының өмірлік фактілері, өз куә болған деректері сұйықтау, аздау екен деп болжам жасауға болмайды. Рас, Ғ.Мұстафин өзінің аталған кітабының аяқ жағына «Бірінші кітаптың соңы» деп нақтылаған. Осынау шығармасының жазылу барысы жөнінде жазушының өзі: «Сапарым сәтті шықса, «Көз көрген» үш кітап болады. Бірінші кітап 1925 жылға жетіп тоқталады. Екінші кітап – Ұлы Отан соғысына дейінгі, үшінші кітап одан кейінгі уақыттарды қамтиды. Романдарда материалдарды еркін пайдаланғам. Ал мынада ерік фактіге бағынды, қисайтсаң, қиянат. Кітаптағы қиянат – қиянат атаулының ең ауыры. Сондықтан, шындықты, тек шындықты жаздым» дейді. 

Бірақ осы арада «Көз көрген» романында белгілі әдебиетші, қоғам қайраткері Орынбек Бековтің бейнесінің бұрмалануына қатысты айтылған ой-пікірлерді аттап өтуге болмайды. Ғ.Мұстафинның суреттеуінше, бұл кейіпкер әпербақан, зорлықшыл, кембағал кедей жандарға да жаны ашымайтын қатыбас адам. 

Өз мемуарлық романдарында С.Сейфуллин де, С.Мұқанов та бұл аталған кісінің әлеуметтік тұрғыдан белсенді жан екендігін, жаңа өкіметті орнатуға қайраткерлікпен кіріскенін атап өтеді.

М.Дүйсенов «Жылдар мен сырлар»  атты күнделіктерден тұратын естелік кітабында бір топ қарағандылық зейнеткерлердің осы мәселеге орай наразы болып жазған хатын келтіреді және О.Бековтің бейнесінің жағымсыз болып көрінуі автор екеуінің жеке қатынастарындағы субьективтік себептерге байланысты болған деп көрсетеді. Ендеше Ғ.Мұстафинның «...тек шындықты жаздым» деуіне күдікпен қарауға тура келеді.

Осы еңбекте зерттеу нысанына айналып отырған С.Көбеевтің, Х.Әдібаевтың, Қ.Жұмаділовтың мемуарлық романдарымен С.Қирабаевтың, әдеби мемуарында ұшырасатын жекелеген ірілі-уақты тарихи деректер қазақ тарихшыларының көңіл бөлуіне олқы соға қоймас еді. Қалам жұмысымен айналысқысы келетін талапкерлер үшін пайдалы кеңестері де едәуір.

         «Қазақ әдебиеті тарихы» академиялық басылымының 9-томында айтылған: «Халық басынан кешкен тарихты бейнелеп берудің әдіс-тәсілдері мол. Соның ең өнімдісі, мүмкіндігі мол жолы мемуарлық туындылардан танылады» деген тұжырым мемуарлық романдардағы дәуір келбетінің көрінуіне қатысты келтірілген ойлармен үндес.  Егерде жазушы  өз туындысында тарихи кезеңдерге қатысты кесек оқиғалар мен жекелеген тұлғалардың бейнелерін жоғары көркемдік деңгейде бейнелеп шықса, ондай мемуарлық романды тарихи романның да жүгін арқалай алары сөзсіз. 

Жазушы мемуарлық роман жазуға бел буа отырып, замана шындығының  аясында ұлт тағдырына қатысты өзекті мәселені айтуға да тәуекел етуі тиіс. Бұндай талаптар Кеңес дәуірінде қабырғасынан қойылып көрмегенін ескерсек, бүгінгі тәуелсіздік кезеңінде ұлт пен тіл тағдыры күлбілтелемей ашып айтыла бастағаны байқалады. Осы екініші бөлімде мемуарлық романдардың замана шындығын қалай жеткізе алғандығы жан-жақты талқылана келіп, белгілі бір тұжырымдар жасалды.  Қазақ жазушыларының бұл жанрда жазылған шығармаларында ұлттық-патриоттық рух мейлінше айқын болып келетіндігі де бөлімдегі талдаулар арқылы дәлелденді деп санауға болады.        

    Л.Гинзбург: “В литературе отношение между моральными критериями и героями также зигзагообразно. Положительного героя не следует смешивать с добродетельным героем (даже идеальные герои не ведут себя точно по программам долженствования). Литературе - особенно со времен Ренесанса - требуется конфликт, движение, борьба, следовательно герой, отклоняющийся от нормы, ошибающийся, доступный страстям и соблазнам” десе, Омар бейнесі дәл осы сипаттағыдай мүсінделген.

    Ә.Тарази қазақ прозасында 70-жылдары әлі де маңызын жоя қоймаған партия қызметкерлерінің бейнесін жасауда әбден қалыптасып қалған жасанды қағидалардың бұзылуына әсер етті деп айтатынымыздың үлкен бір себебі - Омар образын ашудағы тұрмыстық детальдарды, оның қоғамдық ойындағы ғана емес, жеке басындағы жайларды мол суреттеу арқылы қол жеткізгені еді. Қаһарманның шындыққа жақын бейнесін жасау автор үшін замандас бойындағы, мінезіндегі, жалпы адамның табиғи жаратылысына тұнған құпия қалтарыстарды барлауға, соны суреткерлікпен талдауға қажет болғаны даусыз.

    Жазушы өз шығармаларында біржақты, қалыпты шешімдерден бойын аулақ ұстайды. Омар (“Тасжарған”), Сәлима (“Қорқау жұлдыз”), Сәнжан (“Қос шынар”) сияқты адал азаматтардың үнемі жолы бола бермейтінін көрсетеді. Омар сынды қаһарманның түрлі ауытқуларға ұшырауында ортаның күшті әсері бар. Мұндай ойды қаламгер кезінде “Қос шынар” повесінде айтып кеткен болатын. Бұл шығарманың кейіпкері Қодарқұлдың мына бір толғанысына көңіл аударайық: “Әр адам әр түрлі бояу іспеттес - дейтін ол. - Жанаса кетсе бір-біріне әсер етеді. Немесе бірін-бірі аша түседі. Немесе бірін-бірі былғайды. Тым араласып кетсе, екі бояу да өз реңін жойып, басқа бір - не тартымды, не тозаңқы түр табады”.

    Автор түрлі әлеуметтік топтар өкілдерінің құбылуларын, өзгешеліктерін зерттейді. “Тасжарған” романында Омар өзінің адамгершілік деңгейінен алыстап, өзіне қарсы топтың арасына сіңіп кетпеген. Бірақ оның тұлғасындағы қайсыбір қасиеттердің аз да болса өзгеріске ұшырағанын танимыз.

    Д. Исабековтың “Қарғын” романындағы Жасын - өз айналасына, қоғамына сын көзімен қарайтын адам. Кейде оның бұл көзқарасы тым қатал түрде көрініс беріп жатады. Тоғышарлық сананың әрбір белгісін ол тіпті эмоционалды қабылдайды. Көркем бейненің бойындағы мұндай әсершілдік - өз айналасындағы пасықтық пен көркеуделік сияқты, адамның екіжүзділігі мен жалған моральды ұстанатын жасандылығына деген мейлінше ымырасыздығынан, шығарма фабуласындағы сыншылдық рухтың күштілігінен.

    Д.Исабековтың романындағы тоғышарлық тірліктің психологиясына барлау жасау көбіне-көп Сәргел мен Тұрғат бейнелеріне қатысты болып келеді. Осы жерде жазушының психологиялық талдау шеберлігіне қанығамыз. Бұлардың Жасын, Мәликелерге қарағанда дүние тану қырлары, өмір құбылыстарына баға беру ерекшеліктерін көркем бейнелеу арқылы сезім сырларын, ішкі портреттерін ашуды мақсат қылатын жазушы бұл образдарды эпизодтық деңгейден алып шығып, анағұрлым толымды етіп көрсетуге сәтті қадамдар жасайды.

    Қаламгер Сәргел бейнесі арқылы тоғышар сынды әлеуметтік типтің пайда болу, қалыптасу тарихын көрсетуге бармаған. Сәргел бізге әбден рухани кембағалдыққа ұшыраған, соған бойын үйретіп үлгерген “дайын” күйінде көрінеді. Сәргел - алаңсыз тіршілік кешкен адам емес. Оның жанынан үнемі көлеңкедей еріп жүретін сезім - күдік. Күдік - оның өмір танымы. “Бәрі де күле кіріп, күңірене шығатын адамдар. Өзінен озған былай тұрсын, осы күні қатарлассаң да жұрт күндейді. Бәрі жау, бәрі! Бұ заманда дос жоқ, “мен, тек мен, өзім болсам” деген кез. Өзінен артылғанын ғана досына береді, иә, артылғанын ғана. Ешкімге сенбеймін. Өз ойым өзіңе жау боп тұрғанда басқаға қалай сенбекпін! Әйеліме ме? Еркектің бірінші жауы - әйелі!”.

    70-жылдар ауқымындағы прозада қоғам өміріндегі іркіліс қозғалыстарды бейнелеуге келгенде мансапқорлық пен тоғышарлық сынды айрықша көтерілген мәселеге жазушылар көбінесе интеллигенция өмірін, оның ішінде ғылыми интеллигенция тіршілігін бейнелеу арқылы келді. Бұған дейін мұндай әлеуметтік қабаттан шыққан әдеби қаһармандардың адамгершілік қасиеттері олардың өз жұмысына, ғылымға деген ізденісіне қатысты болса, осы жылдары негізгі нысана ғылым мен адамгершілік, ғылым мен ұждан болып отырды. Сәргел (“Қарғын”), Сәрсенбайлар (“Қорқау жұлдыз”) қоғамның шындығынан өніп шыққан әлеуметтік құбылыс. Қаламгерлер осындай типтік бейнелерді сомдау арқылы замандастарымыздың рухани-ұждандық болмысын таразылауға ден қойды. 

    Д. Исабековтың “Қарғын” романына қатысты атап өтуге тиісті нәрсеміз - тоғышарлық психологиясын зерттеудегі, жалпы адамның рухани-сезімдік әлемін реалистікпен танытудағы мәні бар бейне - Тұрғат образы. Романдағы бұл бейне жазушының психологиялық талдау шеберлігін тани түсуіміз үшін де қажет жақтары бар.

    Жазушылар Ә. Тарази, Д. Исабеков тоғышар бейнелеріндегі психологиялық күйлерді олардың өмірлік ұстанымдарына қарай бейнелеп көрсетуге негізгі екпін түсіреді. 70-80-жылдар прозасында адамгершілік-этикалық мәселенің қойылысында анық сезінерлік ерекшеліктердің бірі жоғарыда біз атап өткеніміздей, жақсылық пен ізгілік жағынан табылатын қаһармандардың жамандық алдында көбінесе жеңіліс тауып жататыны. О. Бөкейдің “Құм мінезіндегі” Бархан, “Бәрі де майданындағы” Ақан, Д. Исабековтің “Дерменесіндегі” Тоқсанбай, “Өкпек жолаушыдағы” Айтөре, “Гаухартастағы” Салтанат, Ә. Таразидің “Қос шынарындағы” Сәнжән, “Қорқау жұлдызындағы” Сәлима, “Кеніндегі” Мәрзия, Ботабайлар жақсылықтың жаршылары бола жүріп, зұлымдық пен сұрқиялықтың көріністерімен бетпе-бет келгенде, көп ретте қауқарсыздық пен шарасыздық танытып, теперіш көріп жатады. 

«ХХ ғасырдың екінші жартысы мен  қазіргі қазақ әдебиеті» пәні бойынша 

Тақырыбы: Авторлық концепция. Стиль 
1. Қазіргі қазақ әдебиетіндегі авторлық ұстаным, стиль 

 2. Шығармашылық зертхана және әдеби үдеріс
Қаламгердің өзіндік концепциясын танытуы қаһарманын толғанту арқылы жүзеге асады. Демек қаһармандағы ойдың  қайшылығы, жан әлеміндегі арпалыс, өмір туралы ой кешу, өзін-өзі жатсынуы т.б. процестерде драматизм өріс алады. Қазақ романдары табиғатының өзіндік болмыс-бітімін айқындаудағы басты қадамы трагизмге толы ұлт тарихының шиеленісі кезеңдеріне үңілуі болды. Қаламгер С.Елубаевтың «Ақ боз үй» романы адамға, солардан тұратын қоғамға Уақыт пен Кеңістік категориялары тұрғысынан үңілуімен, қазақ халқының ұлттық болмысын жеке кейіпкерлердің іс-әрекеті арқылы шебер аша білгендігімен ерекшеленеді. Уақыт тұрғысынан екшесек, роман ХХ ғасырдың отызыншы жылдары болған тарихи оқиғаны арқау еткен. Автор сол кезеңдегі қазақ ауылының тұрмыс-тіршілігін, тағдыр тауқыметін характерді шебер сомдауы арқылы бейнелеген.Романнан алынған үзінді сол тұстағы өмірдің текетірес (интрига) сәтінен хабар беріп тұр. Драматизм текетіресті өз өзегіне арқау еткен. Хансұлудың, Сырғаның, Пахраддиннің өзін қоршаған ортамен, қоғаммен кереғарлық қатынасы. Ұтымды қолданған драматизм тәсілі бір отбасының басындағы жайтты үлкен ауқымды, асқан әлеуметтік күш ретінде бейнелеуге мүмкіндік берген. Сол тәсілдің аясында аталмыш трагедия бүкіл ел трагедиясына айналған зұлмат екенін білдіре алған. Монологтегі драматизм  арқылы автор кейіпкердің жан әлем тереңдігін аңғартқан. Іштей бір зауалдың боларын сезгенмен, Пахраддин осы сәтте Сырға екеуінің айдалада көмусіз қаларын білді ме екен? Ол жалған дүниенің алдамшы екендігіне наразылық танытып, тұйыққа тіреліп, ақ боз үйге қарай әлсірегеніне қарамай жанталаса ұмтылады. Тұла бойындағы белгісіз бір күш алға қарай сүйресе де, жақындаған сәтте үй көзден ғайып болады. Елес болған ақ боз үйдің жоғалған сәті – романдағы жасырын драматизмнің көрінісі. Ақ боз үй – әділет пен шындық, жақсылық пен мейірім салтанат құрып тұрған өмірінің, сәулелі кезеңінің символы болғандықтан елестеді. Құм арасында қалған қос кейіпкердің жан тазалығы, адам жүрегіне ізгілік нәрін сеуіп, санасына сәуле құярлық кең мінезі, нұрлы ақылы құмға көмілетіні көңілге сызат түсіреді. Себебі халықты аш бөрідей талаған Сұр Жекей, Жорға Күреңдер, Бұқарбайлардың тасы өрге домаласа, ақ жүрек екі жанның өмірі − өмірдегі жақсылық пен жамандықтың бітіспес «майданының» куәсі.Драматизм қоғамдағы келеңсіз оқиғалардың қолжаулығына айналған адамдар тағдырына құрылған романның шындықпен өрілген көркемдік шешіміне куә етеді. Кейіпкердің ішкі әлеміндегі өзгеріс пен табиғат көрінісіндегі құбылыстарды автор шебер үндестіре алған. Едігені құм дауылында арпалысқа салса, Пахраддинді өз-өзімен іштей тілдестіріп, ішкі монолог арқылы кері кеткен заманның қайшылығын суреттейді. Пахраддиннің өлуге тақап, өлімсіреген шағын, дәрменсіздігін көрсетуде психологиялық параллелизмді қолданады. Пахраддин мен Сырға әлсіреген сайын, төңірек маңай да көлеңкелене бастайды. Драматизм қаламгердің көркемдік ізденісінен соны серпінді талап етеді. Өмірдің ағымы, заманның тынысы уақыт көшінде өзіндік қат-қабат тартысқа толы. Сол себепті де әр роман жаңаша тәсілді, жаңаша ізденісті қажет етеді. Осындай талап үдесінен табылған жазушы С.Елубаев десек, «Жалған дүние» туындысы соның нақты дәлелі де. «Ақ боз үй», «Мінәжат» романдарының заңды жалғасы – «Жалған дүние» романы. Роман Хансұлудың монологімен басталады. Тағдырдың ащы таяғына төтеп беріп, бүгінде балаларының амандығына шүкіршілік еткен Хансұлу өзінің тіршілігіне тәуба  айтуда. Өткен өмірінің жан жарасы  балаларының бүгінгі бақытты ғұмыр кешіп жатқандығын ойлағанда, жазылып кеткен секілді болады. Бірақ шүкіршілік еткен өмірінің аз уақыттың ішінде өзгерістерге ұшырауы, о дүниеге барғанда Шегеге «не деп айтамын?» деген сұрақтың шырмауында қалуы, оқиғаны өрбіте түседі. Қаламгер Хансұлудың көрген  түсінің мазмұнына 1986 жылғы желтоқсан оқиғасын арқау еткен. Ғазиз ананың Бөпенайды құтқармақ болып алға ұмтыла жығылуы, өлім сәтіндегі реніш табының кеудесінен жан шыққан сәттен кейін де қабағында қалуы, оны Едігенің аңғарып, шешімін таба алмауы, тұрақсыздықтың Едігенің жан әлеміне көшуі интригалық драматизмде көрініс табады.  

Едіге болмысында қарама-қайшылық бар. Қаламгер қаһарманын «санасы қалжыраған... ит жыртқан терідей», – деп бейнелеген. Драматизм қаһарман санасындағы қайшылық пен қоршаған ортаны жатсынуда, тұйыққа тірелу формасының жақындағанын ситуация арнасында асқындыру сәтінде белең алған. Хансұлу жерленген зират басындағы балшық тамның есігін ашып қараған Едігенің санасына өзгеріс енеді. Осы өзгеріс Маусымжанмен екеуінің арасындағы диалогте, Жәкен молданың баласының үйлену тойындағы көріністерде асқына түскен. Едіге әр оқиғаның желісінде рухани күйреу өзгерістеріне бой алдырады. Сонымен бірге қаһарманның әр іс-әрекетінен коллизиялық тағдырдың тұйықталуының өрісі байқалады. Едігенің ішкі әлеміндегі өзгеріске түсінде көрген оқиғалары әсер етеді. Түсінде жаны масайрап, рахат күй кешіп жатқан ол ата-анасының бейнесінен ажырап қалады. Көңіл-күйі алаң-елең. Осы сәттегі алабұртқан көңілге ие бола алмай жатқан ол киіз үйлерге тап болады. Тобыр адамдар. Осы сәтте Нәзікенді көреді. Қолында ұл бала бар. Бала Едігеден көз алмай қарайды. Едігенің ішкі ой тұрақсыздығын осы көзқарас асқындыра түскен. Түс оқиғасындағы нәресте өмірге келмеген, себебі жарық дүниені көруге әкесі Едіге қарсы болған. Осы ішкі түйсіктен туған ой арпалысы Едігені құм дауылы мен ар дауылының арпалысына салады. Қаһарманын ситуациялы оқиға арқылы сомдау, таныта алу авторға драматизмді асқындыра түсуге жол ашқан. 

Едігені өктем үнмен айтыстыру арқылы қаламгер драматизмді тереңдеткен. Қаламгер М.Сүндетовтің «Ескексіз қайық» романындағы Жазира өз өмірінен қандай сый күтіп еді? Романдағы драматизм үнемі бір күдікпен жағаласқан іңкәр сезім, әйел жанының құпия тылсымымен өрілген нәзік лиризммен астасса, «Ақ боз үй» романындағы драматизмнің табиғаты бөлек. Әдеби процестегі көркем шығарманың «өз құпия тылсымы» делінетін драматизмнің әр қырлы болуының өзі де заңды құбылыс. 

Соғыс кезінде ауылдағы ауыр тұрмысқа мойымай, қиыншылықтың барлығын ер-азаматтың орнына көтерген қыз-келіншектер тағдыры көркем шығармада өмірлік шындықпен астасып өрнегін тапқан. Жазира «Екі аяқ, екі қолым жоқ мүгедекпін, мені өмірлік жар етесің бе?» – деп хат жазған күйеуін сарыла сағынышпен тосты. «Үкімет бар. Далаға тастамайды», – деген жел сөзге нәзік жаны шырқырай дау айтты. Эпиграф ретінде алынған: «Ұнатпаған адаммен өмір сүргеннен гөрі, сүйген адамыңды сағынып, өмір сүрген жеңілірек» (Жанде Лабрюйер), – деген нақылдан аңғарылатын концепция романдағы шешуші сәттің жүгінің ауырлығын байқатады. 

Романның «Ескексіз қайық» деп аталуының сыры, өмір – өзен, адам тағдыры – қайық десек, ескексіз қайық – Жазираның тағдыры ма? – дерсің. Себебі бірі – адамгершілік, бірі – сенім деген ескектен ада қайық  тағдырдың тұйығына тірелері хақ.

Авторлық концепцияны әр характердің болмысынан, суреттелу ақиқатынан бағамдасақ, романдағы драматизм тереңдігінен адам жан дүниесінің құпия сырларын, әйел табиғатының сатқындықты кешіре алмайтынын  пайымдаймыз. 

Қаламгер романның соңғы оқиғасындағы көркемдік шешімнің жүгін  Жазира мен Ықсанның арасындағы диалогке артқан. Өзеннің жағасында кездескен Ықсан Жазираға бақытты екендігін айтып, сауал қойғанда, Жазираның бақыттымын деп айғайлаған адамдардың бақытты бола бермейтіндігі жайлы ойлауы оқиға соңында  күрт шешім қабылдауға әкеп соғады. 

Романдағы көркемдік шешім характердің психологиясын шебер сомдаған қаламгердің дүниетанымымен шебер қиысады. Қаламгер М.Сүндетовтің шығармаларында «әйел табиғатын» жете түсініп, жан дүниесінің алуан қырын көркемдік шешіммен шебер жымдастыруы аңғарылады. Дариға («Күтем сені, Дидар»), Айжан («Бесқонақ»), Жанар («Құмдағы ауыл») образдары – Жазираға тән тереңдік, нәзіктікті толтыра түсетін образдар. Қазақы болмысымен оқшауланатын кейіпкерлер суреткердің де оқырманын рухани жаңғыртудағы басты табысын танытса керек. Көркем шығармадағы суреткерлердің ой өзегін айшықты тартыста  өрнектеуі әр сипатта. Сондықтан да  драматизмнің теңіз толқыны сияқты бірін-бірі қақтығыста, арпалыста туғызған сюжеттік оқиғалар желісі арқылы ұсынылған көркемдік шешімнің тереңдігі сан қилы. Драматизм көркемдік шешімнің астарында авторлық концепцияны танытуда, маңызды роль атқарады.

2.Ақиқатты жалған сенімшілдіктен айыру үшін өмірдің таза драмалық тұстарын арқау еткен «Ескексіз қайық» романындағы тұрақсыздықты туғызуға себепкер – майданнан келген Наурыздың хаты. Хаттың мазмұны қаһармандар (Сәлима, Балым қария, Жазира, Бақан) жан дүниесіндегі арпалысты танытуға себеп болған. Жазира – Ықсан –Сағынай үштігіндегі қаһарманның адамгершілік деңгейін байқатуды романда автор Балым қарияның ішкі үлесіне берген. «Бетіне үңілген... Жүрегі тіксініп, шошынып қалды. Күткені бұл емес еді. Мынау қыз жанымды түсінер, жадырап сала берер деп ойлаған, олай болмады. Сұп-сұр қалпы, бедірейе қалыпты. ...Көзі неткен суық еді? Ойпыр-ай, бір көргенге сүйкімді, ұяң жүзді бала сияқты тұғын. Бұған не көрінді? Түрпідей жиырыла қалғаны несі? Тікенекті алдамшы әдемі бір гүл болатын. Алыстан көз қуантып, ұстай алсаң қолыңды жарақаттап тастайтын. Удай ашытып, жаныңнан түңілтіп, екінші ойыңнан кетпейтін. Бұ да құдды сол... Осы қазір етінен ет кесіп алсаң да қыңқ демес көк безер ме еді?» – деген ой Сағынайдың характерін ерекшелейді (Сүндетов М.- Т.2. Роман, повесть, әңгімелер. 1992.)

Романда Жазираның шұғыл шешім қабылдауына автор бірден орын бермеген. Ситуацияның ширығуына Жазираның көрген түсі себепкер. Бұл жерде де түстің драматизм табиғатына орай орынды ұштастырылғанын байқаймыз. Осы бір көркемдік тәсіл туынды идеясына, ой желісіне үлкен мағына үстейді. 

Ел басына күн туғанда тесік көмейдің құлы болған Исахмет пен Бақанның парықсыз тіршілігі жамандық иелерін таныта алған. Түсінде Исахметтің Наурызға айналуы қатыгездік иелерінің орын ауысуы емес, рухани жақындығы. Осыны сезінген Жазира өткен өмірін бір жапырақ қағазға сыйғызып, ошағымен қоштасады. Қоштасуына себеп – үнемі екі ұдай сезімді бастан кешкен қаһарманның жан әлеміндегі арпалыс. «Соғыс бітіп, ол есін жиған кезде жалғыз Наурызбен қаларын ойласа, жаны қыдырып қиналады. Алтын сақина орнына қалайысын алғандай көкірегінде өкініш те бар. Еріксіз күйеуімен Ықсанды салыстырып отыратынды тапты. Сағынайдың жігітті өлердей сүйетініне көзі жеткенде, әзәзіл қызғаныш өзегін өртейтінді де шығарды. «Ол мендей емес, мұғалима. Білімді жас, ажарлы», – деп тістеніп. «– Ықсан мені сүйеді. Ал мен қолыма қонған бақыт құсын аяламай, ұшырып жіберуге тиіспін. Неге? Таңдау менің еркім ғой. Ықсанның кісілігі де, ақылдылығы да, алғырлығы да жоғары. Бермейім».

«Ой, шіркін-ай ...Қалайша бермейсің? Күйеуің Наурызды қайтесің? Екі еркекті бірдей жалғыз өзің иемденбексің бе?» – дейді бір үн көкірек түбінен күмбірлей. «Бермеймін. Ол Сағынайды алсын». «Бәрекелді... Ендеше неменеге кел дедің... Адалым еді. Ақ сөзім». «Солай де... Ендеше Наурызбен тұра бер». «Ықсан ше?». «Ықсан Сағынайдың еншісі...». «О да менікі». «Жо-жоқ, оның бекер, Жазира. Олай болмайды», – дейді жаңағы үн(Сүндетов М.- Т.2. Роман, повесть, әңгімелер. 1992.)

 Келтірілген үзінділер кейіпкердің ішкі монологіндегі ойлардың қарама-қайшылықта дамып, өрбуінде драмалық сипат бар. Ойдың қайшылығы ішкі әлемдегі ой тұрақсыздығын туғызған. Осы ой тұрақсыздығындағы драмалық желінің «қозғалысы» мен  психологизм егіз өрілген деген қорытынды жасауға негізді. 

Қаламгер шешуші сәтке дейінгі ситуацияны шиеленістіре түскен. Майданда үйленіп те үлгерген Наурыздың Жазираның жан әлемін түсіне алмауы, Жазираның түсіндіруге талпынбауының себебі де – екі ұдай сезім. Сондықтан оқырман Жазираның тұрақсыздықтың иесі болып аттаған беймәлім өмір жолының қадамына сәттілік тілеумен романның соңғы парағын жабады. 

Романдағы рухани қарама-қайшылықты танытуға автор психологизмді ұтымды пайдаланған. Жазираның диа-монологіндегі екі ұдай сезімнің арпалысы арқылы адамгершілік пен сатқындықтың майданын сәтті бейнелеген. Қаһарманды ер, әйел деп бөлудің шарттылығына келіссек те, әйел адамның психологиясы, дүниетанымы, ішкі жан дүниесіндегі тылсым сырларының өзгешелеу екендігін мойындататын шығарма – М.Сүндетовтің  «Ескексіз қайық» романы. Автор Жазира тағдырының драматизмін ашық бейнелеуге махаббаттың ар адалдығын қажет ететіндігін қозғаушы күшке айналдыру арқылы жеткен. Әйел жанының кісіліктен гөрі парасатты, өтіріктен гөрі шындықты, жалғандықтан гөрі адалдықты өзінің ақ сезіміне желкен ететіндігін, сюжетке арқау еткендігін романның көркемдік шешімі арқылы дәлелдейді. Суреткер қаһарманның өзгерісін, яғни жақсылық пен жамандықтың өзгеруге әсерін басқа кейіпкердің көзқарасымен, монологымен ұтымды бере алған. Романның «Ескексіз қайық» деп аталуы да символдық мәнге ие. Қаламгер түс көру тәсілі арқылы драмалық ситуациясын тереңдетумен қатар, көркемдік шешімді нақтыландырған. Романдағы оқиға мерзімін Уақыт пен Кеңістік категориялары тұрғысынан нақтыласақ, ІІ дүниежүзілік соғыс кезіндегі ауылдың тұрмыс-тіршілігін, қиындыққа мойыса да аузынан тәубәсі кетпейтін ұлттық танымымен дараланатын адамдар өмірін арқау еткен. 

     А.Нұрмановтың   «Құланның ажалы»  романында өткен ғасырдың басындағы 20-жылдар оқиғасы қамтылған. Бас қаһарманы –1916 жылы Торғай өлкесінде А.Иманов бастаған ұлт-азаттық көтерілісіне қатысқан, атақты мерген Құлан. Романда бұл тарихи оқиғаның өзі емес, содан кейінгі ел ішіндегі қоғамдық-әлеуметтік жағдайлар сөз болады. Туындының сюжеттік-композициялық құрылымы жазықсыз таңылған жалалардың қырсығынан елінен, үйінен безіп, қашқындық жолға түсуге мәжбүр болған Құланның өмір жолына негізделген. Романда шытырман оқиғалар қатары көп болмаса да, автор негізгі кейіпкер  Құланның рухани болмысына  тереңдей үңілуді мақсат тұтқан сияқты. Яғни қоғам және адам арасындағы қарым-қатынастың күрмеуін  Құлан бейнесі арқылы шешуге күш салған.

     Құлан мінезі бір қалыпты, сабырлы, мейірімді, адал адам ретінде  көрінеді. Сонымен бірге  жас кезінен аңщылықпен айналысуы оны қырағылыққа, табиғат құбылысын тамыршыдай сезе білуге үйреткен. Үкімет басшыларынан  бой тасалауға, қашқындық жолға түсуге  мәжбүр болған адамның психологиясын  ашуда автор  оның әрбір қимыл-қозғалысына,  ішкі жан толқынысына  мән бере отырып,  Құланның  оңай қолға түсетін осал еместігін дәлелді әңгімелейді. Кез-келген оқиғаны суреттеу барысында  оған қатысты бас қаһарманның  ой-толғанысын қатарластыра беріп отырады.  Жазушы халық басына түскен алмағайып уақыттың адам санасына  түсірген салмағын  психологиялық тұрғыдан зерделеген. Барар жер, басар тауы қалмай  тығырыққа тірелген Құланның өткен өмір жолдары оның еске түсірулері арқылы таңбаланған.

     Туындыдағы болыс Болжық пен милиционер Томар секілді тоталитарлық жүйе қолшоқпарларының асыра сілтеулері, отаршылардың  бодан елге төбеден қарайтын шовинистік астам санасының  көрінісі (Ефим Кутскийдің ішкі монологтарында),  Шарбақбайдың зұлымдығы, бандының бастығы Көктөбеттің  арам пиғылдылығы – бәрі де  бас кейіпкер Құланның төңірегінде өрілген оқиғалардың  үстінде ашылып отырады. Кейіпкерлердің портреттері Құланның көзімен, бағалауымен берілген. Мысалы, Абдул, Болжық, Томар, Шарбақбай портреті.

     Құлан трагедиясы  оның қашқындық өмір сипатында ғана емес, оның соңынан ерген тұяғының жоқтығында. Туындының соңғы тарауларында әйелі Алтынгүлмен  кездескенге дейін оны осы ой жегідей жейді. Құлан романда іс-әрекеттерден гөрі қиялдың, ойдың адамы ретінде  көрінеді. Сондықтан да автор ішкі монологқа  көркемдік салмақ салған. Үнемі далада жалғыз жортқан  аңшылықтан қалыптасқан  біртоғалығы, дуылдаған әңгімеден гөрі  үнсіздікті жаны қалайтындығы адамгершілік қасиеттерімен, рухани тазалығымен тұтаса келе,  оны өзгелерден ерекшелеп тұр.

     Кутскийді алғаш кездестіргендегі Құланның  бойындағы күдікті сезімдерді автор шебер жеткізген. «Шыңырау құдықтың суындай шеке сүйектің түбіне батып кеткен осы көзде әлгінде ғана мүләйімсіген, тіпті жалынып-жалбырынғандай үрей сезіліп ұялап тұрған секілді еді. Енді қараса сол көз шағар жыландай уытты зәр жиып, ішіп-жеп тесіп барады екен» ( 32,18). Бұл –Құланның көзімен берілген Ефим Кутскийдің (Абдул-лақап аты) сыртқы портреті. Портрет - Құланның  күдікке толы жан толқынысымен жасалған психологиялық портрет.

     Құланның күдігін сейілткен - Ефимнің адам кейпінен айрылған қайыршылық күйі, оның көзінен «таяқ жеген иттің көзіндегідей» нышанның байқалуы. Не сенерін,  не сенбесін білмей, іштей арпалысқа түскен Құланның бойында күдік пен үміт таразыға түседі де, «арты қайырлы болса игі еді…» деген тілекпен бітіседі. Бірақ арты игі болмайды, Құлан тегін күдіктенбесе керек, Кутскийдің қолынан ажалын табады.

     Алғашқыда Көктөбетті өзімен тағдырлас адам деп ұққан Құлан онымен  кездескен соң өзінің қателескенін ұғынады. Көктөбет тар жол, тайғақ кешуде өзімен бірге жүрген серіктеріне қастық қылудан арланбайды, тек қара басының қамын күйттеген қаныпезер болып шығады. Шарбақбай, Томар, Болжықтар жапқан жала, Көктөбеттің бандысының ішінде болуы Құланның көп нәрсеге көзін ашады, сонымен бірге бұл оқиғалар оның ішкі жан дүниесінің драматизмін күшейтіп тұр.

     Шарбақбай – қай дәуірді басынан кешсе де, оңтайын тауып, өмір сүре беретін су жұқпас жылпос. «…кірпіксіз көзінің терісі жыланның көз қабағындай жып-жылтыр… Көз терісін түсіріп жіберіп, жанары шамалы жұмылғанда ол мүлгіп отыратын тәрізді еді, бірақ сол сәт Шарбақбайдың қит еткен қыбырды қалт жібермейтінін көп адам аңғара бермейтін» (32,87). Жыланның жусағанын сезетін Шарбақбайдың мінезіндегі мұндай қалтарыстарды Құлан алыстан аңғарады. Құланның қашып жүріп, Шарбақбайдың үйіне түскен кезінде олардың болмысы арқылы өзара арбасуға түскен, бір-біріне  кереғар екі түрлі әлемнің сыры ашылады. Шарбақбай Құланның ішіндегі жақсылықтан үміттенген арманның әлсіз шоғын өшіруге тырысады. Құланның қабағына бағдарлай қарап, қобалжу сезімі қылаң берген сайын  Шарбақбай да іштей өшін алғандай рахат күй кешіп отырады.

     Жолаушының діңкесін құртар қара жолдың біресе қияға тоғысқан, біресе ойға құлдилаған, біресе бұлдырсыз жазыққа айналған тұстарын суреттей келе, болмаса күн көзінің өзін біресе бұлтқа сүңгітіп, бүкіл өңірді күңгірттендіру, біресе жалт еткізіп шығарып, даланы жарқырату арқылы Құланның ішінде сая таппай, әуре-сарсаңға түскен көңіл толқуларын, арман-мұратын, өкпе-наласын, ашу-ызасын тап басып көрсетеді. Қашқындық нәубетке тап болса да,  Құлан қорқақтық қасиеттен ада. Иен даласында емін-еркін өскен, еркіндікті өмір сүру кредосына айналдырған Құланның «торға түскен торғайдай күйі» қоғамдық-әлеуметтік қайшылықтардан өрбіп, тамырланған.

«Қан мен тер»  роман-трилогиясының алғашқы кітабы 1961 ж., соңғы томы 1969 жылы шықты. Роман-трилогия тұтас күйінде 1970 жылы жарық көрді.(«Ымырт», «Сергелдең», «Күйреу»).

Роман жайындағы ««Қан мен тер» қалай жазылды?» деген мақаласында (1976 «Жұлдыз» №3) автор былай дейді:

«Бағзы бір замандағы байырғы қазақ пен кешегі революция қарсаңындағы қазақ тірлігінде салт-сана, әдет-ғұрып, дәстүр жағынан түк айырмашылық болмаса да, ұлттық сана-сезімінде күрделі өзгеріс байқалатын... Сонымен бірге 16-жылғы қанды оқиға тұсында кешегі мал соңында күн кешкен жалшылардың ойы, санасы өсіп, оңы мен солын тани бастады. Сөйтіп шым-шытырық өмірден өзіне сүрлеу жол іздеп табатындай парасатқа көтеріліп қалып еді...

Менің есебім бойынша Еламан да... дәл осы дәрежеге көтерілуге тиіс қаһарман еді... Кешегі мал баққан жалшының саналы жолға түсіп, қызыл жалаулатып революционер болғанын көрсеткеннен гөрі, оның осы жолға қалай келгенін, себебі мен салдарын көрсеткім келді».

Осы мақсатты жүзеге асыру жолында жазушы Еламан характерінің эволюциясына, әсіресе, осындай қарапайым адамның жан дүниесіндегі қайшылықтарға көп көңіл бөледі. Жазушы осы тақырыппен 15 жылға таяу уақыт айналысты. Роман тарихи-революциялық тақырыпқа жазылған.

(С.Мұқанов «Ботагөз», Х.Есенжанов «Ақ жайық», З.Шашкин «Токаш Бокин» романдары да осы тақырыптас).

Романда қазақ даласындағы әлеуметтік шындықтар – капиталистік қарым-қатынастың тереңдей түсуі, Ақпатшаның қазақтан «қара жұмысқа» әскер алу туралы бұйрығының шығуы, осыған байланысты 1916 жылғы дүрбелеңнің басталуы, февраль буржуазиялық революциясынан кейінгі ел ішіндегі қиын жағдайлар, қазақ төңкерісі, патша генералдарының жанталаса бас көтеріп, совет өкіметіне қарсы шабуылға шығуы, азамат соғысының басталуы және т.б. күрделі жайлар кеңінен суреттелген.

Романның басты арқауы – қазақ даласының рухани өмірі, халықта әлеуметтік-саяси сезімнің пайда болуы. Бұл жайт Арал маңындағы балықшы ауылдың өмірі арқылы көрінеді. Роман қазақ жерінің бір бөлігін қамтып-ақ, бүкіл Қазақстанның әлеуметтік өмір шындығын көз алдыңа елестетеді. Дәурені бітіп, дәм-тұзы таусылып бара жатқан қоғам тарих сахнасынан оңайлықпен түспегені мәлім. Үш кітап бойы Тәңірбергендер әулетінің дәуірлеп тұруы да тарихи шындыққа қайшы емес. Тәңірбергендер әлсіз болса, төңкеріс, күрес қажет болмас еді. Жаңа қоғамның оңай құрылмағандығын жазушы дұрыс көрсеткен. Еламан, Қалендерді ширықтырған да Тәңірбергендер.

Романдағы характерлер арасындағы тартыс көкейде қалып қояды. Ол – Еламан мен Тәңірбергендер тобының арасындағы бітіспес тартыс, яғни жекелеген адамдардың, сонымен бірге белгілі бір семья басындағы тіршілік тыныс арқылы бүкіл бір дәуір келбетін танытып тұр. Қален, Еламан, Тәңірбергендер әдебиеттің образдар галереясына қосылған соны характерлер. Рай, Дос, Мөңке, Кенжекей, Айғанша, Ақбала, Сүйеу, Судыр Ахмет, Қарақатын, Құдайменде, Ебейсін т.б. өзіндік мінездерімен көрінген бейнелер.

Негізгі орталық тұлғалар – Еламан, Қален, Тәңірберген. Сұлу мұртын кербездікпен ширата отырып, төңірегін бағдарлап, жұрттың көңіл-күйін барлап барып қана сыздап сөйлейтін Тәңірберген, алмастай өткір, қайсар мінезді Қален, сабырлы, нені болса да ақылмен істейтін Еламан нағыз ұлттық характерлер дәрежесінде шыққан. Автор өзінің философиялық толғамдарын осы үш кейіпкердің ішкі толғаныстары арқылы береді. Еламан образы әлеуметтік оқиғалар үстіндегі іс-әрекеттен гөрі, ішкі монологпен берілген ой-толғаныстар  арқылы тереңірек ашылған.

Еламанның Федоров (тантек Шодыр) атты бай орыстың Арал теңізі жағасынан ашқан просолына кетуіне себеп болған оқиға – Құдайменде бай мен екеуінің арасында болған жағдай. Жеті жыл байдың малын бағып, Еламан қайын атасы Сүйеудің үйіне кеткен түні байдың жылқысына қасқыр шауып, бір жүйрік ат шығын болады да, Құдайменде оны қамшымен соққыға жығады. Осы оқиға оның жанын жаралап, бойында кек ұшқынын тудырады, намысын оятады. Еламанның Құдаймендеден кетуі, кейін Федоровтың озбырлығына төзбей «темір сүйменді құлаштай сермеуі» оның санасының өсуін танытады. Сібірге айдалар алдында Еламан осылай көрінеді. Түрмеден қашып келгеннен кейін де ел ішіндегі ауыр жағдайды көрген Еламан бірден күреске бастап кетпейді. Бұл жолға бірте-бірте келеді. Қол жинағанмен де ойы жүзеге аспайды, өйткені болыс астыртын жіберген Ебейсін мен екі жігіт Еламанды қапылыста қолға түсіреді. Ақырында інісі Рай екеуін түрік еліне әскерге жібертеді. Осындай өмір сергелдеңнен кейін ол жаңа өмірді орнықтыру жолындағы күреске белсене араласады.

Трилогияда образы барынша ашылған бейне – Тәңірберген. Оның адаммен күрделі қарым-қатынасы, адамға сергек, секемшіл көзқарасы, бәрі де жан-жақты бедерленген. Еламанды ағалап отырып Ақбалаға жауықтырып, араларына от салуы, Дос сияқты әлжуаз жанды тобынан бөліп алып, балықшылардың арасын екіге бөлуі, Судыр Ахмет, Ебейсін, Қалауларды пайдаланып, кісі қолымен от көсеуі, болыс ағасы Қаратазды қақпақылдай қағып, алақанында ұстауы – Тәңірбергеннің зұлымдығына құрық бойламайтын адам екенін, күрделі мінездің иесі екенін танытса керек. Автор бұл образды тек қаралау жолымен жасамаған, күнгейі де бар. Оның бойынан адамшылық ұшқынын көресіз.  Тәңірбергеннің серілігі, сұлулыққа іңкәрлігі, намысқойлығы оның характер сырын тереңдете түседі. Генерал Беловтың әскері өз ауылын тонаған кезде ағасының әйеліне ара түсуі осыған дәлел. Ол – ашынған намыстың көрінісі.

С.Әшімбаев: «Тәңірберген образы Құнанбай мен Игілік сынды сом бітімді образдардың қатарында тұратындай әлеуметтік тип дәрежесінде шыққан».

Жазушы детальді ұтымды пайдаланады. Мәселен Тәңірберген мен Ақбаланың арасындағы сезімнің шыншылдығы, немесе Тәңірбергеннің Ақбаладан суынуының дәлелі, оның Айғаншаны көрген сәттегі сезімінің нанымдылығы психологиялық детальда жатыр. 

Романда ақтардың генералдары Колчак, Дутов, Белов, Мюлгаузендердің характерлері де шынайы дараланған.Роман революция тақырыбына жазылса да, революцияның атыс-шабысты, даңғазалы, шулы көрінісіне арбалмай, адам санасының ояну эволюциясына бойлатады, әлеуметтік, философиялық, моральдық проблемаларға көңіл аудартады.

Романның алғашқы кітаптары жарияланғаннан кейін сын жазған сыншылардың біразы осындағы Ақбала характері әлі де айқындала келіп, бас кейіпкерінің бірі болуға тиіс деген айтқан-ды. Автор оны бұл деңгейде тұлғаландыра алмаған. Ақбала күйкі-күйбең іс-әрекет үстінде, от басы, ошақ қасы төңірегінде ғана қалып қояды. Бірінші кітапта Еламан айдауда жүргенде, бауырындағы алты айлық нәрестесін әке-шешесіне тастап, Тәңірбергенге тоқалдыққа қашып кетеді де, екінші кітапта Тәңірберген оны қоя беріп, Ақбала Шалқарға келеді де, Әнуар деген әлжуаз біреумен қол ұстасады. Шалқарда кездейсоқ Еламанға жолығып, ол Ақбаланы жұмысқа орналастырады. Романдағы Ақбалаға қатысты оқиғалар осы ғана. Романда оның ішкі толғаныстары, күйініш-күйзелісі, психологиясы сараң беріледі. Жан дүниесінде өтіп жатқан өмір соққыларынан кейінгі құбылыстарды көрсету жағы жұтаң. Шындығында, оның басынан өткендері бір адам үшін осал жағдайлар емес. Сөйтсе де, Ақбаланың жан дүниесі бір қалыпта қалады. Әр түрлі ситуациядағы характер құбылысын байқау қиын.

Роман туралы сын жазған С.Әшімбаев:«Қазақ әйелінің рухани күшін басқаларға Қарақатындар емес, Ақбала, Айғанша сияқты образдармен танытуға болмас па еді? Романда жазушы қазақ әйелінің рухани мықтылығын, өз мәнінде толық көрсете алмаған», - деп сынайды.

Ал Еламан күресуді кітаптан оқып емес, не болмаса орыстан /Селиванов, Ознобин, Мюлгаузен тәрізді социалистік-демократиялық ойдың сабағын алған жұмысшы революционерлер/ үйрену арқылы емес, өмірдің тауқыметін, азабын бастан кешіп, әлеуметтік теңсіздіктің сырын ұғып барып, қоғамдық-саяси аренадан өз орнын тапты. Халық қамын жеген Еламан, Қален ұлты үшін аянбай еңбек етеді.

З.Қабдолов: «Қан мен тер» романын... Тәңірбергендер тағдырына құрылған трилогия деп ұғу керек... Жаңа дүние орнатушылар алысқан ескі дүние өкілдері , яки Еламандар алысқан Тәңірбергендер «шыбын құрлы көрінбейтін» әлденелер емес, азу тісі балғадай аш бөрілер екенін, олардың тісін сындырып, тізесін бүктіру адам айтқысыз қиян-кескі шайқас екенін айта қалғандай көркем күшпен суреттеп көрсетеді» (Жебе, Алматы, 1977, 163-164).

Романда 1913-1921 ж. аралығындағы сахарада өткен оқиғалар қопарыла көрінген. Сол кезеңдегі қазақ даласының панорамасын жайып тастаған:бір жағы Арал балықшылары болса, бір жағы Шалқар алпауыттары, бір жағы дала кедейлері болса, бір жағы қала саудагерлері, бір жағы Абыралы әулеті болса, бір жағы Колчак династиясы, бір жағы қызыл комиссар болса, бір жағы ақ генералдары. Осылар арқылы азамат соғыс жылдарындағы тарихи шындық аса шебер шешімін тапқан.

«Ақ Жайық»  романы  «Төңкеріс үстінде», «Шыңдалу», «Тар кезең»  атты  үш  кітаптан құралған. Бұл  роман - сол  дәуірдің   талабына  орай  кеңестік  қызыл  идеологияның  қағидаларын  басшылыққа  алып  жазылған  шығарма.  Сондықтан  романның   тақырыптық-идеялық, образдық,  көркемдік-эстетикалық,  сюжеттік-композициялық  жүйесін  талдау  барысында қоғам-саясат-әдебиет  арақатынасын  сыни көзқарас елегінен өткізіп   алған  жөн. Әйтпесе,  сыңаржақты  жолмен  өткенге  күйе  жағуға  әкеп тіреуі  мүмкін.                                                   

     Романға  арқау  болған  оқиға – Батыс  Қазақстан  өңірінде  жаңа  өкімет  орнату кезеңі,  азамат  соғысы. Тарихи кезеңнің көркем  әдебиетте бейнеленуінде орталықтан шет аймақтарға  революционерлердің  келіп,  ел  ішінде революциялық  идеяларды  таратуы,  «ескі  жүйенің»  өкілдері  бай-кулактарға  қарсы  күресіп, «жаңа  сананы»  қалыптастыруы  секілді  дәстүрлі  схема  бой  көрсеткені ашық  мәселе  болғанымен,  автор  туындысын  осы  жалаң  схема  деңгейінде  қалдырмаған.

     Ел  ішіндегі  Хакім, Ехлас, Минхайдар, Жүніс қажы, Сәлмен, Мүкарама, Меңдікерей,  революционерлер  Дмитриев, Әйтиев, Червяковтар  мен  ақ генералдары Мартынов, Акутин, Михеевтер  арасындағы қақтығыстар  арқылы Оралда  жаңа үкімет орнату оқиғасының  табиғатын  ашады.

     Социалистік релизм  үлгісімен  «пішілген» туындылардағы қоғамдық-саяси бағыттағы  қаһармандардың  көркем  образын талдауда  ескірген ұғым  деп сыра  салу, күні  өткен   қоғамның кезеңдік құндылықтары  деп  тереңдеп қазбаламау  әдетінің де санамызға  сіңісті  болғаны жасырын емес. Бүгінгі  мерзімді баспасөз бетіндегі  «кешегі әдебиет», «әдебиет өлді», «нағыз әдебиет енді туады»  деген дау-дамайлардың  бәрі бастауын осыдан  алғаны  сөзсіз.

      Романдағы  оқиға – тұтас бір  дәуірдің  шындығы және  біз  оны  тарихтан  сызып  тастай  алмаймыз. Туынды  қызыл идеологияның   қалыпты шеңберінің  аясында жазылғанымен,  біз  одан  отаршылдықтың  құрбанына   айналған  халықтың  трагедиясын  аңғарамыз. Күштеу  арқылы  орнаған  кеңес  үкіметінің  мақсат-мүддесін қазақ  қоғамы  бірден түсініп  кеткен  жоқ. Әскери  күші  бар  революционерлер  мен  ақгвардияшылдардың  талауына  түскен  қазақтың  басына  аласапыран заман  туды. Міне,  осы  нәубет  тұсындағы трагедия  табиғатын ашуға  партиялық  құрсау қарымды қаламгерді жібермеді.  Ел  ішін  жайлаған  әділетсіздікті  автордың сезінбеуі  мүмкін  емес  еді.  Өкінішке  орай,  роман  тап  тартысы канонының  өлшемімен жазылды.

     Ғалым  Т.Сыдықов революциялық  тақырыптағы  романдарды  сынай  келе,  кеңестік  тоталитарлық  зорлықшыл үкімет  идеологиясының  схемасына  шақталған  образдарды  атайды.          «…«Жабайы»  қазақты   ел  қатарына  қосу  тек  орыстың  «пешенесіне  жазылған».  Сондықтан  Виноградов, Емельевсіз Тоқаш Бокин, Петр Дмитриев, Червяковтарсыз  Әбдрахман  Әитиев, Хакім, Кузнецовсыз  Асқар,  Ознобин, Дьяковсыз  Еламан – көзі  бітелген  бұлақ, қолтығы  жазылмаған  асау»  (24,129). Қазақтың  «көзін  ашқан, бақыт  таңын  әкелген»  орыс  революциясы  деген  жалаң  трактовка  тарихты  көркем  бейнелеудің  ұзақ  жылдарғы  үрдісіне  айналғаны рас.

   Романда жаңа қоғамдық істерге енді араласқан жас Хакімнің өмір жолын суреттеудегі,  бүкіл бір ұрпақтың тағдырын тарихи оқиғалар аясында алып көрсетудегі автордың көркем концепцияларын саралауды басты назарда ұстаған абзал.

 Бұл шығарманы қарастырғанда  бірсыдырғы сынамай,  образдардың табиғатына үңіле отырып, таптық канондардың көркем характердегі ізін ажырата білу қажет. Сонымен бірге аталмыш кезең жайында жазылған қазіргі романдармен салыстыра келе көркем танымдағы айырмашылықтарды бағамдатуға бағыттаған дұрыс.

«ХХ ғасырдың екінші жартысы мен  қазіргі қазақ әдебиеті» пәні бойынша 

Тақырыбы: Көркем шығармадағы қаһарманның рухани әлемі
1. Қазіргі әдебиеттегі тақырып жаңашылдығы, ізденістер

2. Трагизм және лиризм
Қаһарманның ішкі әлеміндегі өзгеріс немесе сюжеттегі лиризмнің табиғатын ашуда драматизмнің өзіндік ықпалы бар. Қаламгер философиясында адам тағдырындағы қарама-қайшылық өмір кереғарлығынан туындап жатады. Адамның адамгершілігі, адамдығы оның қоғамдағы орнымен, әлеуметтік жағдайымен, қызметімен емес, рухани дүниенің байлығымен ғана өлшенеді. 

Қаһарманды әрқашан автор таңдайды. Сол образға идеялық жүк артып қана қоймайды, өзінің көкейіндегі күрделі ойын да сіңіреді. Демек, қаламгер «өзі ауырған проблеманы» көтеріп жүре алатын образ сомдауы керек. Қаншалықты мөлшерде қаһарманға проблеманы «жүктеу» қаламгердің көркемдік шеберлігіне байланысты. «Қарғын» романындағы Жасын образының қарама-қайшылықты, күрделі сомдалуы «ерен» болмыс иесін танытады. Өйткені Жасын жай ғана кейіпкер емес, оны даралайтын қасиет – жазушылық қарым, суреткерлік ұстаным. Жасын кім?.. «Жасын – ұғым. Жазушы қандай болуы керек және оның ұстанатын өмірлік принциптері қандай?» – деген сауалға жауап беруге тырысудан туған өз кредом», – дейді қаламгер Д.Исабеков. Қаламгер зертханасында шыңдалған образ характерін зерттеу, жазушы сөзімен айтсақ: «ал ол қалай шықты – мәселе соның төңірегінде болуы керек», – делінген (Қаратай М. Сын жойылып барады: сын көтере алмайтын жазушының көптігінен.). Міне, осы тұрғыдан алғанда, Жасын бейнесіндегі қарама-қайшылықты қарастыру міндет. Жазушы Б.Нұржекеұлы: «Бас кейіпкері Жасын мен үшін Асқар Сүлейменовтің ролінде ойнаған Дулат секілденеді де тұрады. ...Дәлелім – Жасын секілді жазушының қазақ топырағында бола алатындығы, оның кепілі кешегі өткен Асқар  Сүлейменов екені ғана», – дейді Нұржекеұлы Б. (Дулаттың ой азабы. //Жас алаш 2002).  Жасын – қазақ қаламгерінің тосын мінезін, шығармашылық тәуелсіздігін де айғақтайтын күрделі образ. Ол – белгілі бір қалыптан тыс ойлайтын, өмір сүретін жан. Оның драматизмі − өзіндік «менін» қорғауы, «өзіндік» ойлауы. Жоғарыда қаламгер белгілі бір дәрежеде Жасын образының табиғатынан авторлық концепцияның аңғарылатынын атап өтті дедік. Олай болса, романда адам жанының арпалысын автордың терең бейнелеуі де өте орынды. 

Өз кезегінде жазушы А.Сүлейменовтің «Ситуация» повесіндегі Бектұров образы мен Жасын образының табиғатында ұқсастық бар. Повестегі Мақбоз Бектұровтың қаламгерлік ұстанымының өзі тазалықпен өлшенеді. Өз шығармаларына орынды-орынсыз айтылған сындарды жылы қабылдамауының өзі − шығармашылыққа ерекше тазалықпен қарайтындығында. Себебі ол – өзінің рухани тереңдігін сезіне алған қаһарман. Жасын – Бектұров образдарындағы ұқсастықты іздеу авторлық концепцияның қаншалықты дәрежеде образ арқылы берілуін анықтауға мүмкіндік береді. 

Қырық қатпар адам жанының бір қырын бейнелеуде автор Мәлике образына жүк арта алған. Ал Жасынның Мәлике туралы  ойы драматизмнің монологтік формасында берілген. Нәзік лиризммен шебер өрнектелген монологтен қаламгер концепциясы байқалады. Екіншіден, Жасынның найзағайдай жарқылдаған өткір сөзі мен ойы, монолог пен іс - әрекеті драмалық шығармаға тән қасиет-сипаттардан алыс қонбағандығын аңғартып тұр.«Қарғын» романында адамның ішкі дүниесінің драматизмі әр қаһарманға әр түрлі жағдайлармен байланыста берілген. Романда қаһармандардың танылуы үнемі ішкі психологияның қарама-қайшылығы мен таным дүниесінің салмақтануы арқылы жүзеге асырылып, бір сәттегі әр түрлі дүниетанымы түрлі деңгейдегі эмоция иелерінің ойы мен ішкі бұлқынысын байқататын мінез ерекшелігінен туындайды. Шығарма оқиғасының басталуында-ақ купе хикаясы Бағиланы, Тұрғатты, Қаратайды және оның маңайындағы дүрмектің қоғамдық сипатқа ие психологиясы мен жеке адамның санасы және  дүниетаным тереңдігін қозғаушы күш ретінде айқындай алады. Поездағы оқиғадан бастау алған тұрақсыздық Бағиланың ішкі әлемінде орын алған. Тұрақтылыққа жету формасына дейінгі аралықта көркем ойдың қозғалысы айналмалы тәрізді сипатқа ие. Себебі әр қаһарманның (Бағиланың, Ликенің, Қаратайдың) тұрақсыздық берік орын алып, ситуация асқынған сайын әр түрлі деңгейде танылуы осыған дәлел.

Қаһарманды даралауда автор олардың ой-толғанысын бере алуымен ерекшелейді. «Ойлы адамға қызық жоқ бұл жалғанда» делінген Абайдың сөзіне Бағиланың тереңдей алуы парасатқа ұмтылған таным иесі екенін танытады. Осы ретте Тұрғаттың «Өмірдегі орным ақын-жазушыларға түк те қатысы жоқ» деген философиясы ішкі әлемін паш етіп тұр  . Тек ой ғана қаһарманның дүниетанымын тереңдете алады. Сөйлеген сөз, айтылған пікірдің салмағы әр кейіпкерді таразылауға мүмкіндік береді. Тәшкен сапарының иесі – ғалым адам. Осы ғалымның ұсақ мінезі мен сөзі оқиға басында-ақ тоғышарлыққа жақын екендігін байқатып кеткен. 

 Қаламгерлер қай уақытта да көркем шығарманың рухани-эстетикалық қуат-күшін арттыру мақсатымен өзіне дейінгі айтыла қоймаған мәселені, айтылып кеткеннің өзінде, таныс тақырып ауқымында бөлекше ой түюге, оны өзіндік танымы тұрғысынан зерделеуге ұмтылатыны хақ. 70-80-жылдар мұндай ұмтылысты адамның сан-қырлы құпия болмысына дендеп ену, тереңдеп қамту ниетінен туған көркем бейнелердің бойынан көруге болады. Бұл шақ әдебиетіндегі кейіпкерлер - сыр алдырмас сырбаздығы мол, өздерінің ішкі әлеміне өздері еніп алған, жұмбақ қамалын оңай алдыра бермейтін кейіпкерлер ретінде танылады. Қаһармандар характері ашық қақтығыстарда да, ішкі драматизмі, қайшылығы мол болмысы арқылы да өзінің нағыз көркем образдық дәрежесіне жетіп жатты.

    Соңғы онжылдықтар шеңберіндегі шығарманың ең маңызды компоненттерінің бірі - тартыс табиғаты өзгешелеу сипатта көрінеді. Бұған дейінгі қазақ прозасының даму жолын бағамдап отырсақ, көркем туындыдағы тартыс көбіне қарама-қарсы мүдделердің, әр түрлі позициялардың қақтығысы ретінде танылып жатты. Мұндай сипаттағы тартыс әдебиеттегі тапшылдық принциптерге орай айрықша қуат алған болатын. 

    Осы мәселе төңірегінде, жалпы тартыстың көркем табиғаты жөнінде З. Қабдолов өте орынды да, кесімді тұжырым жасаған болатын. Ғалым: “Конфликт деген екі адамның, екі топтың ашық айқасы емес. Рас, конфликт - тартыс. Бірақ тартыс болғанда ол - ашық, жап-жалаңаш тұрған даушар, жанжал емес. Ол - адам мен адамның қарым-қатынасындағы, адамның ой-санасындағы, дүниеге көзқарасындағы, тіршілігі мен тағдырындағы тартыс”(Қабдолов З. Жебе. Әдеби толғаныстар мен талдаулар. - Алматы: Жазушы, 1977. 83-б) - дейді. Зерттеушінің бұл жасаған түйінінен шығарма сюжетінде болатын, образдардың арасындағы ашық шарпысулар, түрлі мінездердің қақтығысы жоққа шығарылады деп, әрине, түсінілмейді. Бұл пікірде қайта тартыстың маңыздылығы, көп түрлілігі, тіпті бір адамның басындағы бола беретін қайшылықтар жөнінде айтылады.

    Әдеби туындының өзегіндегі тартыс образ түзілісіне тікелей әсер ететіні белгілі. Қазақ прозасында кейіпкерлерді көбінесе қызмет орнында, еңбектің қызу ортасында, өмірлік ұстанымы жолындағы ашық айқастар үстінде көрсету тәжірибелері жеткілікті. Ал 70-80-жылдар әдебиетінде қаһарманның рухани дүниесіндегі тайталас пен қайшылықты құбылыстарды танытуда қаламгерлер жеке бас жағдайы мен тұрмыстық детальдарға дейін қағажу қалдырмайтын аналитикалық суреттеуге жүгіну байқалады.

    Соңғы жылдарда адамгершілік-ұждандық мәселенің өткір қойылысы көркем прозадағы тартыс мәселесін тереңнен қамтуға, оның орнын айрықша ескеріп, түрлі шығармашылық тәжірибелердің жүзеге асуына түрткі болды. Жазушылар Ә.Тарази, М. Мағауин, Д. Исабеков, О. Бөкей, Қ. Жұмаділов, Ә. Кекілбаев сынды жазушылар жалпы адамға тән моральдық-этикалық қасиеттерге қарапайым адам деңгейінен де, қайраткер деңгейінен де үңіле бастады. Түрлі әлеуметтік ортадағы кейіпкерлерді ала отырып, олардың бойындағы, қоғамдағы жат құбылыстарға сыншылдық көзқарастарын барынша танытуды мақсат қылады.

    Әлем әдебиеті үрдісіне назар салатын болсақ, қандай ұлы жазушы болмасын, өзі өмір сүрген уақытының, қоғамының адамгершілік атмосферасына, рухани бет-бейнесіне бей-жай қарай алмайтынына көзіміз жетеді. Әр қаламгер өзінің көркем туындылары арқылы заманының сұранысына ғана жауап бермейді, оның ар-ұждандық болмысына тікелей әсер етуді де көздейді. Бұл орайда көрнекті ғалым Л. Гинзбургтың пікірін келтіре кеткен орынды. “Литература имеет дело со свойствами, характерами, поступками - со всевозможными формами обобщенного поведения человека. А там, где речь идет о поведении, любые жизненные ценности оказываются в то же время ценностями этическими. Тем самым между литературой и этикой существует неразрывная связь. Поведение человека литература изображала всегда, следовательно, этика всегда была для нее внутренним, структурным началом”(Гинзбург Л.Я. О психологической прозе. - Ленинград: Ленингр. отдел худ. лит., 1977. 403-с) - деп тұжырады ол.

    Мәселен, ХІХ ғасырдағы орыстың гуманист-жазушылары өз қоғамындағы тоғышарлық, топастық сананы аяусыз сынға алды. Осының нәтижесінде әлем әдебиетінен ойып тұрып орын алған Гогольдың “Өлі жандары”, “Құндақтаулы адамы”, Гончаровтың “Обломовы”, Салтыков-Щедриннің талантты туындылары дүниеге келді. Өз кезеңінің көлеңкелі тұстарын барынша жайып салған суреткерлердің бұл шығармалары отанына, еліне деген бөтен пиғылынан туды деп айта алмасақ керек. Қайта бұл құбылыстар туған халқына деген кіршіксіз адалдықтың белгісіндей болып, әдебиеттің өресін биіктетті, салмағын арттыра түсті.

    Ұлттық әдебиетімізде бұл тақырыпты игеруде ұлы Абайдың дәстүрі адамтанудың көркемдік қырларына тың сипат дарытты. Ақын қоғам өміріндегі келеңсіздіктерді аяусыз әшкере ете отырып, сол қоғамды құрайтын адамдар бойындағы әр түрлі кесапатты мінездерді сынады, эстетикалық ерекше күшпен ізгілік ниетті насихаттады, биік парасаттылық пен рухани тазалықты дәріптеді. Адам бойындағы рухани құнарды, адамгершілік сезімнің асқақтығын көксеген Абай өз уақытының реалистік бейнесін жасады. Ұлттық дамуына кері әсерін тигізетін мерездік белгілерді ашына жырлаған ақынның сыншылдық ойлары “қалың елі, қазағына” деген өлшеусіз сүйіспеншілігінің айқын айғағы екені дау тудыра алмайтын ақиқат. Ақын мұрасының өміршеңдік қасиетінің ең үлкен сыры да осында.

    Мәдениет, өнер демеуінен ажырап қалған қоғам қоғамдық кейпін жоғалтып, адамдар арасындағы қандай да болмасын қарым-қатынас мағынасыздыққа айналатыны белгілі. Саяси-экономикалық, ғылыми-техникалық, жалпы алғанда даму, ілгерілеудің қай түрі болсын рухани негізделмесе, қасіретке әкелетіні анық. Бұл тұста әдебиеттің орасан орны бар екендігі өзінен-өзі айқын. Ф. Кузнецовтың “Шын мәніндегі әрбір әдебиет үшін, егер ол әдебиет, яғни адамтану болса, онда адамгершілік ізденістердің болуы міндетті”(Кузнецов Ф.Ф. Размышление о нравственности. - Москва: Сов. Россия, 1979. 319-б) деп айтқанындай, жазушыны да рухани құбылыс деп танитын болсақ, оның ең бірінші азаматтық міндеті - өзінің адамзат алдындағы асқан жауапкершілігін сезіну.

    Нобель сыйлығының иегері Габриель Гарсиа Маркес: “Меніңше, жазушы әрбір жаңа шығармасында концепция жағынан, жаңа қырынан көрінбесе ол оның ой әлеміндегі ізденістің тоқтағандығының айғағы. Атап айтқанда, өмірдегі жақсылық пен жамандыққа “сен тимесең, мен тименге” салып сүлесоқ, енжар қараған жерде жазушының азаматтық, адамгершілік болмысына ғана нұқсан келмей, оның ойы да рухани тоқырай бастайды”(120, 179) - деп айтады. Демек, адамгершілік, арлылық мәселесі - суреткерді шығармашылыққа бағыттайтын ең басты қозғаушы күш, қаламгердің азаматтық кредосын айқындайтын ең маңызды категория.

    Бұл ретте 70-80-жылдар прозасының жемісі болып табылатын М. Мағауиннің “Қара қыз”, “Мұрагер”, “Тазының өлімі”, Т.Әбдіковтың “Түнгі қонақтар”, “Бас сүйек”, Т. Нұрмағанбетовтың “Қош бол, ата”, С. Мұратбековтың “Күсен-Күсеке”, “Үскірік” әңгіме-повестерімен қатар, Ә. Таразидің “Аяз бен Бибі”, “Қос шынар”, “Тасжарған”, “Қорқау жұлдыз”, Д. Исабековтің “Ескерткіш”, “Ақырмаштан наурызға дейін”, “Өкпек жолаушы”, “Пері мен періште”, “Дермене”, “Қарғын”, О. Бөкейдің “Атау кере”, “Бәрі де майдан”, “Құм мінезі”, “Елең-алаң”, Ә.Кекілбаевтің “Шеткері үй”, “Құс қанаты”, “Бір шоқ жиде” сияқты туындыларын моральдық-этикалық мәселені қозғаудағы, әлеуметтік маңыз алып кеткен тоғышарлық тәрізді қоғам өміріндегі кеселді сынға алуын ерекше бағалауымызға болады. 


2. Қоғам бойындағы тоғышарлық элементтер, оның түрліше көрінісі соңғы жылдар прозасындағы ең ірі тақырыптардың бірі болды. Жазушылардың адамгершілік-гуманистік ізденістері көркем әдебиеттегі замандас проблемасына тереңдеп барудың, бүгінгі қоғамның рухани келбетін шамалаудағы талпыныстардан айқындалады.

    Замандастар бойындағы адамгершілік сапа, ар-ұждан деңгейі жайлы толғану, қоғамның моральдық тұрпатын зерделеу Ә. Тарази творчествосының басты ерекшелігі ретінде бой көрсетеді. Әдебиеттің қай жанрында қалам тербемесін, жазушы бұл тақырыпқа мейлінше адал. Әкім творчествосының мол мүмкіндігінен хабар беріп, өзіндік стилін қалыптастыруда, көркемдік жетілуінде айрықша орны бар. “Аяз бен Бибі”, “Қос шынар” повестеріндегі негізгі тартыс та осы мәселеге құрылған. Бұл шығармалардағы кейіпкерлердің адамгершілік тұрқын бейнелеу арқылы автор қоғамдық мәні бар шындықты ашуды көздейді. Достық пен арамзалық, өрлік пен бейшаралық, адалдық пен қараулық сияқты бір-біріне қарама-қарсы категорияларды өзінің эстетикалық талғамы биігінен екшеп, әлеуметтік ортасының қадау-қадау мәселелерін қозғайды. 

    Жазушы дүниетанымы мен эстетикалық мұратынан шығатын шығарма проблематикасы көркем әдебиеттің негізгі мәселелерінің бірі. Бұл турасында ғалым Р. Бердібаев: “Замана жайлы терең үңіліп, жаңадан туындап жатқан қалың құбылыстар ішінен ең өміршең, өскелең, ділгір мәселелерді екшеп алу қаламгердің белсенділігіне, халық тағдырына, өмір сауалдарына қаншалық зерек, елгезек қарайтынына сын” - деп айтқан болатын. Сол сияқты Ә. Тарази де күн тәртібіне адамгершілік мәселесін өткір қою арқылы шығарманың әлеуметтік сұранысы мен қажеттілігін, оның өнегелік салмағын арттыра түседі. Сол себептен де қаламгердің бұл повестері тарихи дәуір шындығынан жырақтап кетпейді. Мұндағы қаһармандар - өз заманының перзенттері, олардың әрқайсысы өз уақытының мәселелерін арқалап жүреді.

    Профессор Ш.Елеукеновтің “Адамгершілік, арлылық проблема-сында қалам тартқан жазушы махаббат пен зұлымдық, бақыт пен бақытсыздық сияқты “мәңгілік” тақырыптарға соқпай өте алмайды. Бұл ұғымдардың жалпы адамзаттық мазмұнын, оларды нақты түрде көрсетудің әлеуметтік-тарихи формаларынан бөлек алып қарауға болмайды. Адам бойындағы моральдық қазынаны нақты айқындалған кезінде көрсете білу көркемдік зерттеудің жаңа қатпарларына қарай жол ашады” (Елеукенов Ш. Замандас парасаты. Әдеби сын. - Алматы: Жазушы, 1977. 165-б) дегеніндей жазушының шығармаларындағы бүкіл құнарлы ой нақты замандастарының бойына шоғырланады.

    Мейірімділік, адалдық, турашылдық сияқты асыл қасиеттерімен көзге түсетін Аяз бен Бибі (“Аяз бен Бибі”) өз айналасынан белсенділігімен, я болмаса асып бара жатқан білімдарлығымен ерекшеленетін жандар емес. Олар - жаңа ғана шаңырақ құрып, отбасылық өмірдің шиырына енді түскен, қойшылық кәсіпті таңдап алған қарапайым адамдар. Тіпті от-жалынды махаббат машақатына күйгендер емес. Автор бұл повесінде жастардың сүйіспеншілігінен гөрі, жалпы адамгершілік қасиеттер - ардың табиғи тазалығы, жоғары парасаттылық сияқты ұғымдардың мәнін ашуға көңіл қояды. 

    Шығарма оқиғасы өрбитін мекен етіп жазушы қайнаған тіршілік ортасын емес, иен даладағы қойлы ауылды алуында өзіндік емеурін бар. Арғы аталары Сайқы болып келетін, көршілес қоныстанған Ақжаңқа, Ораз, Аяз үйлері кең даланың төсіндегі санаулы адамдардың басын құрайды. Бірақ осы үш үйдің үш түрлі мінезі, үш түрлі дүниетанымы бар. Жазушы мұнда тартысты ұштағандық жүйеде алып қарайды. Негізгі қақтығыс мансапқорлық пен дүниеқоңыздық, есепқұмарлық пен аярлық мінездерімен дараланатын өресіз Ораз және оған қарсы жоспарда алынған Аяздың арасында. Ақжаңқа бейнесі аралық негізде алынған. Аяз бен Ораздың итжығыс айқасында таразы басын аудару осы Ақжаңқаның қолында қалады. 

    Ал Ә.Таразидің “Қос шынар” повесінде Көкөзек ауылының басшылары, рухани жарымжан Еркебұлан, Кірпішбайлар, бұлардың өмірлік принципіне мүлде кереғар - Сәнжан желісімен бірге ауыл мектебінің ішкі өмірі суреттеледі. Әсіресе, осы мектеп мұғалімдері - Сасан, Ақберді, Менбай сияқты жан дүниесі жалаңаш тоғышарлар мен автордың гуманистік мақсатынан туған қаһарман - Оразқұл арасындағы ымырасыздық аса ширыға суреттеледі.

    “Мына отырған Сасан, мына Менбай мен Ақберді, анау Ақбердінің Қалисасы, Сасанның Жұпары “Ақ басты Калиманджароны” оқымақ түгіл, атын да естімеген-ау. Оқыса да түсінбес. Өзінің күнбе-күнгі ұсақ-түйек өмірімен әуре, өз қара басының қамы, ары кетсе өзінің бала-шағасының тілеуінен аса алмай жүрген тірліктің құлдары”. 

    Қодарқұлдың ішкі ойы арқылы мінездеме берілетін бұл кейіпкерлердің көтерген әлеуметтік жүгі едәуір. Өйткені мектеп - әрбір саналы деген азаматтың ұғымында аяулы да, қастерлі шаңырақ. Ұстаз - ең алдымен тәрбиеші, қоғамның үміт артар келешек буынына білім нәрін құюшы. Ал бұл шығармада жазушының астарлап ұсынатын ойы - қоғамның дертіне айналған тоғышарлықтың тамыры тым тереңдеп кеткендігі. Осы бір мерез қоғамның барлық салаларына айықпайтын дерттей дендеп алғандығы. Қаламгер осы көкейкесті мәселені ерекше мән бере суреттеуі өз қоғамының ешкім айта бермеген шындықтарын айтуға батыл қадамдары болып саналуы тиіс. Оның шығармашылығындағы осындайлық мазмұнды Р. Нұрғалиев: “Ә.Таразидің жазушылық бір ерекшелігі адам мінездерінің психологиялық табиғатын әлеуметтік факторлармен тығыз байланыста алуында жатыр”( Нұрғалиев Р. Екі томдық шығармалар жинағы. Т.2. - Алматы: Жазушы, 1991367-б) - деп әділ бағалаған.

    Жазушының замандастар бойындағы адамгершілік қасиеттерді ашу жолындағы шағын жанрлардағы идеялық-көркемдік ерекшеліктер “Қорқау жұлдыз” романында біршама тереңдетіліп беріледі. Мұнда қаламгер тұрмыстық, отбасылық жәйттерді термелей отырып, адам табиғатының қылталы қалтарыстарын, психологиялық құбылуларын бейнелей отырып, әр алуан мінездердің пайда болу төркінін іздейді.

    Романның өмірге келген уақыты сексенінші жылдардың соңы. Демек, шығармашылық бостандықтың ауыздығы алынып, заман алға тартқан мәселелерге тұйық сананың қабылдау орайымен емес, қоғамдық-әлеуметтік ірі проблемаларды бүкіладамзаттық талғаммен бажайлау мүмкіндігі ашыла түскен кез. Әкім бірқатар әңгіме-повестерінде бейнелеген, ара-тұра романдарында айналып соғып отыратын етене тақырыбы - мектеп өмірімен біте қайнасып жататын Сәлима, Тұңғатар және Сәрсенбай, Арасанбайлар арасындағы ымырасыздықтың сырларын суреттеу арқылы әлеуметтік жүгі қомақты шығарма жасаған.

    “Әділдік неге әлсіз болуы керек? Қиянат неге құдіретті болу керек? Басқа салды көндім деп, қиянатшыл иттерді әбден дандайсытып жібергенбіз. Осы мына дүниеде қара ниеттілердің бел алып, күшейіп тұрғаны, әділдердің әлсіздігінің арқасы. Мен неге қара күштің садағасы кетуім керек?” деп шамырқанатын Сәлима өз жанының дауасын Тұңғатардан іздегенімен, олардан әлдеқайда көп, дәурені жүріп тұрған Сәрсенбайлар ырқына жібермейді.

    Роман соңы бас кейіпкердің (Сәлиманың) аянышты өлімімен аяқталатыны белгілі. Авторлық позицияның да анық көрінетін тұсы - туынды финалы. Өйткені Сәлиманың Сәрсенбайлардың ұйымдастыруымен Тұңғатардың үстінен жүріп жатқан сот залына жалынға оранып кіріп баруында терең мағына бар. Шығармадағы сот орны символдық мәнге ие. Ол бүкіл әділетсіздік атаулыға үкім айтатын, адалдықтың ақ туын желбіретуге тиісті орын. Ал Сәлима болса, дәл осы мекемені өртеуге соңғы қайратын жинап ұмтылады. Енді оның тоғышарлық пен жең ұшынан жалғасқан мына жүгенсіздікке қарсы жасауға тиісті соңғы наразылығы, соңғы ышқынысы. Автордың көрсетуінше, Сәлима - Сәрсенбайшыл-дықтың құрбаны. Ол - Сәрсенбай сияқты пасық залымдардың ұйымдасқан айлалы әрекетін, олар қалыптастырған заңдылықтарды жеңіп шыға алмаған қаһарман. Жақсылық жамандық алдында осылайша жеңіліс табады. Мұнда жазушының қалыптасқан жүйеге наразылығы жатыр. Сәлиманың ізгі ниеті мен әділдік үшін болған жандәрмен күресі ақыр соңында үлкен трагедияны әкелді. Адал сезімдерді аяққа таптаған, рухани өсудің, қоғамдағы ізгілік қағидаларының салтанат құруына ең басты кедергі тоғышарлықтың ұшығын ұстатпайтын кеселге айналғаны шығарманың идеялы тұғырын анықтайды.

    Адамгершілік мәселесіне келгенде сыншылдық көзқарасты ұстану Ә.Таразидің “Тасжарған” романындағы Омар бейнесі мен Д.Исабековтың “Қарғын” романындағы Жасын бейнелерін жақындастыра түскен. Ә. Тарази шығармасындағы басты тұлға  Омар - қанша жерден адалдық танытып, “қара қылды қақ жаратын” басшы бола тұра өмірдің тұщысынан гөрі кермегін көп татқан жан. Оның бойындағы кіршіксіз ниеті, тек биіктік пен өрлікті сүйетін адал көңілі өз ортасынан табылып жататын екіжүзділік пен сатқындық қылықтардан теперіш көріп жатады. Бірақ атақтан, абыройдан айрылып қаламын-ау, ашқан ғылыми жаңалықтарымды бедел көтеруге жаратсам-ау деген ой оның басына әсте келмейді. Аблез, Мамыржан, Мәтеков, Кашафов сияқтылардың сырттай жасалып жатқан қаскүнем әрекеттеріне ашық түрде қарсы шықпауы, я болмаса ешкімге барып шағынбайтын мінезі де Омардың биік парасатын көрсететін қасиеттер. Ол рухани тіректі, жалғыздықтың дауасын Ұлмекен, Әлилерден ғана іздейді.

